ಜಾಲರಹಿತ ಶಕ್ತಿಮೂಲದ ಹುಡುಕಾಟದಲ್ಲಿ…
ಒಂದು ದೇಶ ಬಳಸುವ ಶಕ್ತಿಯ ಪ್ರಮಾಣದ ಮೇಲೆ ಅದರ ಪ್ರಗತಿಯನ್ನು ಅಳೆಯುವ ಅಪಾಯಕಾರಿ ವಾಡಿಕೆ ಇನ್ನೂ ಚಾಲ್ತಿಯಲ್ಲಿದೆ. ಇದೇ ಕಾಲಕ್ಕೆ, ‘ಅಧಿಕ ಶಕ್ತಿ, ಅಧಿಕ ಮಾಲಿನ್ಯ’ ಎಂಬ ಮಾತಿಗೂ ಮಾನ್ಯತೆ ದೊರೆಯುತ್ತಿದೆ. ಏಕೆಂದರೆ, ಶಕ್ತಿಯೇ ಪರಿಸರದ ಮೊದಲ ವೈರಿ. ಈ ದ್ವಂದ್ವದ ಸಂಘರ್ಷದಲ್ಲಿ ಇಂದು ಜಗತ್ತಿನ ‘ಮಾಡರ್ನಿಟಿ’ ನರಳುತ್ತಿದೆ. ಇಂಥ ಸಂದರ್ಭದಲ್ಲಿ ಪರಿಸರಕ್ಕೆ ವೈರಿಯಲ್ಲದ ಅಕ್ಷಯ ಶಕ್ತಿಮೂಲವೊಂದು ಮನುಷ್ಯನ ಕೈಗೆಟುಕಿದರೆ ಈ ಜಗತ್ತಿನ ಮುಖವೇ ಬದಲಾಗಿಬಿಡುತ್ತದೆ; ಸಚ್ಛ – ಸುಂದರ – ಸಮೃದ್ಧ ಜಗತ್ತು ಸಾಕಾರಗೊಳ್ಳುತ್ತದೆ.
ವಿಜ್ಞಾನದಲ್ಲಿ ಅನೇಕ ಸಂಶೋಧನೆಗಳು ಸಾಕ್ಷಾತ್ಕಾರಗೊಳ್ಳುವ ಬಗ್ಗೆ ತಮ್ಮ ವೈಜ್ಞಾನಿಕ ಕಾದಂಬರಿಗಳಲ್ಲಿ ಮುನ್ನುಡಿದಿದ್ದ ಅರ್ಥರ್ ಸಿ. ಕ್ಲರ್ಕ್‌ರ ದೃಢ ಹೇಳಿಕೆಯಂತೆ ಮುಂಬರುವ ಸಹಸ್ರಮಾನದಲ್ಲಿ ಶೀತಲ ಸಮ್ಮಿಳನವು ಜಾಲರಹಿತ ಶಕ್ತಿಯನ್ನು ಸರಬರಾಜು ಮಾಡುವ ಮೂಲಕ ಹೊಸ ಯುಗವೊಂದನ್ನು ತೆರೆಯಲು ಸಜ್ಜಾಗಿದೆ. ಬಹುಶಃ ತಣ್ಣನೆಯ ಸಾದಾ ನೀರಿನಿಂದ ಕೆಲಸ ಮಾಡುವ, ಮೇಜಿನ ಮೇಲೆ ಇಟ್ಟುಕೊಳ್ಳಬಹುದಾದ, ನ್ಯೂಕ್ಲಿಯರ್ ಶಕ್ತಿ ಆಕರಗಳು ಪ್ರತಿ ಮನೆಗೂ ಪರಿಸರ ಸ್ನೇಹಿ ಶಕ್ತಿಯನ್ನು ಒದಗಿಸುತ್ತದೆ.
ಮಾರ್ಚ್ ೨೩, ೧೯೮೯ರಂದು ವಿಜ್ಞಾನ ಪ್ರಪಂಚದಲ್ಲೊಂದು ‘ಶೀತಲ ಬಾಂಬ್’ ಸಿಡಿಯಿತು – ‘ಸೀಸೆಯಲ್ಲಿ ಸಮ್ಮಿಲನ’.
ಸೀಸೆಯಲ್ಲಿ ಸಮ್ಮಿಳನವೇ?’ ವಿಜ್ಞಾನಿಗಳು ಹುಬ್ಬೇರಿಸಿದರು. ‘ಛೆ, ಛೆ, ಸಾಧ್ಯವಿಲ್ಲ’ ಎಂದು ತಲೆ ಕೊಡವಿದರು. ವಿಜ್ಞಾನ ವಲಯದಲ್ಲಿ ಕೊಂಚ ಕಾಲ ಕಾವೆಬ್ಬಿಸಿದ ಈ ಸುದ್ದಿ ಕ್ರಮೇಣ ಶೀತಲ ಪಟ್ಟಿಗೆ ಸೇರಿತು. ‘ಶೀತಲ ಸಮ್ಮಿಲನ’ ೨೦ನೇ ಶತಮಾನದ ಅತ್ಯಂತ ವಿವಾದಾತ್ಮಕ, ಭೌತವಿಜ್ಞಾನದ ಒಪ್ಪಿತ ಮಾದರಿಯ ಮೂಲಕ್ಕೆ ಮರ್ಮಾಘಾತ ನೀಡಿದ ಸಂಶೋಧನೆಯಾಗಿತ್ತು. ಈ ಸಂಶೋಧನೆಯ ಪಿತೃಗಳು ಇಬ್ಬರು ರಸಾಯನಶಾಸ್ತ್ರದ ಪ್ರೊಫೆಸರ್‌ಗಳು: ಮಾರ್ಟಿನ್ ಫ್ಲೀಷ್‌ಮನ್ ಹಾಗೂ ಸ್ಟ್ಯಾನ್ಲಿ ಪಾನ್ಸ್. ಸರಳವಾದ ‘ಬ್ಯಾಟರಿ ಮತ್ತು ಬಾಟಲ್’ಗಳನ್ನು ಉಪಯೋಗಿಸಿ ನ್ಯೂಕ್ಲಿಯರ್ ಸಮ್ಮಿಳನ ಶಕ್ತಿಯನ್ನು ಬಿಡುಗಡೆಗೊಳಿಸುವ ವಿಧಾನವನ್ನು ಕಂಡುಹಿಡಿದಿರುವುದಾಗಿ ಪ್ರಕಟಿಸಿ ಅವರು ಜೇನುಗೂಡಿಗೆ ಕೊಳ್ಳಿ ಇಟ್ಟರು. ವಿಜ್ಞಾನಿಗಳ ಮಿದುಳು ಕೊರೆವಷ್ಟು ಸರಳವಾಗಿದ್ದ ‘ಬಿ ಮತ್ತು ಬಿ’ ಪ್ರಯೋಗದಲ್ಲಿ ಪೆಲೇಡಿಯಮ್ ವಿರಳ ಲೋಹದ ಕ್ಯಾಥೋಡ್ ಇತ್ತು. ಲೀಥಿಯಮ್ ಡ್ಯುಟರಾಕ್ಸೈಡನ್ನು ಕರಗಿಸಿದ ಭಾರಜಲ ವಿದ್ಯುದ್ರಾವಣವಾಗಿತ್ತು. ಈ ವ್ಯವಸ್ಥೆಯಲ್ಲಿ ವಿದ್ಯುದ್ವಿಭಜನೆಯಾದಾಗ ಡ್ಯುಟೀರಿಯಮ್ ಪರಮಾಣುಗಳ ನಡುವೆ ಸಮ್ಮಿಳನ ಸಾಧಿತವಾಗುತ್ತದೆ ಮತ್ತು ಇದರಿಂದ ಬಿಡುಗಡೆಯಾದ ಶಕ್ತಿಯನ್ನು ‘ಅಧಿಕ ಉಷ್ಣತೆ’ಯಾಗಿ ನಾವು ಅಳೆದಿದ್ದೇವೆ ಎಂದು ಫ್ಲೀಷ್‌ಮನ್ ಮತ್ತು ಪಾನ್ಸ್ ಹೇಳಿಕೊಂಡಿದ್ದರು. ಈ ಕ್ರಿಯೆ ನಡೆಯುವುದು ಪ್ರಯೋಗಾಲಯದ ಸಾಮಾನ್ಯ ಉಷ್ಣತೆಯಲ್ಲಾದ್ದರಿಂದ ಇದನ್ನು ‘ಶೀತಲ ಸಮ್ಮಿಳನ’ ಎಂದು ಕರೆಯಲಾಯಿತು. ಇದು ನಿಜವೇ ಆಗಿದ್ದಲ್ಲಿ ಮನುಕುಲಕ್ಕೆ ಮಿತಿಯಿಲ್ಲದ ಶಕ್ತಿ ಸರಬರಾಜಿನ ಹೊಸದೊಂದು ಮಾರ್ಗ ತೆರೆದುಕೊಳ್ಳುತ್ತಿತ್ತು. ಏಕೆಂದರೆ ನಮ್ಮ ನದಿ ಮತ್ತು ಸಾಗರಗಳಲ್ಲಿ ಡ್ಯುಟೀರಿಯಮ್ ಯಥೇಚ್ಛವಾಗಿರುತ್ತದೆ.
ಯಾವುದೇ ಪರಮಾಣುವಿನ ಬೀಜದಲ್ಲಿ ನಿವ್ವಳ ಧನಾವೇಶವಿರುತ್ತದೆ. ಧನಾವೇಶವುಳ್ಳ ಎರಡು ಬೀಜಗಳ ನಡುವೆ ವಿಕರ್ಷಣ ಬಲವಿರುತ್ತದೆ. ಈ ವಿಕರ್ಷಣ ಬಲವನ್ನು ಮೀರಿ ಎರಡು ಪರಮಾಣುಗಳನ್ನು ಬೆಸೆಯಲು ಅಗಾಧವಾದ ಶಕ್ತಿ ಬೇಕಾಗುತ್ತದೆ. ಇಂಥ ಶಕ್ತಿ ಸೂರ್ಯಗರ್ಭದಲ್ಲಿದೆ. ಸೂರ್ಯಗರ್ಭದ ಅತ್ಯಧಿಕ ಉಷ್ಣತೆ (ಸುಮಾರು ೨೦ ದಶಲಕ್ಷ ಡಿಗ್ರಿ ಸೆಲ್ಸಿಯಸ್) ಯಲ್ಲಿ ಎರಡು ಹಗುರ ಪರಮಾಣುಗಳು ಸಮ್ಮಿಳನಗೊಂಡು ಶಕ್ತಿ ಬಿಡುಗಡೆಯಾಗುತ್ತದೆ. ಇದನ್ನು ಉಷ್ಣಬೈಜಿಕಕ್ರಿಯೆ ಎಂದೂ ಕರೆಯತ್ತಾರೆ. ಇದೇ ಸೂರ್ಯನ ಅಪಾರವಾದ ಮತ್ತು ನಿರಂತರವಾದ ಶಕ್ತಿಯ ಮೂಲ ಎಂಬ ಸತ್ಯ ೨೦ರ ದಶಕದಲ್ಲಿ ಗೊತ್ತಾದ ದಿನದಿಂದ ಅಂಥದೇ ಪ್ರಕ್ರಿಯೆಯನ್ನು ಪ್ರಯೋಗಾಲಯದಲ್ಲಿ ನಕಲು ಮಾಡಲು ವಿಜ್ಞಾನಿಗಳು ಶ್ರವಿಸುತ್ತಿದ್ದಾರೆ. ಅತ್ಯಧಿಕ ಉಷ್ಣತೆಯನ್ನು ತಾಳಿಕೊಳ್ಳುವ ಕುಲುಮೆಗಳು ಇಲ್ಲದ್ದರಿಂದ ‘ಕಾಂತೀಯ ಸೀಸೆ’ಗಳನ್ನು ಉಪಯೋಗಿಸಿ ಬಿಸಿ ಹೈಡ್ರೋಜನ್ ಪ್ಲಾಸ್ಮ (ಡ್ಯುಟೀರಿಯಮ್ ಟ್ರೈಟೀಯಮ್ ಮಿಶ್ರಣ. ಇವೆರಡೂ ಹೈಡ್ರೋಜನ್ ಸಮಸ್ಥಾನಿಗಳು) ವನ್ನು ‘ಬಂಧಿಸು’ವ ಜಾಣ ಉಪಾಯವನ್ನು ರೂಪಿಸುವ ಯತ್ನ ವಿಜ್ಞಾನಿಗಳ ಸಮೂಹದಲ್ಲಿ ನಡೆಯುತ್ತಿದೆ. ‘ಸಮ್ಮಿಳನವನ್ನು ಪಳಗಿಸುವ’ ಸಂಶೋಧನೆಗಳು ಈವರೆಗೆ ಬಿಲಿಯಾಂತರ ಡಾಲರ್‌ಗಳನ್ನು ನುಂಗಿವೆ. ಇದು ವಿಜ್ಞಾನಿಗಳ ಪಾಲಿಗೆ ಇನ್ನೂ ದುಸ್ಸಾಧ್ಯವಾದ ಕೆಲಸವೆಂಬಂತೆ ಅವರನ್ನು ಅಣಕಿಸುತ್ತಲೇ ಇದೆ.
ಈ ಹಿನ್ನೆಲೆಯಲ್ಲಿ ಫ್ಲೀಷ್‌ಮನ್ ಮತ್ತು ಪಾನ್ಸ್ ‘ಶೀತಲ ಸಮ್ಮಿಳನ”ವನ್ನು ಸ್ಪೋಟಿಸಿದ್ದು ವಿಜ್ಞಾನಿಗಳಿಗೆ ಆಘಾತವನ್ನುಂಟುಮಾಡಿತು. ಅದರಲ್ಲೂ ಈ ಕ್ಷೇತ್ರ ಪೂರ್ಣವಾಗಿ ತಮಗಷ್ಟೆ ಮೀಸಲಾಗಿದ್ದು ಎಂದು ಭಾವಿಸಿದ್ದ ಭೌತವಿಜ್ಞಾನಿಗಳಿಗೆ ‘ಬರಿ ರಸಾಯನಶಾಸ್ತ್ರ’ದ ಇಬ್ಬರು ವ್ಯಕ್ತಿಗಳು ಪರಿಹಾರ ಸೂಚಿಸಿದ್ದು ಪಥ್ಯವಾಗಲಿಲ್ಲ.
ಸಾಮಾನ್ಯ ಉಷ್ಣತೆಯಲ್ಲಿ ಸಮ್ಮಿಳನ ಅಸಾಧ್ಯ. ಒಂದೊಮ್ಮೆ ರಸಾಯನಶಾಸ್ತ್ರಜ್ಞರ ಕೋಶದಲ್ಲಿ ಅವರು ವರದಿ ಮಾಡಿದ್ದಷ್ಟು ‘ಅಧಿಕ ಶಾಖ’ವು ಡ್ಯುಟೀರಿಯಮ್ ಪರಮಾಣುಗಳ ಸಮ್ಮಿಳನದಿಂದಲೇ ಬಿಡುಗಡೆಯಾಗಿತ್ತು ಎಂದು ಭಾವಿಸಿದರೆ ಅಲ್ಲಿ ಆ ಇಬ್ಬರು ರಾಸಾಯನಶಾಸ್ತ್ರಜ್ಞರನ್ನೂ ಕೊಲ್ಲುವಷ್ಟು ಅತ್ಯಧಿಕ ಸಂಖ್ಯೆಯ ನ್ಯೂಟ್ರಾನುಗಳು ಉತ್ಸರ್ಜನೆಗೊಳ್ಳುತ್ತಿದ್ದವು. ಆದ್ದರಿಂದ ರಸಾಯನಶಾಸ್ತ್ರಜ್ಞರು ತಾವು ಅಳೆದೆವೆಂದು ಹೇಳುತ್ತಿದ್ದ ‘ಅಧಿಕ ಶಾಖ’ವು ದೋಷಯುಕ್ತ ಪ್ರಯೋಗದ ಪರಿಣಾಮವಾಗಿದೆ ಎಂದು ಭೌತವಿಜ್ಞಾನಿಗಳು ಸಾರಿದರು.
ಶೀತಲ ಸಮ್ಮಿಳನದ ಕಥೆ ಮುಗಿದಿದೆ ಎಂದು ಭಾವಿಸಿದ್ದ ಭೌತವಿಜ್ಞಾನಿಗಳ ಬಗಲಲ್ಲೇ ಅದು ಇನ್ನೂ ಜೀವಂತ ಕುಳಿತಿತ್ತು. ಫ್ಲೀಷ್‌ಮನ್ ಮತ್ತು ಪಾನ್ಸ್‌ರ ಕ್ಲೈಮನ್ನು ಪರಿಶೀಲಿಸಲು ಕೈಹಾಕಿದ್ದ ನೂರಾರು ವಿಜ್ಞಾನಿಗಳಲ್ಲಿ ಬೆರಳೆಣಿಕೆಯಷ್ಟು ಮಂದಿ ರಸಾಯನಶಾಸ್ತ್ರಜ್ಞರ ಬೆಂಬೆಲಕ್ಕೆ ನಿಂತರು. ಸ್ಪಷ್ಟವಾಗಿ ಅದು ಪ್ರಪಂಚದ ವಿಜ್ಞಾನಿಗಳನ್ನು ‘ನಂಬುವವರು’ ಮತ್ತು ‘ನಂಬದಿರುವವರು’ ಎಂದು ಎರಡು ಗುಂಪುಗಳಾಗಿ ಒಡೆಯಿತು. ಅಮೆರಿಕ ಸರ್ಕಾರ ಈ ವಿವಾದವನ್ನು ಬಗೆಹರಿಸಲು ಮಧ್ಯೆ ಪ್ರವೇಶಿಸಬೇಕಾಯಿತು. ಅಮೆರಿಕದ ಡಿಪಾರ್ಟ್‌ಮೆಂಟ್ ಆಫ್ ಎನರ್ಜಿ (ಡಿಓಇ) ಪ್ರಸಿದ್ಧ ವಿಜ್ಞಾನಿಗಳ ಒಂದು ಸಮಿತಿ ರಚಿಸಿತು. ಆಗ್ಗೆ ಲಭ್ಯವಿದ್ದ ಎಲ್ಲ ಸಾಕ್ಷ್ಯಾಧಾರಗಳನ್ನು ಪರಿಶೀಲಿಸಿದ ಸಮಿತಿ, ರಸಾಯನಶಾಸ್ತ್ರಜ್ಞರ ಕ್ಲೈಮನ್ನು ಬೆಂಬಲಿಸುವ ಸಾಕ್ಷ್ಯಾಧಾರಗಳು ಯಾವುವೂ ಇಲ್ಲ ಎಂದು ವರದಿ ಮಾಡಿತು.
ಇಷ್ಟಾಗಿ, ತಮ್ಮದೇ ಪ್ರಯೋಗ ಫಲಿತಾಂಶಗಳ ಮೂಲಕ ಶೀತಲ ಸಮ್ಮಿಳನದ ಸಾಧ್ಯತೆಯಲ್ಲಿ ನಂಬಿಕೆ ಬೆಳೆಸಿಕೊಂಡಿದ್ದ ಕೆಲವೇ ಮಂದಿ ವಿಜ್ಞಾನಿಗಳು ಅಧಿಕಾರಶಾಹಿ ತೀರ್ಮಾನಕ್ಕೆ ವಿರುದ್ಧವಾಗಿ ತಮ್ಮ ಸಂಶೋಧನೆಗಳನ್ನು ಮುಂದುವರಿಸಿ ಈ ಕ್ಷೇತ್ರವನ್ನು ಜೀವಂತವಾಗಿಟ್ಟರು. ಈವರೆಗೆ ಶೀತಲ ಸಮ್ಮಿಳನ ಕುರಿತು ಏಳು ಅಂತಾರಾಷ್ಟ್ರೀಯ ಸಮ್ಮೇಳನಗಳು ನಡೆದಿವೆ. ವಿವಾದದ ಎರಡೂ ಮುಖಗಳನ್ನು ಪರಿಚಯಿಸುವ ಕನಿಷ್ಠ ಹತ್ತು ಪುಸ್ತಕಗಳು ಪ್ರಕಟವಾಗಿವೆ. ಈ ಕ್ಷೇತ್ರದ ಬೆಳವಣಿಗೆಗೆ ಸಂಬಂಧಿಸಿದ ವಿಚಾರಗಳನ್ನು ಪ್ರಸಾರಮಾಡಲೆಂದೇ ಮೀಸಲಾದ ನಾಲ್ಕು ನಿಯತಕಾಲಿಕೆಗಳಿವೆ. ಇವುಗಳಲ್ಲಿ ಡಾ|| ಯೂಜಿನ್ ಮಲ್ಲೊ ಸಂಪಾದಿಸಿ ಪ್ರಕಟಿಸುತ್ತಿರುವ ‘ಇನ್‌ಫೈನೈಟ್ ಎನರ್ಜಿ’ ಅತಿ ಹೆಚ್ಚು ಪ್ರಸಾರ ಹೊಂದಿದೆ.
ಪ್ರೊ | ಪೀಟರ್ ಹೆಗಲ್‌ಸ್ಟೀನ್ ಎಂಐಟಿಯಲ್ಲಿ ಸೈದ್ಧಾಂತಿಕ ಭೌತವಿಜ್ಞಾನಿಯಾಗಿದ್ದರು. ಅವರು ಸಾಮಾನ್ಯ ಉಷ್ಣತೆಯಲ್ಲಿ ಬೈಜಿಕ ಕ್ರಿಯೆ ಘಟಿಸುವುದನ್ನು ಕುರಿತು ಸಂಭಾವ್ಯ ವಿವರಣೆಯನ್ನು ಪ್ರಕಟಿಸಲು ಪ್ರಾರಂಭಿಸಿದರು. ಕೂಡಲೇ ಎಂಐಟಿಯಿಂದ ಬೆದರಿಕೆ ಬಂದಿತು: ಶೀತಲ ಸಮ್ಮಿಳನದಲ್ಲಿ ಸಂಶೋಧನೆಯನ್ನು ಮುಂದುವರಿಸಿದ್ದೇ ಆದರೆ ನಿಮ್ಮ ಸೇವೆಯನ್ನು ಮೊಟಕುಗೊಳಿಸಲಾಗುವುದು.
ಈ ಮಧ್ಯೆ, ಅಮೆರಿಕದ ಡಾ| ರಾನ್‌ಡೆಲ್ ಮಿಲ್ ಈವರೆಗೆ ಗೊತ್ತಿರದ ಹೊಸ ಪ್ರಕ್ರಿಯೆಯೊಂದನ್ನು ಕಂಡುಹಿಡಿದಿರುವುದಾಗಿ ವರದಿ ಮಾಡಿದ್ದಾರೆ. ‘ಬ್ಲಾಕ್‌ಲೈಟ್ ಪ್ರೋಸೆಸ್’ ಎಂಬ ಹೆಸರಿನಲ್ಲಿ ಪೇಟೆಂಟನ್ನು ಪಡೆದಿರುವ ಅವರು ಈ ಹೊಸ ಪ್ರಕ್ರಿಯೆಯನ್ನು ಆಧರಿಸಿ ಕೇವಲ ವಿದ್ಯುತ್ ಉತ್ಪಾದನೆಯನ್ನಷ್ಟೇ ಅಲ್ಲದೆ ಅಧಿಕ ದಕ್ಷತೆಯುಳ್ಳ ಆಟೋಮೊಬೈಲ್ ಬ್ಯಾಟರಿಗಳನ್ನು ತಯಾರಿಸುವ ಗುರಿಯನ್ನು ಹೊಂದಿದ್ದಾರೆ. ಇದಕ್ಕೆ ಅವರು ಈಗಾಗಲೇ ಒಂದು ಕಂಪನಿಯನ್ನು ಸ್ಥಾಪಿಸಿ ನ್ಯೂಜೆರ್ಸಿಯ ಬಳಿ ೧೧ ಎಕರೆಯಷ್ಟು ವಿಶಾಲವಾದ ಕ್ಯಾಂಪಸ್ಸನ್ನು ಸಜ್ಜುಗೊಳಿಸಿದ್ದಾರೆ. ಮಿಲ್‌ರ ಪ್ರಕಾರ ಅವರ ಪ್ರಕ್ರಿಯೆಯಲ್ಲಿ ಒಂದು ಲೀಟರ್ ಗ್ಯಾಸೊಲಿನ್ ಉತ್ಪಾದಿಸುವುದಕ್ಕಿಂತ ಒಂದು ನೂರು ಪಟ್ಟು ಹೆಚ್ಚು ಶಕ್ತಿಯನ್ನು ಒಂದು ಲೀಟರ್ ನೀರಿನಿಂದ ಉತ್ಪಾದಿಸಬಹುದು!
ಶೀತಲ ಸಮ್ಮಿಳನದ ಯಶಸ್ಸು ಮನುಕುಲದ ಸೇವೆಗೆ ಸಜ್ಜಾಗುವುದು ಯಾವಾಗ? ಯಾರೂ ಖಚಿತವಾಗಿ ಹೇಳುವ ಸ್ಥಿತಿಯಲ್ಲಿಲ್ಲ. ಆರ್ಥರ್ ಸಿ. ಕ್ಲರ್ಕ್ ಕೂಡ ಶೀತಲ ಸಮ್ಮಿಳನ ‘ಸಹಸ್ರಮಾನ’ ದಲ್ಲಿ ಯಾವಾಗಲಾದರೂ ಆಗಬಹುದು ಎಂದಿದ್ದಾರೆ. ಸಹಸ್ರಮಾನ ಬಹುದೀರ್ಘ ಕಾಲ…ಅಲ್ಲಿಯವರೆಗೆ ಪಳೆಯುಳಿಕೆ ಇಂಧನಗಳು ಕಾಯುವುದಿಲ್ಲ. ಇಲ್ಲಿಯೇ ವಿಜ್ಞಾನ ಶೋಧದ ‘ಅನಿಶ್ಚಿತತೆ’ ಪ್ರಾಮುಖ್ಯವನ್ನು ಪಡೆಯುತ್ತದೆ; ಮತ್ತು, ಇದು ವಿಜ್ಞಾನದ ಮಿತಿ ಮತ್ತು ದೌರ್ಬಲ್ಯವಾಗಿಯೂ ಕಾಣಿಸಿಕೊಂಡು ವಿಜ್ಞಾನ ತಾನು ಹುಟ್ಟು ಹಾಕಿದ ಎಲ್ಲ ಸಮಸ್ಯೆಗಳಿಗೂ ಪರಿಹಾರ ಕಂಡುಹಿಡಿಯುವ ಶಕ್ತಿ ಪಡೆದಿದೆ ಎಂಬ ಅಹಂಕಾರವನ್ನು ಕಿವುಚಿ ಹಾಕುತ್ತದೆ. ವಿಜ್ಞಾನ ಸರ್ವಶಕ್ತ ಅಲ್ಲ… ಆದ್ದರಿಂದ, ಈ ಜಗತ್ತನ್ನು ಒಂದಿಷ್ಟು ಸಹ್ಯಗೊಳಿಸಲು ಮತ್ತು ಒಂದಿಷ್ಟು ಹೆಚ್ಚು ಕಾಲ ನಡೆಸಿಕೊಂಡು ಹೋಗಲು ಸಧದ ಸಾಂಪ್ರದಾಯಿಕ ಶಕ್ತಿಮೂಲಗಳ ಬಳಕೆಯಲ್ಲಿ ನಾವು ಸಂಯಮ ತೋರಬೇಕಾದ್ದು ಅತ್ಯಂತ ಆವಶ್ಯಕ.
ಭೂಮಾಲಿನ್ಯ: ಮನುಕುಲಕ್ಕೆ ಎಚ್ಚರಿಕೆ ಗಂಟೆ
	ಈ ಭೂಮಿ ವಾಸಯೋಗ್ಯವಾಗಿರುವುದರಿಂದ ಇಲ್ಲಿ ಜೀವಿಗಳಿವೆಯೋ ಅಥವಾ ಇಲ್ಲಿ ಜೀವಿಗಳಿರುವುದರಿಂದ ಅದು ವಾಸಯೋಗ್ಯವಾಗಿದೆಯೋ?


ಭೂಮಿಯ ಮೇಲಿನ ಜೀವ (Life)ವನ್ನು ಕುರಿತ ಅನೇಕ ಪ್ರಶ್ನೆಗಳಿಗೆ, ಮಂಗಳ ಮತ್ತು ಶುಕ್ರ ಗ್ರಹಗಳಲ್ಲಿ ಇದ್ದಿರಬಹುದಾದ ಜೀವಕ್ಕಾಗಿ ನಡೆಸಿದ ಹುಡುಕಾಟ ಉತ್ತರ ನೀಡಿದೆ. ಯಾವುದೇ ಗ್ರಹದಲ್ಲಿ ಜೀವಿಗಳ ಇರುವಿಕೆಯನ್ನು ಖಚಿತಪಡಿಸಿಕೊಳ್ಳಲು ಅಲ್ಲಿನ ವಾತವರಣದಲ್ಲಿರುವ ಅನಿಲ ಘಟಕಗಳ ವಿಶ್ಲೇಷಣೆಯೇ ನಂಬಲರ್ಹವಾದ ಆಧಾರ. ಏಕೆಂದರೆ, ಯಾವುದೇ ಜೀವಿ ತಾನು ಬದುಕುಳಿಯಲು ಅಲ್ಲಿನ ವಾತವರಣವನ್ನು ಬಳಸಿಕೊಳ್ಳಲೇಬೇಕು. ಹೀಗೆ ಬಳಸಿಕೊಂಡಾಗ ಅದು ಅಲ್ಲಿನ ವಾತಾವರಾಣವನ್ನು ಗಮನಾರ್ಹವಾಗಿ ಬದಲಿಸುತ್ತದೆ. ಅಂದರೆ, ಒಂದು ಜೀವಂತ ಗ್ರ್ರಹದ ವಾತಾವರಣಕ್ಕೂ ನಿರ್ಜೀವ ಗ್ರಹದ ವಾತಾವರಣಕ್ಕೂ ಅಗಾಧ ವ್ಯತ್ಯಾಸವಿರುತ್ತದೆ.
ಅಸಾಧಾರಣ ವಾತಾವರಣ
ಹೋಲಿಕೆಯಲ್ಲಿ ಭೂಮಿ ಅಸಾಧಾರಣ ವಾತಾವರಣವನ್ನು ಹೊಂದಿದೆ. ಮಂಗಳ ಗ್ರಹದಲ್ಲಿ ಶೇ. ೯೫ ರಷ್ಟು ಕಾರ್ಬನ್ ಡೈಆಕ್ಸೈಡ್ ಇದೆ. ಶುಕ್ರ ಗ್ರ್ರಹದಲ್ಲಿ ಶೇ. ೯೬.೫ ರಷ್ಟಿದೆ. ಆದರೆ ಭೂಮಿಯ ಮೇಲೆ ಇದರ ಪ್ರಮಾಣ ಕೇವಲ ಶೇ.೦.೦೩. ಇದೇ ತರದ ತೀವ್ರ ವ್ಯತ್ಯಾಸ ಭೂಮಿಯ ವಾತಾವರಣದಲ್ಲಿರುವ ಸಾರಜನಕ ಮತ್ತು ಆಮ್ಲಜನಕದ ಪ್ರಮಾಣದಲ್ಲಿ ಇದೆ.
ಮಂಗಳನಲ್ಲಿ ಶೇ. ೨.೭,  ಶುಕ್ರನಲ್ಲಿ ಶೇ. ೩.೫ ರಷ್ಟು ಸಾರಜನಕವಿದೆ. ಅದೇ ಭೂಮಿಯಲ್ಲಿ ಶೇ. ೭೯ ರಷ್ಟು ಇದೆ. ಮಂಗಳನಲ್ಲಿ ಸೇ. ೦.೧೩ರಷ್ಟು ಆಮ್ಲಜನಕ ಇದ್ದರೆ ಶುಕ್ರನಲ್ಲಿ ಅದು ತುಸುವೇ ಇದೆಯಷ್ಟೆ. ಭೂಮಿಯಲ್ಲಿ ಆಮ್ಲಜನಕದ ಪ್ರಮಾಣ ಶೇ. ೨೧ರಷ್ಟಿದೆ. ಅಷ್ಟೇ ಆಶ್ಚರ್ಯಕರವಾದದ್ದು, ಭೂಮಿಯಲ್ಲಿ ತುಸುವೇ ಮಿಥೇನ್ ಇದೆ.  ಉಳಿದೆರಡರಲ್ಲಿ ಇಲ್ಲವೇ ಇಲ್ಲ.
ಮಿಥೇನ್ ಸೂರ್ಯ ರಶ್ಮಿಯಲ್ಲಿ ಆಮ್ಲಜನಕದೊಡನೆ ವರ್ತಿಸಿ ಕಾರ್ಬನ್ ಡೈಆಕ್ಸೈಡ್ ಮತ್ತು ನೀರಿನ ಬಾಷ್ಪವನ್ನು ಉತ್ಪಾದಿಸುತ್ತದೆ. ಈ ಕ್ರಿಯೆ ನಿರಂತರವಾಗಿ ನಡೆಯಲು ಪ್ರತಿವರ್ಷ ಸುಮಾರು ೫೦೦ ದಶಲಕ್ಷ ಟನ್ ಮಿಥೇನ್ ಮತ್ತು ಆಮ್ಲಜನಕ ವಾತಾವರಣಕ್ಕೆ ಮರುಪೂರೈಕೆಯಾಗಬೇಕು. ಇಲ್ಲವಾದರೆ ಅಲ್ಪಕಾಲದಲ್ಲಿಯೇ ವಾತಾವರಣದಲ್ಲಿ ಮಿಥೇನ್ ಮತ್ತು ಆಮ್ಲಜನಕ ಖಾಲಿಯಾಗಿ ಕಾರ್ಬನ್ ಡೈಆಕ್ಸೈಡ್‌ನ ಪ್ರಮಾಣ ಅಧಿಕವಾಗಿ ಬಿಡುತ್ತದೆ. ಈ ಸ್ಥಿತಿ ಭೂ ಗ್ರ್ರಹವನ್ನು ಮಂಗಳ ಮತ್ತು ಶುಕ್ರ ಗ್ರ್ರಹದಂತೆ ನಿರ್ಜೀವಗೊಳಿಸುತ್ತಿತ್ತು.
ಭೂಮಿಯಲ್ಲಿ ಮಿಥೇನ್ ಮತ್ತು ಆಮ್ಲಜನಕ ಎರಡನ್ನೂ ಮರುಪೂರೈಕೆ ಮಾಡುವ ವ್ಯವಸ್ಥೆ ಇದೆ.  ಇವೆರಡೂ ಕ್ರಮವಾಗಿ ಜೀವಿಗಳ ಉಪಾವಚಯ ಮತ್ತು ದ್ಯುತಿಸಂಶ್ಲೇಷಣ ಕ್ರಿಯೆಯ ಉತ್ಪನ್ನಗಳಾಗಿವೆ.
ಭೂಮಿಯ ಮೇಲೆ ಜೀವ ಉಳಿಯಲು ಕೇವಲ ಸರಿಯಾದ ರಾಸಾಯನಿಕಗಳ ಮಿಶ್ರಣವಿದ್ದರಷ್ಟೆ ಸಾಲದು. ಸರಿಯಾದ ತಾಪಮಾನ ಕೂಡ ಇರಬೇಕು.
ನಿರ್ಜೀವ ಶುಕ್ರ ಮತ್ತು ಮಂಗಳ ಗ್ರ್ರಹಗಳ ಮೇಲ್ಮೈ ತಾಪಮಾನ ಕ್ರಮವಾಗಿ ೪೫೯ ಡಿಗ್ರಿ ಸೆಲ್ಸಿಯಸ್ ಮತ್ತು – ೫೩ ಡಿಗ್ರಿ ಸೆಲ್ಸಿಯಸ್ ಇದೆ. ಭೂಮಿ ನಿರ್ಜೀವವಾಗಿದಿದ್ದರೆ ಅದರ ಮೇಲೆ ತಾಪಮಾನ ೨೪೦ ಮತ್ತು ೩೪೦ ಡಿಗ್ರಿ ಸೆಲ್ಸಿಯಸ್ ನಡುವೆ ಇರುತ್ತಿತ್ತು. ಈ ತಾಪಮಾನ ನಮಗೆ ತಿಳಿದಿರುವಂತೆ ಯಾವ ಜೀವಿಯನ್ನೂ ಉಳಿಯಗೊಡುತ್ತಿರಲಿಲ್ಲ. ಜೀವಿಗಳಿರುವ ನಮ್ಮ ಸಮಕಾಲೀನ ಭೂಮಿಯ ತಾಪಮಾನ ಸರಾಸರಿ ೧೩ ಡಿಗ್ರಿ ಸೆಲ್ಸಿಯಸ್ ಇದೆ. ಅಂದರೆ, ಭೂತಾಪ ನಿಯಂತ್ರಣದಲ್ಲಿ ಜೀವಿಗಳು ಬಹು ಮುಖ್ಯ ಪಾತ್ರವನ್ನು ವಹಿಸುತ್ತಿರಬೇಕು.
ಸುಮಾರು ೩೮೦೦ ದಶಲಕ್ಷ ವರ್ಷಗಳ ಹಿಂದೆ, ಭೂಮಿಯ ಮೇಲೆ ಜೀವ ಉಗಮವಾದ ಹೊತ್ತಲ್ಲಿ, ಸೂರ್ಯ ಈಗಿರುವುದಕ್ಕಿಂತ ಶೇ. ೨೫ ರಷ್ಟು ತಣ್ಣಗಿದ್ದ. ಆಗಲೂ ಭೂಮಿಯ ಮೇಲ್ಮೈ ತಾಪಮಾನ ಸುಮಾರು ೨೩ ಡಿಗ್ರಿ ಸೆಲ್ಸಿಯಸ್ ಇದ್ದಿರಬೇಕೆಂದು ಅಂದಾಜುಗಳು ಸೂಚಿಸುತ್ತವೆ. ಇದು ಈಗಿರುವದಕ್ಕಿಂತ ಅಷ್ಟೇನು ಭಿನ್ನವಿಲ್ಲ. ಇದು ಸಾಧ್ಯವಾದದ್ದು ಹೇಗೆ?
ಕಾರ್ಬನ್ ಡೈಆಕ್ಸೈಡ್ ಒಂದು ಪರಿಣಾಮಕಾರಿ ‘ಹಸಿರು ಮನೆ’ ಅನಿಲ. ಇದು ಸೂರ್ಯ ಪ್ರಕಾಶವನ್ನು ಇಡಿಯಾಗಿ ಒಳಬಿಡುತ್ತದೆ. ಕಡಿಮೆ ಶಕ್ತಿಯ ಶಾಖವಿಕಿರಣವನ್ನು ಹಿಡಿದಿಟ್ಟುಕೊಂಡು ಉಳಿದವನ್ನು ವಾತವರಣಕ್ಕೆ ಹಿಂದಿರುಗಿಸುತ್ತದೆ. ಹೀಗೆ ಹಿಡಿದಿಟ್ಟುಕೊಂಡ ಶಾಖವೇ ಭೂಮಿಯ ತಾಪಮಾನವನ್ನು ನಿರ್ಧರಿಸುತ್ತದೆ. ಸೂರ್ಯ ಶೇ. ೨೫ ರಷ್ಟು ತಣ್ಣಗಿದ್ದಾಗಲು ಭೂತಾಪ ಸುಮಾರು ೨೩ ಡಿಗ್ರಿ ಸೆಲ್ಸಿಯಸ್ ಇತ್ತು ಎಂದರೆ ಆಗ ಭೂ ವಾತಾವರಣದಲ್ಲಿ ಕಾರ್ಬನ್ ಡೈಆಕ್ಸೈಡ್‌ನ ಪ್ರಮಾಣ ಈಗಿರುವುದಕ್ಕಿಂತ ಸುಮಾರು ೧೦೦೦ ಪಟ್ಟು ಹೆಚ್ಚಾಗಿದ್ದಿರಬೇಕು.
ಮುಂದೆ ಸೂರ್ಯನ ಬಿಸಿ ಹೆಚ್ಚಿದಂತೆ, ಜೀವಿಗಳಿಗೆ ಸಮ್ಮತವಾದ ಉಷ್ಣತೆಯನ್ನು ಕಾಯ್ದುಕೊಳ್ಳಲು, ಆಗಿದ್ದ ಕಾರ್ಬನ್ ಡೈಆಕ್ಸೈಡ್‌ನ ಪ್ರಮಾಣ ಮತ್ತು ಅದರ ಹೊದಿಕೆಯ ದಪ್ಪ ಕಡಿಮೆಯಾಗುವುದೊಂದೇ ದಾರಿಯಾಗಿತ್ತು. ಇಲ್ಲವಾದರೆ ಅಷ್ಟು ದಪ್ಪದ ಹಸಿರುಮನೆ ಅನಿಲ ಹೊದಿಕೆಯು ಹಿಡಿದಿಟ್ಟುಕೊಂಡ ಶಾಖವು ಭೂಮಿಯನ್ನು ಕೆಂಡದುಂಡೆ ಮಾಡಿಬಿಡುತ್ತಿತ್ತು.
ಆದರೆ ಹಾಗಾಗಲಿಲ್ಲ! ಸೂರ್ಯನ ಬಿಸಿಗೆ ಅನುಗುಣವಾಗಿ ಹೊದಿಕೆ ತೆಳುವಾಗುತ್ತ್ತಾ ಹೋಯಿತು. ಈ ಕೆಲಸವನ್ನು ಮಾಡಿದ್ದು ಕೆಲವೊಂದು ಭೂ ಜೀವಿಗಳು. ಅವುಗಳು ಹೊದಿಕೆಯಿಂದ ಕಾರ್ಬನ್ ಡೈಆಕ್ಸೈಡನ್ನು ಪಡೆದು, ಅದನ್ನು ಸುಣ್ಣದಕಲ್ಲಿನ ರೂಪಕ್ಕೆ ಪರಿವರ್ತಿಸಿ, ಸಾಗರಗಳಲ್ಲಿ ಗುಡ್ಡೆ ಹಾಕಿದವು. ಈ ಪ್ರಕ್ರಿಯೆ ಆಗ ಅಸ್ತಿತ್ವದಲ್ಲಿದ್ದ ಭೂಜೀವಿಗಳ ಜೀವರಸಾಯನಿಕ ಜಗತ್ತಿನಲ್ಲಿ ನಡೆದ ಅಸಾಧಾರಣ ಕ್ರಾಂತಿಯ ಒಂದು ಭಾಗವಾಗಿತ್ತು.
ಕಾರ್ಬನ್ ಡೈಆಕ್ಸೈಡ್‌ನ ಬಳಕೆ ಕೇವಲ ಒಮ್ಮುಖ ಕ್ರಿಯೆಯಾಗಿದಿದ್ದರೆ ಈ ಗ್ರ್ರಹವನ್ನು ಬೆಚ್ಚಗಿಡಲು ಅವಶ್ಯಕವಾಗಿದ್ದ ಹೊದಿಕೆ ಕೆಲವೇ ದಶಲಕ್ಷ ವರ್ಷಗಳಲ್ಲಿ ಸಂಪೂರ್ಣವಾಗಿ ಕರಗಿಹೋಗುತ್ತಿತ್ತು. ಆಗ ಭೂಮಿ ವಾಸಯೋಗ್ಯವಲ್ಲದ ಕಡುಶೀತಲ ಕೂಪವಾಗುತ್ತಿತ್ತು. ಈ ಆಪತ್ತಿನಿಂದ ಭೂಮಿಯನ್ನು ರಕ್ಷಿಸಿದ್ದು ಜೀವ ಜಗತ್ತು.
ಜೀವಿಗಳ ಉಳಿವಿಗೆ ರಾಜಿ ಸೂತ
ಜೀವಿಗಳ ಉಳಿವಿಗೆ ಅಗತ್ಯವಾಗಿದ್ದ ಆಮ್ಲಜನಕ ಮತ್ತು ಕಾರ್ಬನ್ ಡೈಆಕ್ಸೈಡ್‌ನ ಸರಿ ಮಿಶ್ರಣ ವಾತಾವರಣದಲ್ಲಿ ಇರುವಂತೆ ನೋಡಿಕೊಳ್ಳುವ ವ್ಯವಸ್ಥೆಯನ್ನು ಜೀವಿಗಳು ಮಾಡಿಕೊಂಡಿದ್ದವು. ಈ ಎಲ್ಲದರ ಕೇಂದ್ರದಲ್ಲಿ ದ್ಯುತಿಸಂಶ್ಲೇಷಣ ಕ್ರಿಯೆ ಇತ್ತು. ಅದು ಕಾರ್ಬನ್ ಡೈಆಕ್ಸೈಡನ್ನು ಉಪಯೋಗಿಸಿಕೊಂಡು ಆಮ್ಲಜನಕವನ್ನು ಉತ್ಪಾದಿಸುತ್ತಿತ್ತು. ನೀಲಿ ಹಸಿರು ಪಾಚಿಯಂಥ ಸಯನೊ ಬ್ಯಾಕ್ಟೀರಯಾಗಳು ದ್ಯುತಿಸಂಶ್ಲೇಷಣ ಕ್ರಿಯೆ ನಡೆಸುವುದನ್ನು ಕಂಡುಕೊಂಡಿದ್ದಂತೆ ಇತರೆ ಬ್ಯಾಕ್ಟೀರಿಯಾಗಳು ದ್ಯುತಿಸಂಶ್ಲೇಷಕಗಳ ತಾಜ್ಯವಸ್ತುಗಳು ಮತ್ತು ಸತ್ತ ದೇಹಗಳನ್ನು ತಿಂದು ವಿಘಟಿಸುವ ವಿಧಾನಗಳನ್ನು ಕಂಡುಕೊಂಡಿದ್ದವು. ಮುಕ್ತ ಆಮ್ಲಜನಕವಿಲ್ಲದ ಪ್ರಪಂಚದಲ್ಲಿ ಈ ವಿಘಟಕಗಳು ಮಿಥೇನ್ ಮತ್ತು ಕಾರ್ಬನ್ ಡೈಆಕ್ಸೈಡನ್ನು ಉತ್ಪಾದಿಸುತ್ತಿದ್ದವು. ಹೀಗಾಗಿ ಇಂಗಾಲದ ಡೈಆಕ್ಸೈಡ್ ಮತ್ತು ಆಮ್ಲಜನಕದ ಬಳಕೆ ಮತ್ತು ಮರುಪೂರೈಕೆ ಸದಾ ನಡೆಯುತ್ತಿರುತ್ತದೆ. ಮತ್ತು ಇದು ಯಾವ ದರದಲ್ಲಿ ಆಗುತ್ತಿದೆ ಎಂದರೆ ಯಾವ ಕಾಲಕ್ಕೂ ಎರಡರ ಮಿಶ್ರಣ ಜೀವಿಗಳಿಗೆ ಪೂರಕವಾಗಿರುವಂತೆ ಇರುತ್ತದೆ. ಎರಡರ ನಡುವೆ ಒಂದು ರೀತಿಯ ಕ್ರಿಯಾಶೀಲ ಸಮತೋಲ ಸದಾ ಇರುತ್ತದೆ. ಹೀಗಾಗಿಯೆ ಕಳೆದ ೭೦೦ ದಶಲಕ್ಷ ವರ್ಷಗಳಿಂದ ಆಮ್ಲಜನಕದ ಮಟ್ಟ ವಾತಾವರಣದಲ್ಲಿ ಶೇ. ೨೧ ರಲ್ಲಿ ಸ್ಥಿರವಾಗಿದೆ. ಇದು ಸ್ವಲ್ಪ ಹೆಚ್ಚಾಗಿದ್ದರೂ, ಉದಾ: ಶೇ. ೨೫ರಷ್ಟಿದ್ದಿದ್ದರೂ, ಸತತ ಅಗ್ನಿ ಕೆರೆಳಿಕೆಯುಂಟಾಗಿ, ತೇವಾಂಶದಿಂದ ಕೂಡಿದ ಉಷ್ಣವಲಯದ ಕಾಡುಗಳು ದಹಿಸಿಹೋಗುತ್ತಿದ್ದವು. ತೃಪ್ತಿಕರವಾದ ರಾಜಿ ಸೂತ್ರವನ್ನಿಲ್ಲಿ ಕಾಣಬಹುದು.
ಸಮುದ್ರ ಆಲ್ಗೀಗಳು ಸಮುದ್ರದಲ್ಲಿ ಸಮೃದ್ಧವಾಗಿರುವ ಗಂಧಕವನ್ನು ಹೀರಿಕೊಂಡು ಒಂದು ವಿಶಿಷ್ಟ ಪದಾರ್ಥವನ್ನು (ಡೈಮಿಥೈಲ್ ಸಲ್ಪೋನಿಯ ಪೋಷಿಯೋನೆಟ್) ತಯಾರಿಸುತವೆ. ಈ ಪದಾರ್ಥ ಆವಿಶೀಲವಲ್ಲದ ಒಂದು ತಟಸ್ಥ ದ್ರವ. ಆಲ್ಗೀಗಳ ಕೋಶದೊಳಗಿರುವ ಈ ಪದಾರ್ಥ ಅವುಗಳ ಒಡಲೊಳಗಿನ ಅಭಿಸರಣ ಒತ್ತಡದ ನಿಯಂತ್ರಣಕ್ಕೆ ಮತ್ತು ಅವು ಒಣಗದಂತೆ ಬಾಳಲು ತೀರ ಅಗತ್ಯ. ಆಲ್ಗೀ ಸತ್ತ ನಂತರ ಈ ದ್ರವ್ಯ ಡೈಮಿಥೈಲ್ ಸಲ್ಪೇಡ್ ಆಗಿ ವಿಭಜನೆಗೊಳ್ಳುತ್ತದೆ. ಡೈಮಿಥೈಲ್ ಸಲ್ಫೇಡ್ ತುಂಬ ಆವಿಶೀಲವಾದದ್ದು. ಉತ್ಪತ್ತಿಯಾದ ಕೆಲವೇ ಕ್ಷಣಗಳಲ್ಲಿ ಅನಿಲ ರೂಪವನ್ನು ಧರಿಸಿ ವಾತವರಣವನ್ನು ಸೇರಿಬಿಡುತ್ತದೆ. ತೀರದ ಮೇಲಿನ ಮಂದಮಾರುತ ಇದನ್ನು ಹೊತ್ತು ದಡಕ್ಕೆ ತರುತ್ತದೆ. ಈ ಮಧ್ಯೆ, ಅನಿಲವು ಪ್ರಯಾಣಿಸಿದಂತೆ ಆಮ್ಲಜನಕದೊಡನೆ ಸಂಯೋಗಗೊಂಡು ಗಂಧಕದ ಆಕ್ಸೈಡ್ ಆಗಿ ಪರಿವರ್ತನೆಗೊಳ್ಳುತ್ತದೆ. ಗಂಧಕದ ಆಕ್ಸೈಡ್ ಮಳೆಯ ಮೂಲಕ ನೆಲವನ್ನು ಸೇರುತ್ತದೆ.
ಈ ಪ್ರಕ್ರಿಯೆಯು ಬಹು ಮುಖ್ಯವಾಗಿ ಗೈಯನ್ ಚಟುವಟಿಕೆ. ಭೂಮಿಯ ಮೇಲಿನ ಗಂಧಕ ನೆಲಜೀವಿಗಳ ಬೆಳವಣಿಗೆಯನ್ನು ಪ್ರೋತ್ಸಾಹಿಸುತ್ತದೆ. ಇದಕ್ಕೆ ಬದಲಾಗಿ ಭೂ ಜೀವಿಗಳು ಸಮುದ್ರಕ್ಕೆ ಹರಿಯುವ ಪೋಷಾಕಾಂಶಗಳ ವರ್ಧನೆ ಮಾಡುತ್ತದೆ. ಹೀಗೆ ಗಂಧಕ ವಿನಿಮಯದಲ್ಲಿ ಭೂಜೀವಿಗಳು ಮತ್ತು ಸಮುದ್ರ ಜೀವಿಗಳ ನಡುವೆ ಅನುಕೂಲಕರ ಹೊಂದಾಣಿಕೆ ಇದೆ.
ನಮ್ಮ ಅಂಗಾಂಶಗಳಲ್ಲಿರುವ ದ್ರಾವಣಕ್ಕೆ ಹೋಲಿಸಿದರೆ ಈಗಿನ ಸಮುದ್ರದ ನೀರು ಸುಮಾರು ನಾಲ್ಕು ಪಟ್ಟು ಹೆಚ್ಚು ಲವಣಾಂಶವನ್ನು ಹೊಂದಿದೆ. ಅಲ್ಲದೆ, ಈ ಲವಣಾಂಶ ಮಟ್ಟವು ಬಹಳಷ್ಟು ಸಹಜ ಜೀವಕೋಶಗಳು ಉಳಿಯಲು ಸಾಧ್ಯವಿರುವ ಮಿತಿಗೆ ಹತ್ತಿರವಾಗಿದೆ. ಏಕೆ ಸಮುದ್ರವು ಈಗಿರುವುದಕ್ಕಿಂತ ಅನೇಕ ಪಟ್ಟು ಹೆಚ್ಚು ಉಪ್ಪಾಗಿಲ್ಲ?
ಅದಕ್ಕೆ ಕಾರಣ ಮ್ಯಾಟ್ ಸಮುದಾಯಕ್ಕೆ ಸೇರಿದ ಬಾಕ್ಟೀರಿಯಾಗಳು ಎಂದು ತಿಳಿದು ಬಂದಿದೆ. ಅವು ಹರಳು ರೂಪದ ಉಪ್ಪಿಗೆ ಒಂದು ರೀತಿಯ ವಾರ್ನಿಶ್‌ನ ಲೇಪನ ಮಾಡಿ ಅದು ಮಳೆ ಮತ್ತು ಉಬ್ಬರವಿಳಿತಗಳ ಒಡೆತಕ್ಕೆ ಸಿಕ್ಕಿ ಕರಗುವುದನ್ನು ತಡೆಯುತ್ತದೆ. ಸಮುದ್ರ ನೀರಿನ ಲವಣಾಂಶ ಮಟ್ಟವನ್ನು ಜೀವಿಗಳ ಬದುಕಿಗೆ ಮಾರಕವಲ್ಲದ ಮಿತಿಯೊಳಗೆ ಇಡುತ್ತದೆ.
ಇದೇ ರೀತಿಯ ಅನೇಕ ಗೈಯನ್ ಚಟುವಟಿಕೆಗಳನ್ನು ಭೂ ವಾತಾವರಣಗಳಲ್ಲಿ ಕಾಣಬಹುದು.
ಮೇಲಿನೆಲ್ಲಾ ಅಂಶಗಳನ್ನು ಗಮನಿಸಿದರೆ ಜೀವರಾಶಿಯು ನಿಸ್ಸಂಶಯವಾಗಿ ವಾತಾವರಣವನ್ನು ತಮ್ಮ ಅನುಕೂಲಕ್ಕೆ ತಕ್ಕಂತೆ ಬಳಸಿಕೊಳ್ಳುವಲ್ಲಿ ಅಸಾಧರಣ ಸಮಯ ಸಾಧಕತನವನ್ನು ತೋರಿಸಿವೆ ಎಂಬುದು ವೇದ್ಯವಾಗುತ್ತದೆ. ಜೀವವು ತನ್ನೆಲ್ಲಾ ಸಮಗ್ರತೆಯಲ್ಲಿ ವಾತಾವರಣವನ್ನು ಪರಿವರ್ತಿಸುವುದರ ಮೂಲಕ ಅದರ ಮೇಲೆ ಮಹತ್ತರ ಪ್ರಭಾವವನ್ನು ಬೀರಿದೆ. ಆದ್ದರಿಂದ ಈಗ ನಾವು ಕಾಣುತ್ತಿರುವ ಭೂ ಗ್ರ್ರಹದ ಮೇಲೆ ಆಗಿರುವ ಎಲ್ಲಾ ವಿಕಾಸ ಮತ್ತು ಅಭಿವೃದ್ದಿ ಜೀವರಾಶಿಯ ಫಲವಾಗಿದೆ. ಜೀವವಿಲ್ಲದಿದ್ದರೆ ಭೂ ಗ್ರ್ರಹ ಈಗಿರುವಂತೆ ಬಹುವರ್ಣೀಯವಾಗಿರುತ್ತಿರಲಿಲ್ಲ.
ಗೈಯಾ ಹೈಪಾಥಿಸಿಸ್
ಸತ್ತ ಗ್ರ್ರಹ ಜೀವಂತ ಗ್ರ್ರಹಕ್ಕಿಂತ ಭಿನ್ನವಾಗಿರುವ ಗಣನೆಗಳನ್ನು ಆಧರಿಸಿ ೧೯೭೨ ರಲ್ಲಿ ಜೇಮ್ಸ್ ಲವ್‌ಲಾಕ್ ‘ಗೈಯಾ-ಹೈಪಾಥಿಸಿಸ್’ ಅನ್ನು ಪ್ರತಿಪಾಧಿಸಿದರು. ಗೈಯಾ – ಪ್ರಾಚೀನ ಗ್ರೀಕರು ಭೂ ದೇವಿಗೆ ಕೊಟ್ಟ ಹೆಸರು. ತಾತ್ವಿಕವಾಗಿ ಈ ಹೈಪಾಥಿಸಿಸ್ ಹೇಳುವುದೇನೆಂದರೆ – ಭೂಮಿಯ ಮೇಲೆ ಜೀವ ಪ್ರಾರಂಭವಾದಾಗಿನಿಂದ ಇಲ್ಲಿಯವರೆಗೆ ಅಖಂಡ ೩೫೦೦ ದಶಲಕ್ಷ ವರ್ಷಗಳವರೆಗೆ ಭೂಮಿಯು ಜೀವಿಗಳು ಬದುಕಲು ಹಿತಕರವಾದ ಗ್ರ್ರಹವಾಗಿ ಉಳಿದಿದೆ. ಜೀವಿಗಳು ಈ ಗ್ರ್ರಹವನ್ನು ಜೀವರಾಶಿಗಳ ಬದುಕಿಗೆ ಲಾಯಕ್ಕಾದ ಸ್ಥಿತಿಯಲ್ಲಿ ಇಟ್ಟಿವೆ. ನಾವು ಅತ್ಯುತ್ತಮ ಎನ್ನಬಹುದಾದ ಗ್ರ್ರಹದಲ್ಲಿ ಜೀವಿಸುತ್ತಿದ್ದೇವೆ. ಗೈಯಾ ಹೈಪಾಥಿಸಿಸ್ ಜೀವ ಪ್ರಭೇಧಗಳನ್ನು ಅವುಗಳ ಭೌತಿಕ ಮತ್ತು ರಾಸಾಯನಿಕ ವಾತಾವರಣದೊಂದಿಗೆ ನಿಕಟವಾಗಿ ಬೆಸೆದುಕೊಂಡಿರುವಂತೆ ನೋಡುತ್ತದೆ. ಈ ಬೆಸುಗೆ ಎಷ್ಟು ನಿಕಟವಾದದ್ದೆಂದರೆ ಅವೆಲ್ಲವು ಏಕತ್ರ ಭೇದಿಸಲಾಗದ ವಿಕಸನ ಪ್ರಕ್ರಿಯೆಯನ್ನು ಪ್ರತಿನಿಧಿಸುತ್ತವೆ.
ಪ್ರಸಿದ್ದ ಜೀವ ವಿeನಿ ಲಿನ್ನ್ ಮಾರ್ಗುಲೀಸ್ ಅವರ ಬೆಂಬಲದಿಂದಾಗಿ ಗೈಯಾ ಹೈಪಾಥಿಸಿಸ್ ಖಚಿತ ನೆಲೆಯನ್ನು ಪಡೆಯಿತು. ಆಕೆಯ ಪ್ರಧಾನ ಕೆಲಸ ಜೀವಿಗಳ ನಡುವಿನ ಸಹ ಜೀವನ ಮತ್ತು ಸಹಕಾರ ಯಾವಾಗಲೂ ತಮ್ಮ ಯಶಸ್ವಿ ಅಸ್ತಿತ್ವಕ್ಕೆ ಪೂರಕವಾಗಿತ್ತು ಮತ್ತು ವಿಕಸನಕ್ಕೆ ಚೋಧಕವಾಗಿತ್ತು ಎಂಬುದನ್ನು ತೋರಿಸಿದೆ.
ಜೀವರಾಶಿಯು ಸಮೃದ್ಧ ಮತ್ತು ಸಂಪದ್ಭ್ಬರಿತವಾಗಿರುವುದು ಕೇವಲ ಅದು ಅದೃಷ್ಟವಶಾತ್ ಸೂಕ್ತವಾದ ಗ್ರ್ರಹವನ್ನು ಕಂಡುಕೊಂಡಿದೆ ಎಂಬ ಕಾರಣಕ್ಕಾಗಿಯೆ ಅಲ್ಲಾ. ಬದಲಿಗೆ, ಜೀವಿಗಳಿಗೆ ಆಶ್ರಯ ನೀಡುವ ಸಾಮರ್ಥ್ಯವುಳ್ಳ ಗ್ರ್ರಹವನ್ನು ಸ್ಪಷ್ಟಿಸಲು ಜೀವರಾಶಿಯು ಭೂಮಿಯ ಸಂಪನ್ಮೂಲಗಳನ್ನು ಬಳಸಿಕೊಂಡಿದೆ ಎಂಬ ವಾದವು ಬಹಳಷ್ಟು ವಿeನಿಗಳಿಂದ ಕಟು ಟೀಕೆಗೆ ಒಳಗಾಗಿದೆ. ಗ್ರಹದ ಸ್ವನಿಯಂತ್ರಣಕ್ಕೆ ಜೀವಿಗಳು ಮುಂದಾಲೋಚನೆಯ ಸಾಮರ್ಥ್ಯವನ್ನು ಪ್ರದರ್ಶಿಸಬೇಕಾಗುತ್ತದೆ. ಇದು ಅಸಾಧ್ಯ ಎಂಬುದು ಅವರ ಟೀಕೆಗೆ ಕಾರಣ.
ಆದಾಗ್ಯೂ ಗೈಯಾ ಹೈಪಾಥಿಸಿಸ್ ಅರೆ ಬೆಂದ ಸಿದ್ಧಾಂತವಾಗಿ ಉಳಿಯುವ ಬದಲು ಉತ್ಕೃಷ್ಟವಾಗಿ ಪರೀಕ್ಷಿಸಬಹುದಾದದ್ದು ಎಂದು ಸಾಧಿವಾಗಿದೆ. ಯಾವುದೇ ದೂರಾಲೋಚನೆ ಅಥವಾ ಯೋಜನೆಗಳನ್ನು ರೂಪಿಸುವ ಸಾಮರ್ಥ್ಯವಿಲ್ಲದೆ ಸಜೀವಿಗಳು ಕೇವಲ ಮೇಲ್ಮೈ ಪ್ರತಿಫಲನ ಸಾಮರ್ಥ್ಯ ಮತ್ತು ಹಸಿರುಮನೆ ಅನಿಲ ಮಟ್ಟವನ್ನು ಬದಲಿಸುವ ಮೂಲಕ ಭೂ ಮೇಲ್ಮೈ ತಾಪವನ್ನು ನಿಯಂತ್ರಿಸಬಲ್ಲವು ಎಂಬುದನ್ನು ಜೇಮ್ಸ್ ಲವ್‌ಲಾಕ್ ಅನೇಕ ಮಾದರಿಗಳಿಂದ ಸ್ಥಾಪಿಸಿ ತೋರಿಸಿದ್ದಾರೆ.
ಗೈಯಾ ಹೈಪಾಥಿಸಿಸ್‌ನಲ್ಲಿ ಅಂತರ್ಗತವಾಗಿರುವ ಒಂದು ಭಾವನೆ ಇದೆ – ಸರಿ ಪ್ರಮಾಣದ ಅಗತ್ಯ ಪೋಷಕಾಂಶವನ್ನು ಇಡೀ ಜೀವ ವ್ಯವಸ್ಥೆ ಮೂಲಕ ಹರಿಸುವ ಕೆಲಸವನ್ನು ಸಜೀವಿಗಳ ಚಟುವಟಿಕೆ ನಿರ್ವಹಿಸುತ್ತಿದೆ. ಇಡೀ ಗೈಯಾ ವ್ಯವಸ್ಥೆ ಬಿಸಿ ರಕ್ತದ ಪ್ರಾಣಿಗಳ ಶರೀರ ರಚನೆಯೊಂದಿಗೆ ಅನೇಕ ಸಾಮ್ಯ ಲಕ್ಷಣಗಳನ್ನು ಹೊಂದಿದೆ. ವಾತವರಣವು ಇಡೀ ಜಗತ್ತಿನ ಶ್ವಾಸಕೋಶವಾಗಿ ವರ್ತಿಸುತ್ತದೆ. ಸಮುದ್ರಗಳು ಮತ್ತು ಸಾಗರಗಳನ್ನೊಳಗೊಂಡ ನೀರಿನ ವ್ಯವಸ್ಥೆ ಪರಿಚಲನ ವ್ಯವಸ್ಥೆಯಲ್ಲಿ ರಕ್ತದಂತೆ ಹರಿದಾಡುತ್ತದೆ. ಇಡೀ ವ್ಯವಸ್ಥೆಯ ಎಲ್ಲ ಸಜೀವಿ ಘಟಕಗಳು ಜೀವಕೋಶಗಳು ಮತ್ತು ಅಂಗಾಂಶಗಳಂತೆ ವರ್ತಿಸುತ್ತವೆ. ಈ ಎಲ್ಲವೂ ಅಪ್ರeಪೂರ್ವಕವಾಗಿ ಯಾವುದಾದರೊಂದು ಪಾತ್ರವನ್ನು ನಿಯಂತ್ರಣ ಪ್ರಕ್ರಿಯೆಯಲ್ಲಿ ವಹಿಸುತ್ತವೆ.
ಮನುಕುಲಕ್ಕೆ ಎಚ್ಚರಿಕೆ
ಇಷ್ಟಾಗಿ ಇಲ್ಲಿ ಒಂದು ಪ್ರಶ್ನೆ ಏಳುತ್ತದೆ. ಜೀವಿಗಳು ಕಾಣಿಸಿಕೊಂಡ ನಂತರ ಅವು ಭೂಗ್ರಹವನ್ನು ಜೀವಂತವಾಗಿ ಮುಂದುವರೆಸಿಕೊಂಡು ಹೋಗಲು ಕಾರಣವಾಗಿವೆ ಎಂಬುದನ್ನು ಒಪ್ಪಿಕೊಳ್ಳಬಹುದಾದರೂ ಭೂಮಿಯ ಮೇಲೆ ಮೊದಲ ಜೀವಿ ಕಾಣಿಸಿಕೊಳ್ಳಲು ಅದಕ್ಕೆ ತಕ್ಕುದಾದ ವಾತವರಣ ಇಲ್ಲಿ ಇದ್ದಿರಲೇಬೇಕಲ್ಲವೇ? ಅಂದರೆ ಭೂಮಿಯ ಮೇಲೆ ಜೀವಿಗಳಿಗೆ ವಾಸ ಯೋಗ್ಯವಾದ ವಾತಾವರಣವಿದ್ದುದ್ದರಿಂದಲೇ ಇಲ್ಲಿ ಜೀವಿಗಳಿವೆ ಎಂದು ಹೇಳಬೇಕಾಗುತ್ತದೆ. ಈ ಬಗ್ಗೆ ಲವ್‌ಲಾಕ್ ಏನೂ ಹೇಳುವುದಿಲ್ಲ. ಆದರೂ ಇಂದಿನ ಭೂಮಿ ಜೀವಂತವಾಗಿರಲು ಇಲ್ಲಿನ ಜೀವವೇ ಕಾರಣ ಎಂಬುದರಲ್ಲಿ ಸಂಶಯವಿಲ್ಲ. ಈವತ್ತಿನ ನಮಗೆ ಇದೇ ಮುಖ್ಯ.
ಇಡೀ ಭೂಮಿಯನ್ನು, ಅದರೆಲ್ಲ ಜೀವರಾಶಿಗಳೊಂದಿಗೆ, ಒಂದು ಏಕಜೀವಿಯನ್ನಾಗಿ ಕಾಣುವ ಗೈಯಾ ತಾನೂ ಜೀವಂತವಾಗಿರಲು ಅಗತ್ಯವಾದ ಸ್ವನಿಯಂತ್ರಣ ಮತ್ತು ಸ್ವಪರಿಷ್ಕರಣ ಸಾಮರ್ಥ್ಯವನ್ನು ಹೊಂದಿದೆ ಎಂದು ಪ್ರತಿಪಾದಿಸುವ ‘ಗೈಯಾ ಹೈಪಾಥಿಸಿಸ್’ ಮನುಕುಲಕ್ಕೆ ಒಂದು ಎಚ್ಚರಿಕೆ ಕೊಡುತ್ತದೆ. ಜೀವ ಪೂರಕವಾದ ಜೀವ ಮತ್ತು ಪರಿಸರದ ನಡುವಿನ ಸೂಕ್ಷ್ಮ ಅಂತರ್ ಸಂಭಂಧವನ್ನು ನಾವು ಯಾವುದೇ ಚಟುವಟಿಕೆಯಿಂದ ಹಾಳು ಮಾಡಿದರೆ ಅದು ನಮ್ಮೆಲ್ಲರ ವಿನಾಶವನ್ನು ತರುತ್ತದೆ. ಅಂದರೆ ಪರಿಸರದಲ್ಲಿ ಮನುಷ್ಯನ ಕೈವಾಡ ಆದಷ್ಟು ಕನಿಷ್ಠವಿರಬೇಕು. ಗೈಯಾದ ಸ್ವನಿಯಂತ್ರಣ ಮತ್ತು ಸ್ವಪರಿಷ್ಕರಣ ಸಾಮರ್ಥ್ಯದ ಮಿತಿಯನ್ನು ಮೀರಿಹೋಗಬಾರದು. ಆದರೆ ಇಂದು ಮನುಷ್ಯ ತನ್ನ ಅನೇಕಾನೇಕ ಚಟುವಟಿಕೆಗಳಿಂದ, ಮುಖ್ಯವಾಗಿ ಕೈಗಾರಿಕಾ ಚಟುವಟಿಕೆಗಳು ಮತ್ತು ವ್ಯಾಪಕ ಕಾಡುನಾಶದಂತಹ ಚಟುವಟಿಕೆಗಳಿಂದ, ಗೈಯಾ ಹೇಳುವ ಅಂತರ್‌ಸಂಬಂಧವನ್ನು ಛಿದ್ರಗೊಳಿಸುತ್ತಿದ್ದಾನೆ. ಇದರಿಂದ ಕೇಡು ಖಂಡಿತ.
ಸೊಳ್ಳೆಗಿಲ್ಲ ಸಾವು, ನಮಗಿಲ್ಲ ವಿವೇಕ
	‘ಸೊಳ್ಳೆಯನ್ನು ನಿಯಂತ್ರಿಸಲು ಸುತ್ತಲಿನ ಪರಿಸರವನ್ನು ಸ್ವಚ್ಛವಾಗಿಡಬೇಕು. ಇದು ವಿಜ್ಞಾನದ ವಿವೇಕ.’


ಕಡು ಬೇಸಿಗೆಯ ಬೇಗೆಯಲ್ಲಿ ಕಿಟಕಿ, ಬಾಗಿಲು ತೆರೆದು ನಿರುಮ್ಮಲ ಮಲಗ ಬೇಕೆಂದುಕೊಂಡರೆ ರೊಯ್ಯೆಂದು ನುಗ್ಗಿ ಬರುವ ಸೊಳ್ಳೆಗಳಿಂದ ಕಿವಿ ಬಳಿ ಹಿಂಸಾತ್ಮಕ ಸಂಗೀತ; ಸಿಕ್ಕಿದೆಡೆ ಕಡಿತ; ಉರಿ.
ಈ ವಿಪರ್ಯಾಸ ನೋಡಿ ತಂತ್ರಜ್ಞಾನದ ಬೆಂಬಲದಿಂದ ಮನುಷ್ಯ ಈ ಜಗತ್ತನ್ನು ಹತ್ತಾರು ಸಲ ನಾಶಮಾಡಬಲ್ಲ ಪರಮಾಣು ಅಸ್ತ್ರಗಳನ್ನು ತಯಾರಿಸಿದ್ದಾನೆ. ಕ್ಷಣಾರ್ಧದಲ್ಲಿ ಕೊಲ್ಲಬಲ್ಲ ಉಗ್ರ ವಿಷಗಳನ್ನು ಸಂಶ್ಲೇಷಿಸಿದ್ದಾನೆ. ಸಹಸ್ತ್ರಾರು ಎಕರೆ ಕಾಡನ್ನು ದಿನವೊಪ್ಪತ್ತಿನಲ್ಲಿ ಸವರಿ ಹಾಕಬಲ್ಲ ದೈತ್ಯ ಯಂತ್ರಗಳನ್ನು ನಿರ್ಮಿಸಿದ್ದಾನೆ. ತಂತ್ರಜ್ಜಾನದಿಂದ ಮನುಷ್ಯನ ‘ಲಯ’ ಶಕ್ತಿ ಅಪರಿಮಿತವಾಗಿ ಹೆಚ್ಚಿದೆ. ಆದರೆ ಅದೇ ಮನುಷ್ಯ ಸೊಳ್ಳೆಯಂಥ ಯಕಶ್ಚಿತ್ ಪ್ರಾಣಿ ಎದುರು ಸೋತು ಸುಣ್ಣವಾಗಿದ್ದಾನೆ. ಇದು ವಿಜ್ಜಾನ ಮತ್ತು ತಂತ್ರ ಜ್ಞಾನಗಳ ಮಿತಿಯನ್ನು ಢಾಳಾಗಿ ಜಾಹೀರುಗೊಳಿಸುತ್ತದೆ.
ವಿಜ್ಜಾನದ ಎಚ್ಚರ
ಸೊಳ್ಳೆ ಕಚ್ಚಿದರೆ ಕಚ್ಚಲಿ ಎಂದು ಸೆಟೆದು ಮಲಗುವಂತಿಲ್ಲ. ಅದರಿಂದ ಭಯಂಕರ ಕಾಯಿಲೆಗಳು ಬರುತ್ತವೆ ಎಂದು ವಿಜ್ಜಾನ ಎಚ್ಚರಿಸುತ್ತದೆ. ಸೊಳ್ಳೆ ಕಡಿತದಿಂದ ಮುಖ್ಯವಾಗಿ ಬರುವ ನಾಲ್ಕು ರೀತಿಯ ಕಾಯಿಲೆಗಳಲ್ಲಿ ಮಲೇರಿಯಾ ಮುಖ್ಯವಾದದ್ದು ಮತ್ತು ಬಹಳ ವ್ಯಾಪಕವಾದದ್ದು. ಸೊಳ್ಳೆಯ ಕಡಿತ ದಢೂತಿ ಮನುಷ್ಯನನ್ನು ಗಡಗಡ ನಡುಗಿಸುತ್ತದೆ. ಪ್ರಪಂಚದಲ್ಲಿ ಸಾವಿಗೆ ಕಾರಣವಾಗುವ ಎಲ್ಲಾ ಸೋಂಕುರೋಗಗಳಲ್ಲಿ ಮಲೇರಿಯಾಕ್ಕೆ ಐದನೆಯ ಸ್ಥಾನ. ಪ್ರತಿ ವರ್ಷ ಒಂದರಿಂದ ಎರಡು ದಶಲಕ್ಷ ಜನರು ಈ ಕಾಯಿಲೆಗೆ ಬಲಿಯಾಗುತ್ತಿದ್ದಾರೆ. ಮಿಲಿಯಾಂತರ ಜನ ಅನಾರೋಗ್ಯದಿಂದ ನರಳುತ್ತಿದ್ದಾರೆ.
ಈಡ್ಸ್ ಸೊಳ್ಳೆಗಳ ಕಡಿತದಿಂದ ಬರುವ ಮತ್ತೊಂದು ಜ್ವರ ಡೆಂಗ್ಯೂ. ಬಂದರೆ ಮೈಮೇಲೆಲ್ಲ ಗುಳ್ಳೆಗಳು, ಕೀಲುಗಳಲ್ಲಿ ತೀವ್ರ ಯಾತನೆ. ನಾಲ್ಕರಿಂದ ಏಳು ದಿನ ಇರುವ ತೀವ್ರ ಜ್ವರ. ಜೊತೆಗೆ ತಲೆನೋವು, ಕಣ್ಣುರಿ. ೬೦ ವರ್ಷಗಳ ಹಿಂದೆ ಈ ಸಾಂಕ್ರಾಮಿಕ ರೋಗದ ಬಗ್ಗೆ ಜನರಿಗೆ ಹೆಚ್ಚು ತಿಳಿದಿರಲಿಲ್ಲ. ಅದು ದೊಡ್ಡ ರೀತಿಯಲ್ಲಿ ಪ್ರಾರಂಭವಾದದ್ದು ೧೯೫೦ರ ದಶಕದಲ್ಲಿ. ಭಾರತಕ್ಕೆ ನುಸುಳಿದ್ದು ೧೯೯೦ರ ದಶಕದಲ್ಲಿ.
ಆನೆ ಕಾಲು ರೋಗ ಕ್ಯೂಲೆಕ್ಸ್ ಸೊಳ್ಳೆಗಳ ಕಡಿತದಿಂದ ಬರುತ್ತದೆ. ಈ ಊತದಿಂದ ಮನುಷ್ಯರ ಕಾಲು ಆನೆಯ ಕಾಲಿನಂತಾಗುತ್ತದೆ. ಮಲೇರಿಯಾ ಮತ್ತು ಡೆಂಗ್ಯೂ ಸೊಳ್ಳೆಯ ಒಂದೇ ಒಂದು ಕಡಿತದಿಂದ ಬರಬಹುದು. ಆನೆ ಕಾಲು ರೋಗ ಬಹುತೀವ್ರವಾಗಿ ಮತ್ತು ದೀರ್ಘ ಕಾಲ ಸೊಳ್ಳೆಗಳಿಗೆ ಒಡ್ಡಿಕೊಳ್ಳುವುದರಿಂದ ಬರುತ್ತದೆ. ಈ ರೋಗ ಜೀವ ತೆಗೆಯುವುದಿಲ್ಲವಾದರೂ ಕುಂಠಿತಗೊಳಿಸುತ್ತದೆ.
ಮಿದುಳುರಿತ ಕ್ಯೂಲೆಕ್ಸ್ ಸೊಳ್ಳೆಗಳಿಂದ ಪ್ರಸಾರವಾಗುವ ರೋಗ. ಭತ್ತ ಬೆಳೆಯುವ ಜಾಗಗಳಲ್ಲಿ, ಹಂದಿ ಸಾಕುವೆಡೆ ಇದು ವ್ಯಾಪಕ. ಈ ಕಾಯಿಲೆ ಕೋಮಾ ಮತ್ತು ಸಾವಿಗೆ ಕಾರಣವಾಗಬಹುದು.
ರೋಗ ತಡೆ ಮತ್ತು ಚಿಕಿತ್ಸೆ : ತಂತ್ರಜ್ಜಾನದ ಹಂಗಿನರಮನೆ
ಇವುಗಳಲ್ಲಿ ಮಲೇರಿಯಾಕ್ಕೆ ಮಾತ್ರ ಪರಿಣಾಮಕಾರಿ ಚಿಕಿತ್ಸೆ ಇದೆ. ಕ್ವಿನೈನ್ ಉಳ್ಳ ಸಿಂಕೋನಾ ಮರದ ತೊಗಟೆಯನ್ನು ಮಲೇರಿಯಾ ಜ್ವರದ ಉಪಶಮನಕ್ಕೆ ೧೭೦೦ರಿಂದ ಉಪಯೋಗಿಸಲಾಗುತ್ತಿತ್ತು. ಎರಡನೆಯ ಜಾಗತಿಕ ಸಮರದ ನಂತರ ಹೆಚ್ಚು ಪರಿಣಾಮಕಾರಿ ಔಷಧಿಗಳನ್ನು ಅಭಿವೃದ್ಧಿಪಡಿಸಲಾಯಿತು. ಅದರಲ್ಲಿ ಕ್ಲೋರೊಕ್ವಿನ್ ಒಂದು. ಇನ್ನೂ ಪರಿಣಾಮಕಾರಿಯಾದ ಔಷಧಗಳೂ ಇವೆ. ಅವು ಪಮಕ್ವಿನ್, ಅಮಡಿಯಾಕ್ವಿನ್, ಮೆಫ್ಲೊಕ್ವಿನ್.
ಡೆಂಗ್ಯೂ ಜ್ವರಕ್ಕೆ ಯಾವುದೇ ಪರಿಣಾಮಕಾರಿ ಚಿಕಿತ್ಸೆ ಇಲ್ಲ. ಕೇವಲ ಬೆಂಬಲ ಚಿಕಿತ್ಸೆಯಷ್ಟೇ ಉಂಟು. ಮಿದುಳುರಿತಕ್ಕೂ ಅಷ್ಟೆ.
ಈ ನಾಲ್ಕರಲ್ಲಿ ಮಿದುಳುರಿತಕ್ಕೆ ಮಾತ್ರ ರೋಗ ಬರದಂತೆ ರಕ್ಷೆ ಒದಗಿಸುವ ಲಸಿಕೆ ಇದ್ದು, ಕೊರಿಯಾದಲ್ಲಿ ಬಳಸಲಾಗುತ್ತಿರುವ ಇದು ತುಂಬಾ ದುಬಾರಿ. ಭಾರತದಲ್ಲಿ ವ್ಯಾಪಕವಾಗಿ ಲಭ್ಯವಿಲ್ಲ. ಇದನ್ನು ಗ್ರಾಮಾಂತರ ಪ್ರದೇಶಗಳಲ್ಲಿ ವಿಶೇಷವಾಗಿ ಭತ್ತ ಬೆಳೆಯುವ ಮತ್ತು ಹಂದಿಗಳು ಹೆಚ್ಚಿಗೆ ಇರುವ ಜಾಗಗಳಲ್ಲಿ ತೆಗೆದುಕೊಳ್ಳಲು ಹೇಳಲಾಗುತ್ತದೆ. ಆದರೆ ಈ ದುಬಾರಿ ಲಸಿಕೆಯನ್ನು ಎಷ್ಟು ಮಂದಿ ತೆಗೆದುಕೊಳ್ಳಲು ಸಾಧ್ಯ?
ಈ ಕಾಯಿಲೆಗಳು ಬರದಂತೆ ರಕ್ಷಿಸಿಕೊಳ್ಳುವುದು ಹೇಗೆ? ಸೊಳ್ಳೆಗಳಿಂದ ರಕ್ಷಣೆ ಪಡೆಯಲು ತಂತ್ರಜ್ಞಾನ ಅನೇಕ ಸಾಧನಗಳನ್ನು ನಮ್ಮ ಮುಂದಿಟ್ಟಿದೆ. ಸೊಳ್ಳೆಗಳು ಸಾಮಾನ್ಯವಾಗಿ ಮುಸ್ಸಂಜೆ ಮತ್ತು ಮುಂಜಾವಿನ ಹೊತ್ತು ಚುರುಕಾಗಿರುತ್ತವೆ. ಇದಕ್ಕೆ ರಕ್ಷೆಯಾಗಿ ಸೊಳ್ಳೆ ಪರದೆ ಕಟ್ಟಿಕೊಳ್ಳಿ. ಇನ್ನೂ ಪರಿಣಾಮಕಾರಿ ರಕ್ಷೆ ಬೇಕೆಂದರೆ ಪರದೆಗೆ ಪೆರಿಥ್ರಿನ್ ಸಿಂಪಡಿಸಿ. ಅದೂ ಸಾಲದಿದ್ದರೆ ಕಿಟಕಿಗಳಿಗೂ ಸೊಳ್ಳೆ ಪರದೆ ಅಳವಡಿಸಿ. ಸೊಳ್ಳೆಗಳನ್ನು ವಿಕರ್ಷಿಸುವ ಮುಲಾಮನ್ನು ಮೈಗೆ ಪೂಸಿಕೊಂಡು ಮಲಗಿಬಿಡಿ. ಬೇಡವೆಂದರೆ ಕಿಟಕಿ, ಬಾಗಿಲು ಮುಚ್ಚಿ ಬಾಷ್ಟಕಾರಕವನ್ನು ತೇಲಿಬಿಡಿ ಅಥವಾ ಸೊಳ್ಳೆ ಬತ್ತಿ ಉರಿಸಿ.
ಈ ಎಲ್ಲ ರಾಸಾಯನಿಕ ಸಾಧನಗಳಿಂದ ಏನಾದರೂ ಅಡ್ಡ ಪರಿಣಾಮಗಳಾದರೆ, ಬೇರೆ ಕಾಯಿಲೆ ಬಂದರೆ (ಉದಾ: ಸೊಳ್ಳೆ ಬತ್ತಿ ಉರಿಸುವುದರಿಂದ ಉಸಿರಾಟದ ತೊಂದರೆ ಮತ್ತು ಅಲರ್ಜಿ ಬರಬಹುದು) ಹೆದರಬೇಡಿ. ಅದಕ್ಕೂ ಔಷಧಿ ಇದೆ. ಮತ್ತೇನು ಬೇಕು ನಿಮಗೆ?
ಇದು ‘ರೋಗವೂ ಬರಲಿ; ಔಷಧಿಯೂ ಇರಲಿ’ ಎನ್ನುವ ತಂತ್ರಜ್ಞಾನಾಧಾರಿತ ಆಧುನಿಕ ಜಗತ್ತಿನ ಅನಿವಾರ್ಯ ದ್ವಂದ್ವ.
ವಿಜ್ಜಾನದ ವಿವೇಕ
ಹಾಗಾದರೆ ವಿವೇಕದ ಕ್ರಮ ಯಾವುದು? ವಿಜ್ಞಾನದ ಪ್ರಕಾರ ಕಾಯಿಲೆಯ ಮೂಲವಾದ ಸೊಳ್ಳೆಗಳ ನಿಯಂತ್ರಣ ಮತ್ತು ನಿವಾರಣೆ. ವಿಜ್ಞಾನದ ವಿವೇಕ ಹೀಗೆ ಹೇಳುತ್ತದೆ – ಕಾಯಿಲೆ ಹರಡುವ ಸೊಳ್ಳೆ ಸಂತಾನಾಭಿವೃದ್ಧಿಯಾಗುವ ಸ್ಥಳ ನಿಂತ ನೀರು. ಆದ್ದರಿಂದ ಪರಿಸರವನ್ನು ಸ್ವಚ್ಛವಾಗಿಡಿ. ಸೊಳ್ಳೆಗಳಿಂದ ಮುಕ್ತಿ ಪಡೆಯಿರಿ.
ಪರಿಸರವನ್ನು ಸ್ವಚ್ಚವಾಗಿಡಲು ಅಗತ್ಯವಾದದ್ದೇನು? ನೀರು ಮತ್ತು ಮನಸ್ಸು. ನೀರು ಸರಾಗವಾಗಿ ಹರಿಯುವಂತೆ ಮಾಡಬೇಕು; ಹಳ್ಳ ಕೊಳ್ಳಗಳನ್ನು ಮುಚ್ಚಬೇಕು. ಇದಕ್ಕೆ ಯಾವ ತಂತ್ರಜ್ಜಾನವೂ ಬೇಕಾಗಿಲ್ಲ. ಆದರೆ ಇಂದು ಎಲ್ಲೆಲ್ಲೂ ನಿಂತ ಗಬ್ಬು ನೀರಿನಿಂದಾಗಿ ಹೊರಗೆ ಸೊಳ್ಳೆಗಳ ಉತ್ಪಾದನೆ, ಮನೆಯ ಒಳಗೆ ಸೊಳ್ಳೆಗಳ ವಿರುದ್ಧ ಸೆಣಸಾಟ ನಡೆದಿದೆ. ನಿಮಗೆ ಗೊತ್ತೆ? ಪ್ರತಿ ವರ್ಷ ದಿಲ್ಲಿ ನಗರವೊಂದರಲ್ಲೇ ಸುಮಾರು ೪೫ ಕೋಟಿ ರೂಪಾಯಿಗಳನ್ನು ಸೊಳ್ಳೆ ಔಷಧ ಸಿಂಪಡಣೆಗೆ ವ್ಯಯಿಸಲಾಗುತ್ತಿದೆ. ಆದರೂ ಅಲ್ಲಿ ಸೊಳ್ಳೆ ಕಾಟ ತಪ್ಪಿಲ್ಲ.
ಈ ಮಧ್ಯ ಕೆಲವು ವಿಜ್ಞಾನಗಳು ನಗರಗಳಲ್ಲಿರುವ ಸೊಳ್ಳೆಗಳನ್ನು ಮೂಲೋತ್ಪಾಟನೆ ಮಾಡುವ ಹೊಸ ಯೋಜನೆ ಮುಂದಿಟ್ಟಿದ್ದಾರೆ. ಕೋಟಿಗಟ್ಟಲೆ ರೂಪಾಯಿ ವೆಚ್ಚದ ಈ ಯೋಜನೆಯ ತಂತ್ರ ತುಂಬಾ ಸರಳ: ಸೊಳ್ಳೆಗಳ ಸಾಮೂಹಿಕ ‘ಪೌರುಷ ಹರಣ’ ದ ಮೂಲಕ ಸೊಳ್ಳೆ ಕಾಟ ತಪ್ಪಿಸುವುದು. ಸೊಳ್ಳೆಗಳಲ್ಲಿ ಸಾರಾಸಗುಟು ನಪುಂಸಕತ್ವ ಉಂಟುಮಾಡುವುದು ಹೇಗೆ? ಪ್ರಯೋಗಾಲಯದಲ್ಲಿ ಬೆಳೆಸಿದ ಲಕ್ಷಾಂತರ ಸೊಳ್ಳೆಗಳಿಗೆ ವಿಕಿರಣ ಸ್ನಾನ ಮಾಡಿಸಿದರೆ ಅವು ತಮ್ಮ ಸಂತಾನಾಭಿವೃದ್ಧಿ ಶಕ್ತಿ ಕಳೆದುಕೊಳ್ಳುತ್ತವೆ. ಇಂಥ ಸೊಳ್ಳೆಗಳ ಜೊತೆ ಹೆಣ್ಣುಸೊಳ್ಳೆಗಳ ಮಿಲನವಾದರೂ, ಅವು ಮೊಟ್ಟೆ ಇಡುವುದಿಲ್ಲ. ಹೆಣ್ಣು ಸೊಳ್ಳೆ ಜೀವಮಾನದಲ್ಲಿ ಒಮ್ಮೆ ಮಾತ್ರ ಗಂಡಿನ ಜೊತೆ ಕೂಡುತ್ತದೆ. ಮುಂದೆ ಬದುಕಿನುದ್ದಕ್ಕೂ ಮೊಟ್ಟೆಗಳ ಮಳೆ ಸುರಿಸುತ್ತಲೇ ಇರುತ್ತದೆ. ಆ ಒಂದು ಮಿಲನ ನಿಷ್ಪಲವಾದರೆ ಹೆಣ್ಣು ಸೊಳ್ಳೆ ಶಾಶ್ವತ ಬಂಜೆಯಾಗುತ್ತದೆ. ಆದ್ದರಿಂದ ನಪುಂಸಕ ಸೊಳ್ಳೆಗಳ ಪ್ರಯೋಗವನ್ನು ಎರಡು, ಮೂರು ಸಲ ಮಾಡಿದರೆ ಹೊಸ ಸೊಳ್ಳೆಗಳ ಹುಟ್ಟು ಸಂಪೂರ್ಣವಾಗಿ ಅಡಗಿಹೋಗುತ್ತದೆ.
ಇನ್ನೊಂದು ವರ್ಗದ ವಿಜ್ಜಾನಿಗಳು ‘ಇದು ಅಸಾಧ್ಯ. ವೃಥಾ ಖರ್ಚು. ಈಗಿರುವ ಔಷಧ ಸಿಂಪಡಣೆಯಂಥ ಸರಳ ತಂತ್ರಗಳನ್ನೇ ಸರಿಯಾಗಿ ಜಾರಿಗೆ ತಂದರೆ ಸಾಕು’ ಎನ್ನುತ್ತಿದ್ದಾರೆ. ಹಾಗಾದರೆ ನಾವು ಯಾರನ್ನು ನಂಬುವುದು?
ನಿರರ್ಥಕ ತಂತ್ರಜ್ಜಾನ
ತಂತ್ರಜ್ಞಾನದ ಅಪಬಳಕೆ ಮತ್ತು ಅತಿಬಳಕೆಯೇ ಒಂದು ರೀತಿಯಲ್ಲಿ ಸೊಳ್ಳೆಗಳ ಹೆಚ್ಚಳಕ್ಕೆ ಕಾರಣವಾಗಿದೆ. ನೀರಿನ ಬಳಕೆ ಮತ್ತು ಮಾಲಿನ್ಯ ಹೆಚ್ಚಾಗಿದೆ; ತ್ಯಾಜ್ಯ ವಸ್ತುಗಳ ಉತ್ಪಾದನೆ ಮತ್ತು ಬಳಕೆ ನಿಯಂತ್ರಿಸಲಾಗದಷ್ಟು ಹೆಚ್ಚಾಗುತ್ತಿದೆ. ತಂತ್ರಜ್ಞಾನದ ಕೊಡುಗೆಗಳನ್ನು ಬಳಸಿಕೊಳ್ಳುವುದರಲ್ಲಿ ಇರುವ ಆಸಕ್ತಿ ಪರಿಸರವನ್ನು ಸ್ವಚ್ಛವಾಗಿಟ್ಟುಕೊಳ್ಳುವೆಡೆ ಇಲ್ಲ. ಇವೆಲ್ಲ ಸೇರಿ ಸೊಳ್ಳೆಗಳಿಗೆ ಫಲವತ್ತು ವಾತಾವರಣ ನಿರ್ಮಿಸಿವೆ. ಹೀಗೆ ತಂತ್ರಜ್ಞಾನ ಒಂದೆಡೆ ಕಾಯಿಲೆಗಳನ್ನು ಬಿತ್ತುತ್ತಾ, ಮತ್ತೊಂದೆಡೆ ಅದನ್ನು ವಾಸಿ ಮಾಡಲು ಔಷಧಿಗಳನ್ನು ಕೊಡುತ್ತದೆ.
ಅಸಫಲ ಹೋರಾಟ
ನಾವು ಸೊಳ್ಳೆಯನ್ನು ಬಹಳ ಹಗುರವಾಗಿ ತೆಗೆದುಕೊಳ್ಳುತ್ತೇವೆ. ‘ಯಾವ ಸೊಳ್ಳೆ ಲೆಕ್ಕ’ ಅನ್ನುತ್ತೇವೆ. ಈ ಮಾತಿನಲ್ಲಿ ಸೊಳ್ಳೆಯನ್ನು ಸುಲಭವಾಗಿ ನಾಶಮಾಡಬಲ್ಲೆ ಎಂಬ ಅಹಂ ಇದೆ. ಆದರೆ ಅದು ಇಷ್ಟು ಸುಲಭವೆ?
ಸೊಳ್ಳೆಗಳ ನಿಯಂತ್ರಣ ಮತ್ತು ನಿವಾರಣೆಗೆ ತಂತ್ರಜ್ಞಾನ ಏನೆಲ್ಲ ಮಾಡಿದರೂ ಯಶಸ್ಸು ಸಿಗದೆ ಸೊಳ್ಳೆಗಳೆದುರು ಸೋತು ಶರಣಾಗಿದೆ. ಸೊಳ್ಳೆಗಳೊಂದಿಗೆ ಹೊಂದಿಕೊಂಡು ಬದುಕುವ ರಾಜಿಗೆ ಬಿದ್ದಿದೆ. ಇದು ಡಿಡಿಟಿ ವಿಷಯದಲ್ಲಿ ವೇದ್ಯ.
ಡಿಡಿಟಿ ಸಿಂಚನದಿಂದ ಸೊಳ್ಳೆ ನಿವಾರಿಸಲು ಮಾಡಿದ ಪ್ರಯತ್ನ ಒಂದು ಕ್ರೂರ ವ್ಯಂಗ್ಯ. ೧೯೩೦ರಲ್ಲಿ ಕಂಡುಹಿಡಿಯಲ್ಪಟ್ಟ ಡಿಡಿಟಿಯನ್ನು ೧೯೪೫ರಲ್ಲಿ ಪ್ರಥಮಬಾರಿಗೆ ಅಮೆರಿಕಾದಲ್ಲಿ ಬಳಸಲಾಯಿತು. ಕೇವಲ ಐದು ವರ್ಷ ಕಳೆಯುವುದರೊಳಗೆ ಅದು ಸಂತಾನೋತ್ಪತ್ತಿ ಕ್ರಿಯೆ ಮೇಲೆ ದುಷ್ಪರಿಣಾಮ ಬೀರುತ್ತದೆಂಬ ಸತ್ಯ ಹೊರಬಿತ್ತು. ವಿಪರ್ಯಾಸವೆಂದರೆ, ಈ ಸತ್ಯ ಹೊರಬೀಳುವ ಎರಡು ವರ್ಷ ಮುಂಚೆ ಡಿಡಿಟಿಯನ್ನು ಕಂಡುಹಿಡಿದ ವಿಜ್ಞಾನಿಗೆ ನೊಬೆಲ್ ಪಾರಿತೋಷಕ ನೀಡಿ ಗೌರವಿಸಲಾಗಿತ್ತು.
ಡಿಡಿಟಿಯ ದುಷ್ಪರಿಣಾಮ ಖಚಿತವಾದ ಮೇಲೆ ಅಮೆರಿಕ ೧೯೭೨ರಲ್ಲಿ ಡಿಡಿಟಿ ಬಳಕೆ ನಿಷೇಧಿಸಿತು. ಆದರೆ ಅಭಿವೃದ್ಧಿಶೀಲ ದೇಶಗಳಲ್ಲಿ ಡಿಡಿಟಿ ಹೆಚ್ಚು ಉಪಯುಕ್ತ, ಅಗ್ಗವೆಂಬ ಕಾರಣಕ್ಕೆ ಇಂದೂ ಬಳಕೆಯಲ್ಲಿದೆ. ಮಲೇರಿಯಾ ಬೇಕೋ, ನಪುಂಸಕತ್ವ ಬೇಕೋ? ಆಯ್ಕೆ ನಿಮ್ಮದು ಎಂದು ಗಹಗಹಿಸುತ್ತಿದೆ ಇಂದಿನ ತಂತ್ರಜ್ಜಾನ.
ಈಗ ಮಲೇರಿಯಾ ಪ್ರಸರಣ ೪೦-೫೦ ವರ್ಷ ಹಿಂದೆ ಇದ್ದುದಕ್ಕಿಂತ ಹೆಚ್ಚಿಗೆ ಇದೆ. ಡಿಡಿಟಿಯನ್ನು ಸೊಳ್ಳೆಗಳು ತಿಂದು ಜೀರ್ಣೊಭವ ಎನ್ನುತ್ತಿವೆ. ಹಾಗೆಯೇ ಮಲೇರಿಯಾ ಇಂದು ಕ್ಲೋರೋಕ್ವಿನ್‌ಗೆ ಜಗ್ಗುತ್ತಿಲ್ಲ. ಈಗ ನಮಗೆ ಬೇಕಾಗಿರುವುದು ಹೊಸ ಹೊಸ ಔಷಧಿಗಳಲ್ಲ, ಬದಲಿಗೆ ವಿಜ್ಞಾನದ ವಿವೇಕ ಮತ್ತು ಅದರಂತೆ ನಡೆಯುವ ಶ್ರದ್ದೆ ಮಾತ್ರ.
ವರವೇ ಶಾಪವಾದರೆ…
	‘ನಾವು ಬ್ಯಾಕ್ಟೀರಿಯಾಗಳ ವಿರುದ್ಧದ ಯುದ್ಧದಲ್ಲಿ ಜಯಶಾಲಿಗಳಾಗಿದ್ದೇವೆ ಎಂಬುದು ಹಿಂದಿನ ತಿಳಿವಳಿಕೆಯಾಗಿತ್ತು. ಆದರೆ ಯುದ್ಧ ಮುಂದುವರಿದಿದೆ. ನಾನು ಸೋಲಲಿಚ್ಛಸುವುದಿಲ್ಲ’ ಎಂದು ಕ್ಲೀವ್‌ಲ್ಯಾಂಡ್ ವೆಟರನ್ಸ್ ಅಫೈರ್ಸ್ ಮೆಡಿಕಲ್ ಸೆಂಟರ್‌ನ ಮುಖ್ಯಸ್ಥ ಕರ್ಟಿಸ್ ಡಾನ್‌ಸ್ಕಿ ಹೇಳುತ್ತಾರೆ: ಈ ಯುದ್ಧದಲ್ಲಿ ಗೆಲ್ಲುವುದು ಹೇಗೆ? ಆಂಟಿಬಯಾಟಿಕ್‌ಗಳನ್ನು ವಿವೇಚನೆಯಿಂದ ಉಪಯೋಗಿಸುವುದರಿಂದ ಮಾತ್ರ ಸಾಧ್ಯವಾಗುತ್ತದೆ. ಎಂಥ ವಿವೇಚನೆ? ತೀರ ಅಗತ್ಯವೆನಿಸಿದಾಗ ಮಾತ್ರ ಅಗತ್ಯವಿದ್ದಷ್ಟು ಆಂಟಿಬಯಾಟಿಕ್ ಅನ್ನು ತೆಗೆದುಕೊಳ್ಳುವುದು.


ಔಷಧಿಗಳು ವರವಿದ್ದಂತೆ. ಅವುಗಳೇ ಶಾಪವಾದರೆ ನಮ್ಮನ್ನು ರಕ್ಷಿಸುವವರಾರು? ಬೇಲಿಯೇ ಎದ್ದು ಹೊಲವನ್ನು ಮೇದರೆ ಹೊಲದ ಗತಿಯೇನು? ಈವತ್ತು ಅನೇಕಾನೇಕ ಔಷಧಿಗಳು ಮನುಷ್ಯನ ವಿವೇಚನಾರಹಿತ ಬಳಕೆಯಿಂದ ರೋಗವನ್ನು ಗುಣಪಡಿಸುವ ಬದಲು ಹೊಸ ಹೊಸ ರೋಗಗಳನ್ನು ಬಿತ್ತುವ ‘ಮದ್ದು’ಗಳಾಗಿವೆ. ವಿಶೇಷವಾಗಿ ಆಂಟಿಬಯಾಟಿಕ್‌ಗಳು.
ಒಂದು ಕಾಲದಲ್ಲಿ ಆಂಟಿಬಯಾಟಿಕ್‌ಗಳನ್ನು ಜೀವಸಂಜೀವಿನಿಗಳೆಂದು ವರ್ಣಿಸಲಾಗಿತ್ತು. ಅವು ನಿಜಕ್ಕೂ ಜೀವಸಂಜೀವಿನಿಗಳೇ. ಆದರೆ ಮನುಷ್ಯ ತನ್ನ ಅವಿವೇಕ ಮತ್ತು ದುರಾಸೆಯಿಂದ ಅವುಗಳನ್ನು ಹಾಗಿರಲು ಬಿಡುತ್ತಿಲ್ಲ ಎಂಬುದು ಈಚಿನ ಬೆಳೆವಣಿಗೆಗಳಿಂದ ನಿಚ್ಚಳವಾಗುತ್ತಿದೆ.
ತಂತ್ರಜ್ಞಾನಾಧಾರಿತ ಔಷಧಿಗಳ ಮತ್ತು ಔಷಧೋಪಚಾರದ ಈವತ್ತಿನ ಗತಿ ಏನಾಗಿದೆ ಎಂಬುದನ್ನು ಈ ವರದಿಯಿಂದ ಸ್ವಲ್ಪ ಅರ್ಥ ಮಾಡಿಕೊಳ್ಳಬಹುದು. ಈಚೆಗೆ ಇಸ್ರೇಲ್‌ನಲ್ಲಿ ವೈದ್ಯರು ಸಂಪು ಹೂಡಿದ್ದರಂತೆ. ಆ ಅವಧಿಯಲ್ಲಿ ಸಾವಿನ ಸಂಖ್ಯೆ ಮತ್ತು ರೋಗವ್ಯಾಪನೆ ಗಣನೀಯವಾಗಿ ಕಡಿಮೆಯಾಗಿತ್ತಂತೆ. ಬಹುಶಃ ಯಮಧರ್ಮನ ಸಹಚರರೂ ಆ ಹೊತ್ತಿನಲ್ಲಿ ಸಂಪು ಹೂಡಿದ್ದಿರಬೇಕು! ವೈದ್ಯರು ಮತ್ತು ಸರ್ಕಾರದ ನಡುವೆ ಮತ್ತೆ ಸಂಧಾನವೇರ್ಪಟ್ಟು ವೈದ್ಯರು ಮತ್ತೆ ಮೊದಲಿನಂತೆ ರೋಗಿಗಳ ‘ಸೇವೆ’ಯನ್ನು ಪ್ರಾರಂಭಿಸುತ್ತಿದ್ದಂತೆ ಸಾವಿನ ಸಂಖ್ಯೆ ಮತ್ತು ರೋಗವ್ಯಾಪನೆ ಕೂಡ ಮೊದಲಿನ ಮಟ್ಟವನ್ನು ಮುಟ್ಟಿತಂತೆ! ಬುದ್ಧಿವಂತರಾದರೆ ನೀವು ಇದರಿಂದ ಯಾವ ಅರ್ಥವನ್ನು ಹೊರಡಿಸುತ್ತೀರಿ? ನನಗೆ ಹೊಳೆಯುವುದು ಒಂದೇ ಅರ್ಥ: ರಾಸಾಯನಿಕ ಔಷಧಿಗಳ – ತಂತ್ರಜ್ಞಾನದ – ಅತಿ ಅವಲಂಬನೆಯಿಂದ ಅನರ್ಥ ಖಂಡಿತ.
ಬಹುಶಃ ಇಂಥ ಅನುಭವಗಳಿಂದಾಗಿಯೇ ಹಾರ್ವರ್ಡ್ ವಿಶ್ವವಿದ್ಯಾನಿಲಯದ ಔಷಧ ಶಾಸ್ತ್ರ ಪ್ರಾಧ್ಯಾಪಕ ಡಾ. ಡೇಲ್ ಫ್ರೆಂಡ್ “ಕ್ಷೇಮಕರ ಔಷಧಿ ಎಂಬುದು ಯಾವುದೂ ಇಲ್ಲ” ಎಂಬ ಮಾತನ್ನು ಹೇಳಿದ್ದಾರೆ. ಡಾ.ಯೂಜಿನಿ ರಾಬಿನ್ ಅವರಂತೂ ‘ವೈದ್ಯಕೀಯ ಶುಶ್ರೂಷೆಯೇ ಆರೋಗ್ಯಕ್ಕೆ ಮಾರಕ’ ಎಂಬ ಪುಸ್ತಕವನ್ನೇ ಬರೆದಿದ್ದಾರೆ. ಅವರ ಪ್ರಕಾರ ಈಚಿನ ಚಿಕಿತ್ಸೆಗಳಿಂದಾಗಿಯೇ ಹೊಸ ಹೊಸ ಪಿಡುಗುಗಳು ಹಬ್ಬುತ್ತಿವೆ. ಹಿಂದೆ ೫೦ರ ದಶಕದಲ್ಲಿ ಬಸುರಿಯರಿಗೆ ಥಾಲಿಮೈಡ್ ಔಷಧ ಕೊಟ್ಟಿದ್ದರ ಪರಿಣಾಮವಾಗಿ ವಿಕಲಾಂಗ ಶಿಶುಗಳು ಜನಿಸತೊಡಗಿ ಇಡೀ ಅಮೆರಿಕದಲ್ಲಿ ಹಾಹಾಕಾರ ಎದ್ದಿತ್ತು. ಇಂಥ ಅನೇಕ ಉದಾಹರಣೆಗಳು ಆಧುನಿಕ ವೈದ್ಯ ವಿಜ್ಞಾನದಲ್ಲಿ ಹೇರಳವಾಗಿ ಸಿಗುತ್ತವೆ.
ಈ ಎಲ್ಲಾ ಕಾರಣಗಳಿಗಾಗಿ ಜನ ಈಚೆಗೆ ರಾಸಾಯನಿಕ ಔಷಧಿಗಳ ಬಗ್ಗೆ ಹೆದರಿಕೊಳ್ಳುವಂತಾಗಿದೆ. ಮತ್ತು ಇದೇ ಕಾರಣಕ್ಕೆ ಈಚೆಗೆ ಔಷಧ ರಹಿತ ಚಿಕಿತ್ಸಾ ವಿಧಾನಗಳಾದ ಪ್ರಕೃತಿ ಚಿಕಿತ್ಸೆ, ಆಕ್ಯೂಪ್ರಶರ್, ಆಕ್ಯೂಪಂಕ್ಚರ್, ಅಯಸ್ಕಾಂತ ಚಿಕಿತ್ಸೆ ಮುಂತಾದವುಗಳಲ್ಲಿ ಜನರ ಆಸಕ್ತಿ ಕುದುರುತ್ತಿದೆ.
ಬ್ಯಾಕ್ಟೀರಿಯಾಗಳ ‘ಭಂಡ’ತನ
ನಮಗೆ ಬಹಳಷ್ಟು ಕಾಯಿಲೆಗಳು ಬ್ಯಾಕ್ಟೀರಿಯಾಗಳಿಂದ ಬರುತ್ತವೆ. ಇವುಗಳ ನಾಶಕ್ಕೆ ಇರುವ ಅಂತಿಮ ಅಸ್ತ್ರಗಳು ಆಂಟಿಬಯಾಟಿಕ್‌ಗಳು. ಅಂತಿಮ ಅಸ್ತ್ರಗಳನ್ನು ಅಂತಿಮವಾಗೆ ಬಳಸಬೇಕು – ಬೇರೆಲ್ಲ ಸರಕು ನಿರರ್ಥಕವಾದಾಗ. ಯುದ್ಧದಲ್ಲಿ ಯಾರೂ ಬ್ರಹ್ಮಾಸ್ತ್ರವನ್ನು ಪ್ರಾರಂಭದಲ್ಲೆ ಪ್ರಯೋಗಿಸುವುದಿಲ್ಲ. ಚಿಕ್ಕಪುಟ್ಟ ಅಸ್ತ್ರಗಳು ಸೋತ ಮೇಲೆ ಮಾತ್ರ ಬ್ರಹ್ಮಾಸ್ತ್ರ ಹೊರಗೆ ಬರುತ್ತದೆ. ಆಂಟಿಬಯಾಟಿಕ್‌ಗಳು ಒಂದು ರೀತಿಯಲ್ಲಿ ಬ್ರಹ್ಮಾಸ್ತ್ರಗಳಿದ್ದಂತೆ. ಆಧುನಿಕ ಶಸ್ತ್ರಾಸ್ತ್ರಗಳ ಭಾಷೆಯಲ್ಲಿ ನ್ಯೂಟ್ರಾನ್ ಬಾಂಬ್ ಇದ್ದಂತೆ. ಅದು ಬ್ಯಾಕ್ಟೀರಿಯಾದ ಇಡೀ ಸೈನ್ಯಪಡೆಯನ್ನು ಸಂಪೂರ್ಣವಾಗಿ ಗುಡಿಸಿಹಾಕುತ್ತದೆ. ಆದರೆ, ಕೆಲವೊಂದು ಸಂದರ್ಭಗಳಲ್ಲಿ ಒಂದಿಷ್ಟು ಗಡಸು ಬ್ಯಾಕ್ಟೀರಿಯಾಗಳು ಆಂಟಿಬಯಾಟಿಕ್‌ಗಳಿಂದಲೂ ನಾಶವಾಗದೆ ಉಳಿದು ಬಿಡುತ್ತವೆ. ಹೀಗೆ ಉಳಿದಂತವು ಬಹು ವೇಗವಾಗಿ ತಮ್ಮ ಸಂಖ್ಯೆಯನ್ನು ಹೆಚ್ಚಿಸಿಕೊಳ್ಳುತ್ತಾ ಹೋಗುತ್ತವೆ. ಹೀಗಾಗುವಾಗ ಅವು ತಮ್ಮ ‘ಭಂಡ’ ಜೀನುಗಳನ್ನು ಮುಂದಿನ ಪೀಳಿಗೆಗೆ ವರ್ಗಾಯಿಸುತ್ತವೆ. ಕಿವಿಯ ಸೋಂಕು, ಮಿದುಳ್ಪೊರೆಯುರಿತ ಮತ್ತು ನ್ಯೂಮೋನಿಯ ರೋಗಗಳನ್ನು ಉಂಟುಮಾಡುವ ಸ್ಟ್ರೆಪ್ಟೊಕಾಕಸ್ ನ್ಯೂಮೊನಿಯ ವಿಶಿಷ್ಟ ವಿಧದ ಪ್ರಭೇದಗಳು ಕೆಲವೇ ಗಂಟೆಗಳಲ್ಲಿ ಹೊಸ ಪೀಳಿಗೆಯ ಬ್ಯಾಕ್ಟೀರಿಯಾಗಳನ್ನು ಹುಟ್ಟುಹಾಕುತ್ತವೆ. ಹೀಗೆ ಹುಟ್ಟುಪಡೆದ ಭಂಡ ಬ್ಯಾಕ್ಟೀರಿಯಾಗಳು ಮುಂದೆ ಸೋಂಕುಕಾರಕ ಬ್ಯಾಕ್ಟೀರಿಯಾಗಳ ದೊಡ್ಡ ಪಡೆಯನ್ನೆ ಉತ್ಪತ್ತಿ ಮಾಡುತ್ತವೆ. ಇವು ನಮ್ಮ ಅತಿ ಬಲಶಾಲಿ ಔಷಧಿಗಳಿಗೂ ಬಗ್ಗುವುದಿಲ್ಲ.
ನಾವು ಆಂಟಿಬಯಾಟಿಕ್ಕನ್ನು ತೆಗೆದುಕೊಳ್ಳುವ ಪ್ರತಿ ಸಲವೂ ಈ ಬ್ಯಾಕ್ಟೀರಿಯಾಗಳು ಉತ್ಪತ್ತಿಯಾಗುವ ಅಪಾಯವಿದೆ. ಇದರಿಂದ ಕಾಯಿಲೆಗಳನ್ನು ಗುಣಪಡಿಸುವ ಯತ್ನ ಹೆಚ್ಚು ಹೆಚ್ಚು ಕಷ್ಟಕರವಾಗುತ್ತ ನಡೆಯುತ್ತದೆ. ಅಮೆರಿಕದಲ್ಲಿ ವೈದ್ಯರುಗಳು ಪ್ರತಿ ವರ್ಷ ೧೬೦ ದಶಲಕ್ಷ ಆಂಟಿಬಯಾಟಿಕ್‌ಗಳನ್ನು ಶಿಫಾರಸು ಮಾಡುತ್ತಾರೆ. ಅವುಗಳ ಅತಿ ಬಳಕೆಯಿಂದಾಗಿ ಬ್ಯಾಕ್ಟೀರಿಯಾ ಪ್ರತಿರೋಧ ಸರ್ವೇಸಾಮಾನ್ಯವಾಗುತ್ತಿದೆ. ಅಷ್ಟೆ ಅಲ್ಲ ಹೆಚ್ಚುತ್ತಿದೆ ಕೂಡ. ‘ನಾವು ಹೆಚ್ಚು ಆಂಟಿಬಯಾಟಿಕ್‌ಗಳನ್ನು ಬಳಸಿದಂತೆಲ್ಲಾ ಭಂಡ ಬ್ಯಾಕ್ಟೀರಿಯಾಗಳ ಪ್ರತಿರೋಧ ಹೆಚ್ಚುತ್ತದೆ. ಇದು ವ್ಯಕ್ತಿಗೆ, ಆಸ್ಪತ್ರೆಗೆ, ಸಮುದಾಯಕ್ಕೂ, ಅನ್ವಯವಾಗುತ್ತದೆ’ ಎಂದು ಈ ಕ್ಷೇತ್ರದ ಪರಿಣತ ಸ್ಟುವರ್ಟ್ ಲೆವಿ ಅಭಿಪ್ರಾಯಪಡುತ್ತಾರೆ.
ಒಂದು ಅಧ್ಯಯನದ ಪ್ರಕಾರ ಕೇವಲ ಎರಡು ವರ್ಷಗಳಲ್ಲಿ ಫ್ಲೋರೋಕ್ವಿನೊಲೊನ್ ಕುಟುಂಬಕ್ಕೆ ಸೇರಿದ ಒಂದು ಆಂಟಿಬಯಾಟಿಕ್‌ಗೆ ಬ್ಯಾಕ್ಟೀರಿಯಾಗಳ ಪ್ರತಿರೋಧ ಶೇ. ೫೦ರಷ್ಟು ಹೆಚ್ಚಿದೆ. ಮೂರನೇ ಒಂದು ಭಾಗಕ್ಕೂ ಹೆಚ್ಚು ಸ್ಟ್ರೆಪ್ಟೊಕಾಕಸ್ ಪ್ರಭೇದಗಳು ಈಗ ಕನಿಷ್ಟ ಒಂದಾದರೂ ಆಂಟಿ ಬಯಾಟಿಕ್‌ಗೆ ಪ್ರತಿರೋಧ ತೋರುತ್ತಿವೆ. ಸುಮಾರು ಶೇ. ೧೪ರಷ್ಟು ಪ್ರಭೇದಗಳು ಒಂದಕ್ಕಿಂತಲೂ ಹೆಚ್ಚು ವರ್ಗದ ಔಷಧಿಗಳಿಗೆ ಜಗ್ಗದಂತಾಗಿವೆ. ಸಂಶೋಧಕರು ಈ ಬಗ್ಗೆ ಅನೇಕ ವರ್ಷಗಳಿಂದ ಎಚ್ಚರಿಸುತ್ತಲೇ ಬಂದಿದ್ದಾರೆ. ಆದರೆ ಸಾರ್ವಜನಿಕರು ಈಚೆಗಷ್ಟೆ ಇದನ್ನು ಅರ್ಥಮಾಡಿಕೊಳ್ಳುತ್ತಿದ್ದಾರೆ.
ಹೆಚ್ಚುತ್ತಿರುವ ಅಪಾಯ     
ಕೆಲವು ಪ್ರಕರಣಗಳಲ್ಲಿ ಔಷಧಕ್ಕೆ ಪ್ರತಿರೋಧ ಬೆಳೆಸಿಕೊಂಡ ಬ್ಯಾಕ್ಟೀರಿಯಾಗಳು ಇನ್ನೂ ಔಷಧಕ್ಕೆ ಒಡ್ಡಿಕೊಳ್ಳದ ಬ್ಯಾಕ್ಟೀರಿಯಾಗಳಿಗೂ ತಮ್ಮ ಜೀನುಗಳನ್ನು ವರ್ಗಾಯಿಸಬಹುದು. ಈ ವಿಷಯದಲ್ಲಿ ಮಕ್ಕಳು ಸುಲಭ ಬಲಿಪಶುಗಳು. ಕಿವಿಸೋಂಕನ್ನು ಉಂಟುಮಾಡುವ ಸ್ಟ್ರೆಪ್ ಬ್ಯಾಕ್ಟೀರಿಯಾದ ಪೆನಿಸಿಲಿನ್ ಪ್ರತಿರೋಧಿ ಪ್ರಭೇದ ೫ ವರ್ಷದ ಒಳಗಿನ ಮಕ್ಕಳಲ್ಲಿ ಹೆಚ್ಚಾಗಿ ಕಾಣಿಸಿಕೊಂಡಿದೆ. “ಆಂಟಿಬಯಾಟಿಕ್‌ಗಿರುವ ಪ್ರತಿರೋಧ ಹೀಗೆ ಹೆಚ್ಚುತ್ತಾ ಹೋದರೆ ಸಾಮಾನ್ಯ ಬ್ಯಾಕ್ಟೀರಿಯಾಗಳಿಂದ ಉಂಟಾಗುವ ಬಹಳಷ್ಟು ಸೋಂಕನ್ನು ಯಾವ ಔಷಧವೂ ಗುಣಪಡಿಸಲಾಗದಂತೆ ಆಗುತ್ತದೆ… ೫ ರಿಂದ ೧೦ ವರ್ಷಗಳಲ್ಲಿ ನಾವು ಆಂಟಿಬಯಾಟಿಕ್ ಪೂರ್ವ ದಿನಗಳಿಗೆ ಹಿಂದಿರುಗಿದಂತಾಗುತ್ತದೆ” ಎಂದು ಪೆನ್ಸಿಲ್ವೇಲಿಯ ವಿಶ್ವವಿದ್ಯಾಲಯದ ಆರೋಗ್ಯ ಕೇಂದ್ರದ ನೀಲ್ ಫಿಷ್‌ಮ್ಯಾನ್ ಹೇಳುತ್ತಾರೆ.
ತಪ್ಪು ಶಿಫಾರಸ್ಸುಗಳು
ಹಿಂದೆ ಬ್ಯಾಕ್ಟೀರಿಯಾ ಪ್ರತಿರೋಧವು ಆಂಟಿಬಯಾಟಿಕ್‌ಗಳನ್ನು ಹೆಚ್ಚಾಗಿ ಉಪಯೋಗಿಸುತ್ತಿದ್ದ ಆಸ್ಪತ್ರೆಗಳಂಥ ಜಾಗಗಳಿಗೆ ಸೀಮಿತವಾಗಿತ್ತು. ಆದರೆ ಈಗ ಅದು ವೈದ್ಯಕೀಯ ಕೇಂದ್ರಗಳ ಹೊರಗೆ ಕೂಡ ಗಂಭೀರ ಸಮಸ್ಯೆಯಾಗುತ್ತಿದೆ. ಏಕೆಂದರೆ ಆಂಟಿಬಯಾಟಿಕ್‌ಗಳನ್ನು ಬಹುವೇಳೆ ಅಸಮರ್ಪಕವಾಗಿ ಶಿಫಾರಸು ಮಾಡಲಾಗುತ್ತಿದೆ. ಮುಕ್ಕಾಲು ಪಾಲು ಪ್ರಾಯದವರು ಮತ್ತು ಮಕ್ಕಳು ಗಂಟಲು ನೋವಿಗೆ ಆಂಟಿಬಯಾಟಿಕ್‌ಗಳನ್ನು ಪಡೆಯುತ್ತಿದ್ದಾರೆ. ಆದರೆ ಅವರಲ್ಲಿ ಪ್ರಾಯದವರು ಶೇ.೧೭ ಮತ್ತು ಮಕ್ಕಳು ಶೇ. ೩೩ ಮಾತ್ರ ಬ್ಯಾಕ್ಟೀರಿಯಾದಿಂದ ಸೋಂಕಿತರಾಗಿರುತ್ತಾರೆ. ಬ್ಯಾಕ್ಟೀರಿಯವೇ ಪಾತಕಿಯಾಗಿದ್ದರೂ ಆಂಟಿಬಯಾಟಿಕ್ ಅನಗತ್ಯವಾಗಿರುತ್ತದೆ. ‘ದಿ ಏಜೆನ್ಸಿ ಫಾರ್ ಹೆಲ್ತ್ ಕೇರ್ ರಿಸರ್ಚ್ ಅಂಡ್ ಕ್ವಾಲಿಟಿ’ ಎಂಬ ಒಂದು ಆರೋಗ್ಯ ಸಂಸ್ಥೆ ಕಂಡುಕೊಂಡಿರುವ ಪ್ರಕಾರ ಮಕ್ಕಳಿಗೆ ತಗುಲುವ ನಡುಕಿವಿಯ ಸೋಂಕು ಶೇ. ೮೦ರಷ್ಟು ಪ್ರಕರಣಗಳಲ್ಲಿ ಒಂದುವಾರದೊಳಗೆ ತನಗೆ ತಾನೆ ನಿವಾರಣೆಯಾಗುತ್ತದೆ. ಆದರೆ ವೈದ್ಯರು ಅನೇಕ ಸಲ ಇಂಥದಕ್ಕೆಲ್ಲ ಬಹು ವ್ಯಾಪಕ ಮದ್ದುಗಳನ್ನೆ ಬರೆದುಕೊಡುತ್ತಾರೆ. ಇದರಿಂದ ರೋಗಕಾರಕ ಬ್ಯಾಕ್ಟೀರಿಯಾಗಳು ಇನ್ನು ಸುಲಭವಾಗಿ ಪ್ರತಿರೋಧ ಬೆಳೆಸಿಕೊಳ್ಳುತ್ತವೆ. ಏಕೆಂದರೆ ತಮಗೆ ಪ್ರತಿಸ್ಪರ್ಧೆ ನೀಡುವ ಬೇರಾವುದೇ ಬ್ಯಾಕ್ಟೀಯಾಗಳು ಇಲ್ಲದಿದ್ದಾಗ ಇವು ಹೆಚ್ಚು ವೇಗವಾಗಿ ತಮ್ಮ ಸಂಖ್ಯೆಯನ್ನು ಹೆಚ್ಚಿಸಿಕೊಳ್ಳುತ್ತಾ ಹೋಗುತ್ತವೆ.
ಡಾ| ಮೆಂಡಲ್‌ಸನ್ ಹೇಳುವ ಪ್ರಕಾರ ನೂರಕ್ಕೆ ಸುಮಾರು ೯೯ ಪ್ರಕರಣಗಳಲ್ಲಿ ಆಂಟಿಬಯಾಟಿಕ್‌ಗಳ ಅಗತ್ಯವಿಲ್ಲ. ಒಬ್ಬ ವ್ಯಕ್ತಿಯ ಇಡೀ ಜೀವಮಾನದಲ್ಲಿ ಮೂರು ಅಥವಾ ಹೆಚ್ಚೆಂದರೆ ನಾಲ್ಕು ಬಾರಿ ಮಾತ್ರ. ಇದರ ಅಗತ್ಯ ಬೀಳಬಹುದು.
ಏನು ಮಾಡಬೇಕು?
ಹೆಚ್ಚ್ಚು ಹೆಚ್ಚು ಹೊಸ ಹೊಸ ಔಷಧಿಗಳನ್ನು ಅಭಿವೃದ್ಧಿಪಡಿಸುವುದು ಸಮಸ್ಯೆಗೆ ಪರಿಹಾರವಲ್ಲ. ಪರಿಣತರು ಹೇಳುವ ಪ್ರಕಾರ ಕಡಿಮೆ ಆಂಟಿಬಯಾಟಿಕ್‌ಗಳನ್ನು ಬಳಸುವುದು ಮಾತ್ರವೇ ಬ್ಯಾಕ್ಟೀರಿಯಾ ಪ್ರತಿರೋಧದ ಅಪಾಯವನ್ನು ಕಡಿತ ಮಾಡಲು ಇರುವ ಏಕೈಕ ಮಾರ್ಗ. ಇದನ್ನು ಸಾಧಿಸಲು ಸಾರ್ವಜನಿಕರಿಗೆ ಈ ಬಗ್ಗೆ ತಿಳಿವಳಿಕೆ ನೀಡಬೇಕು. ಇದು ತುಂಬಾ ಗಣನೀಯ ಬದಲಾವಣೆಯನ್ನು ತರಬಲ್ಲದು. ಕೊಲರಾಡೊ ವಿಶ್ವವಿದ್ಯಾನಿಲಯದಲ್ಲಿ ನಡೆಸಿದ ಒಂದು ಅಧ್ಯಯನದಿಂದ ಇದು ಸ್ಪಷ್ಟವಾಗಿದೆ. ಬಹಳಷ್ಟು ಸಾರ್ವಜನಿಕರಿಗೆ ಮೂಲಭೂತ ವಿಷಯಗಳು ತಿಳಿದಿರುವುದಿಲ್ಲ. ಕೇವಲ ಶೇ.೨ರಷ್ಟು ಜನಕ್ಕೆ ಮಾತ್ರ ಆಂಟಿಬಯಾಟಿಕ್‌ಗಳು ಬ್ಯಾಕ್ಟೀರಿಯಾವನ್ನು ಕೊಲ್ಲುತ್ತವೆ, ವೈರಸ್ಸುಗಳನ್ನಲ್ಲ ಎಂಬ ವಿಷಯ ತಿಳಿದಿದೆ. ಶೈಕ್ಷಣಿಕ ಮಾಹಿತಿಯನ್ನು ರೋಗಿಗಳಿಗೆ ಒದಗಿಸಿದ್ದರಿಂದ ಆಂಟಿಬಯಾಟಿಕ್‌ಗಳ ಬಳಕೆ ಗಣನೀಯವಾಗಿ ಕಡಿಮೆಯಾಗಿತ್ತು.
ತಿಳಿವಳಿಕೆಯಿಲ್ಲದೆ ರೋಗಿಗಳು ಮದ್ದಿಗಾಗಿ ವೈದ್ಯರನ್ನು ಒತ್ತಾಯಿಸುತ್ತಾರೆ. ಬಹಳಷ್ಟು ಸಂದರ್ಭಗಳಲ್ಲಿ ವೈದ್ಯರು ಆ ಒತ್ತಾಯಕ್ಕೆ ಮಣಿದು ಮದ್ದು ಕೊಡುತ್ತಾರೆ. ಲೆವಿ ಅವರ ಅಭಿಪ್ರಾಯದಲ್ಲಿ ‘ಹತ್ತರಲ್ಲಿ ಎಂಟು ಮಂದಿ ವೈದ್ಯರು ತಮ್ಮ ವಿವೇಚನೆಗೆ ವಿರುದ್ಧವಾಗಿ ಆಂಟಿಬಯಾಟಿಕ್‌ಗಳನ್ನು ಶಿಫಾರಸ್ಸು ಮಾಡುತ್ತಾರೆ’. ವೈದ್ಯರು ಮತ್ತು ರೋಗಿಗಳು ಒಟ್ಟಾಗಿ ಪರಿಸ್ಥಿತಿಯನ್ನು ಬದಲಿಸಲು ಕ್ರಮ ತೆಗೆದುಕೊಳ್ಳದಿದ್ದರೆ ನಾವು ಈವರೆಗೆ ಔಷಧಿಗಳೆಂದು ಪರಿಗಣಿಸಿರುವ ರಾಸಾಯನಿಕಗಳೆಲ್ಲವೂ ನಮ್ಮನ್ನು ಸಾಮಾನ್ಯ ಕಾಯಿಲೆಗಳಿಂದ ಕೂಡ ರಕ್ಷಿಸಿದಂತಾಗುತ್ತವೆ.
‘ನಾವು ಬ್ಯಾಕ್ಟೀರಿಯಾಗಳ ವಿರುದ್ಧದ ಯುದ್ಧದಲ್ಲಿ ಜಯಶಾಲಿಗಳಾಗಿದ್ದೇವೆ ಎಂಬುದು ಹಿಂದಿನ ತಿಳಿವಳಿಕೆಯಾಗಿತ್ತು. ಆದರೆ ಯುದ್ಧ ಮುಂದುವರಿದಿದೆ. ನಾನು ಸೋಲಲಿಚ್ಛಿಸುವುದಿಲ್ಲ’ ಎಂದು ಕ್ಲೀವ್‌ಲ್ಯಾಂಡ್ ವೆಟರನ್ಸ್ ಅಫೈರ್ಸ್ ಮೆಡಿಕಲ್ ಸೆಂಟರ್‌ನ ಮುಖ್ಯಸ್ಥ ಕರ್ಟಿಸ್ ಡಾನ್‌ಸ್ಕಿ ಹೇಳುತ್ತಾರೆ. ಈ ಯುದ್ಧದಲ್ಲಿ ಗೆಲ್ಲುವುದು ಹೇಗೆ? ಆಂಟಿಬಯಾಟಿಕ್‌ಗಳನ್ನು ವಿವೇಚನೆಯಿಂದ ಉಪಯೋಗಿಸುವುದರಿಂದ ಮಾತ್ರ ಸಾಧ್ಯವಾಗುತ್ತದೆ. ಎಂಥ ವಿವೇಚನೆ? ತೀರ ಅಗತ್ಯವೆನಿಸಿದಾಗ ಮಾತ್ರ ಅಗತ್ಯವಿದ್ದಷ್ಟು ಆಂಟಿಬಯಾಟಿಕ್ಕನ್ನು ತೆಗೆದುಕೊಳ್ಳುವುದು.
ಈ ಎಲ್ಲದರಿಂದ ಒಂದು ಮಾತನ್ನು ಧಾರಾಳವಾಗಿ ಹೇಳಬಹುದು: ಆರೋಗ್ಯವಂತ ಬದುಕಿಗೆ ರಾಸಾಯನಿಕ ಔಷಧಿಗಳು ಕೊನೆಯ ಅಸ್ತ್ರಗಳಾಗಿರಲಿ; ಪ್ರಕೃತಿ ಔಷಧಿಗಳು ಸದಾ ಸಂಗಾತಿಗಳಾಗಿರಲಿ.
ಸಮಯವೆಂಬ ಸೋಜಿಗ ‘ಕಾಲಬಾಣ’
	ಸ್ಟೀಫನ್ ವಿಲಿಯಂ ಹಾಕಿಂಗ್
ಸ್ಟೀಫನ್ ವಿಲಿಯಂ ಹಾಕಿಂಗರದು ಬಹಳ ಮಂದಿ ವಿಜ್ಞಾನಿಗಳ ದೃಷ್ಟಿಯಲ್ಲಿ “ಐನ್‌ಸ್ಟೈನ್ ನಂತರದ ಅತ್ಯಂತ ಪ್ರಖರ ಮಿದುಳು.” ಇಂದು ಜೀವಂತವಿರುವ ಸೈದ್ಧಾಂತಿಕ ಭೌತವಿಜ್ಞಾನಿಗಳಲ್ಲಿ ಅವರು ಅಗ್ರಗಣ್ಯರು.
ಹಾಕಿಂಗರು ಬರೆದಿರುವ “ಎ ಬ್ರೀಫ್ ಹಿಸ್ಟರಿ ಆಫ್ ಟೈಮ್” ಕಥೆಯಲ್ಲ, ಕಾದಂಬರಿಯಲ್ಲ, ಕಡೆಗೆ ವೈಜ್ಞಾನಿಕ ಫ್ಯಾಂಟಸಿಯೂ ಅಲ್ಲ. ಅದೊಂದು ಶುದ್ಧ ವಿಜ್ಞಾನಕ್ಕೆ ಸಂಬಂಧಿಸಿದ ಪುಸ್ತಕ. ಆದರೂ ಅದು ದೀರ್ಘ ಕಾಲದಿಂದ ‘ಬೆಸ್ಟ್ ಸೆಲ್ಲರ್’ ಪಟ್ಟಿಯಲ್ಲಿದ್ದು ಈವರೆಗೆ ಹಲವು ದಶಲಕ್ಷ ಪ್ರತಿಗಳು ಖರ್ಚಾಗಿವೆ. ಇದೊಂದು ದಾಖಲೆ.
ಇದೊಂದು ಅಪೂರ್ವ ಸಾಧನೆ ಕೂಡ: ವಿಜ್ಞಾನಿಯೇ ತನ್ನ ಮೌಲಿಕ ಚಿಂತನೆಗಳ ಸಾರವನ್ನು, ವಿಜ್ಞಾನದ ಶಿಕ್ಷಣವಿಲ್ಲದ ಸಾಮಾನ್ಯರಿಗೂ ಅರ್ಥವಾಗುವಂತಹ ರೀತಿಯಲ್ಲಿ ಬರೆದು ಯಶಸ್ವಿಯಾಗಿರುವ ಉದಾಹರಣೆಗಳು ತೀರ ವಿರಳ.
ಹಾಕಿಂಗರ ಬದುಕೇ ಒಂದು ಅದ್ಭುತ ಸಾಹಸಗಾಥೆ. ಅವರು ನಮ್ಮ ನಿಮ್ಮಂತೆ ನಡೆದಾಡಲಾರರು, ಮಾತನಾಡಲಾರರು, ಬರೆಯಲಾರರು. ಇಪ್ಪತ್ತಕ್ಕೂ ಹೆಚ್ಚು ವರ್ಷಗಳಿಂದ ಗಾಲಿ ಕುರ್ಚಿಯಲ್ಲೆ ಚಲನೆ; ಚಿಂತನೆ. ಗಾಲಿ ಕುರ್ಚಿಗೆ ಅಳವಡಿಸಿರುವ ಸ್ವೀಚ್ ಸಿಂಥೆಸೈಸರ್ ನಿಂದಷ್ಟೆ ಸಂವಹನ.
ಮಿದುಳೆ ಅವರ ಶಕ್ತಿ; ಎಲ್ಲ ಶೋಧನೆಗಳಿಗೆ ಸಾಧನ. ಮಿದುಳಿನ ಸಾಧನವನ್ನು ಬಳಸಿಕೊಂಡು ಹಾಕಿಂಗರು ವಿಜ್ಞಾನ ಪ್ರಪಂಚಕ್ಕೆ, ಅದರಲ್ಲೂ ವಿಶ್ವವಿಜ್ಞಾನ (Cosmology) ದ ಅರಿವಿಗೆ ಸಲ್ಲಿಸಿರುವ ಮೂಲಭೂತ ಕೊಡುಗೆಗಳು ಅವರನ್ನು ಗೆಲಿಲಿಯೋ, ನೂಟನ್ ಮತ್ತು ಐನ್‌ಸ್ಟೈನರ ಸಾಲಿನಲ್ಲಿ ನಿಲ್ಲಿಸಿವೆ.
ಪ್ರಸ್ತುತ “ಎ ಬ್ರೀಫ್ ಹಿಸ್ಟರಿ ಆಫ್ ಟೈಮ್” ನಲ್ಲಿರುವ Arrow of Times ಎಂಬ ಅಧ್ಯಾಯದ ಸಾರ ಸಂಗ್ರಹವನ್ನಿಲ್ಲಿ ಕೊಟ್ಟಿದೆ.


ಭೂತ ಮತ್ತು ಭವಿಷ್ಯತ್ತುಗಳ ನಡುವಿನ ವ್ಯತ್ಯಾಸ ಬಂದದ್ದು ಎಲ್ಲಿಂದ? ನಾವು ಭೂತವನ್ನಷ್ಟೆ ಜ್ಞಾಪಿಸಿಕೊಳ್ಳುತ್ತೇವೆ, ಭವಿಷ್ಯವನ್ನಲ್ಲ. ಏಕೆ?
ವಿಜ್ಞಾನದ ನಿಯಮಗಳು ಭೂತ ಮತ್ತು ಭವಿಷ್ಯತ್ತುಗಳ ನಡುವೆ ತಾರತಮ್ಯ ಎಣಿಸುವುದಿಲ್ಲ. ಆದರೆ ನಮ್ಮ ವಾಸ್ತವ ಕಾಲದ ಮುನ್ನಡೆ ಮತ್ತು ಹಿನ್ನೆಡೆಗಳ ನಡುವೆ ಅಗಾಧ ವ್ಯತ್ಯಾಸವಿದೆ. ನೀರಿನ ಬಟ್ಟಲೊಂದು ಮೇಜಿನ ಮೇಲಿಂದ ನೆಲಕ್ಕೆ ಬಿದ್ದು ಚೂರು ಚೂರಾಗುವ ದೃಶ್ಯವನ್ನು ತೆಗೆದುಕೊಳ್ಳಿ. ನೀವು ಇದನ್ನು ಚಿತ್ರೀಕರಿಸಿಕೊಂಡು ತೆರೆಯ ಮೇಲೆ ಓಡಿಸಿದರೆ ಅದು ಮುಂದೋಡುತ್ತಿದೆಯೇ ಅಥವಾ ಹಿಂದೋಡಿತ್ತಿದೆಯೇ ಎಂಬುದನ್ನು ಸುಲಭವಾಗಿ ತಿಳಿಯಬಹುದು. ಚಿತ್ರವನ್ನು ಹಿನ್ನೆಡೆಸಿದರೆ, ನೆಲದ ಮೇಲಿನ ಚೂರುಗಳು ತಾವಾಗಿಯೆ ಒಟ್ಟುಗೂಡಿ ಅಖಂಡ ಬಟ್ಟಲಾಗಿ ಮೇಜಿನ ಮೇಲೆ ಹಾರಿ ಕುಳಿತುಕೊಳ್ಳುವುದನ್ನು ನೋಡುತ್ತೀರಿ. ಕಾಲ ಹಿನ್ನೆಡೆದರೆ ಎಲ್ಲ ಘಟನೆಗಳೂ ಹೀಗೆಯೇ ಆಗುತ್ತವೆ. ಹಾಗಿದ್ದಿದ್ದರೆ ಬಟ್ಟಲು ತಯಾರಕರು ವ್ಯಾಪಾರವಿಲ್ಲದೆ ಪಾಪರಾಗುತ್ತಿದ್ದರು!
ಓಡೆದ ಬಟ್ಟಲು ಒಂದುಗೂಡಿ ಮೇಜಿನ ಮೇಲೇರುವ ಪ್ರಕ್ರಿಯೆ ವಾಸ್ತವದಲ್ಲಿ ಆಗುವುದಿಲ್ಲ ಏಕೆ? ಎಂಬ ಪ್ರಶ್ನೆಗೆ ಸಿಗುವ ಸಾಮಾನ್ಯ ಉತ್ತರ: ಉಷ್ಣಬಲವಿಜ್ಞಾನದ ಎರಡನೆ ನಿಯಮ (Second law of Thermodynamics) ಇದನ್ನು ನಿಷೇಧಿಸುತ್ತದೆ ಎಂಬುದಾಗಿದೆ.
ಉಷ್ಣಬಲವಿಜ್ಞಾನದ ಎರಡನೇ ನಿಯಮದ ಪ್ರಕಾರ ಯವುದೇ ಮುಚ್ಚಿದ ವ್ಯವಸ್ಥೆಯಲ್ಲಿ ಕ್ರಮಭಂಗ (disorder) ಅಥವಾ ಎಂಟ್ರಪಿ (entropy)ಯು ಸಮಯದೊಂದಿಗೆ ಯಾವಾಗಲೂ ಹೆಚ್ಚುತ್ತದೆ. ಇದು ಮರ್ಫಿಯ ನಿಯಮದ ಮತ್ತೊಂದು ರೂಪದಂತಿದೆ: ಎಲ್ಲವೂ ಯಾವಾಗಲೂ ತಪ್ಪಾಗುವುದರ ಮಾರ್ಗದಲ್ಲೆ ಇರುತ್ತದೆ (Things always tend to go wrong).
ಮೇಜಿನ ಮೇಲಿರುವ ಅಖಂಡ ಬಟ್ಟಲಿನದು ಅತ್ಯಂತ ಕ್ರಮಬದ್ಧ (order) ಸ್ಥಿತಿ. ನೆಲದ ಮೇಲೆ ಬಿದ್ದಿರುವ ಒಡೆದ ಬಟ್ಟಲಿನ ಚೂರುಗಳದು ಕ್ರಮಗೆಟ್ಟ (disorder) ಸ್ಥಿತಿ. ಭೂತದ ಅಖಂಡ ಬಟ್ಟಲಿನ ಸ್ಥಿತಿಯಿಂದ ಭವಿಷ್ಯದ ಒಡೆದ ಚೂರುಗಳ ಸ್ಥಿತಿಗೆ ನಾವು ಸುಲಭವಾಗಿ ಹೋಗಬಹುದು, ಆದರೆ ತದ್ವಿರುದ್ಧವಾಗಿಯಲ್ಲ.
ಕ್ರಮಭಂಗದ ಹೆಚ್ಚಳ ಕಾಲಬಾಣ (arrow of time)ಕ್ಕೆ ಒಂದು ಉದಾಹರಣೆ. ಇದು ಭೂತ ಮತ್ತು ಭವಿಷ್ಯತ್ತುಗಳ ನಡುವಿನ ವ್ಯತ್ಯಾಸವನ್ನು ಸೂಚಿಸುತ್ತದೆ; ಕಾಲಕ್ಕೆ ಒಂದು ದಿಕ್ಕನ್ನು ಒದಗಿಸುತ್ತದೆ.
ಮೂರು ಕಾಲ ಬಾಣಗಳು:
ಕನಿಷ್ಠ ಮೂರು ಕಾಲ ಬಾಣಗಳಿವೆ. (೧) ಉಷ್ಣಬಲಾತ್ಮಕ ಕಾಲಬಾಣ (thermodynamic arrow of times). ಕಾಲದೊಂದಿಗೆ ಕ್ರಮಭಂಗವು ಹೆಚ್ಚುತ್ತದೆ: ಕ್ರಭಂಗವು ಹೆಚ್ಚುವ ಕಡೆಗಿರುವ ಕಾಲದ ದಿಕ್ಕು.
(೨) ಮಾನಸಿಕ ಕಾಲಬಾಣ (psychological arrow of time). ಕಾಲ ಹೇಗೆ ಜಾರುತ್ತದೆ ಎಂಬುದರ ನಮ್ಮ ಗ್ರಹಿಕೆ: ನಾವು ಭವಿಷ್ಯವನ್ನಲ್ಲದೆ ಭೂತವನಷ್ಟೇ ಜ್ಞಾಪಿಸಿಕೊಳ್ಳುವ ದಿಕ್ಕು.
(೩) ವಿಶ್ವ ವೈಜ್ಞಾನಿಕ ಕಾಲಬಾಣ (cosmological arrow of time). ಕಾಲದೊಂದಿಗೆ ವಿಶ್ವವು ಹಿಗ್ಗುತ್ತ್ತದೆ: ವಿಶ್ವವು ಹಿಗ್ಗುತ್ತಿರುವ ಕಡೆಗಿರುವ ಕಾಲದ ದಿಕ್ಕು.
ಈ ಮೂರು ಕಾಲಬಾಣಗಳ ದಿಕ್ಕು ಒಂದೇ ಆಗಿದ್ದಾಗ ಮಾತ್ರ ಬುದ್ಧಿವಂತ ಜೀವಿಗಳ ವಿಕಾಸಕ್ಕೆ ಅನುಕೂಲವಾದ ವಾತಾವರಣವಿರುತ್ತದೆ ಎಂದು ನಾನು ವಾದಿಸುತ್ತೇನೆ.
ಉಷ್ಣಬಲಾತ್ಮಕ ಕಾಲ ಬಾಣ
ಉಷ್ಣಬಲವಿಜ್ಞಾನದ ಎರಡನೆಯ ನಿಯಮವು ಸುವ್ಯವಸ್ಥ ಸ್ಥಿತಿಗಳಿಗಿಂತ ಅವ್ಯವಸ್ಥ ಸ್ಥಿತಿಗಳೇ ಯಾವಾಗಲೂ ಅಧಿಕ ಸಂಖ್ಯೆಯಲ್ಲಿರುತ್ತವೆ ಎಂಬ ಸತ್ಯದಿಂದ ಬಂದದ್ದು. ಉದಾಹರಣೆಗೆ, ಒಂದು ಚಿತ್ರಪಟದ ತುಂಡುಗಳನ್ನು ತೆಗೆದುಕೊಳ್ಳ್ಳಿ. (ಯಾದೃಚ್ಛಿಕವಾಗಿ ಕತ್ತರಿಸಿದ ಆನೆಯ ಚಿತ್ರದ ಅನೇಕ ತುಂಡುಗಳು). ಇವುಗಳನ್ನು ಒಂದೇ ಒಂದು – ಕೇವಲ ಒಂದೇ ಒಂದು ಕ್ರಮದಲ್ಲಿ ಜೋಡಿಸಿದಾಗ ಮಾತ್ರ ಅರ್ಥಪೂರ್ಣ (ಆನೆಯ) ಚಿತ್ರವಾಗುತ್ತದೆ. ಆದರೆ, ಅದೇ ಈ ಚಿತ್ರಕ್ಕೆ ಅತಿಹೆಚ್ಚಿನ ಸಂಖ್ಯೆಯ, ಯಾವುದೇ ಚಿತ್ರವಾಗದಂತಹ, ಕ್ರಮಗೆಟ್ಟ ಸ್ಥಿತಿಗಳಿರುತ್ತವೆ.
ಯಾವುದೇ ವ್ಯವಸ್ಥೆಯ ಒಂದು ಕ್ರಮ ಬದ್ಧ ಸ್ಥಿತಿಯನ್ನು ತೆಗೆದುಕೊಳ್ಳಿ. ಕಾಲ ಸರಿದಂತೆ ವಿಜ್ಞಾನದ ನಿಯಮಗಳಿಗೆ ಅನುಸಾರವಾಗಿ ಅದು ವಿಕಾಸಗೊಳ್ಳುತ್ತದೆ. ಸ್ವಲ್ಪ ಸಮಯ ಕಳೆದ ನಂತರ ಆ ವ್ಯವಸ್ಥೆಯು ಕ್ರಮಬದ್ಧ ಸ್ಥಿತಿಯಲ್ಲಿರುವುದಕ್ಕಿಂತ ಇಲ್ಲದಿರುವ ಸಂಭವವೇ ಹೆಚ್ಚು.
ಹೇಗೆಂದರೆ, ಒಂದು ಪೆಟ್ಟಿಗೆಯಲ್ಲಿ ಚಿತ್ರದ ತುಂಡುಗಳು ಕ್ರಮಬದ್ಧ ಸ್ಥಿತಿಯಲ್ಲಿ (ಪೂರ್ಣ ಆನೆಯ ಚಿತ್ರ) ಇವೆ ಎಂದಿಟ್ಟುಕೊಳ್ಳಿ. ಈಗ ನೀವು ಪೆಟ್ಟಿಗೆಯನ್ನು ಅಲ್ಲಾಡಿಸಿದರೆ ತುಂಡುಗಳು ಬೇರೊಂದು ಸ್ಥಿತಿಯನ್ನು ತಲುಪುತ್ತವೆ. ಇದು ಯಾವುದೇ ಚಿತ್ರರೂಪವಿಲ್ಲದ ಕ್ರಮಗೆಟ್ಟ ಸ್ಥಿತಿಯಲ್ಲಿರುವುದೇ ಹೆಚ್ಚು ಸಂಭವ. ಏಕೆಂದರೆ ಕ್ರಮಗೆಟ್ಟ ಸ್ಥಿತಿಗಳ ಸಾಧ್ಯತೆ ಯಾವಾಗಲೂ ತುಂಬಾ ಜಾಸ್ತಿ. ಈ ಸ್ಥಿತಿಯಲ್ಲೂ ಚಿತ್ರದ ತುಂಡುಗಳ ಕೆಲವು ಗುಂಪುಗಳು ಇಡೀ ಚಿತ್ರದ ಒಂದು ಭಾಗ (ಉದಾ: ಆನೆಯ ಬಾಲ ಅಥವಾ ಸೊಂಡಿಲು)ವಾಗಿ ಉಳಿದಿರುವುದು ಸಾಧ್ಯ. ಆದರೆ ಪೆಟ್ಟಿಗೆಯನ್ನು ಹೆಚ್ಚು ಹೆಚ್ಚು ಅಲ್ಲಾಡಿಸಿದಂತೆ ಈ ಗುಂಪುಗಳೂ ಛಿದ್ರವಾಗಿ ಚಿತ್ರದ ತುಂಡುಗಳು ಇನ್ನೂ ಹೆಚ್ಚು ಕ್ರಮಗೆಟ್ಟು ಸಂಪೂರ್ಣವಾಗಿ ವಿರೂಪಗೊಳ್ಳುತ್ತವೆ. ಆದುದರಿಂದ ಚಿತ್ರದ ತುಂಡುಗಳು ಮೊದಲಿನ ಪೂರ್ಣ ಕ್ರಮಬದ್ಧ ಸ್ಥಿತಿಯಿಂದ ಪ್ರಾರಂಭವಾದರೆ ಅವುಗಳ ಕ್ರಮಭಂಗವು ಕಾಲದೊಂದಿಗೆ ಅಧಿಕವಾಗುತ್ತದೆ. ಇದನ್ನೇ ಉಷ್ಣಬಲಾತ್ಮಕ ಕಾಲ ಬಾಣ ಸೂಚಿಸುತ್ತದೆ.
ಮೊದಲಿನ ಸ್ಥಿತಿ ಹೇಗೇ ಇರಲಿ, ವಿಶ್ವವು ಅತಿಹೆಚ್ಚು ಸುವ್ಯವಸ್ಥೆಯೊಂದಿಗೆ ಕೊನೆಗೊಳ್ಳಬೇಕೆಂದು ದೇವರು ನಿರ್ಧರಿಸಿದನೆಂದಿಟ್ಟು ಕೊಳ್ಳಿ. ಆಗ ಪ್ರಾರಂಭದ ಕಾಲದಲ್ಲಿ ವಿಶ್ವವು ಬಹುಶಃ ಕ್ರಮಗೆಟ್ಟ ಸ್ಥಿತಿಯಲ್ಲಿರುತ್ತದೆ. ಬದಲಾವಣೆ ಹೇಗಾಗಬೇಕು? ಕಾಲದೊಂದಿಗೆ ಕ್ರಮಭಂಗವು ಕಡಿಮೆಯಾಗಬೇಕು. ಅಂದರೆ ಕ್ರಮಬದ್ಧತೆ ಹೆಚ್ಚಬೇಕು. ಹೀಗಾಗುವುದೇ ನಿಜವಾದಲ್ಲಿ ನೀವು ಒಡೆದ ಬಟ್ಟಲಿನ ಚೂರುಗಳು ಒಂದುಗೂಡಿ ಅಖಂಡ ಬಟ್ಟಲಾಗಿ ಮೇಜಿನ ಮೇಲೇರುವುದನ್ನು ನೋಡುತ್ತೀರಿ. ಇಂಥದನ್ನು ಗಮನಿಸುತ್ತಿರುವ ಮನುಷ್ಯ ಕ್ರಮಭಂಗವು ಕಡಿಮೆಯಾಗುತ್ತಿರುವ ವಿಶ್ವದಲ್ಲಿ ಜೀವಿಸುತ್ತಿರುತ್ತಾನೆ. ಅಂಥ ಮನುಷ್ಯ ವಿರುದ್ಧ ದಿಕ್ಕಿನಲ್ಲಿರುವ ಮಾನಸಿಕ ಬಾಣವನ್ನು ಹೊಂದಿರುತ್ತಾನೆ. ಮತ್ತು ಅವನು ಭವಿಷ್ಯದ ಘಟನೆಗಳನ್ನು ಜ್ಞಾಪಿಸಿಕೊಳ್ಳಬಲ್ಲವನಾಗಿರುತ್ತಾನೆ, ಭೂತಕಾಲದ ಘಟನೆಗಳನ್ನಲ್ಲ! ನಮ್ಮ ಭೂತ ಅವನಿಗೆ ಭವಿಷ್ಯವಾಗಿರುತ್ತದೆ!
ಮಾನಸಿಕ ಕಾಲಬಾಣ
ಮಾನಸಿಕ ಕಾಲಬಾಣವು ನಾವು ಘಟನೆಗಳನ್ನು ಗ್ರಹಿಸುವ ದಿಕ್ಕನ್ನು ಸೂಚಿಸುತ್ತದೆ. ಇದು ನಮ್ಮ ಮಿದುಳಿನೊಳಗೆ ನಿರ್ಧರಿತವಾಗುವುದು ಉಷ್ಣಬಲಾತ್ಮಕ ಕಾಲ ಬಾಣದಿಂದ. ನಾವು ಘಟನೆಗಳನ್ನು ಕ್ರಮಭಂಗವು ಹೆಚ್ಚುವ ದಿಕ್ಕಿನಲ್ಲೆ ಜ್ಞಾಪಿಸಿಕೊಳ್ಳುತ್ತೇವೆ. ಕ್ರಮಭಂಗವು ಕಾಲ ಸರಿದಂತೆ ಹೆಚ್ಚುತ್ತದೆ. ಏಕೆಂದರೆ ನಾವು ಕಾಲವನ್ನು ಕ್ರಮಭಂಗವು ಹೆಚ್ಚುವ ದಿಕ್ಕಿನಲ್ಲೇ ಅಳೆಯುತ್ತೇವೆ. ಬೇರೆ ದಾರಿಯೆ ಇಲ್ಲ !
	ಕ್ರಮಭಂಗ ಹೆಚ್ಚುವ ಪರಿ…
ವಿಶ್ವವನ್ನು ಅರ್ಥಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಮಾನವಕುಲ ಸಾಧಿಸಿರುವ ಪ್ರಗತಿಯು ಹೆಚ್ಚಾಗಿ ಕ್ರಮಗೆಡುತ್ತಿರುವ ವಿಶ್ವದ ಮೂಲೆಯೊಂದರಲ್ಲಿ ಕ್ರಮಬದ್ಧತೆಯ ಸಣ್ಣವಲಯವೊಂದನ್ನು ನಿರ್ಮಿಸಿದೆ. ನೀವು ಈ ಬರಹದ ಪ್ರತಿಯೊಂದು ಪದವನ್ನೂ ಜ್ಞಾಪಿಸಿಕೊಳ್ಳುವುದಾದರೆ ನಿಮ್ಮ ನೆನಪು ಸುಮಾರು ೨೫೦೦೦ ಮಾಹಿತಿಗಳನ್ನು ದಾಖಲಿಸಿಕೊಂಡಿರುತ್ತದೆ. ಇದರಿಂದ ನಿಮ್ಮ ಮಿದುಳಿನ ಕ್ರಮಬದ್ಧತೆ ಸುಮಾರು ೨೫೦೦೦ ಏಕಾಂಶಗಳಷ್ಟು ಹೆಚ್ಚಿರುತ್ತದೆ. ನೀವು ಈ ಬರಹವನ್ನು ಓದುವಾಗ ಕನಿಷ್ಟವೆಂದರೆ ಆಹಾರರೂಪದ ೨೦ ಕ್ಯಾಲೊರಿಯಷ್ಟು ಕ್ರಮಬದ್ಧ ಶಕ್ತಿಯನ್ನು ಉಷ್ಣರೂಪದ ಕ್ರಮಗೆಟ್ಟ ಶಕ್ತಿಯನ್ನಾಗಿ ಪರಿವರ್ತಿಸುತ್ತೀರಿ. ನೀವು ಕಳೆದುಕೊಳ್ಳುವ ಈ ಉಷ್ಣವು ಬೆವರು ಮತ್ತು ಸಂವಹನದ ಮೂಲಕ ಸುತ್ತಲಿನ ಗಾಳಿಯನ್ನು ಸೇರುತ್ತದೆ. ಇದು ೨,೫೦,೦೦೦ ದಶಲಕ್ಷ ದಶಲಕ್ಷ ದಶಲಕ್ಷ ಏಕಾಂಶಗಳಷ್ಟು ಅಥವಾ ನಿಮ್ಮ ಮಿದುಳಿನಲ್ಲಿ ಆಗುವ ಕ್ರಮಬದ್ಧತೆಯ ಹೆಚ್ಚಳದ ಒಂದು ಕೋಟಿ ದಶಲಕ್ಷ ದಶಲಕ್ಷ ಪಟ್ಟು ಜಾಸ್ತಿ ವಿಶ್ವದ ಕ್ರಮಭಂಗವನ್ನು ಹೆಚ್ಚಿಸುತ್ತದೆ.


ಇಲ್ಲಿ ಒಂದಿಷ್ಟು ಪ್ರಶ್ನೆಗಳೇಳುತ್ತವೆ: ಉಷ್ಣಬಲಾತ್ಮಕ ಕಾಲ ಬಾಣವು ಏಕೆ ಅಸ್ತಿತ್ವದಲ್ಲಿರಬೇಕು? ಇದೇ ಪ್ರಶ್ನೆಯನ್ನುಹೀಗೂ ಕೇಳಬಹುದು. ನಾವು ಭೂತವೆಂದು ಕರೆಯುವ ಕಾಲದ ಒಂದು ಕೊನೆಯಲ್ಲಿ ವಿಶ್ವವು ಅತ್ಯಂತ ಕ್ರಮಬದ್ಧ ಸ್ಥಿತಿಯಲ್ಲಿದ್ದು ಕಾಲ ಸರಿದಂತೆ ಕ್ರಮಗೆಡುತ್ತ ಹೋಗಬೇಕು ಏಕೆ? ಮತ್ತು ಏಕೆ ಕ್ರಮಭಂಗವು ಹೆಚ್ಚುವ ಕಾಲದ ದಿಕ್ಕು ವಿಶ್ವವು ಹಿಗ್ಗುವ ದಿಕ್ಕಿನಲ್ಲಿಯೆ ಇರಬೇಕು?
ಅಭಿಜಾತ ಸಿದ್ಧಾಂತ
ಅಭಿಜಾತ ಸಾಮಾನ್ಯ ಸಾಪೇಕ್ಷ ಸಿದ್ಧಾಂತ (Classical General Theory of Relativity) ದಲ್ಲಿ ಯಾರೂ ವಿಶ್ವವು ಹೇಗೆ ಪ್ರಾರಂಭವಾಯಿತು ಎಂಬುದನ್ನು ಹೇಳಲಾರರು. ಏಕೆಂದರೆ ಮಹಾಸ್ಫೋಟದ ವೈಚಿತ್ರ್ಯ (Singularity) ದಲ್ಲಿ ಗೊತ್ತಿರುವ ವಿಜ್ಞಾನದ ಎಲ್ಲ ನಿಯಮಗಳೂ ಬಿದ್ದು ಹೋಗುತ್ತವೆ.
ಇಲ್ಲಿ ನಾವು ವಿಶ್ವದ ಎರಡು ಚಿತ್ರಗಳ ಬಗ್ಗೆ ಚರ್ಚಿಸಬಹುದು. ಒಂದು, ವಿಶ್ವವು ತುಂಬಾ ನಯವಾದ ಮತ್ತು ಕ್ರಮಬದ್ಧವಾದ ಸ್ಥಿತಿಯಿಂದ ಪ್ರಾರಂಭವಾಗಿದ್ದಿರಬಹುದು. ಇದು ಉಷ್ಣಬಲಾತ್ಮಕ ಮತ್ತು ವಿಶ್ವವೈಜ್ಞಾನಿಕ ಕಾಲಬಾಣಗಳಿಗೆ ಎಡೆಮಾಡಿಕೊಡುತ್ತದೆ.
ಎರಡು, ವಿಶ್ವವು ತೀರ ಮುದ್ದೆಯಾದ ಮತ್ತು ಪೂರ್ಣ ಕ್ರಮಗೆಟ್ಟ ಸ್ಥಿತಿಯಿಂದ ಕೂಡ ಪ್ರಾರಂಭವಾಗಿದ್ದಿರಬಹುದು. ಅಂಥ ಸಂದರ್ಭಗಳಲ್ಲಿ ಕ್ರಮಭಂಗವು ಕಾಲದೊಂದಿಗೆ ಹೆಚ್ಚುವ ಪ್ರಶ್ನೆಯೇ ಏಳುವುದಿಲ್ಲ. ಪೂರ್ಣ ಕೆಟ್ಟಮೇಲೆ ಕೆಡಲು ಇನ್ನೂ ಏನು ಉಳಿದಿರುತ್ತದೆ? ಆದ್ದರಿಂದ ಅದರ ಸ್ಥಿತಿ ಸ್ಥಿರವಾಗಿರುತ್ತದೆ. ಹಾಗಾದಾಗ ನಿಷ್ಕೃಷ್ಟವಾದ ಉಷ್ಣಬಲಾತ್ಮಕ ಕಾಲಬಾಣವೇ ಇರುವುದಿಲ್ಲ. ಇದು ಒಂದು ಸಾಧ್ಯತೆ. ಮತ್ತೊಂದು ಸಾಧ್ಯತೆ, ಕ್ರಮಭಂಗವು ಕಾಲದೊಂದಿಗೆ ಕಡಿಮೆಯಾಗುತ್ತದೆ. ಹಾಗಾಗುವಾಗ ಕಾಲಬಾಣವು ವಿಶ್ವವೈಜ್ಞಾನಿಕ ಬಾಣದ ದಿಕ್ಕಿಗೆ ವಿರುದ್ಧವಾಗಿರುತ್ತದೆ. ಈ ಎರಡೂ ಸಾಧ್ಯತೆಗಳು ನಾವು ಈಗ ಏನನ್ನು ನೋಡುತ್ತಿದ್ದೇವೆಯೋ ಅದರೊಂದಿಗೆ ಹೊಂದಿಕೊಳ್ಳುವುದಿಲ್ಲ.
ದೇಶ-ಕಾಲದ ವಕ್ರತೆ ದೊಡ್ಡದಾದಾಗ ಕ್ವಾಂಟಂ ಗುರುತ್ವಾಕರ್ಷಣ ಪರಿಣಾಮಗಳು ಮುಖ್ಯವಾಗುತ್ತವೆ. ಅಲ್ಲಿಂದಾಚೆಗೆ ಅಭಿಜಾತ ಸಿದ್ಧಾಂತವು ವಿಶ್ವದ ಸಮರ್ಪಕ ವಿವರಣೆಯನ್ನು ಕೊಡಲು ಅಸಮರ್ಥವಾಗುತ್ತದೆ. ವಿಶ್ವವು ಹೇಗೆ ಪ್ರಾರಂಭವಾಯಿತೆನ್ನುವುದನ್ನು ತಿಳಿದುಕೊಳ್ಳಲು ಗುರುತ್ವಾಕರ್ಷಣೆಯ ಕ್ವಾಂಟಂ ಸಿದ್ಧಾಂತ ಬೇಕಾಗುತ್ತದೆ.
ಕ್ವಾಂಟಂ ಸಿದ್ಧಾಂತ
ಗುರುತ್ವಾಕರ್ಷಣೆಯ ಕ್ವಾಂಟಂ ಸಿದ್ಧಾಂತದಲ್ಲೂ ವಿಶ್ವದ ಸ್ಥಿತಿಯನ್ನು ನಿರ್ದಿಷ್ಟವಾಗಿ ಹೇಳಲು ಹಿಂದೆ ದೇಶ-ಕಾಲದ ಎಲ್ಲೆಯಲ್ಲಿ ವಿಶ್ವವು ಹೇಗೆ ನಡೆದುಕೊಂಡಿದ್ದಿರಬಹುದು ಎಂಬುದರ ಬಗ್ಗೆ ಸಾಧ್ಯವಿರುವ ಇತಿಹಾಸವನ್ನೆಲ್ಲ ವಿವರಿಸಬೇಕಾಗುತ್ತದೆ. ಇದು ಕಷ್ಟ ಸಾಧ್ಯ. ನಮಗೆ ಏನು ಗೊತ್ತಿಲ್ಲವೋ ಮತ್ತು ಏನನ್ನು ನಾವು ತಿಳಿದುಕೊಳ್ಳಲು ಸಾಧ್ಯವಿಲ್ಲವೋ ಅವುಗಳನ್ನು ವಿವರಿಸಬೇಕಾದ ತೊಂದರೆಯಿಂದ ತಪ್ಪಿಸಿಕೊಳ್ಳಲು ಒಂದು ಮಾರ್ಗವಿದೆ. ವಿಶ್ವದ ಇತಿಹಾಸಗಳು ಎಲ್ಲೆ ಇಲ್ಲ ಎನ್ನುವ ನಿಯಮವನ್ನು ಪಾಲಿಸುತ್ತವೆ ಎಂದಾದಾಗ ಮಾತ್ರ ಇದು ಸಾಧ್ಯವಾಗುತ್ತದೆ. ಅಂದರೆ ವಿಶ್ವವು ವಿಸ್ತಾರದಲ್ಲಿ ಸಿಶ್ಚಿತವಾಗಿದೆ. ಆದರೆ ಅದಕ್ಕೆ ಎಲ್ಲೆ, ಅಂಚು ಅಥವಾ ವೈಚಿತ್ರ್ಯ (boundaries, edges or singularities)ಗಳಿಲ್ಲ. ಆಗ ಕಾಲದ ಪ್ರಾರಂಭವು ನಿಯತವಾಗಿಯೂ, ದೇಶ-ಕಾಲವು ನಯವಾಗಿಯೂ ಇರುತ್ತದೆ. ವಿಶ್ವದ ಹಿಗ್ಗುವಿಕೆಯು ನಯವಾದ ಮತ್ತು ಕ್ರಮಬದ್ಧವಾದ ಸ್ಥಿತಿಯಿಂದ ಪ್ರಾರಂಭವಾಗಿರುತ್ತದೆ. ಆದರೆ ಅದು ಪೂರ್ಣವಾಗಿ ಏಕ ರೂಪದಲ್ಲಿ ಇರುವುದಿಲ್ಲ. ಏಕರೂಪದಲ್ಲಿ ಇದ್ದದ್ದೇ ಆದರೆ ಅದು ಕ್ವಾಂಟಂ ಸಿದ್ಧಾಂತದ ಅನಿಶ್ಚಿತತೆಯ ತತ್ವವನ್ನು ಉಲ್ಲಂಘಿಸಿದಂತಾಗುತ್ತದೆ. ಕಣಗಳ ಸಾಂದ್ರತೆ ಮತ್ತು ವೇಗದಲ್ಲಿ ಸ್ವಲ್ಪವಾದರೂ ಏರಿಳಿತವಿರುತ್ತದೆ.
ವಿಶ್ವವು ಘಾತೀಯ ಅಥವಾ ‘ಮಿತಿಮೀರಿ’ದ ಹಿಗ್ಗುವಿಕೆಯ ಅವಧಿಯೊಂದರಿಂದ ಪ್ರಾರಂಭವಾಗಿರಬೇಕು. ಈ ಅವಧಿಯ ಹಿಗ್ಗುವಿಕೆಯಲ್ಲಿ ಸಾಂದ್ರತೆಯು ಸರಾಸರಿಗಿಂತ ಹೆಚ್ಚಿರುವ ವಲಯಗಳ ಹಿಗ್ಗುವಿಕೆಯು ಅಧಿಕ ದ್ರವ್ಯರಾಶಿಯ ಗುರುತ್ವಾಕರ್ಷಣೆಯಿಂದ ನಿಧಾನವಾಗಿದೆ. ಕೊನೆಗೆ ವಿಸ್ತೃತಗೊಳ್ಳುವುದು ನಿಂತು, ಕುಸಿತ ಪ್ರಾರಂಭವಾಗಿ ಕ್ರಮೇಣ ಗೆಲಾಕ್ಸಿ, ನಕ್ಷತ್ರ ಮತ್ತು ನಮ್ಮಂತಹ ಜೀವಿಗಳಿಗೆ ಕಾರಣವಾಗಿದೆ. ವಿಶ್ವವು ನಯವಾದ ಮತ್ತು ಕ್ರಮಬದ್ಧವಾದ ಸ್ಥಿತಿಯಿಂದ ಪ್ರಾರಂಭವಾಗಿ ಕಾಲಕಳೆದಂತೆ ಕ್ರಮಗೆಡುತ್ತ ಹೋಗುತ್ತಿದೆ. ಇದು ಉಷ್ಣಬಲಾತ್ಮಕ ಕಾಲ ಬಾಣದ ಅಸ್ತಿತ್ವವನ್ನು ವಿವರಿಸುತ್ತದೆ.
ಹಿಗ್ಗುವ ಅವಸ್ಥೆಯಲ್ಲಿ ಮಾತ್ರ ಬದುಕು ಸಾಧ್ಯ
ಕಾಲ ಬಾಣಕ್ಕೆ ಹಿಂದಿರುಗಿದರೆ ಒಂದು ಪ್ರಶ್ನೆ ಉಳಿಯುತ್ತದೆ. ಉಷ್ಣಬಲಾತ್ಮಕ ಮತ್ತು ವಿಶ್ವ ವೈಜ್ಞಾನಿಕ ಬಾಣಗಳು ಒಂದೇ ದಿಕ್ಕನ್ನು ತೋರಿಸುತ್ತವೆ ಏಕೆ? ಅಥವಾ, ಕ್ರಮಭಂಗವು ವಿಶ್ವವು ಹಿಗ್ಗುವ ಕಾಲದ ದಿಕ್ಕಿನಲ್ಲೆ ಹೆಚ್ಚುತ್ತದೆ ಏಕೆ? ಎಲ್ಲೆ ಇಲ್ಲ ಎನ್ನುವ ನಿಯಮವು ಧ್ವನಿಸುವಂತೆ ತೋರುವ, ವಿಶ್ವವು ಹಿಗ್ಗುತ್ತದೆ ನಂತರ ಕುಗ್ಗುತ್ತದೆ ಎಂಬುದನ್ನು ಒಪ್ಪಿಕೊಂಡರೆ, ಆಗ ಮೇಲಿನ ಪ್ರಶ್ನೆಯು ನಾವು ಏಕೆ ವಿಶ್ವದ ಹಿಗ್ಗುವ ಅವಸ್ಥೆಯಲ್ಲಿ ಮಾತ್ರ ಬದುಕಿರುತ್ತೇವೆ? ಎಂದಾಗುತ್ತದೆ.
	ವಿಶ್ವವು ಕುಗ್ಗುವಾಗ….
ವಿಶ್ವವು ಹಿಗ್ಗುವುದನ್ನು ನಿಲ್ಲಿಸಿ ಕುಗ್ಗುವುದಕ್ಕೆ ಪ್ರಾರಂಭಿಸಿದರೆ ಏನಾಗುತ್ತದೆ? ಉಷ್ಣಬಲಾತ್ಮಕ ಬಾಣದ ದಿಕ್ಕು ಹಿಂದುಮುಂದಾಗಿ ಕ್ರಮಭಂಗವು ಕಾಲದೊಂದಿಗೆ ಕಡಿಮೆಯಾಗುತ್ತದೆಯೆ? ವಿಶ್ವವು ಹಿಗ್ಗುವಿಕೆಯಿಂದ ಕುಗ್ಗುವಿಕೆಗೆ ಬದಲಾದಾಗ ಉಳಿಯುವ ಜನ ಒಡೆದ ಬಟ್ಟಲುಗಳು ಅಖಂಡವಾಗಿ ಮೇಜಿನ ಮೇಲೇರುವುದನ್ನು ಕಾಣುತ್ತಾರೆಯೆ? ನಾಳಿನ ಬೆಲೆಗಳನ್ನು ಜ್ಞಾಪಿಸಿಕೊಂಡು ಅಪಾರ ಹಣ ಮಾಡುತ್ತಾರೆಯೆ?
ಮೊದಲಿಗೆ, ವಿಶ್ವವು ಕುಸಿಯುವಾಗ ಕ್ರಮಭಂಗವು ಕಡಿಮೆಯಾಗುತ್ತದೆ ಎಂದೇ ನಂಬಿದ್ದೆ. ವಿಶ್ವವು ಚಿಕ್ಕದಾದಾಗ ನಯವಾದ ಮತ್ತು ಕ್ರಮಬದ್ಧವಾದ ಸ್ಥಿತಿಗೆ ಬರುತ್ತದೆಂದು ಯೋಚಿಸಿದ್ದೆ. ಇದು ಕುಗ್ಗುವ ಅವಸ್ಥೆಯು ಹಿಗ್ಗುವ ಅವಸ್ಥೆಯ ಕಾಲ ಹಿಮ್ಮುಖವಾದಂತೆ ಎಂಬ ಅರ್ಥವನ್ನು ಉಂಟುಮಾಡುತ್ತದೆ. ಕುಗ್ಗುವ ಅವಸ್ಥೆಯಲ್ಲಿ ಬದುಕುವ ಜನ ಹಿಮ್ಮುಖವಾಗಿ ಬದುಕುತ್ತಾರೆ. ಅವರು ಹುಟ್ಟುವುದಕ್ಕೆ ಮೊದಲೇ ಸಾಯುತ್ತಾರೆ. ವಿಶ್ವವು ಕುಗ್ಗಿದಂತೆಲ್ಲಾ ಚಿಕ್ಕವರಾಗುತ್ತಾರೆ!
ಈ ಕಲ್ಪನೆ ತುಂಬಾ ಆಕರ್ಷಕವಾಗಿದೆ. ಏಕೆಂದರೆ ಇದು ಹಿಗ್ಗುವ ಮತ್ತು ಕುಗ್ಗುವ ಅವಸ್ಥೆಗಳ ನಡುವೆ ಸುಂದರವಾದ ಸಮಮಿತಿಯನ್ನು ಸೂಚಿಸುತ್ತದೆ. ಇಲ್ಲಿ ಮುಖ್ಯ ಪ್ರಶ್ನೆ ಏನೆಂದರೆ, ಇದು ಎಲ್ಲೆ ಇಲ್ಲ ಎನ್ನುವ ನಿಯಮದಿಂದ ಧ್ವನಿತವಾಗಿದೆಯೆ? ಅಥವಾ, ಆ ನಿಯಮದೊಂದಿಗೆ ಒಪ್ಪಿಗೆಯಾಗುವುದಿಲ್ಲವೆ?
ಪೆನ್‌ಸ್ಟೇಟ್ ವಿಶ್ವವಿದ್ಯಾಲಯದ ನನ್ನ ಸಹೋದ್ಯೋಗಿ ಡಾನ್ ಪೇಜ್ ಕುಗ್ಗುವ ಅವಸ್ಥೆಯು ಕಾಲ ಹಿಮ್ಮುಖವಾದ ಹಿಗ್ಗುವ ಅವಸ್ಥೆಯಂತೆ ಇರಬೇಕಾದ ಅಗತ್ಯವಿಲ್ಲ ಎಂಬುದನ್ನು ತೋರಿಸಿಕೊಟ್ಟ. ಮುಂದೆ ನನ್ನ ವಿದ್ಯಾರ್ಥಿ ರೇಮಂಡ್ ಲಾಫ್ಲೆಮ್, ಹೆಚ್ಚು ಸಂಕೀರ್ಣವಾದ ವಿಶ್ವದ ಮಾದರಿಯನ್ನು ಉಪಯೋಗಿಸಿ ವಿಶ್ವದ ಕುಸಿತವು ಹಿಗ್ಗುವಿಕೆಗಿಂತ ತೀರ ಭಿನ್ನವಾಗಿರುತ್ತದೆ ಎಂಬುದನ್ನು ಕಂಡು ಹಿಡಿದ. ಇದರಿಂದ ಮೊದಲಿನ ನನ್ನ ನಂಬಿಕೆ ತಪ್ಪು ಎಂಬುದರ ಅರಿವಾಯಿತು. ವಿಶ್ವವು ಕುಸಿಯುವಾಗ ಕ್ರಮಭಂಗವು ನಿಜದಲ್ಲಿ ಹೆಚ್ಚುತ್ತಲೇ ಹೋಗುತ್ತದೆಯಲ್ಲದೆ ಉಷ್ಣಬಲಾತ್ಮಕ ಮತ್ತು ಮಾನಸಿಕ ಕಾಲ ಬಾಣಗಳು ತದ್ವಿರುದ್ಧವಾಗಿರುವುದಿಲ್ಲ ಎಂಬುದು ಸ್ಪಷ್ಟವಾಯಿತು.


ವಿಶ್ವವು ಪುನಃ ಕುಸಿತವನ್ನು ತಡೆಯಲು ಅಗತ್ಯವಾದ ಸಂಧಿಸ್ಥ ವೇಗದಲ್ಲಿ ಹಿಗ್ಗುತ್ತಿದೆ ಮತ್ತು ಅದು ತುಂಬಾ ಕಾಲದವರೆಗೆ ಕುಸಿಯುವುದಿಲ್ಲ. ಆ ಹೊತ್ತಿಗೆ ಎಲ್ಲ ನಕ್ಷತ್ರಗಳೂ ಉರಿದು ಹೋಗಿರುತ್ತವೆ. ಅವುಗಳಲ್ಲಿನ ಪ್ರೋಟಾನ್ ಮತ್ತು ನ್ಯೂಟ್ರಾನ್‌ಗಳು ಬಹುಶಃ ಕ್ಷಯಿಸಿ ಬೆಳಕಿನ ಕಿರಣಗಳು ಮತ್ತು ವಿಕಿರಣಗಳಾಗಿರುತ್ತವೆ. ವಿಶ್ವವು ಬಹುಮಟ್ಟಿಗೆ ಪೂರ್ಣ ಕ್ರಮಗೆಟ್ಟ ಸ್ಥಿತಿಯನ್ನು ತಲುಪಿರುತ್ತದೆ. ಆಗ ಬಲವಾದ ಉಷ್ಣಬಲಾತ್ಮಕ ಕಾಲಬಾಣವೇ ಇರುವುದಿಲ್ಲ.
ಆದರೆ ಬುದ್ಧಿವಂತ ಜೀವಿಗಳ ಚಟುವಟಿಕೆಗೆ ಬಲವಾದ ಉಷ್ಣಬಲಾತ್ಮಕ ಬಾಣವು ತೀರ ಅಗತ್ಯ. ಉಳಿವಿಗೋಸ್ಕರ ಮನುಷ್ಯರು ಆಹಾರವನ್ನು ಸೇವಿಸಬೇಕು. ಆಹಾರವು ಶಕ್ತಿಯ ಕ್ರಮಬದ್ಧರೂಪ. ಅದನ್ನು ಉಷ್ಣವಾಗಿ ಪರಿವರ್ತಿಸಬೇಕು. ಉಷ್ಣವು ಶಕ್ತಿಯ ಕ್ರಮಗೆಟ್ಟ ಸ್ಥಿತಿ. ಆದ್ದರಿಂದ ವಿಶ್ವದ ಕುಗ್ಗುವ ಅವಸ್ಥೆಯಲ್ಲಿ ಬುದ್ಧಿವಂತಜೀವಿ ಅಸ್ತಿತ್ವದಲ್ಲಿರಲಾರ. ಇದು ಉಷ್ಣಬಲಾತ್ಮಕ ಮತ್ತು ವಿಶ್ವವೈಜ್ಞಾನಿಕ ಕಾಲ ಬಾಣಗಳು ಏಕೆ ಒಂದೇ ದಿಕ್ಕಿನಲ್ಲಿರಬೇಕು ಎಂಬುದಕ್ಕೆ ವಿವರಣೆ.
ಒಟ್ಟಾರೆ, ವಿಜ್ಞಾನದ ನಿಯಮಗಳು ಕಾಲದ ಮುನ್ನಡೆ ಮತ್ತು ಹಿನ್ನೆಡೆಗಳ ನಡುವೆ ಭೇದ ಎಣಿಸುವುದಿಲ್ಲ. ಆದಾಗ್ಯೂ, ಭೂತ ಮತ್ತು ಭವಿಷ್ಯತ್ತುಗಳ ನಡುವಿನ ವ್ಯತ್ಯಾಸವನ್ನು ಗುರುತಿಸುವ ಕನಿಷ್ಠ ಮೂರು ಬಾಣಗಳಿವೆ. ಅವು ಉಷ್ಣಬಲಾತ್ಮಕ ಕಾಲ ಬಾಣ, ಮಾನಸಿಕ ಕಾಲ ಬಾಣ ಮತ್ತು ವಿಶ್ವವೈಜ್ಞಾನಿಕ ಕಾಲಬಾಣ.
ಮಾನಸಿಕ ಮತ್ತು ಉಷ್ಣಬಲಾತ್ಮಕ ಬಾಣಗಳು ಯಾವಾಗಲೂ ಒಂದೇ ದಿಕ್ಕಿನೆಡೆಗೆ ಇರುತ್ತವೆ. ವಿಶ್ವಕ್ಕೆ ಎಲ್ಲೆ ಇಲ್ಲ ಎನ್ನುವ ನಿಯಮವು ನಿಷ್ಕೃಷ್ಟ ಉಷ್ಣಬಲಾತ್ಮಕ ಬಾಣದ ಅಸ್ತಿತ್ವದ ಬಗ್ಗೆ ಹೇಳುತ್ತದೆ. ಏಕೆಂದರೆ ವಿಶ್ವವು ನಯವಾದ ಮತ್ತು ಕ್ರಮಬದ್ಧವಾದ ಸ್ಥಿತಿಯಿಂದಲೇ ಪ್ರಾರಂಭವಾಗಿರಬೇಕು. ಮತ್ತು ಉಷ್ಣಬಲಾತ್ಮಕ ಬಾಣವು ವಿಶ್ವ ವೈಜ್ಜಾನಿಕ ಬಾಣದೊಂದಿಗೆ ಒಪ್ಪಿಗೆ ಯಾಗುವಂತಿರುವುದಕ್ಕೆ ಕಾರಣ ಬುದ್ಧಿವಂತ ಜೀವಿಗಳು ವಿಶ್ವದ ಹಿಗ್ಗುವ ಅವಸ್ಥೆಯಲ್ಲಿ ಮಾತ್ರ ಅಸ್ತಿತ್ವರಬಲ್ಲವು. ಕುಗ್ಗುವ ಅವಸ್ಥೆಯು ಜೀವಿಗಳಿಗೆ ಯುಕ್ತವಲ್ಲ. ಏಕೆಂದರೆ ಅದರಲ್ಲಿ ಬಲವಾದ ಉಷ್ಣಬಲಾತ್ಮಕ ಬಾಣವಿರುವುದಿಲ್ಲ.
ಕಸ್ತೂರಿ
ಏಪ್ರಿಲ್ ೧೯೯೩
ಪರಿಸರದ ಉಸಿರು ಕಟ್ಟಿಸುತ್ತಿರುವ ಪ್ಲಾಸ್ಟಿಕ್ ಮಾರಿ
ವಿಜ್ಞಾನ ಮತ್ತು ತಂತ್ರಜ್ಞಾನ ನಮಗೆ ಅನೇಕ ವಸ್ತುಗಳನ್ನು ನೀಡಿವೆ. ಇವು ನಮ್ಮ ಬದುಕಿನ ಶೈಲಿಯನ್ನು ಸಂಪೂರ್ಣವಾಗಿ ಬದಲಿಸಿವೆ ಮತ್ತು ಇವುಗಳಲ್ಲಿ ಕೆಲವು ನಮ್ಮ ಬದುಕಿನ ಅವಿಭಾಜ್ಯ ಅಂಗಗಳಾಗಿವೆ; ನಾಗರಿಕ ಬದುಕಿಗೆ ಅನಿವಾರ್ಯ ಎನಿಸಿಕೊಂಡಿವೆ. ಈವತ್ತು ಯಾರಾದರೂ ಪ್ಲಾಸ್ಟಿಕ್ಕನ್ನು ಸಂಪೂರ್ಣವಾಗಿ ವರ್ಜಿಸಿ ಬದುಕುತ್ತೇನೆಂದು ಸವಾಲೆಸೆದರೆ ಅವರು ಸೋಲುವುದು ಖಂಡಿತ.
ವಿಜ್ಞಾನ ಮತ್ತು ತಂತ್ರಜ್ಞಾನ ನಮಗೆ ನೀಡಿರುವ ಅನೇಕ ವಸ್ತುಗಳು ನಮ್ಮ ಸುಖವನ್ನು ಹೆಚ್ಚಿಸಿರುವಂತೆಯೇ ಕೆಲವು ವಸ್ತುಗಳು ನಮ್ಮ ಬದುಕನ್ನು ದುರ್ಬರಗೊಳಿಸಿವೆ. ಆ ವಸ್ತುಗಳು ಜನ್ಮ ಪಡೆದಾಗ ಅವುಗಳ ಮಾರಿ ರೂಪ ಗೋಚರವಾಗದೆ ಕಾಲಾಂತರದಲ್ಲಿ ಬೆಳಕಿಗೆ ಬಂದಿದೆ. ಅಂಥ ವಸ್ತುಗಳಲ್ಲಿ ಪ್ಲಾಸ್ಟಿಕ್ ಕೂಡ ಒಂದು.
ವಿಜ್ಞಾನದಲ್ಲಿ ಯಾವುದೇ ಶೋಧವಾದಾಗ ಅದರ ದೀರ್ಘಕಾಲೀನ ಪರಿಣಾಮವನ್ನು ಅರ್ಥಮಾಡಿಕೊಳ್ಳಲು ನಾವು ಕಾಯಬೇಕಾಗುತ್ತದೆ; ಸಂಯಮ ತೋರಬೇಕಾಗುತ್ತದೆ. ವಿಜ್ಞಾನಕ್ಕೆ ಸಂಯಮವಿದೆ. ಆದರೆ ತಂತ್ರಜ್ಞಾನಕ್ಕೆ, ಕೈಗಾರಿಕೆಗೆ ಸಂಯಮವಿರುವುದಿಲ್ಲ. ಲಾಭ ಬರುವುದಾದರೆ ಅದು ಏನನ್ನು ಬೇಕಾದರೂ ತಯಾರಿಸುತ್ತದೆ; ವಿಷವಾದರೂ ಸರಿ. ಮತ್ತದು ಎಲ್ಲವನ್ನೂಮುಕ್ಕುವ ಧಾವಂತದಲ್ಲಿ ಬೃಹತ್ತಾಗಿ ಮತ್ತು ವೇಗವಾಗಿ ತಯಾರಿಸುತ್ತದೆ. ಏಕೆಂದರೆ ಬೃಹತ್ ಮತ್ತು ವೇಗ ತಂತ್ರಜ್ಞಾನದ ಸ್ಥಾಯಿಪ್ರಜ್ಜೆಯಾಗಿದೆ. ಹೀಗಾಗಿ ಲಾಭ ತರುವ ವಸ್ತುವೊಂದರ ಶೋಧವಾಗುತ್ತಲೇ ಅದು ಎಲ್ಲಿಲ್ಲದ ಆತುರದಿಂದ ಅದರ ತಯಾರಿಕೆಗೆ ತೊಡಗುತ್ತದೆ ಮತ್ತು ಆ ಮೂಲಕ ಮನುಕುಲಕ್ಕೆ ಅಪಾಯವನ್ನು ತಂದೊಡ್ಡುತ್ತದೆ. ಇದೇ ತರಹದ ಅಪಾಯ ನಮಗೆ ಡಿಡಿಟಿಯಿಂದಲೂ ಆಗಿದೆ.
ಡಿಡಿಟಿಯನ್ನು ಕಂಡುಹಿಡಿದಾಗ ಸೊಳ್ಳೆಗಳ ನಿಯಂತ್ರಣಕ್ಕೆ ರಾಮಬಾಣ ದೊರಕಿತು ಎಂದು ಎಲ್ಲರೂ ಖುಷಿಪಟ್ಟರು. ಅದನ್ನು ಕಂಡುಹಿಡಿದ ವಿಜ್ಞಾನಿಗೆ ನೊಬೆಲ್ ಪಾರಿತೋಷಕ ನೀಡಿ ಗೌರವಿಸಲಾಯಿತು. ಈಗೇನಾಗಿದೆ? ಅದು ಪರಿಸರಕ್ಕೆ ಮುಳ್ಳಾಗಿದೆ. ತಾಯಿಯ ಎದೆ ಹಾಲನ್ನು ಸೇರಿ ಅವಾಂತರವನ್ನು ಸೃಷ್ಟಿಸುತ್ತಿದೆ. ಹೀಗಾಗಿ ಅನೇಕ ದೇಶಗಳಲ್ಲಿ ಅದರ ಬಳಕೆಯನ್ನು ನಿಷೇಧಿಸಲಾಗಿದೆ. ಸಮಸ್ಯೆಯೊಂದಕ್ಕೆ ಕಂಡುಹಿಡಿದ ಪರಿಹಾರವೇ ಕಾಲಾಂತರದಲ್ಲಿ ಸಮಸ್ಯೆಯಾಗಿ ಕಾಡಿನ ಅನೇಕ ಉದಾಹರಣೆಗಳು ವಿಜ್ಞಾನದಲ್ಲಿ ಸಿಗುತ್ತವೆ. ಈ ಪಟ್ಟಿಗೆ ಈಚೆಗೆ ಪ್ಲಾಸ್ಟಿಕ್ ಸೇರಿದೆ.
ಪ್ಲಾಸ್ಟಿಕ್‌ನ್ನು ಕಂಡುಹಿಡಿದದ್ದು ಒಂದು ಆಕಸ್ಮಿಕ. ಹಿಂದೆ ಬಿಲಿಯರ್ಡ್ಸ್ ಚೆಂಡನ್ನು ದಂತದಿಂದ ತಯಾರಿಸುತ್ತಿದ್ದರು. ದಂತ ತುಂಬಾ ದುಬಾರಿಯಾದ ಕಾರಣ ಬಿಲಿಯರ್ಡ್ಸ್ ಚೆಂಡನ್ನು ತಯಾರಿಸಲು ಯೋಗ್ಯವಾದಂತ ಬೇರೆ ವಸ್ತುವನ್ನು ಕಂಡುಹಿಡಿದವರಿಗೆ ೧೦,೦೦೦ ಡಾಲರ್ ಬಹುಮಾನ ನೀಡುವುದಾಗಿ ಅಮೆರಿಕದ ಸಂಸ್ಥೆಯೊಂದು ೧೮೬೩ರಲ್ಲಿ ಪ್ರಕಟಿಸಿತು.
ಜಾನ್ ವೆಸ್ಲಿ ಹ್ಯಾಟ್ ಎಂಬ ೧೬ ವರ್ಷದ ಯುವಕ ಮುದ್ರಣಾಲಯದಲ್ಲಿ ಕೆಲಸ ಮಾಡುತ್ತಿದ್ದ. ಒಮ್ಮೆ ಅಚ್ಚುಮೊಳೆ ಜೋಡಿಸುವಾಗ ಅವನ ಬೆರಳಿಗೆ ಗಾಯವಾಯಿತು. ತಕ್ಷಣಕ್ಕೆ ಯಾವ ಔಷಧಿಯೂ ಸಿಗದಿದ್ದುದರಿಂದ ವೆಸ್ಲಿ ಹ್ಯಾಟ್, ಕೈಗೆ ಸಿಕ್ಕಿದ ಕೊಲೋಡಿಯನ್ ದ್ರಾವಣವನ್ನು ಗಾಯದ ಮೇಲೆ ಸವರಿದ. ಹೀಗೆ ಸವರಿದ ದ್ರಾವಣ ಸ್ವಲ್ಪ ಹೊತ್ತಿನಲ್ಲೇ ಒಣಗಿ ಹಗುರವಾದ ತೆಳು ಪೊರೆಯಂತಾಯಿತು. ಇದೇ ಮೊತ್ತಮೊದಲ ಪ್ಲಾಸ್ಟಿಕ್.
ಕೊಲೋಡಿಯನ್ ದ್ರಾವಣವೆಂಬುದು ನೈಟ್ರೊಸೆಲ್ಯುಲೋಸ್, ಮದ್ಯಸಾರ ಮತ್ತು ಈಥರ್‌ಗಳ ಮಿಶ್ರಣ. ಇದನ್ನು ಗಾಳಿಗೆ ತೆರೆದಿಟ್ಟರೆ ಮದ್ಯಸಾರ ಮತ್ತು ಈಥರ್ ಆವಿಯಾಗಿ ಅದು ಹಗುರವಾದ ತೆಳು ಪೊರೆಯಂತಾಗುತ್ತದೆ. ಹ್ಯಾಟ್ ಇದರಿಂದ ಬಿಲಿಯರ್ಡ್ಸ್ ಚಂಡನ್ನು ತಯಾರಿಸಿ ಬಹುಮಾನವನ್ನು ಗೆಲ್ಲದಿದ್ದರೂ ಮೊದಲ ಪ್ಲಾಸ್ಟಿಕ್ ಜನಕನೆಂಬ ಹೆಸರಿಗೆ ಪಾತ್ರನಾದ.
ಅಲ್ಲಿಂದಾಚೆ ನೂರಾರು ತರಹ ಪ್ಲಾಸ್ಟಿಕ್‌ಗಳ ಶೋಧವಾಗಿದೆ. ಒಂದೊಂದಕ್ಕೂ ಅವುಗಳದೇ ಆದ ಗುಣಲಕ್ಷಣಗಳಿವೆ. ಆ ಗುಣಲಕ್ಷಣಗಳಿಗೆ ತಕ್ಕಂತೆ ಅವುಗಳಿಂದ ವಿವಿಧ ವಸ್ತುಗಳನ್ನು ತಯಾರಿಸಲಾಗುತ್ತಿದೆ. ಈವತ್ತು ತಿನ್ನುವ ಆಹಾರವೊಂದನ್ನು ಬಿಟ್ಟು ಉಳಿದೆಲ್ಲ ವಸ್ತುಗಳನ್ನು ತಯಾರಿಸಲು ಬರುವಂಥ ಪ್ಲಾಸ್ಟಿಕ್‌ಗಳು ಮಾರುಕಟ್ಟೆಯಲ್ಲಿವೆ.
ಕೆಲವು ಸಣ್ಣ ಸಣ್ಣ ಅಣುಗಳು ರಾಸಾಯನಿಕ ಬಂಧಗಳಿಗೆ ಸಿಲುಕಿ ದೈತ್ಯ ಅಣುಗಳಾಗುತ್ತವೆ. ಇವುಗಳನ್ನು ಪಾಲಿಮರುಗಳೆಂದು ಕರೆಯುತ್ತಾರೆ. ಪಾಲಿಮರುಗಳ ಗುಣಲಕ್ಷಣಗಳು ವಿಶೇಷವಾಗಿ ಅವುಗಳ ಅಣುರಚನೆಯನ್ನು ಅವಲಂಬಿಸಿವೆ. ಅಣುರಚನೆಯನ್ನು ಬದಲಿಸಿ ಬೇಕಾದಂತ ಪಾಲಿಮರನ್ನು ತಯಾರಿಸಬಹುದು. ಈ ಪಾಲಿಮರುಗಳೇ ಪ್ಲಾಸ್ಟಿಕ್ಕುಗಳು.
ಅಪಾಯವೇನು?
ಪ್ಲಾಸ್ಟಿಕ್ಕುಗಳಿಂದ ಅಪಾಯವೇನು? ಏಕೆ ಈವತ್ತು ಜಗತ್ತಿನಾದ್ಯಂತ ಅದರ ವಿರುದ್ಧ ಸಮರ ಸಾರಲಾಗಿದೆ? ಅದರ ಬಳಕೆಯನ್ನು ಕಡಿಮೆ ಮಾಡಬೇಕೆಂದು ಸರಕಾರಗಳೂ ಸೇರಿದಂತೆ ಅನೇಕರು ಒತ್ತಾಯಿಸುತ್ತಿದ್ದಾರೆ?
ಪ್ಲಾಸ್ಟಿಕ್ಕುಗಳಲ್ಲಿ ಸ್ವಾಭಾವಿಕ ಪ್ಲಾಸ್ಟಿಕ್ಕುಗಳೂ ಇವೆ. ರೇಷ್ಮೆ, ಮರವಜ್ರ ಮೊದಲಾದವು ಸ್ವಾಭಾವಿಕ ಪ್ಲಾಸ್ಟಿಕ್ಕುಗಳು. ಇವು ಪ್ರಕೃತಿದತ್ತ ವಸ್ತುಗಳಾದ್ದರಿಂದ ಪ್ರಕೃತಿ ನಿಯಮವನ್ನು ಪಾಲಿಸುವಂಥವು. ಈ ಕಾರಣಕ್ಕಾಗಿಯೇ ಇವುಗಳಿಂದ ನಮಗೆ ಅಥವಾ ಪರಿಸರಕ್ಕೆ ಯಾವುದೇ ತೊಂದರೆ ಇಲ್ಲ. ತೊಂದರೆ ಇರುವುದು ಕೃತಕವಾಗಿ ತಯಾರಿಸಿರುವ ನೂರಾರು ತರದ ಪ್ಲಾಸ್ಟಿಕ್ಕುಗಳಿಂದ. ಮೊದಲಿಗೆ, ಸರಿಸುಮಾರು ಈ ಶತಮಾನದ ಪ್ರಾರಂಭದಲ್ಲಿ, ಇವು ಜನಬಳಕೆಗೆ ಬಂದಾಗ ಅವುಗಳ ಗುಣಗಳ ಪೂರ್ಣ ಪರಿಚಯ ಯಾರಿಗೂ ಇರಲಿಲ್ಲ ಮತ್ತು ಆ ಕಾಲಕ್ಕೆ ಪರಿಸರದ ಮೇಲಾಗುವ ದುಷ್ಪರಿಣಾಮ ಕುರಿತು ಯಾರಿಗೂ ಎಚ್ಚರವಿರಲಿಲ್ಲ. ಹೀಗಾಗಿ ಪ್ಲಾಸ್ಟಿಕ್ಕನ್ನು ಅದರ ಆಗಾಧ ಅನುಕೂಲತೆಗಳಿಗಾಗಿ ಎಲ್ಲರೂ ತೆರೆದ ತೋಳಿನಿಂದ ಸ್ವಾಗತಿಸಿ ಅದಕ್ಕೆ ಎಲ್ಲೆಡೆಯೂ ಸ್ಥಾನ ಕೊಟ್ಟರು – ತಲೆಬಾಗಿಲಿನಿಂದ ಹಿಡಿದು ದೇವರ ಪೀಠದವರೆಗೆ. ಹೀಗೆ ನಮ್ಮ ಮನೆ – ಮನವನ್ನು ಹೊಕ್ಕ ಪ್ಲಾಸ್ಟಿಕ್ ಇಂದು ಮಾರಿಯಾಗಿ ನಮ್ಮನ್ನು ಕಾಡುತ್ತಿದೆ.
ಕೃತಕ ಪ್ಲಾಸ್ಟಿಕ್ಕುಗಳು ಪ್ರಕೃತಿಗೆ ವಿಮುಖವಾದವುಗಳು. ಅವು ಪ್ರಕೃತಿಗೆ ಅಪಥ್ಯ ವಸ್ತುಗಳಾಗಿದ್ದು, ಪರಿಸರ ಅವುಗಳನ್ನು ಸಹಿಸದು. ಇದಕ್ಕೆ ಕಾರಣ ಪ್ಲಾಸ್ಟಿಕ್ ವಸ್ತುಗಳು ’ಹುಟ್ಟಿದ್ದು ಸಾಯಲೇಬೇಕು’ ಎಂಬ ಪ್ರಕೃತಿ ನಿಯಮವನ್ನು ಧಿಕ್ಕರಿಸುತ್ತವೆ. ಇವುಗಳಿಗೆ ಸಾವೇ ಇಲ್ಲ. ಇವು ಇತರೆ ಪರಿಸರ ಪಥ್ಯ ವಸ್ತುಗಳಂತೆ ಪರಿಸರದಲ್ಲಿ ವಿಲೀನವಾಗುವುದಿಲ್ಲ. ಕೊಳೆತು ಗೊಬ್ಬರವಾಗುವುದಿಲ್ಲ. ನೂರಾರು ವರ್ಷಗಳವರೆಗೆ ಏನೂ ಆಗದೇ ಹಾಗೇ ಇರುತ್ತವೆ. ಪರಿಸರದಲ್ಲಿ ಬಿದ್ದ ಪ್ಲಾಸ್ಟಿಕ್ ರಾಶಿರಾಶಿಯಾಗಿ ಬೆಳೆಯುತ್ತಾ ಹೋಗುತ್ತದೆ ಮತ್ತು ಈ ರಾಶಿ ಕರಗುವುದೇ ಇಲ್ಲ. ಇದು ತ್ಯಾಜ್ಯ ವಸ್ತುಗಳ ವಿಲೇವಾರಿಯನ್ನು ಅಸಾಧ್ಯಗೊಳಿಸುತ್ತದೆ. ಹೀಗಾಗಿ ಮುಂದೊಂದು ದಿನ ನಮಗೆ ಯಾವುದೇ ತ್ಯಾಜ್ಯವನ್ನು ಎಸೆಯಲು ಜಾಗವೇ ಇಲ್ಲದಂತೆ ಆಗುತ್ತದೆ. ಅಷ್ಟೇ ಅಲ್ಲ. ನಾವು ಹೆಜ್ಜೆಯೂರಲೂ ಒಂದು ಪಾದದಷ್ಟು ಸ್ವಚ್ಛ ಜಾಗ ಉಳಿಯದಂತಾಗುತ್ತದೆ.
ತ್ಯಾಜ್ಯ ಸಮಸ್ಯೆಯ ದೃಷ್ಟಿಯಿಂದ ಅಲ್ಪಕಾಲೀನ ಉಪಯೋಗದ ಪ್ಲಾಸ್ಟಿಕ್ ವಸ್ತುಗಳು – ಬಹು ಮುಖ್ಯವಾಗಿ ಎಲ್ಲ ಥರದ ಪ್ಯಾಕೇಜಿಂಗ್ ಪ್ಲಾಸ್ಟಿಕ್ಕುಗಳು – ಅತ್ಯಂತ ಗಂಡಾಂತರಕಾರಿ. ಇವು ಐದಾರು ನಿಮಿಷಗಳಿಂದ ಐದಾರು ದಿನಗಳೊಳಗೆ ತಮ್ಮ ಉಪಯೋಗವನ್ನು ಮುಗಿಸಿ ರಸ್ತೆ, ಗಟಾರ ಅಥವಾ ಯಾವುದಾದರೂ ಖಾಲಿ ಜಾಗಗಳನ್ನು ಸೇರುತ್ತವೆ. ತ್ಯಾಜ್ಯ ರಾಶಿಯ ಪ್ರಮಾಣವನ್ನು ಬೃಹತ್ತಾಗಿ ಮತ್ತು ವೇಗವಾಗಿ ಹೆಚ್ಚಿಸುತ್ತವೆ. ಈ ದೃಷ್ಟಿಯಿಂದ ದೀರ್ಘಕಾಲೀನ ಉಪಯೋಗದ ಪ್ಲಾಸ್ಟಿಕ್ ವಸ್ತುಗಳು – ಕುರ್ಚಿಗಳು, ವಾಟರ್ ಟ್ಯಾಂಕುಗಳು ಇತ್ಯಾದಿ – ಅಷ್ಟು ಆತಂಕವನ್ನು ಉಂಟುಮಾಡುವುದಿಲ್ಲ. ಆದರೂ ಜೀವಿಗಳ ಆರೋಗ್ಯದ ದೃಷ್ಟಿಯಿಂದ ಎಲ್ಲ ಥರದ ಪ್ಲಾಸ್ಟಿಕ್ ವಸ್ತುಗಳೂ ಅಪಾಯಕಾರಿಗಳೇ.
ಪ್ಲಾಸ್ಟಿಕ್ ವಸ್ತುಗಳಿಗೆ ಸಂಬಂಧಿಸಿದಂತೆ, ಬಹುತೇಕ ಎಲ್ಲ ಕೃತಕ ವಸ್ತುಗಳಿಗಿದ್ದಂತೆ, ಒಂದು ಮೋಸದ ಗುಣವಿದೆ. ಬಳಕೆಗೆ ಸಿದ್ಧವಾದ ಪ್ಲಾಸ್ಟಿಕ್ ವಸ್ತು ಯಾವತ್ತೂ ನಿರಪಾಯಕಾರಿಯಾಗಿ ಕಾಣುತ್ತದೆ. ಅಂದಚಂದದಿಂದ ರಂಗುರಂಗಾಗಿ ಮಿರಮಿರನೆ ಮಿರುಗುತ್ತಾ ನಮ್ಮನ್ನಾಕರ್ಷಿಸುವಂತಿರುತ್ತವೆ. ಆದರೆ ಅವುಗಳ ಜನ್ಮಮೂಲದಲ್ಲೇ ವಿಷಬೀಜ ಅಡಗಿರುತ್ತದೆ. ಇದು ಯಾರ ಕಣ್ಣಿಗೂ ಕಾಣಿಸುವುದಿಲ್ಲ. ಹೀಗಾಗಿ ಜನ ಅವುಗಳನ್ನು ಎಗ್ಗಿಲ್ಲದೆ ಬಳಸುತ್ತಾರೆ.
ತಯಾರಿಕಾ ಹಂತದಲ್ಲಿ ಪ್ಲಾಸ್ಟಿಕ್ ಉಂಟುಮಾಡುವ ಮಾಲಿನ್ಯ ನೇರವಾಗಿ ಮನುಷ್ಯ ಮತ್ತು ಪ್ರಾಣಿಗಳ ಆರೋಗ್ಯದ ಮೇಲೆ ದುಷ್ಟರಿಣಾಮ ಬೀರುತ್ತದೆ. ಅಮೆರಿಕದ ಪರಿಸರ ಸಂರಕ್ಷಣಾ ಸಂಸ್ಥೆ ೧೯೮೬ರಲ್ಲಿ ತೀರ ಅಪಾಯಕಾರಿ ತ್ಯಾಜ್ಯವನ್ನು ಉತ್ಪಾದಿಸುವ ಇಪ್ಪತ್ತು ರಾಸಾಯನಿಕಗಳ ರ‍್ಯಾಂಕಿಂಗ್ ಪಟ್ಟಿಯೊಂದನ್ನು ತಯಾರಿಸಿತ್ತು. ಅದರಲ್ಲಿ ಮೊದಲ ಐದು ರಾಸಾಯನಿಕಗಳು ಪ್ಲಾಸ್ಟಿಕ್ ಕಾರ್ಖಾನೆಗಳಲ್ಲಿ ಸಾಮಾನ್ಯವಾಗಿ ಉಪಯೋಗಿಸುವಂಥವುಗಳಾಗಿವೆ.
ಪ್ಲಾಸ್ಟಿಕ್ ತಯಾರಿಕೆಗೆ ಕ್ಯಾಡ್ಮಿಯಂ, ಟೈಟಾನಿಯಂ ಡೈ ಆಕ್ಸೈಡ್, ಫಾಸ್ಟೇಟ್, ಥಾಲೈಟ್ಸ್, ಪಾಲಿಕ್ಲೋನಿನೇಟೆಡ್ ಬೈಫಿನೈಲ್, ಆರ್ತೋ ಟೈಕ್ರಿಸಾಯಿನ್, ಎಥಿಲಿನ್, ಪೊಲಿವಿನೈಲ್ ಕ್ಲೋರೈಡ್, ಡಯಾಕ್ಸಿನ್ ಹಾಗೂ ಸೀಸದಿಂದ ಕೂಡಿದ ಅನೇಕ ರಾಸಾಯನಿಕಗಳನ್ನು ಬಳಸುತ್ತಾರೆ. ಇವುಗಳೆಲ್ಲ ತಮ್ಮದೇ ಆದ ರೀತಿಯಲ್ಲಿ ವಿಷದ ತುತ್ತುಗಳು. ಇವು ಮಕ್ಕಳ ಎಲುಬುಗಳನ್ನು ವಿರೂಪಗೊಳಿಸಬಲ್ಲವು. ಕ್ಯಾನ್ಸರ್ ರೋಗಕ್ಕೆ ಕಾರಣವಾಗಬಹುದು. ನರಮಂಡಲಕ್ಕೆ ಧಕ್ಕೆಯುಂಟುಮಾಡಿ ಮೆದುಳು ಮತ್ತು ಕಣ್ಣುಗಳಿಗೆ ಹಾನಿಯುಂಟುಮಾಡಬಲ್ಲವು.
ಸಿದ್ಧ ಪ್ಲಾಸ್ಟಿಕ್ ವಸ್ತುಗಳು ಸಾಮಾನ್ಯವಾಗಿ ಯಾವುದರೊಂದಿಗೂ ವರ್ತಿಸದೆ ತಮ್ಮ ಪಾಡಿಗೆ ತಾವು ಇರುತ್ತವೆ ಎಂಬುದು ನಿಜವಾದರೂ ತೇವಾಂಶವಿರುವ ಆಹಾರ ಪದಾರ್ಥಗಳನ್ನು (ಉದಾ : ಉಪ್ಪಿನಕಾಯಿ) ದೀರ್ಘಕಾಲ ಪ್ಲಾಸ್ಟಿಕ್ಕಿನೊಂದಿಗೆ ಸಂಪರ್ಕದಲ್ಲಿರಿಸುವುದರಿಂದ ಅವು ವಿಷವಾಗಿ ಪರಿವರ್ತನೆಗೊಳ್ಳುತ್ತವೆ. ಪ್ಲಾಸ್ಟಿಕ್ಕಿನಲ್ಲಿರುವ ಕೆಲವೊಂದು ವಿಷಕಾರಿ ರಾಸಾಯನಿಕಗಳು ದೀರ್ಘಕಾಲದ ಸಂಪರ್ಕದಲ್ಲಿ ಆಹಾರ ಪದಾರ್ಥಗಳೊಂದಿಗೆ ವರ್ತಿಸುವ ಸಾಮರ್ಥ್ಯವನ್ನು ಹೊಂದಿವೆ.
ನಾವು ಎಲ್ಲೆಂದರಲ್ಲಿ ಬಿಸಾಡಿದ ಪ್ಲಾಸ್ಟಿಕ್ ವಸ್ತುಗಳು ಹೊಲಗದ್ದೆಗಳನ್ನು ಸೇರಿದಾಗ ಅವು ಎರೆಹುಳುಗಳ ಉಸಿರುಕಟ್ಟಿಸಿ ಅವುಗಳ ಬೆಳವಣಿಗೆಯನ್ನು ತಡೆಯುತ್ತವೆ. ಮಣ್ಣಿನ ಫಲವತ್ತತೆ ಕ್ಷೀಣಿಸುವಂತೆ ಮಾಡುತ್ತವೆ. ಸಸ್ಯಗಳ ಬೇರುಗಳು ನೆಲದಲ್ಲಿ ಹರಡದಂತೆ ತಡೆಯುತ್ತವೆ.
ಅಂತರ್ಜಲ ಕುಸಿತ
ಮಣ್ಣಿನಲ್ಲಿ ಸೇರಿಕೊಂಡ ಪ್ಲಾಸ್ಟಿಕ್ ವಸ್ತುಗಳು ಮಳೆಯ ನೀರು ನೆಲದಲ್ಲಿ ಇಂಗದಂತೆ ಮಾಡಿ ಅಂತರ್ಜಲ ಮಟ್ಟ ಕುಸಿಯುವಂತೆ ಮಾಡುತ್ತವೆ. ನಮ್ಮ ಬಾವಿ, ಕೆರೆಗಳಿಗೆ ಬರುವ ನೀರಿಗೆ ತಡೆಯೊಡ್ಡುತ್ತವೆ. ಜಲಕ್ಷಾಮಕ್ಕೆ ಪರೋಕ್ಷವಾಗಿ ಕಾರಣವಾಗುತ್ತವೆ. ಈಗ ಸಾರ್ವತ್ರಿಕವಾಗಿರುವ ಜಲಬರದಿಂದಾಗಿ ಇಂದು ಮಹಿಳೆಯರು ನೀರು ಸಂಗ್ರಹಿಸಲು ಹತ್ತಾರು ಪ್ಲಾಸ್ಟಿಕ್ ಬಿಂದಿಗೆಗಳನ್ನು ಇಟ್ಟುಕೊಳ್ಳುವ ಅನಿವಾರ್ಯಕ್ಕೆ ಬಲಿಯಾಗಿದ್ದಾರೆ. ಇಷ್ಟೊಂದು ಸಂಖ್ಯೆಯಲ್ಲಿ ಬೇರೆ – ಸ್ಟೀಲ್, ಹಿತ್ತಾಳೆ ಇತ್ಯಾದಿ – ಬಿಂದಿಗೆಗಳನ್ನು ಕೊಳ್ಳುವುದು ತುಂಬಾ ದುಬಾರಿಯಾಗುತ್ತದಲ್ಲ! ಹಿಂದೆ ಇದೇ ಕೆಲಸಕ್ಕೆ ಒಂದೆರಡು ಬಿಂದಿಗೆಗಳು ಸಾಕಾಗುತ್ತಿದ್ದವು. ಇದು ಒಂದು ರೀತಿಯಲ್ಲಿ ಪ್ಲಾಸ್ಟಿಕ್ ವಿಷವೃತ್ತವನ್ನು ಹುಟ್ಟುಹಾಕಿದೆ.
ರಸ್ತೆ ಗಟಾರಗಳನ್ನು ಸೇರುವ ಪ್ಲಾಸ್ಟಿಕ್ ವಸ್ತುಗಳು ಮತ್ತೊಂದು ಅನಾಹುತವನ್ನು ಉಂಟುಮಾಡುತ್ತವೆ. ಚರಂಡಿಗಳಲ್ಲಿ ನೀರು ಸರಾಗವಾಗಿ ಹರಿಯುವುದಕ್ಕೆ ಅಡ್ಡ್ಡಿಯುಂಟುಮಾಡುತ್ತವೆ. ನಿಂತ ನೀರು ಕ್ರಿಮಿಕೀಟಗಳಿಗೆ ಆಶ್ರಯ ಕಲ್ಪಿಸಿ ಸಾಂಕ್ರಾಮಿಕ ರೋಗಗಳು ಹರಡುವಂತೆ ಮಾಡುತ್ತದೆ.
ಪರಿಸರ ಪಥ್ಯ ವಸ್ತುಗಳಿಂದ ಬೀಳುವ ತ್ಯಾಜ್ಯದ ವಿಲೇವಾರಿ ಕೊಂಚ ಸಮಸ್ಯೆಯೇ. ಆದರೂ ಅದು ಪರಿಸರ ಅಪಥ್ಯ ವಸ್ತುವಾದ ಪ್ಲಾಸ್ಟಿಕ್‌ನಷ್ಟು ಗಂಭೀರವಾದುದಲ್ಲ. ಏಕೆಂದರೆ ಪರಿಸರ ಪಥ್ಯ ತ್ಯಾಜ್ಯ ಇದ್ದಲ್ಲೇ ಕರಗುತ್ತದೆ. ಒಂದಲ್ಲ ಒಂದು ಜೀವಿ ಅದನ್ನು ತಿಂದು ಅರಗಿಸಿಕೊಂಡು ಮಣ್ಣಿಗೆ ಅಗತ್ಯವಾದ ಗೊಬ್ಬರವಾಗಿ ಪರಿವರ್ತಿಸುತ್ತದೆ – ವಿಶೇಷವಾಗಿ ಸೂಕ್ಷ್ಮಜೀವಿಗಳು. ಆದರೆ ಪ್ಲಾಸ್ಟಿಕ್ ಹಾಗೆ ಕರಗುವುದಿಲ್ಲ. ಆದ್ದರಿಂದಲೇ ತ್ಯಾಜ್ಯವನ್ನು ಸುರಿಯುವ ಜಾಗಗಳು ವೇಗವಾಗಿ ನಮ್ಮ ನಗರಸಭೆ ಮತ್ತು ಪುರಸಭೆಗಳ ಕೈತಪ್ಪಿ ಹೋಗುತ್ತಿವೆ.
ಒಂದೊಮ್ಮೆ ಪ್ಲಾಸ್ಟಿಕ್ಕನ್ನು ಸುಟ್ಟು ಅವುಗಳಿಂದ ಬಿಡುಗಡೆ ಪಡೆಯೋಣವೆಂದರೆ ಅದೂ ಸಾಧ್ಯವಿಲ್ಲ. ಪ್ಲಾಸ್ಟಿಕ್ಕನ್ನು ಸುಟ್ಟಾಗ ಪೋಸ್ಟೀನ್, ಕಾರ್ಬನ್ ಮಾನಾಕ್ಸೈಡ್, ಕ್ಲೋರೀನ್, ಸಲ್ಫರ್ ಡೈ ಆಕ್ಸೈಡ್, ಡಯಾಕ್ಸಿನ್ ಮುಂತಾದ ವಿಷಾನಿಲಗಳು ವಾತಾವರಣವನ್ನು ಸೇರುತ್ತವೆ. ಇವುಗಳಿಂದ ಕ್ಯಾನ್ಸಕ್ ಸೇರಿದಂತೆ ಅನೇಕ ಕಾಯಿಲೆಗಳು ಬರುವ ಸಾಧ್ಯತೆ ತೀವ್ರವಾಗುತ್ತದೆ. ಇಷ್ಟಾಗಿ ಪ್ಲಾಸ್ಟಿಕ್ಕನ್ನು ಸುಟ್ಟಾಗ ಕೂಡ ಅದು ಪೂರ್ಣ ಮಾಯಾವಾಗುವುದಿಲ್ಲ. ಕೊನೆಯಲ್ಲಿ ಗಟ್ಟಿ ಮುದ್ದೆಯ ರೂಪ ಪಡೆದು ನಮ್ಮನ್ನು ಮತ್ತು ಪರಿಸರವನ್ನು ಅಣಕಿಸುತ್ತ ಹಾಗೆಯೇ ಇದ್ದುಬಿಡುತ್ತದೆ.
ಪ್ಲಾಸ್ಟಿಕ್ಕನ್ನು ತಿಂದು ಜೀರ್ಣಿಸಿಕೊಳ್ಳಬಲ್ಲ ಜೀವಿಯೊಂದು ಇದ್ದಿದ್ದರೆ ಪ್ಲಾಸ್ಟಿಕ್ ನಮಗೆ ಇಂದು ಇಷ್ಟು ದೊಡ್ಡ ಸಮಸ್ಯೆಯಗಿ ಕಾಡುತ್ತಿರಲಿಲ್ಲ. ಆದರೆ ಈವತ್ತಿನವರೆಗೆ ಪ್ಲಾಸ್ಟಿಕ್ಕನ್ನು ತಿಂದು ಜೀರ್ಣಿಸಿಕೊಳ್ಳಬಲ್ಲ ಯಾವ ಸೂಕ್ಷ್ಮಜೀವಿಯಾಗಲಿ ಅಥವಾ ಪ್ರಾಣಿಯಾಗಲಿ ಹುಟ್ಟಿಬಂದಿಲ್ಲ. ಬದಲಿಗೆ, ಭಾರತದಲ್ಲಿ ಪ್ರತಿ ವರ್ಷ ಪ್ಲಾಸ್ಟಿಕ್ ತಿಂದು ಸುಮಾರು ೨೦,೦೦೦ ದನಕರುಗಳು ಜೀವ ಕಳೆದುಕೊಳ್ಳುತ್ತಿವೆ.
ವಿಜ್ಜಾನದ ನೆಚ್ಚಿಕೆ ಎಷ್ಟು?
ಈ ಮಧ್ಯೆ ವಿಜ್ಞಾನಿಗಳು ಪ್ಲಾಸ್ಟಿಕ್ಕನ್ನು ತಿಂದು ಜೀರ್ಣಿಸಿಕೊಳ್ಳಬಲ್ಲ ಜೀವಿಯ ಶೋಧದಲ್ಲಿ ತೊಡಗಿದ್ದಾರೆ. ಪತ್ರಿಕೆಗಳಲ್ಲಿ ಈ ಬಗ್ಗೆ ಆಗಾಗ ‘ಇನ್ನೇನು ಸಿಕ್ಕಿತು, ಇನ್ನೇನು ಸಿಕ್ಕಿತು’ ಎಂಬಂಥ ಮರೀಚಿಕೆಯ ವರದಿಗಳು ಕಾಣಿಸಿಕೊಳ್ಳುತ್ತಿರುತ್ತವೆ. ಇವುಗಳ ಆಧಾರದ ಮೇಲೆ ಕೆಲವರು ‘ವಿಜ್ಜಾನ ಎಲ್ಲ ಸಮಸ್ಯೆಗೂ ಪರಿಹಾರವನ್ನು ಕಂಡುಹಿಡಿಯುತ್ತದೆ. ನಾವೇಕೆ ಚಿಂತಿಸಬೇಕು?’ ಎಂಬ ಅತೀ ವಿಶ್ವಾಸದ ಮಾತುಗಳನ್ನು ಆಡುತ್ತಾರೆ. ಇದರಿಂದ ನಾವೆಲ್ಲ ಮೋಸಹೋಗುವ ಸಾಧ್ಯತೆ ಇದೆ. ಏಕೆಂದರೆ ವಿಜ್ಞಾನದಲ್ಲಿ ಎಲ್ಲ ಶೋಧಗಳ ಯಶಸ್ಸು ನಿಶ್ಚಿತವಾದರೂ ಅವುಗಳ ಸಮಯ ನಿಶ್ಚಿತವಲ್ಲ. ಅದು ಒಂದು ವರ್ಷದಲ್ಲಾಗಬಹುದು ಅಥವಾ ನೂರು ವರ್ಷದಲ್ಲಾಗಬಹುದು. ಯಾವ ವಿಜ್ಞಾನಿಯೂ ಇಂಥದ್ದನ್ನ ಇಂಥ ದಿನದೊಳಗೆ ಕಂಡುಹಿಡಿಯುಏನೆ ಎಂದು ಬಾಜಿ ಕಟ್ಟಿ ಹೇಳಲಾರ. ಪ್ಲಾಸ್ಟಿಕ್ಕನ್ನು ತಿನ್ನುವ ಜೀವಿಯ ಶೋಧ ಇನ್ನೂ ಕೆಲವು ದಶಕಗಳಲ್ಲಿ ಸಾಧ್ಯವಾಗಲಿಲ್ಲ ಎಂದಿಟ್ಟುಕೊಳ್ಳಿ. ಆಗ ಪ್ರಪಂಚದ ಸ್ಥಿತಿ ಏನಾಗಿರುತ್ತದೆ?… ‘ಹಸಿರೆಲ್ಲ ಬರಿದಾಗಿ, ಭೂಮಿ ಬರಡಾಗಿ, ಮರಳಿನ ಬಿಸಿಗಾಳಿ ಯಾವ ತಡೆಯೂ ಇಲ್ಲದೆ ರಭಸದಿಂದ ಬೀಸಲು ಆರಂಭಿಸಿದಾಗ ಕೇವಲ ಪ್ಲಾಸ್ಟಿಕ್ ವಸ್ತುಗಳೇ ಇಡೀ ಭೂಮಂಡಲದ ಮೇಲೆಲ್ಲ ಹಾರಾಡುತ್ತಿರುತ್ತವೆ.’
ಪ್ಲಾಸ್ಟಿಕ್ ಹಾವಳಿಯಿಂದ ಜಗತ್ತನ್ನು ಉಳಿಸುವುದು ಹೇಗೆ? ಇರುವುದು ಒಂದೇ ದಾರಿ. ಪ್ಲಾಸ್ಟಿಕ್ ತಯಾರಿಕೆ ಮತ್ತು ಬಳಕೆಯನ್ನು ಸಂಪೂರ್ಣವಾಗಿ ವರ್ಜಿಸುವುದು. ಆದರೆ ಈವತ್ತಿನ ಪರಿಸ್ಥಿತಿಯಲ್ಲಿ ಎಲ್ಲ ಸಂದರ್ಭಗಳಲ್ಲೂ ಇದು ಸಾಧ್ಯವಾಗದೆ ಹೋಗಬಹುದು. ಆದ್ದರಿಂದ ನಾವು ಸಾಧ್ಯವಿರುವೆಡೆಯಲ್ಲೆಲ್ಲ ಅದನ್ನು ಸಂಪೂರ್ಣವಾಗಿ ವರ್ಜಿಸಬೇಕು. ಅನಿವಾರ್ಯವೆಂದಾಗ ಮಾತ್ರ ಉಪಯೋಗಿಸಬೇಕು. ಇದರ ಜೊತೆಗೆ ನಾವು ಉಪಯೋಗಿಸುವ ಪ್ಲಾಸ್ಟಿಕ್ ವಸ್ತುಗಳ ಪ್ರಮಾಣವನ್ನು ಕಡಿತಗೊಳಿಸಬೇಕು. ಒಂದು ಪ್ಲಾಸ್ಟಿಕ್ ವಸ್ತುವಿನಿಂದ ಆಗುವ ಕೆಲಸಕ್ಕೆ ಹತ್ತನ್ನು ಖರೀದಿಸಬಾರದು (ಬಿಟ್ಟಿ ಸಿಗುತ್ತದೆಯೆಂದರೂ ತೆಗೆದುಕೊಳ್ಳಬಾರದು). ಪ್ಲಾಸ್ಟಿಕ್ ವಸ್ತುಗಳನ್ನು ಆದಷ್ಟು ಹೆಚ್ಚು ಸಲ ಮರುಬಳಕೆ ಮಾಡಬೇಕು. ಒಂದು ಪ್ಲಾಸ್ಟಿಕ್ ಕ್ಯಾರಿಬ್ಯಾಗನ್ನು ನೀವು ಹತ್ತು ಸಲ ಉಪಯೋಗಿಸಿದರೆ ಹತ್ತು ಹೊಸ ಪ್ಲಾಸ್ಟಿಕ್ ಕ್ಯಾರಿಬ್ಯಾಗನ್ನು ಕೊಳ್ಳುವುದು ತಪ್ಪುತ್ತದೆ. ಇಲ್ಲಿ ಬಂದಿರುವ ‘ಆದಷ್ಟು, ಸಾಧ್ಯವಿರುವೆಡೆ, ಅನಿವಾರ್ಯವಾದಾಗ ಮಾತ್ರ’ ಎಂಬುದನ್ನು ತೀರ್ಮಾನಿಸುವಾಗ ನಾವು ನಮ್ಮಷ್ಟಕ್ಕೆ ಪ್ರಾಮಾಣಿಕವಾಗಿರಬೇಕು ಮತ್ತ್ತು ಈ ತೀರ್ಮಾನ ನಮ್ಮ ಮತ್ತು ನಮ್ಮ ಮುಂದಿನ ಪೀಳಿಗೆ ಹಿತವನ್ನಷ್ಟೇ ಆಧರಿಸಿರಬೇಕು. ಯಾವುದು ತೀರ ಅಗತ್ಯ ಮತ್ತು ಎಷ್ಟು ಅಗತ್ಯ ಎಂಬುದನ್ನು ನಿರ್ಧರಿಸುವ ಇದನ್ನು ನಾವು ‘ಅಗತ್ಯ ಪ್ರಜ್ಞೆಯ ಸೂತ್ರ’ ವೆಂದು ಕರೆಯಬಹುದು.
ಪ್ಲಾಸ್ಟಿಕ್ ವಸ್ತುಗಳ ವರ್ಜನೆ ಮತ್ತು ಕಡಿತದ ಬಗ್ಗೆ ಮಾತನಾಡುವಾಗಲೆಲ್ಲ ಸಾಮಾನ್ಯವಾಗಿ ಜನ ಒಂದು ಪ್ರಶ್ನೆಯನ್ನು ಎತ್ತುತ್ತಾರೆ: ಪ್ಲಾಸ್ಟಿಕ್ ವಸ್ತುಗಳಿಗೆ ಪರ್ಯಾಯವೆಲ್ಲಿದೆ? ಪರ್ಯಾಯ ಯಾವುದಕ್ಕಿಲ್ಲ ಎಂದು ನಾವು ಕೇಳಬೇಕಾಗಿದೆ. ಪ್ಲಾಸ್ಟಿಕ್ ವ್ಯಾಪಕ ಬಳಕೆಗೆ ಬಂದು ಒಂದೆರಡು ದಶಕಗಳಾಗಿವೆ ಅಷ್ಟೆ. ಅದಕ್ಕೂ ಮುಂಚೆ ನಾವು ಈವತ್ತು ಉಪಯೋಗಿಸುತ್ತಿರುವ ಪ್ಲಾಸ್ಟಿಕ್ ವಸ್ತುಗಳಿಗೆ ಬದಲಿಯಾದ ವಸ್ತುಗಳನ್ನು ಬಳಸುತ್ತಿರಲಿಲ್ಲವೆ? ಆಗ ಯಾರೂ ಅಂಗಡಿಗಳಿಂದ ವಸ್ತುಗಳನ್ನು ತರುತ್ತಿರಲಿಲ್ಲವೆ? ಅವುಗಳನ್ನು ಅಂಗಡಿಯವನು ಕಾಗದದಲ್ಲಿ ಪೊಟ್ಟಣ ಕಟ್ಟಿಕೊಡುತ್ತಿರಲಿಲ್ಲವೆ? ಅಥವಾ, ನಾವು ತೆಗೆದುಕೊಂಡು ಹೋಗುತ್ತಿದ್ದ ಕೈಚೀಲಗಳಲ್ಲಿ ಹಾಕಿಕೊಡುತ್ತಿರಲಿಲ್ಲವೆ? ಪ್ರಕೃತಿ ಕೊಟ್ಟ ಹೂಗಳು ಮತ್ತು ಪತ್ರೆಗಳಿಂದ ದೇವರನ್ನು ಪೂಜಿಸುತ್ತಿರಲಿಲ್ಲವೆ? ಬಿದಿರಿನಿಂದ ಹೆಣೆದ ಬುಟ್ಟಿ, ತಟ್ಟೆ, ಮರ ಇತ್ಯಾದಿಗಳು ಬಳಕೆಯಲ್ಲಿರಲಿಲ್ಲವೆ? ಹೀಗೆ ಎಲ್ಲಕ್ಕೂ ಪರ್ಯಾಯಗಳಿದ್ದವು. ನಾವು ಅವುಗಳನ್ನು ಮರೆತಿದ್ದೇವಷ್ಟೆ ಅಥವಾ ನಮ್ಮ ಸೋಮಾರಿತನದಿಂದಾಗಿ ಬೇಕೆಂದೇ ಅವುಗಳನ್ನು ದೂರವಿಟ್ಟು, ಪ್ರಕೃತಿ ವಿಮುಖರಾಗಿದ್ದೇವೆ. ದೂರವಿಡಬೇಕಾಗಿದ್ದ ಪ್ಲಾಸ್ಟಿಕ್ಕನ್ನು ಆಪ್ಯಾಯಮಾನವೆಂದು ತಬ್ಬಿಕೊಂಡಿದ್ದೇವೆ.
ಮತ್ತೊಂದು ಪ್ರಶ್ನೆ : ಪ್ಲಾಸ್ಟಿಕ್ ವಸ್ತುಗಳನ್ನು ವರ್ಜಿಸಿ ಎಂದರೆ ಬಡವರು ಏನು ಮಾಡಬೇಕು? ಪ್ಲಾಸ್ಟಿಕ್ ವಸ್ತುಗಳಿಗೆ ಹೋಲಿಸಿದರೆ ಬೇರೆ ವಸ್ತುಗಳು ತುಂಬಾ ದುಬಾರಿ. ಅವುಗಳನ್ನು ಬಡವರು ಕೊಳ್ಳಲಾಗುವುದಿಲ್ಲ.
ಪರಿಸರಕ್ಕೆ ಬಡವರು ಸಮಸ್ಯೆಯೇ ಅಲ್ಲ. ಪರಿಸರಕ್ಕೆ ಬಲ್ಲಿದರದೇ ಕಾಟ. ಬಡವರು ಅವರ ಪರಿಸ್ಥಿತಿಯಿಂದಾಗಿಯೇ ‘ಅಗತ್ಯ ಪ್ರಜ್ಞೆ’ಯ ಸೂತ್ರವನ್ನು ಪಾಲಿಸುತ್ತಾರೆ. ಯಾವುದು ತೀರ ಅನಿವಾರ್ಯವೋ ಮತ್ತು ಕನಿಷ್ಟ ಎಷ್ಟು ಅಗತ್ಯವೋ ಅಷ್ಟನ್ನು ಮಾತ್ರ ಕೊಳ್ಳುತ್ತಾರೆ. ಬಲ್ಲಿದರು ಹಾಗಲ್ಲ. ಅವರು ಅನುಸರಿಸುವ ಸೂತ್ರವೇ ಬೇರೆ. ಅವರಲ್ಲಿ ಕೆಲಸ ಮಾಡುವುದು ‘ಶೋಕಿ ಪ್ರಜ್ಞೆ’. ಶೋಕಿಗಾಗಿಯೇ ಅವರು ಎಷ್ಟೋ ವಸ್ತುಗಳನ್ನು ಅಗತ್ಯವಿಲ್ಲದಿದ್ದರೂ ಕೊಳ್ಳುತ್ತಾರೆ. ಅದೂ, ಅಧಿಕ ಪ್ರಮಾಣದಲ್ಲಿ. ಸದ್ಯ ಉಪಯೋಗಿಸುತ್ತಿರುವ ವಸ್ತು ಹಳೆಯದಾಯಿತೆಂದೋ, ಬೇಸರವಾಯಿತೆಂದೋ ಅಥವಾ ಮಾರುಕಟ್ಟೆಯಲ್ಲಿ ಹೊಸ ನಮೂನೆ ಮತ್ತು ವಿನ್ಯಾಸದ ವಸ್ತು ಬಂದಿದೆಯೆಂದೋ ಹಳೆಯದನ್ನು, ಅದು ಇನ್ನೂ ಉಪಯೋಗಕ್ಕೆ ಅರ್ಹವಾಗಿದ್ದರೂ, ಬೀದಿಯಲ್ಲಿ ಬಿಸಾಡಿ ಹೊಸದನ್ನು ಮನೆ ತುಂಬಿಸಿಕೊಳ್ಳುತ್ತಾರೆ. ಇದು ಪರಿಸರಕ್ಕಿರುವ ದೊಡ್ಡ ಅಪಾಯ.
ಪರಿಸರದ ದೃಷ್ಟಿಯಿಂದ ಬಲ್ಲಿದರು ಪ್ಲಾಸ್ಟಿಕ್ಕನ್ನು ವರ್ಜಿಸಬೇಕು. ದುಬಾರಿಯಾದರೂ ಬೇರೆ ಪರ್ಯಾಯ ವಸ್ತುಗಳನ್ನೇ ಬಳಸುವ ಮನಸ್ಸು ಮಾಡಬೇಕು. ಇದರಿಂದ ನಮ್ಮ ಅನೇಕ ಗುಡಿ ಕೈಗಾರಿಕೆಗಳನ್ನು ಪುನರುಜ್ಜೀವನಗೊಳಿಸಬಹುದು. ಅನೇಕ ಬಡ ಕುಟುಂಬಗಳಿಗೆ ಬದುಕನ್ನು ನೀಡಬಹುದು.
ಪ್ಲಾಸ್ಟಿಕ್ ವಸ್ತುಗಳ ತಯಾರಿಕೆಯನ್ನೇ ಸರಕಾರ ಸಂಪೂರ್ಣ ನಿಷೇಧಿಸಬೇಕು. ಆಗ ಯಾರು ಪ್ಲಾಸ್ಟಿಕ್ ವಸ್ತುಗಳನ್ನು ಬಳಸುವುದಿಲ್ಲ ಎಂಬ ಸುಲಭ ಪರಿಹಾರವನ್ನು ಕೆಲವರು ಸೂಚಿಸುತ್ತಾರೆ. ಆದರೆ ಇದು ಕಾರ್ಯಾಸಾಧುವಲ್ಲ. ಎಲ್ಲವನ್ನೂ ಕಾನೂನಿನಿಂದ ಸಾಧಿಸಲಾಗುವುದಿಲ್ಲ. ಸಂಸ್ಕರಿತ ಪ್ಲಾಸ್ಟಿಕ್ ಚೀಲಗಳ ಬಳಕೆಯನ್ನು ನಿಷೇಧಿಸಿ ಕೇಂದ್ರ ಸರಕಾರ ೧೯೯೯ರ ಸೆಪ್ಟೆಂಬರ್ ೨ರಂದು ಗೆಜೆಟ್ ಪ್ರಕಟಣೆ ಹೊರಡಿಸಿದೆ. ಆದರೆ ಇವುಗಳ ತಯಾರಿಕೆ ಮತ್ತು ಬಳಕೆ ಅವ್ಯಾಹತವಾಗಿ ಮುಂದುವರಿದಿದೆ. ತಜ್ಞರ ಪ್ರಕಾರ ಕೇವಲ ಶೇಕಡಾ ೧೦ರಷ್ಟು ಪ್ಲಾಸ್ಟಿಕ್ ವಸ್ತುಗಳನ್ನು ಮಾತ್ರ ಮರುಸಂಸ್ಕರಿಸಬಹುದು. ಭಾರತದಲ್ಲಿ ಶೇ. ೯೦ರಷ್ಟು ಪ್ಲಾಸ್ಟಿಕ್ ವಸ್ತುಗಳು ಮರುಸಂಸ್ಕರಣೆಗೊಳ್ಳುತ್ತಿವೆ. ಇವು ಮತ್ತಷ್ಟು ಅಪಾಯಕಾರಿ. ಏಕೆಂದರೆ ಇವುಗಳ ತಯಾರಿಕೆಗೆ ಹಾಲಿನ ಲಕೋಟೆ, ಕ್ರಿಮಿನಾಶಕ ಲಕೋಟೆ, ಪಿವಿಸಿ ಪೈಪು, ಬೂಟುಗಳ ಹಿಮ್ಮಡಿ, ಆಸಿಡ್ ಕ್ಯಾನು ಮುಂತಾದ ವಸ್ತುಗಳನ್ನು ಬಳಸುತ್ತಾರೆ. ಕಾನೂನಿನಿಂದ ಇದನ್ನು ತಡೆಯುವುದು ಸಾಧ್ಯವಾಗಿಲ್ಲ. ಹಾಗೆಯೇ, ಚಿತ್ರದುರ್ಗ ಜಿಲ್ಲೆಯಾದ್ಯಂತ ಪ್ಲಾಸ್ಟಿಕ್ ಕ್ಯಾರಿಬ್ಯಾಗುಗಳ ಬಳಕೆಯನ್ನು ನಿಷೇಧಿಸಿ ಅಲ್ಲಿನ ಜಿಲ್ಲಾಧಿಕಾರಿ ಹೊರಡಿಸಿರುವ ಆಜ್ಞೆಯಿಂದ ಯಾವುದೇ ಪ್ರಯೋಜನವಾಗಿಲ್ಲ ಎಂದು ಇತ್ತೀಚೆಗೆ ಪತ್ರಿಕೆಗಳಲ್ಲಿ ಪ್ರಕಟವಾಗಿತ್ತು. ನಮ್ಮ ದೇಶದ ಕೆಲವೊಂದು ರಾಜ್ಯಗಳೂ ಇದೇ ರೀತಿಯ ನಿಷೇಧವನ್ನು ಹೇರಿದ್ದರೂ ಯಾವುದೇ ಪ್ರಯೋಜನವಾಗಿಲ್ಲ. ಜನರು ಪ್ಲಾಸ್ಟಿಕ್ ವಸ್ತುಗಳ ದುಷ್ಪರಿಣಾಮವನ್ನು ಅರ್ಥಮಾಡಿಕೊಂಡು ಅವುಗಳ ಉಪಯೋಗವನ್ನು ಸ್ವಯಂ ನಿಯಂತ್ರಿಸದಿದ್ದರೆ ಪ್ಲಾಸ್ಟಿಕ್ ಮಾರಿಯ ಪರಿಸರ ಪರಿಣಾಮಗಳನ್ನು ತಡೆಯುವುದು ಸಾಧ್ಯವೇ ಇಲ್ಲ.
ಪ್ಲಾಸ್ಟಿಕ್ ತಯಾರಿಕೆಯ ಮೇಲೇ ಸರಕಾರ ನಿರ್ಬಂಧ ಹೇರಲೆಂದು ಕಾದುಕುಳಿತುಕೊಳ್ಳುವುದು ವಿವೇಕವಲ್ಲ. ಇದು ಸರಕಾರಗಳಿಗೆ ಅಷ್ಟು ಸುಲಭದ ಕೆಲಸವೂ ಅಲ್ಲ. ಯಾವಾಗಲೂ ಮತ್ತು ಎಲ್ಲ ದೇಶಗಳಲ್ಲೂ ಬಂಡವಾಳಶಾಹಿಗಳು ಬಲಿಷ್ಠರಾಗಿರುತ್ತಾರೆ. ಲಾಭ ತರುವ ಯಾವುದೇ ಉದ್ದಿಮೆಯನ್ನು, ಅದು ಮಾನವಕಂಟಕವಾಗಿದ್ದರೂ, ಉಳಿಸಿಕೊಳ್ಳುವ ತಾಕತ್ತು ಅವುಗಳಿಗಿರುತ್ತದೆ. ಭಾರತದಲ್ಲೂಂತೂ ಇದು ಸತ್ಯ. ನಾವು ಅವುಗಳಿಗೆ ಕಾದುಕುಳಿತುಕೊಳ್ಳವುದರಿಂದ ತೊಂದರೆಯಾಗುವುದು ನಮಗೆ. ಏಕೆಂದರೆ ಪಣದಲ್ಲಿರುವುದು ನಮ್ಮ ಆರೋಗ್ಯ. ನಮ್ಮ ಆರೋಗ್ಯ ನಮ್ಮ ಕೈಯಲ್ಲಿ. ಆದ್ದರಿಂದ ನಾವು ಮೊದಲು ಎಚ್ಚೆತ್ತುಕೊಡು ಪ್ಲಾಸ್ಟಿಕ್ ವಸ್ತುಗಳ ಬಳಕೆಯನ್ನು ಕಡಿಮೆ ಮಾಡಿದರೆ ಮಾತ್ರ ನಾವು ಉಳಿಯುತ್ತೇವೆ ಮತ್ತು ಕೊಳ್ಳುವವರೇ ಇಲ್ಲದಿದ್ದರೆ ಅದರ ತಯಾರಿಕೆ ತಾನಾಗಿ ನಿಂತುಹೋಗುತ್ತದೆ ಅಥವಾ ಕಡಿಮೆಯಾಗುತ್ತದೆ. ಕೊಳ್ಳುವವರೇ ಇಲ್ಲದಿದ್ದಾಗ ತಯಾರಕ ಅದನ್ನು ಯಾರಿಗಾಗಿ ತಯಾರಿಸುತ್ತಾನೆ? ಅಂಥ ವಾತಾವರಣ ಇಂದು ಸೃಷ್ಟಿಯಾಗಬೇಕಾಗಿದೆ. ಸಾರ್ವಜನಿಕರ ವಿರೋಧವೂ ತೀವ್ರವೆನಿಸಿದಾಗ ಸರಕಾರಗಳು ಅವುಗಳ ವಿರುದ್ಧ ಕ್ರಮತೆಗೆದುಕೊಳ್ಳುವುದು ಸುಲಭವಾಗುತ್ತದೆ.
ವಿಜಯ ಕರ್ನಾಟಕ
೩ ಸೆಪ್ಟೆಂಬರ್
ಸಹಸ್ರಮಾನದ ಅದ್ಭುತ ನಕ್ಷೆ
ಹೊಸ ಸಹಸ್ರಮಾನದ ಮೊದಲ ವರ್ಷಕ್ಕೆ ಆರು ತಿಂಗಳು ತುಂಬುವುದರೊಳಗೆ ಈ ಶತಮಾನದ ಮೊದಲ ಮಹಾ ಸಂಶೋಧನೆ ಜೀವವಿಜ್ಞಾನ ಕ್ಷೇತ್ರದಲ್ಲಿ ಬೆಳಕಿಗೆ ಬಂದಿದೆ. ಇದು ಕಳೆದ ಶತಮಾನದ ಮಹಾ ಸಂಶೋಧನೆಗಳ ಪಟ್ಟಿಯಲ್ಲಿದ್ದ ಜೀನ್ ಸಂಬಂಧಿ ಸಂಶೋಧನೆಯ ಮುಂದುವರಿದ ಭಾಗ. ಮುಂದುವರಿದ ಭಾಗವಾದರೇನು? ಮೂಲದಷ್ಟೆ ಮಹತ್ವ ಇದಕ್ಕೆ.
ಮನುಷ್ಯ ಬದುಕಿನ ಇಡೀ ರಹಸ್ಯವನ್ನು ಅನುವಂಶಿಕ ಸಂಕೇತ ಭಾಷೆಯಲ್ಲಿ ಹಿಡಿದಿಟ್ಟುಕೊಂಡಿರುವ ಜಿನೋಮ್ ನಕ್ಷೆಯ ಕರಡನ್ನು ವಿಜ್ಞಾನಿಗಳು ಸಿದ್ಧಪಡಿಸಿರುವುದೇ ಈ ಮಹತ್ವದ ಸಂಶೋಧನೆ. ಈ ವರ್ಷದ ಜೂನ್ ೬ ರಂದು ಪ್ರಕಟವಾದ ಈ ಸುದ್ದಿ ಪ್ರಪಂಚದಾದ್ಯಂತ ವಿಜ್ಞಾನಿಗಳ ಸಮೂಹದಲ್ಲಿ ಹೊಸ ಹುಮ್ಮಸ್ಸನ್ನು ಹರಿಸಿದೆ.
ಅನೇಕ ಸಾಧ್ಯತೆಗಳ ಬಂಡಾರವನ್ನು ಮೈತುಂಬಿಕೊಂಡಿರುವ ಜೋನೋಮ್‌ನ ಸಮಗ್ರ ನಕ್ಷೆ ತಯಾರಿಕೆಯಲ್ಲಿ ಮೊದಲಿಗರಾಗಲು ಎರಡು ಸಂಸ್ಥೆಗಳು ತೀವ್ರ ಪೈಪೋಟಿಯಲ್ಲಿದ್ದವು. ಅದರಲ್ಲಿ ಒಂದು, ಸಾರ್ವಜನಿಕ ನಿಧಿಯಿಂದ ಸ್ಥಾಪನೆಗೊಂಡಿರುವ ಹ್ಯೂಮನ್ ಜೀನೋಮ್ ಪ್ರಾಜೆಕ್ಟ್. ಮತ್ತೊಂದು, ಖಾಸಗಿ ಸಂಸ್ಥೆ ಸೆಲೆರಾ ಜೀನೋಮಿಕ್ಸ್ ಕಾರ್ಪೊರೇಷನ್. ಕರಡಿನ ತಯಾರಿಕೆಗೆ ಒಟ್ಟಾರೆ ಎರಡು ಶತಕೋಟಿ ಡಾಲರ್ ಹಣ ಖರ್ಚಾಗಿದೆ. ಅಮೆರಿಕ, ಇಂಗ್ಲೆಂಡ್, ಫ್ರಾನ್ಸ್, ಜರ್ಮನಿ, ಜಪಾನ್ ಮತ್ತು ಚೀನಾ ದೇಶದ ಅನೇಕ ವಿಜ್ಞಾನಿಗಳು ಇದಕ್ಕಾಗಿ ಹತ್ತು ವರ್ಷಗಳ ಕಾಲ ಸತತವಾಗಿ ದುಡಿದಿದ್ದಾರೆ. ಇದೀಗ ಅವರು ಯಶಸ್ಸಿನ ಹೊಸ್ತಿಲನ್ನು ದಾಟಿದ್ದಾರೆ.
* * *
ಮನುಕುಲ ಈವರೆಗೆ ತಯಾರಿಸಿರುವ ನಕ್ಷೆಗಳಲ್ಲೆಲ್ಲ ಅತ್ಯದ್ಭುತವಾದದ್ದು ಎಂದು ಹೇಳಲಾಗುತ್ತಿರುವ ಈ ನಕ್ಷೆ ‘ಮಾನವನಾಗಿರುವುದೇಂದರೇನು?’ ಎಂಬ ರಹಸ್ಯವನ್ನು ಬಚ್ಚಿಟ್ಟುಕೊಂಡಿದೆ. ಈ ರಹಸ್ಯವನ್ನು ಭೇದಿಸುವ ದಿಶೆಯಲ್ಲಿ ಸಾಗಿದ ವಿಜ್ಞಾನಿಗಳ ಮಹಾ ಸಾಹಸ ಯಾತ್ರೆಯ ಮೊದಲ ಅಂಕಕ್ಕೆ ಈಗ ತೆರೆ ಬಿದ್ದಿದೆ: ಮನುಷ್ಯ ಬದುಕಿನ ಹಣೆ ಬರಹದ ಚಿತ್ರಗುಪ್ತ ಭಾಷೆಯ ಮೂರು ಶತಕೋಟಿ ರಾಸಾಯನಿಕ ಸಂಕೇತಾಕ್ಷರಗಳಿಂದ ಕೂಡಿದ ‘ಆನುವಂಶಿಕ ಆಜ್ಞೆ’ಯ ಕರಡು ನಕ್ಷೆಯನ್ನು ಪಡೆದಿದ್ದಾರೆ. ಇದರೊಟ್ಟಿಗೆ ಮತ್ತೊಂದು ಅಂಕಕ್ಕೆ ರಂಗ ಆಗಲೆ ಸಜ್ಜಾಗಿದೆ.
ಹ್ಯೂಮನ್ ಜೀನೋಮ್ ಪ್ರಾಜೆಕ್ಟ್ ತಯಾರಿಸಿರುವ ವಂಶವಾಹಿ ಸಮೂಹದ ಕಾರ್ಯಸಾಧು ಕರಡು ನಕ್ಷೆ ಅನೇಕ ಅನಾಮಧೇಯ ವ್ಯಕ್ತಿಗಳಿಂದ ಪಡೆದ ಡಿಎನ್‌ಎಗಳ ಮೊಸಾಯಿಕ್ ಆಗಿದೆ. ಇದು ಒಂದು ರೀತಿಯ ಆಧಾರ ರೇಖೆ ಅಥವಾ ಪರಾಮರ್ಶನ ಶ್ರೇಣಿಯಾಗಿದೆ. ಇದರೊಂದಿಗೆ ಹೋಲಿಕೆ ಮಾಡಿ ಇತರೆ ವ್ಯಕ್ತಿಗಳ ಡಿಎನ್‌ಎಯನ್ನು ಅರ್ಥಮಾಡಿಕೊಳ್ಳಬಹುದು: ಅವುಗಳಲ್ಲಿ ಇರಬಹುದಾದ ಗುಣದೋಷಗಳನ್ನು ಅಂದಾಜು ಮಾಡಬಹುದು.
ಹ್ಯೂಮನ್ ಜೀನೋಮ್ ಪ್ರಾಜೆಕ್ಟ್ ಕೈವಶಮಾಡಿಕೊಂಡಿರುವ ನಕ್ಷೆ ಅಗಾಧ ಪ್ರಮಾಣದ ಜೈವಿಕ ದತ್ತಾಂಶಗಳನ್ನೊಳಗೊಂಡಿದೆ. ಇದು ಪ್ರತಿಯೊಂದು ಜೀನನ್ನು ಅರ್ಥಮಾಡಿಕೊಳ್ಳಲು ಕೀಲಿಕೈಯಾಗಿದೆ. ಆ ಮೂಲಕ ಮನುಷ್ಯನನ್ನು ಕಾಡುತ್ತಿರುವ ಸಾವಿರಾರು ಕಾಯಿಲೆಗಳಿಗೆ ಮೂಲ ಕಾರಣವನ್ನು ತಿಳಿದುಕೊಳ್ಳುವುದು ಮತ್ತು ಅದು ಬಾರದಂತೆ ತಡೆಗಟ್ಟುವುದು ಸಾಧ್ಯವಾಗುತ್ತದೆ. ಜೀನೋಮ್ ಶ್ರೇಣಿಯು ನಮ್ಮ ಸಂವೇದನೆ, ನಮ್ಮ ಸ್ವಭಾವ, ನಮ್ಮ ಬೆಳವಣಿಗೆ, ನಮ್ಮ ವಯಸ್ಸಾಗುವಿಕೆ, ನಮ್ಮ ಆಕಾರ-ವಿಕಾರ, ನಮ್ಮ ಎತ್ತರ-ದಪ್ಪ, ನಮ್ಮ ಬಣ್ಣ-ಬೆಡಗು, ನಮ್ಮ ರೋಗರುಜಿನಗಳು, ನಮ್ಮ ವ್ಯತ್ಯಾಸಗಳು, ನಮ್ಮ ವಿಲಕ್ಷಣತೆ – ಹೀಗೆ ನಮ್ಮ ಒಟ್ಟು ಜೀವನ ಪ್ರಕ್ರಿಯೆಯ ಎಲ್ಲ ರಹಸ್ಯಗಳನ್ನು ಭೇದಿಸಲು ಸಶಕ್ತ ಸಾಧನವಾಗಿದೆ. ಈ ನಕ್ಷೆ, ಅಂತಿಮ ವಿಶ್ಲೇಷಣೆಯಲ್ಲಿ, ಇಚ್ಛಿತ ಜೀವ ಸೃಷ್ಟಿಯ ಬ್ರಹ್ಮಶಕ್ತಿಯನ್ನು ವಿಜ್ಞಾನಿಗಳ ಬತ್ತಳಿಕೆಗೆ ಸೇರಿಸಲಿದೆ.
ಇದೇ ಕಾರಣಕ್ಕೆ ಅನೇಕ ವಿಜ್ಞಾನಿಗಳು ಈ ನಕ್ಷೆಯನ್ನು ಕುರಿತು ಅತ್ಯುತ್ಸಾಹದ ಪ್ರತಿಕ್ರಿಯೆ ವ್ಯಕ್ತಪಡಿಸಿದ್ದಾರೆ. ಬ್ರಿಟನ್ನಿನಲ್ಲಿ ನಡೆದ ಸಂಶೋಧನೆಗೆ ಹಣ ಒದಗಿಸಿದ ವೆಲ್‌ಕಂ ಟ್ರಸ್ಟ್‌ನ ನಿರ್ದೇಶಕ ಡಾ. ಮೈಕೆಲ್ ಡೆಕ್‌ಸ್ಟರ್ ಅವರ ಅಭಿಪ್ರಾಯದಲ್ಲಿ “ಜೀನೋಮ್‌ನ ನೀಲನಕ್ಷೆ ತಯಾರಿಕೆಯನ್ನು ಚಂದ್ರನ ಮೇಲೆ ಮಾನವ ಹೆಜ್ಜೆಯೂರಿದ ಮಹಾನ್ ಸಾಹಸಕ್ಕೆ ಹೋಲಿಸಲಾಗುತ್ತಿದೆ. ಆದರೆ ಇದು ಅದಕ್ಕಿಂತಲೂ ಹೆಚ್ಚು.”
ಡಿಎನ್‌ಎಯ ಅಣು ರಚನೆಯನ್ನು ಕಂಡುಹಿಡಿದ ಮಹತ್ವದ ಸಂಶೋಧನೆಗಾಗಿ ನೊಬೆಲ್ ಪಾರಿತೋಷಕ ಪಡೆದ ಅಮೆರಿಕದ ವಿಜ್ಞಾನಿ ಡಾ. ಜೇಮ್ಸ್ ವ್ಯಾಟ್ಸ್‌ನ್ ಬಿಬಿಸಿಗೆ ನೀಡಿದ ಸಂದರ್ಶನದಲ್ಲಿ “ಅದೊಂದು ದೈತ್ಯ ಸಂಪತ್ತು. ನಮಗೀಗ ಮನುಷ್ಯ ಬದುಕಿಗೆ ಸಂಬಂಧಿಸಿದ ಮಾಹಿತಿ ಪುಸ್ತಕ ಲಭ್ಯವಾದಂತಾಯಿತು… ಮುದ್ರಣ ಯಂತ್ರದ ನಂತರ ಮಾಹಿತಿ ಪ್ರಸರಣದಲ್ಲಿ ಸ್ಪೋಟವೇ ಆಯಿತು… ಇನ್ನು ಮುಂದೆ ಎಲ್ಲವೂ ಬಹು ವೇಗವಾಗಿ ಚಲಿಸುತ್ತದೆ. ನಮ್ಮನ್ನು ನಾವು ಹೆಚ್ಚು ಚೆನ್ನಾಗಿ ಅರ್ಥಮಾಡಿಕೊಳ್ಳಬಹುದು. ಮನುಷ್ಯ ಸ್ವಭಾವ ಏನು ಎಂಬುದನ್ನು ಕುರಿತು ಇನ್ನೂ ಉತ್ತಮವಾದ ತಿಳಿವಳಿಕೆಯನ್ನು ಪಡೆದುಕೊಳ್ಳಬಹುದು. ಮುಂದೆ ಇನ್ನಿತರೆ ಜೀವಿಗಳ ಮಾಹಿತಿ ಪುಸ್ತಕಗಳೂ ನಮ್ಮದಾಗುವುದರಲ್ಲಿ ಅನುಮಾನವಿಲ್ಲ,” ಎಂದಿದ್ದಾರೆ.
ಅದೇ ಕಾಲಕ್ಕೆ ಈ ವಿಷಯದಲ್ಲಿ ಅತ್ಯುತ್ಸಾಹ ಸಲ್ಲದು; ಸಂಯಮ ಅಗತ್ಯ ಎಂದು ಎಚ್ಚರಿಸುತ್ತಿರುವ ವಿಜ್ಞಾನಿಗಳೂ ಇದ್ದಾರೆ. ಅವರು ಒತ್ತಿ ಹೇಳುತ್ತಿರುವ ಒಂದು ವಿಷಯವೆಂದರೆ ಜೀನೋಮ್ ನಕ್ಷೆಯ ಕರಡಿನ ಪ್ರಕಟಣೆ ಕೇವಲ ಪ್ರಾರಂಭವಷ್ಟೆ; ಅಂತ್ಯವಲ್ಲ. ವಿಜ್ಞಾನಿಗಳು ಈಗ ದಕ್ಕಿಸಿಕೊಂಡಿರುವ ನಕ್ಷೆ ಜೀನೋಮ್‌ನ ಶೇಕಡ ೯೭ರಷ್ಟು ಮಾತ್ರ. ಇದರಲ್ಲಿ ಶೇಕಡ ೮೫ರಷ್ಟು ನಿಖರವಾಗಿದೆ. ಇದೊಂದು ಕರಡು ಮಾತ್ರ. ಅಂತಿಮವಾದ ಮತ್ತು ಪೂರ್ಣವಾಗಿ ದೃಢಗೊಂಡ ನಕ್ಷೆಯನ್ನು ಹ್ಯೂಮನ್ ಜೀನೋಮ್ ಪ್ರಾಜೆಕ್ಟ್ ೨೦೦೩ ಕ್ಕೆ ಮುಂಚೆ ಪ್ರಕಟಿಸುವ ಸಾಧ್ಯತೆ ಇಲ್ಲ.
ಜೀನೋಮ್ ಯೋಜನೆಯು ತನ್ನಷ್ಟಕ್ಕೆ ಕ್ಯಾನ್ಸರ್ ಅಥವ ಅಲ್ಝಿಮರ್ಸ್ ಕಾಯಿಲೆಗೆ ದಿಢೀರ್ ಪರಿಹಾರವನ್ನಾಗಲಿ, ಜೀನಿಯಸ್ ಅಥವ ಸ್ಕಿಜ಼ೋಫ್ರೇನಿಯಾದ ವಿವರವಾದ ತಿಳಿವಳಿಕೆಯನ್ನಾಗಲಿ ಒದಗಿಸುವ ಯಾವುದೇ ಭರವಸೆಯನ್ನು ನೀಡುವುದಿಲ್ಲ. ಆದರೆ ನಾವು ಯಾವತ್ತಾದರೂ ಇವುಗಳನ್ನು ಸುತ್ತುವರಿದ ರಹಸ್ಯವನ್ನು ಭೇದಿಸಬೇಕಾದರೆ ಜೀನೋಮ್‌ನ ವಿವರವಾದ ನಕ್ಷೆಯನ್ನು ಹೊಂದಲೇ ಬೇಕು. ಈ ದಿಶೆಯಲ್ಲಿ ಈಗ ಇಟ್ಟಿರುವುದು ಒಂದು ನೀರಸ ಹೆಜ್ಜೆಯಷ್ಟೆ . . . ಈ ಹೆಜ್ಜೆಯಾಚೆ ಏನು ಅಡಗಿದೆ ಎಂಬುದು ಉಸಿರುಕಟ್ಟಿಸುವಂತಿದೆ.
ಇಂಪೀರಿಯಲ್ ಕ್ಯಾನ್ಸರ್ ರಿಸರ್ಚ್ ಫಂಡ್‌ನ ವೈದ್ಯಕೀಯ ನಿರ್ದೇಶಕ ಡಾ. ಜಾನ್ ಟಾಯ್ ಅವರ ಮಾತುಗಳಿಂದ ಇದು ಹೆಚ್ಚು ಸ್ಪಷ್ಟವಾಗುತ್ತದೆ: “ನಾವು ಈಗ ಮಾನವ ಬದುಕಿನ ಅಕ್ಷರಮಾಲೆಯನ್ನು ಕಂಡುಹಿಡಿದಿದ್ದೇವೆ. ಇನ್ನೂ ಈ ಅಕ್ಷರಗಳನ್ನು ಸರಿಯಾದ ಕ್ರಮದಲ್ಲಿ ಜೋಡಿಸಿ ಅರ್ಥಪೂರ್ಣ ವಾಕ್ಯಗಳನ್ನು ರಚಿಸಬೇಕಾಗಿದೆ. ಅದನ್ನೆಲ್ಲ ಮಾಡಿದ ಮೇಲಷ್ಟೆ ನಮಗೆ ಮಾನವ ಬದುಕಿನ ಪುಸ್ತಕ ಓದಲು ಲಭ್ಯವಾಗುತ್ತದೆ.”
“ಆದರೂ,” ಇಂಗ್ಲೆಂಡಿನ ಸಂಶೋಧನ ವಿಜ್ಞಾನಿಗಳ ತಂಡದ ನೇತೃತ್ವ ವಹಿಸಿದ್ದ ಡಾ. ಸಲ್‌ಸ್ಟನ್ ಪ್ರಕಾರ “ಇದೊಂದು ಪ್ರಮುಖ ಮೈಲಿಗಲ್ಲು”.
* * *
‘ಹಣೆ ಬರಹ’ದ ಪಡಿಯಚ್ಚು : ಜೀನೋಮ್
ಮನುಷ್ಯನ ಹೊಟ್ಟೆಯಲ್ಲಿ ಮನುಷ್ಯನೇ ಹುಟ್ಟುತ್ತಾನೆ; ಬೇರಾವ ಜೀವಜಂತುವೂ ಹುಟ್ಟುವುದಿಲ್ಲ. ಹಾಗೆ ಹುಟ್ಟಿದ ಮನುಷ್ಯ ಕೂಡ ತನ್ನ ತಂದೆತಾಯಿಯರ ಅಥವ ಹಿಂದಿನ ಪೀಳಿಗೆಯವರ ಒಂದಲ್ಲ ಒಂದು ಗುಣಲಕ್ಷಣಗಳನ್ನು ಪಡೆದುಕೊಂಡೇ ಹುಟ್ಟುತ್ತಾನೆ: ತಂದೆಯ ಮೂಗು – ತಾಯಿಯ ಕಿವಿ; ಅಜ್ಜನ ಮುಂಗೋಪ – ಅಜ್ಜಿಯದೊಂದು ಕಾಯಿಲೆ . . . ಒಟ್ಟಾರೆ ವ್ಯಕ್ತಿಯೊಬ್ಬ ತನ್ನ ಹಿರಿಪೀಳಿಗೆಯವರಿಂದ ಪಡೆದ ಅನೇಕ ಗುಣಲಕ್ಷಣಗಳ ಮಿಶ್ರಣವಾಗಿರುತ್ತಾನೆ. ಹೀಗೆ ಅನುವಂಶಿಕ ಗುಣಲಕ್ಷಣಗಳು ಸಂತತಿಯಿಂದ ಸಂತತಿಗೆ ಹೇಗೆ ಸಾಗುತ್ತ್ತವೆ ಎಂಬ ಪ್ರಶ್ನೆ ಹತ್ತೊಂಬತ್ತನೇ ಶತಮಾನದಲ್ಲಿ ವಿಜ್ಞಾನಿಗಳ ಕುತೂಹಲವನ್ನು ಕೆರಳಿಸಿತ್ತು.
ತೋಟದಲ್ಲಿ ಸಸ್ಯಗಳ ಬೆಳವಣಿಗೆಯನ್ನು ಗಮನಿಸುತ್ತಿದ್ದ ಆಸ್ಟ್ರಿಯಾದ ಕ್ರೈಸ್ತ ಸನ್ಯಾಸಿ ಗ್ರೆಗೋರ್ ಜೊಹಾನ್ ಮೆಂಡಲ್‌ನ ಮನಸ್ಸಿನಲ್ಲೂ ಈ ಪ್ರಶ್ನೆ ಎದ್ದಿತ್ತು. ಇದಕ್ಕೆ ಉತ್ತರ ಕಂಡುಹಿಡಿಯುವ ಸಲುವಾಗಿ ಆತ ಬಟಾಣಿ ಗಿಡಗಳ ಅನೇಕ ಪೀಳಿಗೆಗಳ ಅಧ್ಯಯನ ಮಾಡಿದ. ಸುಮಾರು ಎಂಟು ವರ್ಷಗಳ ಅಧ್ಯಯನದ ಫಲವಾಗಿ ಮೆಂಡಲ್ ಎತ್ತರ, ಬಣ್ಣ, ಆಕಾರ ಮುಂತಾದ ಏಳು ಬೇರೆ ಬೇರೆ ಅನುವಂಶಿಕ ಗುಣಲಕ್ಷಣಗಳು ಹೇಗೆ ಪೀಳಿಗೆಯಿಂದ ಪೀಳಿಗೆಗೆ ವಾರ್ಗಾವಣೆಯಾಗುತ್ತವೆ ಎಂಬುದನ್ನು ಸ್ಥೂಲವಾಗಿ ವಿವರಿಸಿದ. ಆತನ ಪ್ರಕಾರ ಪ್ರತಿ ತಂದೆತಾಯಿಯರಲ್ಲಿ ವಂಶವೈಶಿಷ್ಟ್ಯವನ್ನು ನಿರ್ಧರಿಸುವ ಒಂದೊಂದು ಜೊತೆ “ಪ್ರತಿನಿಧಿ”ಗಳಿರುತ್ತವೆ. ಪ್ರತಿ ಜೋಡಿಯ ಒಂದೊಂದು ಪ್ರತಿನಿಧಿ ಮಾತ್ರ ಮುಂದಿನ ಪೀಳಿಗೆಗೆ ಬಳುವಳಿಯಾಗಿ ಸಾಗುತ್ತವೆ. ಹೀಗೆ ವರ್ಗಾವಣೆಯಾದ ಪ್ರತಿನಿಧಿಗಳಲ್ಲಿ ಪ್ರಬಲವಾದದ್ದು ಕಾಣಿಸಿಕೊಳ್ಳುತ್ತದೆ; ದುರ್ಬಲವಾದದ್ದು ಸುಪ್ತವಾಗಿರುತ್ತದೆ. ಆದರೆ ಎಲ್ಲ ಸಂದರ್ಭಗಳಲ್ಲೂ ಈ ಪ್ರತಿನಿಧಿಗಳು ತಮ್ಮ ವೈಶಿಷ್ಟ್ಯವನ್ನು ಕಳೆದುಕೊಳ್ಳದೆ ಪೀಳಿಗೆಯಿಂದ ಪೀಳಿಗೆಗೆ ದಾಟುತ್ತಿರುತ್ತವೆ.
ಮೆಂಡಲ್‌ನ ಈ ವಾದವನ್ನು ಆಗ ಯಾರೂ ಅರ್ಥಮಾಡಿಕೊಳ್ಳುವ ವ್ಯವಧಾನವನ್ನು ತೋರಲಿಲ್ಲ. ಅದೊಂದು ಅರ್ಥಹೀನ ಪ್ರತಿಪಾದನೆ ಎಂದು ಉಪೇಕ್ಷೆ ಮಾಡಿದರು. ಹೀಗಾಗಿ ೧೮೬೬ರಲ್ಲಿ “ಬ್ರೂಯಿನ್ ಪ್ರಕೃತಿ ವಿಜ್ಞಾನದ ಸಂಘದ ನಡಾವಳಿಗಳು” ಎಂಬ ಪತ್ರಿಕೆಯಲ್ಲಿ ಪ್ರಕಟವಾದ ಮೆಂಡಲ್‌ನ ವಿಚಾರಗಳು ಅಲ್ಲಿಯೇ ಉಸಿರುಕಟ್ಟಿ ಸತ್ತು ಹೋಗಿದ್ದವು.
* * *
ಇಪ್ಪತ್ತನೇ ಶತಮಾನದ ಅದೃಷ್ಟ. ಮೆಂಡಲ್‌ನ ವಿಚಾರಗಳಿಗೆ ಮತ್ತೆ ಜೀವ ಬಂತು. ೧೯೦೦ರಲ್ಲಿ ಹಾಲೆಂಡಿನ ಡಿವ್ರೈಸ್, ಜರ್ಮನಿಯ ಕಾರೆನ್ಸ್ ಮತ್ತು ಆಸ್ಟ್ರಿಯಾದ ಷರ್ಮಾಕ್‌ರು ತಾವು ಸ್ವತಂತ್ರವಾಗಿ ಕೈಗೊಂಡ ಸಂಶೋಧನೆಗಳ ಆಧಾರದ ಮೇಲೆ ಮೆಂಡಲ್‌ನ ವಾದವನ್ನು ಎತ್ತಿ ಹಿಡಿದರು. ಮುಂದೆ ಅದು ಬಟಾಣಿಯಿಂದ ಮಾನವನನ್ನು ಸೇರಿದಂತೆ ಇತರೆ ಪಶುಪಕ್ಷಿಸಸ್ಯ ಪ್ರಪಂಚಕ್ಕೂ ವಿಸ್ತರಣೆಗೊಂಡಿತು.
* * *
ಮಾನವ ದೇಹ ಸುಮಾರು ೭೫ ಲಕ್ಷಕೋಟಿ ಜೀವಕೋಶಗಳಿಂದಾಗಿದೆ. ಪ್ರತಿ ಜೀವಕೋಶದ ಕೇಂದ್ರದಲ್ಲಿ ಅದರ ಬೀಜವಿರುತ್ತದೆ. ಬೀಜದಲ್ಲಿ ನವಿರು ಕಡ್ಡಿಯಾಕಾರದ ಕ್ರೋಮೊಸೋಮ್ (ವರ್ಣತಂತು)ಗಳಿರುತ್ತವೆ. ಈ ಕ್ರೋಮೊಸೋಮ್‌ಗಳೇ ಮೆಂಡಲ್ ಪ್ರತಿಪಾದಿಸಿದ ಅನುವಂಶಿಕ ಗುಣವಾಹಕ ‘ಪ್ರತಿನಿಧಿ’ಗಳ ಆವಾಸ ಸ್ಥಾನ ಎಂಬುದನ್ನು ಟಿ.ಎಚ್.ಮಾರ್ಗನ್ ಮತ್ತು ಸಂಗಡಿಗರು ೧೯೦೪ರಲ್ಲಿ ತೋರಿಸಿದರು.
ಮನುಷ್ಯರಲ್ಲಿ ಸಾಮಾನ್ಯವಾಗಿ ೨೩ ಜೊತೆ (ಒಟ್ಟು ೪೬) ಕ್ರೋಮೊಸೋಮ್‌ಗಳಿರುತ್ತವೆ. ಹೆಣ್ಣುಗಂಡು ಕೂಡಿದಾಗ ಹುಟ್ಟುವ ಮಗುವಿಗೆ ಇಬ್ಬರಿಂದಲೂ ೨೩-೨೩ ಕ್ರೋಮೊಸೋಮ್‌ಗಳು ವರ್ಗಾವಣೆಯಾಗುತ್ತವೆ. ಹೀಗೆ ತಂದೆತಾಯಿಯರಿಂದ ಬಂದ ಕ್ರೋಮೊಸೋಮ್‌ಗಳು ತಮಗೇ ವಿಶಿಷ್ಟವಾದ ಗುಣಲಕ್ಷಣಗಳನ್ನು ಹೊತ್ತು ತರುವುದರಿಂದ ಆ ಗುಣಲಕ್ಷಣಗಳ ಒಟ್ಟಾರೆ ಪ್ರಭಾವ ಮಗುವಿನಲ್ಲೂ ಕಾಣಿಸಿಕೊಳ್ಳುತ್ತದೆ.
ಕ್ರೋಮೊಸೋಮ್ ನವಿರಾದ ದಾರದೆಳೆಯಂತೆ ಏಕಕಾಯವಾಗಿ ಕಂಡರೂ ವಾಸ್ತವದಲ್ಲಿ ಅದು ತುಂಬಾ ಸೂಕ್ಷ್ಮಮವಾದ ಮಣಿಗಳಂತಿರುವ ಸಾವಿರಾರು ಕಣಗಳ ಪೋಣಿಕೆಯಿಂದಾಗಿದೆ. ಈ ಕಣಗಳೇ ಅನುವಂಶೀಯತೆಯ ರಹಸ್ಯವನ್ನು ಬಚ್ಚಿಟ್ಟುಕೊಂಡಿರುವ, ಹಿಂದೆ ಮೆಂಡಲ್ ಪ್ರಸ್ತಾಪಿಸಿದ್ದ, ಮೂಲ ಪ್ರತಿನಿಧಿಗಳು. ೧೯೦೯ ರಲ್ಲಿ ಡ್ಯಾನಿಷ್ ಜೀವವಿಜ್ಞಾನಿ ವಿಲ್ಹೆಮ್ ಜೊಹಾನ್ಸೆನ್ ಈ ಪ್ರತಿನಿಧಿಗಳನ್ನು ಜೀನ್ (ವಂಶವಾಹಿ)ಗಳೆಂದು ಕರೆದ.
* * *
ಡಿಆಕ್ಸಿ ರೈಬೋನ್ಯೂಕ್ಲಿಯಿಕ್ ಆಮ್ಲ (ಡಿಎನ್‌ಎ) ಮತ್ತು ಪ್ರೋಟೀನುಗಳು ಕ್ರೋಮೊಸೋಮ್‌ನಲ್ಲಿರುವ ಪ್ರಧಾನ ಘಟಕಗಳು. ಮೊದಲಿಗೆ ವಾಂಶಿಕ ಗುಣಲಕ್ಷಣಗಳು ಪ್ರೋಟೀನುಗಳಲ್ಲಿ ಅಡಗಿರುತ್ತವೆ ಎಂದು ಭಾವಿಸಲಾಗಿತ್ತು. ೧೯೪೪ರಲ್ಲಿ ಅವೆರಿ ಮತ್ತು ಆತನ ಸಂಗಡಿಗರು ಅನೇಕ ಪ್ರಯೋಗಗಳ ಮೂಲಕ ವಂಶ ವೈಶಿಷ್ಟ್ಯವನ್ನು ನಿರ್ಧರಿಸುವುದು ನಿಜವಾಗಿ ಡಿಎನ್‌ಎ ಎಂದು ತೋರಿಸಿದರು.
೧೯೫೩ರಲ್ಲಿ ಅತ್ಯಂತ ಪ್ರಮುಖವಾದ ಘಟನೆ ನಡೆಯಿತು. ಜೇಮ್ಸ್ ವಾಟ್ಸನ್ ಮತ್ತು ಫ್ರಾನ್ಸಿಸ್ ಕ್ರಿಕ್ ಡಿಎನ್‌ಎಯ ಅಣುರಚನೆಯನ್ನು ಕಂಡುಹಿಡಿದರು. ಇದರ ಪ್ರಕಾರ ಡಿಎನ್‌ಎ ತಿರುಚಿದ ಏಣಿಯಂಥ ರಚನೆಯನ್ನು ಹೊಂದಿದೆ. ಏಣಿಯ ಎರಡೂ ನೀಳ್ಗಾಲಿನಲ್ಲಿ ಸಕ್ಕರೆ ಮತ್ತು ಫಾಸ್ಪೇಟ್ ಅಣುಗಳಿರುತ್ತವೆ. ಇವೆರಡೂ ಡಿಎನ್‌ಎಯ ಬೆನ್ನೆಲುಬುಗಳು. ಈ ಎರಡೂ ನೀಳ್ಗಾಲುಗಳನ್ನು ಸಂಪರ್ಕಿಸುವಂತೆ ಪ್ರತ್ಯಾಮ್ಲ ಜೋಡಿಗಳ ‘ಮೆಟ್ಟಿಲು’ಗಳಿರುತ್ತವೆ.
ಪ್ರತ್ಯಾಮ್ಲ ಜೋಡಿಗಳು ನಾಲ್ಕು ಪ್ರತ್ಯಾಮ್ಲಗಳಿಂದಾಗುತ್ತವೆ: ಅಡೆನೀನ್ (A), ಥೈಮೀನ್ (T), ಸೈಟೋಸೀನ್ (C) ಮತ್ತು ಗ್ವಾನೀನ್ (G). ಈ ಜೋಡಿಗಳು ಒಂದು ನಿಯಮಕ್ಕೆ ಬದ್ಧವಾಗಿರುತ್ತವೆ: A ಯವತ್ತೂ T ಜೊತೆ ಮತ್ತು C ಯವತ್ತೂ G ಜೊತೆ ಮಾತ್ರ ಜೋಡಿಯಾಗಿರುತ್ತವೆ.
A – T  ಮತ್ತು C – G ಯಿಂದಾದ ಪ್ರತ್ಯಾಮ್ಲ ಜೋಡಿಗಳು ಒಂದು ನಿರ್ದಿಷ್ಟ ಕ್ರಮದಲ್ಲಿ ವ್ಯವಸ್ಥೆಗೊಂಡಿರುತ್ತವೆ. ಈ ಕ್ರಮವೇ ಡಿಎನ್‌ಎ ಶ್ರೇಣಿ. ೬೦ರ ದಶಕದಲ್ಲಿ ಕ್ರಿಕ್ ಮತ್ತು ಆತನ ಸಂಗಡಿಗರು ಡಿಎನ್‌ಎ ಶ್ರೇಣಿಯಲ್ಲಿರುವ ಪ್ರತ್ಯಾಮ್ಲ ಜೋಡಿಗಳು ಒಂದು ಅನುವಂಶಿಕ ಸಂಕೇತ ಭಾಷೆಯನ್ನು – ಜೆನೆಟಿಕ್ ಕೋಡ್ – ರೂಪಿಸುತ್ತದೆ ಎಂಬುದನ್ನು ತೋರಿಸಿದರು. ಈ ಸಂಕೇತ ಭಾಷೆಯಲ್ಲಿ ಜೀವಿಯ ವಂಶವೈಶಿಷ್ಟ್ಯದ ರಹಸ್ಯ ಅಡಗಿರುತ್ತದೆ. ಈ ಕೋಡ್ ನೀಡುವ ‘ಆಜ್ಞೆ’ಯ ಪ್ರಕಾರವೇ ಜೀವಕೋಶದ ಎಲ್ಲ ಚಟುವಟಿಕೆಗಳು ನಡೆಯುತ್ತವೆ.
ಡಿಎನ್‌ಎ ಶ್ರೇಣಿಯ ಒಂದು ವಿಶಿಷ್ಟ ಭಾಗವೇ ಜೀನ್ – ವಂಶವೈಶಿಷ್ಟ್ಯದ ಮೂಲ ಘಟಕ. ಹೀಗಾಗಿ ವ್ಯಕ್ತಿಯೊಬ್ಬನ ಒಟ್ಟಾರೆ ವ್ಯಕ್ತಿತ್ವವು ಎಲ್ಲ ಜೀನ್ ಸಮೂಹದ (ಜೀನೋಮ್) ಫಲಿತ ಪ್ರಭಾವದ ಅಭಿವ್ಯಕ್ತಿಯಾಗಿರುತ್ತದೆ.
ಸ್ವಲ್ಪ ವಿವರಿಸಿ ಹೇಳುವುದಾದರೆ, ವ್ಯಕ್ತಿಯೊಬ್ಬ ಹೇಗಾಗುತ್ತಾನೆ ಮತ್ತು ಹೇಗೆ ಆತನ ದೇಹದಲ್ಲಿನ ಜೀವಕೋಶಗಳು ವರ್ತಿಸುತ್ತವೆ ಎಂಬುದನ್ನು ನಿರ್ಧರಿಸುವ ಜೈವಿಕ ಆಜ್ಞೆಗಳ ಸಂಪೂರ್ಣ ಶ್ರೇಣಿಯೇ ಜೀನೋಮ್. ಮಾನವ ಜೀನೋಮ್‌ನಲ್ಲಿ ಸರಿಸುಮಾರು ೮೦,೦೦೦ – ೧,೦೦,೦೦೦ದಷ್ಟು ಜೀನುಗಳಿರಬಹುದೆಂದು ಅಂದಾಜು ಮಾಡಲಾಗಿದೆ.
ಇದನ್ನೆಲ್ಲಾ ಒಂದೇ ಬೀಸಿನಲ್ಲಿ ಹೀಗೆ ಸಂಗ್ರಹಿಸಬಹುದು: ತನ್ನದೇ ಆದ ಗುಣಲಕ್ಷಣಗಳನ್ನೊಳಗೊಂಡ ಒಂದು ಜೀವಿಯ ಸೃಷ್ಟಿಗೆ ಅಗತ್ಯವಾದ ಖಚಿತ ಅನುವಂಶಿಕ ಆಜ್ಞೆಯ ಸಂಪೂರ್ಣ ಶ್ರೇಣಿಗೆ ಜೀನೋಮ್ ಎನ್ನುತ್ತಾರೆ. ಅದು ಎಲ್ಲ ಜೀವಕೋಶಗಳ ರಚನೆ ಮತ್ತು ಜೀವಕೋಶ ಅಥವ ಜೀವಿಯ ಇಡೀ ಜೀವಿತ ಕಾಲದ ಚಟುವಟಿಕೆಯ ನೀಲನಕ್ಷೆಯನ್ನು ಒಳಗೊಂಡಿರುತ್ತದೆ. ಪ್ರತಿ ಜೀವಕೋಶದ ಬೀಜದಲ್ಲಿರುವ ಈ ಮಾನವ ಜೀನೋಮ್ ಬಿಗಿಯಾಗಿ ಸುರುಳಿಗೊಂಡ ಡಿಎನ್‌ಎ ಎಳೆಗಳನ್ನೊಳಗೊಂಡಿರುತ್ತದೆ. ಮತ್ತು ಇದಕ್ಕೆ ಒಡನಾಡಿಯಾಗಿ ಪ್ರೋಟೀನುಗಳಿರುತ್ತವೆ. ಇವೆಲ್ಲ ವ್ಯವಸ್ಥಿತವಾಗಿ ರಚನೆಗೊಂಡು ಕ್ರೋಮೊಸೋಮ್ ಆಗಿರುತ್ತದೆ.
ಜೆನೆಟಿಕ್ ಕೋಡ್ ಎಂದು ಕರೆಯುವ ಅನುವಂಶಿಕ ಆಜ್ಞೆಗಳು ಜೀನೋಮ್‌ನಲ್ಲಿ ಸಂಕೇತ ಭಾಷೆಯಲ್ಲಿರುತ್ತದೆ. ಪ್ರತ್ಯಾಮ್ಲ ಜೋಡಿಗಳ ಮೆಟ್ಟಿಲುಗಳು ಈ ಭಾಷೆಯ ರಾಸಾಯನಿಕ ಅಕ್ಷರಗಳಾಗಿವೆ. ಇಂಥ ಮೂರು ಶತಕೋಟಿ ಅಕ್ಷರಗಳಿವೆ.
ಈ ಅಕ್ಷರಗಳ ಶ್ರೇಣಿ ನಾವು ಏನಾಗಿದ್ದೇವೆ ಮತ್ತು ಏನಾಗಬಹುದು ಎಂಬುದರ ನೀಲನಕ್ಷೆಯಾಗಿದೆ. ಈ ಶ್ರೇಣಿಯಲ್ಲಿ ಯಾವುದೇ ಕಾರಣಕ್ಕೆ ವ್ಯತ್ಯಾಸವಾದರೆ, ಒಂದು ಪ್ರತ್ಯಾಮ್ಲ ಇರಬೇಕಾದ ಜಾಗದಲ್ಲಿ ಬೇರೆಯದೇ ಇದ್ದರೆ, ಅಥವ, ಜೀನುಗಳೇ ಗೈರುಹಾಜರಾಗಿದ್ದರೆ, ಅದು ಜೆನೆಟಿಕ್ ಡಿಸಾರ‍್ಡರ್ (ವಂಶವಾಹಿ ಕ್ರಮಭಂಗ)ಗೆ ಕಾರಣವಾಗುತ್ತದೆ. ಇದು ಮನುಷ್ಯನಲ್ಲಿ ಅನೇಕ ವ್ಯತ್ಯಾಸಗಳನ್ನು ತರುತ್ತದೆ. ಈ ವ್ಯತ್ಯಾಸ ಆಕಾರ, ಎತ್ತರ, ಬಣ್ಣ ಇತ್ಯಾದಿ ರಚನೆಗೆ ಸಂಬಂಧಿಸಿದ ವಿಕೃತತಿಯಾಗಿರಬಹುದು; ಅಥವ, ಶಾರೀರಿಕ ಹಾಗು ಮಾನಸಿಕ ರೋಗಗಳಿಗೆ ಸಂಬಂಧಿಸಿದ್ದಾಗಿರಬಹುದು. ಉದಾಹರಣೆಗೆ, ಹೀಮೊಗ್ಲೊಬಿನ್ನನ್ನು ತಯಾರಿಸುವ ಜೀನಿನಲ್ಲಿ ಥೈಮೀನ್‌ಗೆ ಬದಲಾಗಿ ಅಡಿನೀನ್ ಇದ್ದರೆ ಹೀಮೊಗ್ಲೊಬಿನ್ನಿನ ಗುಣಲಕ್ಷಣಗಳೇ ಬದಲಾಗಿ ಬಿಡುತ್ತವೆ. ಕೆಂಪುರಕ್ತ ಕಣಗಳು ಗುಂಡಗಿರುವ ಬದಲು ಕುಡುಗೋಲಿನ ಆಕೃತಿ ತಾಳುತ್ತವೆ. ಹೀಗೆ ವಿಕೃತಗೊಂಡ ಹೀಮೊಗ್ಲೊಬಿನ್‌ನಿಂದ ಸಿಕಲ್ ಸೆಲ್ ಅನೀಮಿಯ ಎಂಬ ರೋಗ ಕಾಣಿಸಿಕೊಳ್ಳುತ್ತದೆ.
ಹೀಗೆ ವಂಶವಾಹಿ ಕ್ರಮಭಂಗದಿಂದ ಉಂಟಾಗುವ ಸುಮಾರು ೨೦೦೦ ರೋಗಗಳನ್ನು ಗುರುತಿಸಲಾಗಿದೆ. ಇವು ಅನುವಂಶಿಕವಾಗಿರುವುದರಿಂದ ಇವುಗಳನ್ನು ಜೀನ್ ಚಿಕಿತ್ಸೆಯಿಂದ ಮಾತ್ರ ಗುಣಪಡಿಸುವುದು ಸಾಧ್ಯ. ಜೀನ್ ಚಿಕಿತ್ಸೆ ನೀಡಲಯ ಜೀನಿನ ಶ್ರೇಣಿಯಲ್ಲಿರುವ ದೋಷ ಮೊದಲು ತಿಳಿಯಬೇಕು. ಇದಕ್ಕಾಗಿ ಜೀನೋಮಿನ ಸಮಗ್ರ ನೀಲನಕ್ಷೆಯ ಅಗತ್ಯವಿತ್ತು.
ರಾಸಾಯನಿಕ ದೃಷ್ಟಿಯಿಂದ ನೋಡಿದರೆ ಜೀವಿಯು ಮುಖ್ಯವಾಗಿ ಪ್ರೋಟೀನುಗಳು ಮತ್ತು ನ್ಯೂಕ್ಲಿಯಿಕ್ ಆಮ್ಲಗಳ ವ್ಯವಸ್ಥಿತ ಸಮ್ಮಿಶ್ರಣ ಎನ್ನಬಹುದು. ಮನುಷ್ಯನ ಬದುಕು ಸರಾಗವಾಗಿ ಸಾಗಲು ಎಲ್ಲಾ ಪ್ರೋಟೀನುಗಳ ತಯಾರಿಕೆ ಸಮರ್ಪಕವಾಗಿರಬೇಕು. ಇದನ್ನು ನಿಯಂತ್ರಿಸುವುದು ಕೂಡ ನ್ಯೂಕ್ಲಿಯಿಕ್ ಆಮ್ಲಗಳಲ್ಲಿ ಒಂದಾದ ಡಿಎನ್‌ಎಗಳಲ್ಲಿರುವ ಅಕ್ಷರ ಶ್ರೇಣಿಯೇ ಆಗಿದೆ. ಜೀವಕೋಶವು ಎಲ್ಲೆಲ್ಲಿ ಯಾವ ಯಾವ ನಿರ್ದಿಷ್ಟ ಪ್ರೋಟೀನನ್ನು ತಯಾರಿಸಬೇಕು ಎಂಬ ಆಜ್ಞೆ ಡಿಎನ್‌ಎ ಅಕ್ಷರ ಶ್ರೇಣಿಯಲ್ಲಿದೆ. ಅದು ಮತ್ತೊಂದು ನ್ಯೂಕ್ಲಿಯಿಕ್ ಆಮ್ಲವಾದ ರೈಬೊನ್ಯೂಕ್ಲಿಯಿಕ್ ಆಮ್ಲ (ಆರ್ ಎನ್ ಎ) ಮೂಲಕ ತನ್ನಾಜ್ಞೆಯನ್ನು ರವಾನಿಸಿ ವಿವಿಧ ಪ್ರೋಟೀನುಗಳು ತಯಾರಾಗುವಂತೆ ಮಾಡುತ್ತದೆ. ಡಿಎನ್‌ಎ – ಆರ್‌ಎನ್‌ಎ – ಪ್ರೋಟೀನುಗಳ ಸಂಬಂಧವನ್ನು ಹೀಗೆ ಅರ್ಥಮಾಡಿಕೊಳ್ಳಬಹುದು: ಜೀವಕೋಶದ ರಂಗಗೋಲದಲ್ಲಿ ನಡೆಯುವ ಕ್ರ್ರಿಯಾನಾಟಕದ ನಿಜವಾದ ಪಾತ್ರಧಾರಿಗಳು ಪ್ರೋಟೀನುಗಳು. ಡಿಎನ್‌ಎ ಈ ನಾಟಕದ ಸ್ಕ್ರಿಪ್ಟ್ ಇದ್ದಂತೆ. ಸ್ಕ್ರಿಪ್ಟ್‌ನ ಆಶಯವನ್ನು ಪಾತ್ರಧಾರಿಗಳಿಗೆ ಮುಟ್ಟಿಸಿ, ಆಶಯಕ್ಕೆ ಅನುಗುಣವಾಗಿ ಅವು ಕ್ರಿಯಾಶೀಲವಾಗುವಂತೆ ಮಾಡುವ ನಿರ್ದೇಶಕನ ಕೆಲಸವನ್ನು ಆರ್‌ಎನ್‌ಎಗಳು ಮಾಡುತ್ತವೆ. ಸ್ಕ್ರಿಪ್ಟ್‌ನಲ್ಲಿ ಯಾವುದೇ ದೋಷ ನುಸುಳಿದರೆ ಅದರ ಪರಿಣಾಮ ರಂಗದ ಮೇಲೆ ಕಾಣಿಸಿಕೊಳ್ಳುತ್ತದೆ. ಈ ಪ್ರಕ್ರಿಯೆಯನ್ನು ಸಂಪೂರ್ಣವಾಗಿ ಅರ್ಥಮಾಡಿಕೊಳ್ಳಲು ಜೀನೋಮ್‌ನ ಸಮಗ್ರ ನೀಲನಕ್ಷೆಯ ಅಗತ್ಯವಿದೆ.
ಒಟ್ಟಾರೆ ಮನುಷ್ಯನ ‘ಹಣೆ ಬರಹ’ದ ಪಡಿಯಚ್ಚನ್ನು ಅನುವಂಶಿಕ ಸಂಕೇತಾಕ್ಷರಗಳ ರೂಪದಲ್ಲಿ ಬಚ್ಚಿಟ್ಟುಕೊಂಡಿರುವ ಈ ಜೀನೋಮ್ ನೀಲನಕ್ಷೆಯ ಬೇಟೆಯಲ್ಲಿ ವಿಜ್ಞಾನಿಗಳು ಬಹುವರ್ಷಗಳಿಂದ ತೊಡಗಿದ್ದರು. ಈಗ ಅದು ಸಾಕಾರಗೊಂಡಿದೆ.
* * *
ಈವರೆಗಿನ ಜೀನ್ ಸಾಧನೆಗಳು . . .
ವಂಶವೈಶಿಷ್ಟ್ಯವನ್ನು ನಿಧರಿಸುವುದು ಕ್ರೊಮೊಸೋಮುಗಳು. ಅವುಗಳುದ್ದಕ್ಕೂ ಪೋಣಿಸಿಕೊಂಡಂತಿರುವ ಅಂಶಗಳೇ ಜೀನುಗಳು. ಈ ಜೀನುಗಳು ನಿಜಕ್ಕೂ ಡಿಎನ್‌ಎ ಎಂಬ ರಾಸಾಯನಿಕ ತುಣುಕುಗಳು ಎಂಬುದು ಖಚಿತವಾದ ಕೂಡಲೆ ಜೀನುಗಳನ್ನು ಕ್ರೊಮೊಸೋಮುಗಳಿಂದ ಬೇರ್ಪಡಿಸುವ ಕಾರ್ಯ ಮೊದಲಾಯಿತು. ಅಲ್ಲದೆ, ಅವುಗಳನ್ನು ಹೊಸದಾಗಿ ಸಂಯೋಜಿಸುವ ಹಾಗು ಬೇರೊಂದು ಜೀವಿಯ ಕ್ರೊಮೊಸೋಮುಗಳಲ್ಲಿ ಅವುಗಳನ್ನು ಸ್ಥಾಪಿಸುವ ಯತ್ನಗಳೂ ನಡೆದವು. ಜೀನುಗಳ ನಿರ್ವಹಣೆಗೆ ಸಂಬಂಧಿಸಿದ ಈ ಎಲ್ಲ ಕ್ರಿಯೆಗಳನ್ನು ಅನುವಂಶಿಕ ಎಂಜಿನಿಯರಿಂಗ್ (ಜೆನೆಟಿಕ್ ಎಂಜಿನಿಯರಿಂಗ್) ಎಂದು ಕರೆಯುತ್ತಾರೆ. ಜೆನೆಟಿಕ್ ಎಂಜಿನಿಯರಿಂಗ್‌ನಿಂದ ವಿಜ್ಞಾನಿಗಳು ಈಗಾಗಲೆ ಅನೇಕ ಅದ್ಭುತಗಳನ್ನು ಸಾಧಿಸಿದ್ದಾರೆ.
ಸಂಯೋಜಿತ ಡಿಎನ್‌ಎ ತಂತ್ರಜ್ಞಾನವನ್ನು ಬಳಸಿ ಮಾನವ ಇನ್ಸುಲಿನ್ನನ್ನು ತಯಾರಿಸಲಾಗಿದೆ. ಮಾನವ ಇನ್ಸುಲಿನ್‌ಗೆ ಕಾರಣವಾದ ಜೀನನ್ನು ಗುರುತಿಸಿ, ಪ್ರತ್ಯೇಕಿಸಿ, ಅದನ್ನು ಎಷಿರಿಕೀಯ ಕೊಲೈ ಎಂಬ ಸೂಕ್ಷ್ಮಜೀವಿಯ ಡಿಎನ್‌ಎನಲ್ಲಿ ಸೇರಿಸಲಾಯಿತು. ಹೀಗೆ ಪುನಃಸಂಯೋಜಿತ ಡಿಎನ್‌ಎ ಉಳ್ಳ ಸೂಕ್ಷ್ಮಜೀವಿಯನ್ನು ಕೃಷಿ ಮಾಡಿ ಮಾನವ ಇನ್ಸುಲಿನ್ನನ್ನು ಯಥೇಚ್ಛವಾಗಿ ಪಡೆಯಲಾಗಿದೆ. ಇದನ್ನು ‘ಹ್ಯೂಮಲಿನ್’ ಎಂದು ಮಾರುಕಟ್ಟೆಗೆ ಬಿಡುಗಡೆ ಮಾಡಲಾಗಿದೆ. ಇದಕ್ಕೆ ಮುನ್ನ ಹಂದಿಗಳ ದೇಹದಲ್ಲಿ ತಯಾರಿಸಿದ ಇನ್ಸುಲಿನ್ ದೊರೆಯುತ್ತಿತ್ತು. ಇದೇ ರೀತಿ ಇನ್ಟರ್‌ಫ಼ೆರಾನ್ ಎಂಬ ಔಷಧಿಯನ್ನು ಜೀನ್ ತಂತ್ರಜ್ಞಾನದ ನೆರವಿನಿಂದ ಅಧಿಕ ಪ್ರಮಾಣದಲ್ಲಿ ಉತ್ಪಾದಿಸುವುದು ಮತ್ತು ಕಡಿಮೆ ಬೆಲೆಯಲ್ಲಿ ಅಗತ್ಯವುಳ್ಳವರಿಗೆ ಒದಗಿಸುವುದು ಸಾಧ್ಯವಾಗಿದೆ.
ಹೊಸ ಜೀನುಗಳನ್ನು ಸಂಯೋಜಿಸುವಂತೆಯೇ ಮನುಷ್ಯ, ಪ್ರಾಣಿ ಮತ್ತು ಸಸ್ಯಗಳ ಜೀನುಗಳನ್ನು ಸಮ್ಮಿಲನಗೊಳಿಸಬಹುದು. ಇದರಿಂದ ಉತ್ಪನ್ನವಾಗುವ ‘ಜೀವಿ’ ಸಮ್ಮಿಳಿತಗೊಂಡ ಎಲ್ಲಾ ಜೀನುಗಳ ಅಷ್ಟಿಷ್ಟು ಗುಣಲಕ್ಷಣಗಳನ್ನು ಹೊಂದಿರುತ್ತವೆ. ಹೀಗಾಗಿ ಮಾಂಸದಲ್ಲಿರುವ ಪ್ರೋಟೀನು ಹಸಿರು ಬಟಾಣಿಯಲ್ಲಿ ತಯಾರಾಗುವಂತೆ ಮಾಡಬಹುದು. ಕೋಳಿ ಮತ್ತು ಬಾರ‍್ಲಿ ಸಸ್ಯಗಳನ್ನು ಅಡ್ಡ ಹಾಯಿಸಿ ಮೊಟ್ಟೆಗಳ ಪೋಷಕಾಂಶವಿರುವ ಧಾನ್ಯಗಳನ್ನು ಬೆಳೆಯಬಹುದು.
ಮಾನವ ಮತ್ತು ಸಸ್ಯಗಳ ಮಿಶ್ರ ತಳಿ ಕೂಡ ಸಾಧ್ಯ. ಹಂಗರಿಯ ವಿಜ್ಞಾನಿಗಳು ಕ್ಯಾರೆಟ್ ಜೀವಕೋಶಗಳನ್ನು ಮಾನವಕೋಶಗಳೊಂದಿಗೆ ಸಮ್ಮಿಳನ ಮಾಡಿದ್ದಾರೆ. ಲಂಡನ್ ವಿಶ್ವವಿದ್ಯಾಲಯದ ವಿಜ್ಞಾನಿಗಳು ಯೀಸ್ಟ್ ಕೋಶಗಳೊಂದಿಗೆ ಕೋಳಿಗಳ ಕೆಂಪುರಕ್ತ ಕಣಗಳನ್ನು ಸಮ್ಮಿಳನಗೊಳಿಸಿದ್ದಾರೆ. ಅಮೆರಿಕಾದ ಹೆರಾಲ್ಡ್ ಸ್ಮಿತ್ ಹೊಗೆಸೊಪ್ಪಿನ ಸಸ್ಯವನ್ನು ಮಾನವಕೋಶಗಳೊಂದಿಗೆ ಸಮ್ಮಿಳನ ಮಾಡಿದ್ದಾರೆ.
ವಂಶವಾಹಿ ನಿರ್ವಹಣೆಯಿಂದ ಬೇಕಾದ ಗುಣಲಕ್ಷಣವುಳ್ಳ ಸಸ್ಯ ಮತ್ತು ಪ್ರಾಣಿ ತಳಿಗಳನ್ನು ಅಭಿವೃದ್ಧಿಪಡಿಸಬಹುದು ಎಂಬ ಅಂಶ ತಿಳಿದ ಕೂಡಲೆ ಕಾರ್ಯಪ್ರವೃತ್ತರಾದ ವಿಜ್ಞಾನಿಗಳು ಈಗಾಗಲೆ ಅಂಥ ಅನೇಕ ‘ಸೃಷ್ಟಿ’ಗಳನ್ನು ಮಾಡಿದ್ದಾರೆ. ನೊಣದ ವಂಶವಾಹಿಯನ್ನು ಬದಲಿಸಿ ತಲೆಯಲ್ಲಿ ಕುಡಿಮೀಸೆಗೆ ಬದಲಾಗಿ ಕಾಲು ಬೆಳೆಯುವಂತೆ ಮಾಡಿದ್ದಾರೆ. ಡಾಲಿ ಎಂಬ ಕುರಿಯ ತದ್ರೂಪನ್ನು ಸೃಷ್ಟಿಸಿ ಜಗತ್ತನ್ನು ಬೆರಗುಗೊಳಿಸಿದ್ದಾರೆ.
ಮಹಾಭಾರತದಲ್ಲಿ ಕುಂತಿ ತನಗಿಷ್ಟವಾದ ಗುಣಲಕ್ಷಣವುಳ್ಳ ಆರು ಮಕ್ಕಳನ್ನು ತನ್ನ ಇಚ್ಛಾನುಸಾರ ಪಡೆದಳೆಂದು ಕೇಳಿದ್ದೇವೆ. ಜೆನೆಟಿಕ್ ಎಂಜಿನಿಯರಿಂಗ್‌ನಿಂದ ನಾವು ಧರ್ಮರಾಯ, ಭೀಮ, ಅರ್ಜುನರಂಥ ಮಕ್ಕಳನ್ನು ಸೃಷ್ಟಿಸುವುದು ಸಾಧ್ಯ. ಆ ಕಾಲ ದೂರವಿಲ್ಲ…
* * *
ಭವಿಷ್ಯದ ಸಾಧ್ಯೆಗಳು …
ಜೀನೋಮ್ ವಿಜ್ಞಾನ ಕ್ಷೇತ್ರದಲ್ಲಾಗುತ್ತಿರುವ ಬೆಳವಣಿಗೆಯ ವೇಗ ಅದ್ಭುತವಾಗಿದೆ. ಅದರ ಅನ್ವಯದ ಬಗ್ಗೆ ಯೋಚಿಸಿರುವ ವಿಜ್ಞಾನಿಗಳ ಪ್ರಕಾರ ಜೀವವಿಜ್ಞಾನ ೨೧ನೇ ಶತಮಾನದ ಪ್ರಮುಖ ವಿಜ್ಞಾನವಾಗಲಿದೆ. ಹ್ಯೂಮನ್ ಜೀನೋಮ್ ಮತ್ತು ಇತರೆ ಸಂಬಂಧಿ ಸಂಶೋಧನೆಯ ಫಲಿತಗಳು ಈಗಾಗಲೆ ಜೀವವಿಜ್ಞಾನದ ಸಂಶೋಧನೆಯ ಮೇಲೆ ಅಗಾಧ ಪ್ರಭಾವ ಬೀರಲು ಪ್ರಾರಂಭಿಸಿವೆ. ಜೀನೋಮ್ ಸಂಶೋಧನೆ ವಾಣಿಜ್ಯ ಕಾರಣಗಳಿಗಾಗಿಯೂ ಬಹು ಶಕ್ತವಾಗಲಿದೆ. ಜೈವಿಕ ತಂತ್ರಜ್ಞಾನ ಕೈಗಾರಿಕೆಗಳಲ್ಲಿ ಡಿಎನ್‌ಎ ಆಧಾರಿತ ಉತ್ಪನ್ನಗಳು ಮತ್ತು ತಂತ್ರಜ್ಞಾನಗಳ ವಹಿವಾಟು ೨೦೦೯ರ ಹೊತ್ತಿಗೆ ೪೫ ಶತಕೋಟಿ ಡಾಲರ್ ಮುಟ್ಟಲಿದೆ ಎಂದು ಅಂದಾಜು ಮಾಡಲಾಗಿದೆ.
ಜೀನೋಮ್ ಸಂಶೋಧನೆಯ ಕೆಲವು ಖಚಿತ ಸಾಧ್ಯತೆಗಳು:
೧. ಅಣು ಔಷಧಿ: ಜೀನೋಮ್‌ನ ಸಮಗ್ರ ಅಧ್ಯಯನದ ಸಹಾಯದಿಂದ ಕೆಲವು ಅನುವಂಶಿಕ ರೋಗಗಳೊಂದಿಗೆ ಸಂಬಂಧ ಹೊಂದಿದ ಜೀನುಗಳ ಪತ್ತೆ ಸಾಧ್ಯವಾಗುತ್ತದೆ. ಇದರಿಂದ ಕಾಯಿಲೆಯ ಮೂಲಕಾರಣ ಅರ್ಥವಾಗಿ ಅದಕ್ಕೆ ಅಗತ್ಯವಾದ ಚಿಕಿತ್ಸೆ ರೂಪಿಸುವುದು ಸಾಧ್ಯವಾಗುತ್ತದೆ. ಜೀನ್ ಅಧ್ಯಯನದಿಂದ ಶೀಘ್ರ ಮತ್ತು ನಿರ್ದಿಷ್ಟ ರೋಗ ನಿದಾನ ವಿಧಾನಗಳು ವೈದ್ಯರ ಕೈವಶವಾಗುತ್ತವೆ. ಇದರಿಂದ ಅಸಂಖ್ಯಾತ ಪೀಡೆಗಳಿಗೆ ತಡಮಾಡದೆ ಚಿಕಿತ್ಸೆ ನೀಡುವುದು ಸಾಧ್ಯವಾಗುತ್ತದೆ.
ಜೀನೋಮ್ ನಕ್ಷೆಯನ್ನಾಧರಿಸಿದ ಸಂಶೋಧನೆಯಿಂದ ಹೊಸ ಚಿಕಿತ್ಸಾ ವಿಧಾನಗಳು, ಔಷಧಗಳು, ರೋಗನಿರೋಧ ತಂತ್ರಗಳು, ರೋಗಕಾರಕ ಪರಿಸರ ಸ್ಥಿತಿಯಿಂದ ರಕ್ಷಣೆ ಮತ್ತು ಜೀನ್ ಚಿಕಿತ್ಸೆಯ ಮೂಲಕ ದೋಷಮುಕ್ತ ಜೀನನ್ನು ಬದಲಿಸುವುದೂ ಸಾಧ್ಯವಾಗುತ್ತದೆ.
೨. ಸೂಕ್ಷ್ಮಜೀವಿ ಜೀನೋಮಿಕ್ಸ್: ಹ್ಯೂಮನ್ ಜೀನೋಮ್ ಪ್ರಾಜೆಕ್ಟ್‌ನಿಂದ ಪ್ರೇರಣೆಗೊಂಡು ೧೯೯೪ರಲ್ಲಿಯೆ ಬ್ಯಾಕ್ಟೀರಿಯಾಗಳ ಜೀನೋಮ್ ಶ್ರೇಣಿಯ ಪತ್ತೆಕಾರ್ಯ ಪ್ರಾರಂಭವಾಗಿದೆ. ಈ ಬ್ಯಾಕ್ಟೀರಿಯಾಗಳು ಶಕ್ತಿ ಉತ್ಪಾದನೆ, ಪರಿಸರ ಸಂರಕ್ಷಣೆ, ವಿಷಕಾರಿ ತ್ಯಾಜ್ಯಗಳನ್ನು ಕಡಿಮೆ ಮಾಡುವಂತ ಕೆಲಸಗಳಿಗೆ ನೆರವಾಗುತ್ತವೆ.
ಈವರೆಗೆ ಕೇವಲ ೦.೦೧% ನಷ್ಟು ಸೂಕ್ಷ್ಮಜೀವಿಗಳ ಬಗ್ಗೆ ಮಾತ್ರ ನಮಗೆ ತಕ್ಕಷ್ಟು ತಿಳಿದಿದೆ. ಮೈಕ್ರೋಬಿಯಲ್ ಜೀನೋಮ್ ಪ್ರಾಜೆಕ್ಟ್ ಅಂತಿಮವಾಗಿ ಮನುಷ್ಯನ ಆರೋಗ್ಯ ಮತ್ತು ಪರಿಸರಕ್ಕೆ ಸಹಾಯಮಾಡುವಂತ ಜ್ಞಾನಕ್ಕೆ ಬುನಾದಿ ಹಾಕಲಿದೆ.
೩. ಅಪಾಯದ ಅಂದಾಜು: ಮಾನವ ಜೀನೋಮನ್ನು ಸಂಪೂರ್ಣ ಅರ್ಥಮಾಡಿಕೊಳ್ಳುವುದರಿಂದ ವ್ಯಕ್ತಿಯೊಬ್ಬ ವಿಷಕಾರಿ ಏಜೆಂಟುಗಳಿಗೆ ತೆರೆದುಕೊಳ್ಳುವುದರಿಂದ ಆಗುವ ಅಪಾಯದ ಸರಿಯಾದ ಅಂದಾಜು ಮಾಡುವ ಸಾಮರ್ಥ್ಯ ಲಭಿಸುತ್ತದೆ. ವಿಷಕಾರಿ ವಸ್ತುಗಳ ವಿರುದ್ಧ ಕೆಲವು ವ್ಯಕ್ತಿಗಳು ಹೆಚ್ಚು ಮತ್ತು ಕೆಲವು ವ್ಯಕ್ತಿಗಳು ಕಡಿಮೆ ನಿರೋಧಕ ಶಕ್ತಿಯನ್ನು ಪ್ರದರ್ಶಿಸುತ್ತಾರೆ. ಇದಕ್ಕೂ ಅವರಲ್ಲಿರುವ ಜೆನೆಟಿಕ್ ವ್ಯತ್ಯಾಸಗಳೇ ಕಾರಣ ಎಂಬುದು ವಿಜ್ಞಾನಿಗಳಿಗೆ ತಿಳಿದಿದೆ. ಈ ಕಾರಣಗಳೇನು ಎಂಬುದು ತಿಳಿದರೆ ವಿಕಿರಣ ಪರಿಣಾಮ, ವಿಶೇಷವಾಗಿ ಕ್ಯಾನ್ಸರ್‌ಗೆ ಸಂಬಂಧಿಸಿದಂತೆ, ಏನೆಂಬುದನ್ನು ಅರ್ಥಮಾಡಿಕೊಳ್ಳಬಹುದು.
೪. ಕೃಷಿ – ಪಶುಸಂಗೋಪನೆ: ಸಸ್ಯ ಮತ್ತು ಪ್ರಾಣಿಗಳ ಜೀನೋಮನ್ನು ಅರ್ಥಮಾಡಿಕೊಳ್ಳುವುದರಿಂದ ಹೆಚ್ಚು ಬಲಿಷ್ಠವಾದ ಹಾಗು ಹೆಚ್ಚು ರೋಗ ನಿರೋಧಕ ಶಕ್ತಿ ಪಡೆದ ಸಸ್ಯ ಮತ್ತು ಪ್ರಾಣಿಗಳನ್ನು ಸೃಷ್ಟಿಸಬಹುದು. ಇದು ಕೃಷಿ ವೆಚ್ಚವನ್ನು ಗಣನೀಯವಾಗಿ ಕಡಿಮೆ ಮಾಡುತ್ತದೆ. ಜೊತೆಗೆ, ಕಡಿಮೆ ವೆಚ್ಚದಲ್ಲಿ ಪೀಡನಾಶಕಗಳ ಹಾವಳಿ ಇಲ್ಲದ ಹೆಚ್ಚು ಪೌಷ್ಟಿಕವಾದ ಆಹಾರವನ್ನು ಗ್ರಾಹಕರಿಗೆ ನೀಡುವುದು ಇದರಿಂದ ಸಾಧ್ಯವಾಗುತ್ತದೆ.
ಕೆಲವು ತ್ಯಾಜ್ಯಗಳು ಮಣ್ಣಿನಲ್ಲಿ ಕ್ಷಯಿಸಲು ಶತಮಾನಗಳೇ ಬೇಕು. ಇವು ಮಾಲಿನ್ಯಕ್ಕೆ ಮುಖ್ಯ ಕಾರಣ. ಮುಂದೆ ಇವುಗಳನ್ನು ಸ್ವಚ್ಛಗೊಳಿಸುವ ವಿಶೇಷ ತರದ ಸಸ್ಯಗಳು ಬರಬಹುದು.
ಕನ್ನಡ ಪ್ರಭ
ಈ ಶತಮಾನದ ಮಹಾ ಸಂಶೋಧನೆಗಳು
	ಈ ಶತಮಾನದ ವಿಜ್ಞಾನವು ನಮ್ಮ ಬದುಕಿನ ಹೊರ ರೂಪವನ್ನು ಮಾರ್ಪಡಿಸುವುದರೊಂದಿಗೆ ನಮ್ಮ ಆಲೋಚನಾ ಕ್ರಮಕ್ಕೆ ಕೂಡ ಹೊಸ ತಿರುವನ್ನು ತಂದುಕೊಟ್ಟಿದೆ.


ಈ ಶತಮಾನದ ಮಹಾ ಸಂಶೋಧನೆಗಳ ಬಗೆ ಬರೆಯುವುದು – ಅದೂ ಒಂದು ಬೀಸಿನಲ್ಲಿ ಅತ್ಯಂತ ತ್ರಾಸದಾಯಕ ಕೆಲಸ. ಏಕೆಂದರೆ ಕಳೆದ ಸಹಸ್ರಾರು ವರ್ಷಗಳ ಹಿಂದಿನಿಂದ ಈ ಶತಮಾನದ ಪ್ರಾರಂಭದವರೆಗೆ ಮನುಕುಲ ಮಾಡಿರುವ ಸಂಶೋಧನೆಗಳಲ್ಲಿ ಸಾವಿರಾರು ಪಟ್ಟು ಹೆಚ್ಚು ಸಂಶೋಧನೆಗಳು ಕಳೆದ ಕೇವಲ ಒಂದು ನೂರು ವರ್ಷಗಳಲ್ಲಿ ಆಗಿವೆ. ಸಂಶೋಧನೆಗಳ ಈ ಮಹಾಪೂರದಲ್ಲಿ ಮಹಾ ಸಂಶೋಧನೆಗಳನ್ನು ಹೆಕ್ಕಿ ತೆಗೆಯುವುದು ಕಷ್ಟದ ಕೆಲಸವೇ. ಜೊತೆಗೆ ಯಾವುದು ಮಹಾ ಸಂಶೋಧನೆ ಎಂಬುದೂ ಸಾಪೇಕ್ಷವೇ – ಐನ್‌ಸ್ಟೈನರ ಸಿದ್ಧಾಂತದ ಪ್ರಕಾರ. ಯಾವ ಸಂಶೋಧನೆ ಮನುಕುಲದ ಬದುಕಿನೊಂದಿಗೆ ಬೆಸೆದುಕೊಂಡಿದೆಯೋ, ಜನಜೀವನವನ್ನು ಗಾಢವಾಗಿ ಪ್ರಭಾವಿಸಿದೆಯೋ, ಬದುಕಿಗೊಂದು ಹೊಸ ದೃಷ್ಟಿಕೋನವನ್ನು ನೀಡಿದೆಯೋ ಅಂಥವನ್ನು ನಾನಿಲ್ಲಿ ಮಹಾ ಸಂಶೋಧನೆಗಳೆಂದು ಪರಿಗಣಿಸಿದ್ದೇನೆ.
ಆರೋಗ್ಯ–ಆಯುಷ್ಯ
ಮನುಷ್ಯನಿಗೆ ಆರೋಗ್ಯ ಮತ್ತು ಆಯುಷ್ಯ ಮುಖ್ಯ. ಇವೆರಡೂ ಇದ್ದಲ್ಲಿ ಮಾತ್ರ ಉಳಿದೆಲ್ಲ ಸುಖವನ್ನು ಅವನು ಅನುಭವಿಸಬಲ್ಲ. ಇಲ್ಲವಾದರೆ ಬೇರೆಲ್ಲವೂ ವ್ಯರ್ಥ. ಸ್ವರ್ಗವೂ ನರಕವೆ.
ಒಂದು ಕಾಲವಿತ್ತು. ಟೈಫಾಯಿಡ್, ನ್ಯುಮೋನಿಯಾ, ಕ್ಷಯ ಮುಂತಾದ ರೋಗಗಳು ಬಂದರೆ ಜನಗಳು ಹುಳುಗಳಂತೆ ಸಾಯುತ್ತಿದ್ದರು. ಆ ಕಾಯಿಲೆಗಳು ಬಂದರೆ ರೋಗಿಯ ಕಡೆಯವರಷ್ಟೆ ಅಲ್ಲದೆ ವೈದ್ಯರೂ ಕೈಚೆಲ್ಲಿ ಕೂರುತ್ತಿದ್ದರು – ಸಾವಿನ ನಿರೀಕ್ಷೆಯಲ್ಲಿ. ಆದರೆ ಈಗ ಈ ಶತಮಾನದಲ್ಲಿ ಪರಿಸ್ಥಿತಿ ಹಾಗಿಲ್ಲ. ಇಂದು ಲಭ್ಯವಿರುವ ಅನೇಕ ಔಷಧಗಳು ರೋಗಿಗಳನ್ನು ಸಾವಿನ ದವಡೆಯಿಂದ ಹೊರಗೆಳೆದು ಬದುಕಿಸಬಲ್ಲವು. ಹೀಗಾಗಿ ಇಂದು ಜನರ ಆರೋಗ್ಯ ಹೆಚ್ಚಿದೆ. ಮರಣದ ಪ್ರಮಾಣ ಕಡಿಮೆಯಾಗಿದೆ. ಅದೇ ಕಾಲಕ್ಕೆ ಮನುಷ್ಯನ ಜೀವಿತಾವಧಿ ದ್ವಗುಣಗೊಂಡಿದೆ.
ಇಂದು ಮಾರುಕಟ್ಟೆಯಲ್ಲಿ ಸುಮಾರು ೭೫,೦೦೦ ವಿವಿಧ ಔಷಧಿಗಳ ಸಂತೆಯೇ ಇದೆ. ಇವುಗಳಲ್ಲಿ ಅತ್ಯಂತ ಮಹತ್ವದ ಔಷಧಿ ಪೆನಿಸಿಲಿನ್.
ವೈದ್ಯಕೀಯ ಕ್ಷೇತ್ರದಲ್ಲಿ ದೊಡ್ಡ ಕ್ರಾಂತಿಯನ್ನೆ ಉಂಟಿಮಾಡಿದ ಇದರ ಶೋಧವಾದದ್ದು ಒಂದು ‘ಆಕಸ್ಮಿಕ’ದಿಂದ ೧೯೨೬ರಲ್ಲಿ. ಪ್ರಯೋಗ ತಳಿಗೆಯಲ್ಲಿ ಬೆಳೆದಿದ್ದ ಪೆನಿಸಿಲಿಯಂ ಬೂಷ್ಟಿಗೆ ರೋಗಕಾರಕವಾದ ಸೂಕ್ಷ್ಮಜೀವಾಣುಗಳನ್ನು ಕೊಲ್ಲುವ ಶಕ್ತಿ ಇರುವುದನ್ನು ಕಂಡ ಅಲೆಗ್ಸಾಂಡರ್ ಫ್ಲೆಮಿಂಗ್ ಪ್ರತಿಜೈವಿಕ (ಆಂಟಿಬಯೋಟಿಕ್)ಗಳ ಹೊಸ ಶಕೆಯನ್ನೆ ಪ್ರಾರಂಭಿಸಿದ. ಸೂಕ್ಷ್ಮಜೀವಾಣುಗಳಿಂದ ಬರುವ ಹೆಚ್ಚು ಕಮ್ಮಿ ಎಲ್ಲ ಕಾಯಿಲೆಗಳಿಗೂ ಒಂದಲ್ಲ ಒಂದು ಪ್ರತಿಜೈವಿಕ ಔಷಧಿಗಳನ್ನು ಸಂಶೋಧಿಸಲಾಗಿದೆ.
ಇದೇ ಶತಮಾನದಲ್ಲೆ ಇನ್ನೂ ಅನೇಕ ಕಾಯಿಲೆಗಳನ್ನು ಗುಣಪಡಿಸಬಲ್ಲ ಸಲ್ಫಾಮದ್ದುಗಳು (೧೯೩೬), ಸಹಿಮೂತ್ರ ರೋಗಕ್ಕೆ ಇನಸುಲಿನ್ (೧೯೨೧), ಪೋಲಿಯೋ ಲಸಿಕೆ (೧೯೫೪) ಮುಂತಾದವು ಮನುಷ್ಯನ ಬತ್ತಳಿಕೆ ಸೇರಿವೆ.
ಈ ಸಹಸ್ರಮಾನದ ಮಹಾ ಸಂಶೋಧನೆ ಎನ್ನಬಹುದಾದ ವಿದ್ಯುತ್ ಒದಗಿಸುತ್ತಿದ್ದ ಶುದ್ಧ ಮತ್ತು ಪ್ರಖರ ಬೆಳಕು ಹಾಗೂ ಯಂತ್ರ ಶಕ್ತಿಯ ಬೆಂಬಲದೊಡನೆ ಮನುಷ್ಯನ ಸೌಖ್ಯವನ್ನು ಹೆಚ್ಚಿಸುವ ಅನೇಕ ಮಹಾ ಸಂಶೋಧನೆಗಳು ಒಂದೊಂದಾಗಿ ಅನಾವರಣಗೊಂಡಿವೆ. ಇವುಗಳಲ್ಲಿ ಯಾವುದು ದೊಡ್ಡದು ಯಾವುದು ಚಿಕ್ಕದು ಎಂಬುದನ್ನು ತೀರ್ಮಾನಿಸುವುದು ತುಂಬಾ ಕಷ್ಟ. ಬಹುಶಃ ಮನುಷ್ಯ ಮನುಷ್ಯರನ್ನ ಹತ್ತಿರ ತಂದದ್ದು, ಅವನ ಬದುಕಿನ ಶೈಲಿಯನ್ನು ಸ್ಪಷ್ಟವಾಗಿ ಮರು ರೂಪಿಸಿದ್ದು ಸಂಪರ್ಕ ಮತ್ತು ಸಾರಿಗೆ.
ಕುಳಿತಲ್ಲಿ ಮಾಹಿತಿ
ಮಾನು ಮತ್ತು ಲಿಪಿ ಮನುಕುಲದ ಬದುಕಿನಲ್ಲಿ ಕ್ರಾಂತಿಯನ್ನು ಉಂಟುಮಾಡಿದ ಶೋಧಗಳು. ಇವು ಅವನ ಜ್ಞಾನ ವಿಸ್ತರಣೆಯ ಪ್ರಕ್ರಿಯೆಯನ್ನು ತೀವ್ರಗೊಳಿಸಿದವು. ಮಾತು ಮತ್ತು ಲಿಪಿಯನ್ನು ಸುತ್ತೆಲ್ಲ ಹರಡಿ ಕಾಲ ಮತ್ತು ದೂರವನ್ನು ಗೆಲ್ಲಲು ಸಂಪರ್ಕ ಸಾಧನಗಳು ಸಹಕಾರಿಯಾದವು.
ಮೇ ೨೪, ೧೮೪೪. ‘What hath god wrought’ ಎನ್ನುವ ಮೊತ್ತಮೊದಲ ‘ಏಕಮುಖೀ’ ಸಂದೇಶವನ್ನು ಸ್ಯಾಮುಯೆಲ್ ಮೋರ‍್ಸ್ ತಂತಿಯ ಮೂಲಕ ರವಾನಿಸಿ ದೂರಸಂಪರ್ಕ ವ್ಯವಸ್ಥೆಯ ಬೆಳವಣಿಗೆಗೆ ನಾಂದಿ ಹಾಡಿದ. ಅಲ್ಲಿಂದ ಮುಂದೆ ಸುಮಾರು ಮೂವತ್ತು ವರ್ಷಗಳ ನಂತರ ೧೮೭೬ರಲ್ಲಿ ಗ್ರಹಾಂಬೆಲ್ ದೂರವಾಣಿಯನ್ನು ಕಂಡುಹಿಡಿದು ‘ದ್ವಿಮುಖಿ’ ಸಂಭಾಷಣೆಯನ್ನು ಸಾಧ್ಯವಾಗಿಸಿದ.
ಮೇಲಿನೆರಡೂ ವ್ಯವಸ್ಥೆಗಳು ಕೆಲಸ ಮಾಡಲು ತಂತಿಗಳು ಅಗತ್ಯ. ಆದರೆ ಎಲ್ಲೆಡೆಯೂ ಕಂಬಗಳನ್ನು ನೆಟ್ಟು ತಂತಿಗಳನ್ನು ಎಳೆಯುವುದು ಸಾಧ್ಯವಿಲ್ಲ. ಅದಕ್ಕೆ ನಿಸ್ತಂತು ಸಂಪರ್ಕವೊಂದೇ ಪರಿಹಾರವಾಗಿತ್ತು. ‘ತಂತಿ ಇಲ್ಲದೆ ಸಂದೇಶ ರವಾನೆ ಸಾಧ್ಯ’ ಎಂದ ಗುಗ್ಲಿಯೊ ಮಾರ್ಕೊನಿಯನ್ನು ಜನ ಹುಚ್ಚನೆಂದು ಜರೆದರು! ವಿಜ್ಞಾನದಲ್ಲಿ ಇಂಥ ಎಷ್ಟೋ ಹುಚ್ಚುಗಳೇ ಮಹಾ ಸಂಶೋಧನೆಗಳನ್ನು ಸಾಕಾರಗೊಳಿಸಿವೆ.
೧೮೯೫ರಲ್ಲಿ ಮಾರ್ಕೊನಿ ಮೊದಲ ಬಾರಿಗೆ ನಿಸ್ತಂತು ಸಂಪರ್ಕ ಸಾಧಿಸಿಯೇ ಬಿಟ್ಟ. ಒಂದು ಮೈಲಿಗಿಂತ ಹೆಚ್ಚು ದೂರಕ್ಕೆ ರೆಡಿಯೋ ಸಂಜ್ಞೆಗಳನ್ನು ರವಾನಿಸಿ ರೇಡಿಯೋ ಯುಗವನ್ನು ಪ್ರಾರಂಭಿಸಿದ. ಬುನಾದಿ ಬಿದ್ದದ್ದೆ ತಡ, ೧೯೨೦ರ ಹೊತ್ತಿಗೆ ಪೂರ್ಣಪ್ರಮಾಣದ ರೇಡಿಯೋ ಕಾರ್ಯಾಚರಣೆ ಅಮೆರಿಕದಲ್ಲಿ ಪ್ರಾರಂಭವಾಗಿ ಅಲ್ಪಕಾಲದಲ್ಲೆ ಪ್ರಪಂಚಾದ್ಯಂತ ಆವರಿಸಿಕೊಂಡು ಬಿಟ್ಟಿತು. ರೇಡಿಯೋ ಜಗತ್ತಿಗೇ ಕಿವಿ ನೀಡಿತು.
ಕಿವಿಯ ಬಯಕೆ ತೀರಿದ ಮೇಲೆ ಕಣ್ಣಿನ ಆಸೆ ತಣಿಯಬೇಡವೆ? ಕಿವಿ ಮತ್ತು ಕಣ್ಣುಗಳೆರಡರ ಮೂಲಕವೂ ಜನರನ್ನು ತಲುಪಬಲ್ಲ ದೂರದರ್ಶನ ಜಾನ್ ಲೋಗಿ ಬೇರ‍್ಡ್‌ನಿಂದ ೧೯೨೬ರಲ್ಲಿ ಕಂಡುಹಿಡಿಯಲ್ಪಟ್ಟಿತು. ಕಲವೊಂದು ವಸ್ತುಗಳ ಮೇಲೆ ಬೆಳಕನ್ನು ಹಾಯಿಸಿದಾಗ ಅವು ಇಲೆಕ್ಟ್ರಾನುಗಳನ್ನು ಉತ್ಸರ್ಜಿಸುತ್ತವೆ. ಅಲ್ಲದೆ ಬೆಳಕಿನ ತೀಕ್ಷ್ಣತೆ ಬದಲಾದಂತೆ ಸೆಲೆನಿಯಂನಂಥ ವಸ್ತುಗಳ ವಿದ್ಯುತ್ ರೋಧ ಬದಲಾಗುತ್ತದೆ. ಹೀಗಾಗಿ ಬೆಳಕಿನ ಏರಿಳಿತವನ್ನು ವಿದ್ಯುತ್ ಏರಿಳಿತಗಳಾಗಿ ಪರಿವರ್ತಿಸುವುದ ಸಾಧ್ಯ. ಅವುಗಳನ್ನು ದೂರದೂರಕ್ಕೆ ರವಾನಿಸಿ ದೂರದರ್ಶನ ಸೆಟ್‌ಗಳಲ್ಲಿ ಅವುಗಳನ್ನು ಪುನಃ ಬೆಳಕಿನ ಏರಿಳಿತಗಳಾಗಿ ಮರು ಪರಿವರ್ತಿಸಿ ನೆರಳು-ಬೆಳಕಿನ ಚಿತ್ರಗಳನ್ನ ಮೂಡಿಸುವ ತಂತ್ರವನ್ನಿಲ್ಲಿ ಬಳಸಲಾಗಿದೆ.
ಈವತ್ತು ಎಲ್ಲಾ e-All
ಭಾಷೆಯಿಲ್ಲದ ಜಗತ್ತನ್ನು ಹೇಗೆ ನಾವು ಕಲ್ಪಿಸಿಕೊಳ್ಳಲಾರೆವೊ ಹಾಗೆಯೇ ಅಂಕೆ-ಸಂಖ್ಯೆಗಳಿಲ್ಲದ ಜಗತ್ತನ್ನೂ ಕಲ್ಪಸಿಕೊಳ್ಳಲಾರೆವು. ಗಣನೆ ಮನುಷ್ಯ ಬದುಕಿನ ಅವಿಭಾಜ್ಯ ಅಂಗವಾಗಿ ಬಿಟ್ಟಿದೆ. ಇದಕ್ಕೆ ನೆರುವು ಒದಗಿಸಿದ ಮೊದಲ ಸಾಧನ ಅಬಾಕಸ್ – ತಂತಿಗಳ ಮೂಲಕ ಓಡಾಡುವ ಮಣಿಗಳ ಒಂದು ವ್ಯವಸ್ಥೆ.
೧೬೪೨ರಲ್ಲಿ ಫ್ರೆಂಚ್ ಗಣಿತಜ್ಞ ಬ್ಲೈಸ್ ಪ್ಯಾಸ್ಕಲ್ ಸಂಖ್ಯೆಗಳನ್ನು ಕೂಡುವ ಯಂತ್ರವೊಂದನ್ನು ಕಂಡುಹಿಡಿದ. ಇದರಲ್ಲಿ ಅವನು ಹತ್ತು ಹಲ್ಲುಗಳಿರುವ ಚಕ್ರಗಳ ವ್ಯವಸ್ಥೆಯೊಂದನ್ನು ಬಳಸಿದ್ದ. ಅದರಂತೆಯೆ ೧೮೦೦ರಿಂದೀಚೆ ಅನೇಕ ಅಸಮರ್ಪಕ ಯಂತ್ರಗಳು ಉಪಜ್ಞೆಗೊಂಡು ಜನರಿಂದ ತಿರಸ್ಕೃತವಾದವು.
೧೮೩೨ರಲ್ಲಿ ಇಂಗ್ಲೆಂಡಿನ ಚಾರ್ಲ್ಸ್ಸ್ ಬ್ಯಾಬೇಜ್ ಒಂದು ‘ಅನಲಿಟಿಕಲ್ ಎಂಜಿನ್’ಅನ್ನು ಕಂಡುಹಿಡಿದ. ಇದೇ ಮೊದಲ ಸ್ವಯಂಚಾಲಿತ ಸಾಮಾನ್ಯ ಉದ್ದೇಶದ ಕಂಪ್ಯೂಟರ್. ಈವತ್ತಿನ ಮಾಹಿತ ತಂತ್ರಜ್ಞಾನದ ಕ್ರ್ರಾಂತಿಗೆ ಬೀಜ ನಟ್ಟ ಉಪಜ್ಞೆ.
ಮುಂದಿನ ಯಶಸ್ವಿ ಸ್ವಯಂಚಾಲಿತ ಕಂಪ್ಯೂಟರ್ ನಿರ್ಮಾಣವಾಗಲು ಒಂದು ಶತಮಾನದ ಕಾಲವೇ ಬೇಕಾಯಿತು. ಹಾರ್ವರ್ಡ್ ವಿಶ್ವವಿದ್ಯಾಲಯದ ಹೋವಾರ್ಡ್ ಐಕನ್ ೧೯೪೪ರಲ್ಲಿ ಅದರ ನಿರ್ಮಾಣವನ್ನು ಪೂರ್ಣಗೊಳಿಸಿದ. ಐಕನ್‌ರ ಕ್ಯಾಲ್ಕುಲೇಟರ್‌ನಲ್ಲಿ ಚಕ್ರಗಳು, ಅವುಗಳನ್ನು ತಿರುಗಿಸಲು ವಿದ್ಯುತ್ ಮೋಟಾರುಗಳು, ವಿದ್ಯುತ್ ಕಾಂತಗಳು ಮತ್ತಿನೇನೋ ಭಾಗಗಳಿದ್ದವು. ಒಟ್ಟು ೭,೫೦,೦೦೦!
ನಂತರ ಇಲೆಕ್ಟ್ರಾನಿಕ್ ಡಿಜಿಟಲ್ ಕಂಪ್ಯೂಟರ್ ಬಂತು. ಇಲೆಕ್ಟ್ರಿಕಲ್ ಇಂಜಿನಿಯರ್ ಜೇ. ಪೆಸ್‌ಪರ್ ಎಕರ್ಟ್ ಮತ್ತು ಭೌತವಿಜ್ಞಾನಿ ಜಾನ್ ಮಾಚ್ಲಿ ೧೯೪೬ರಲ್ಲಿ ಪೂರ್ಣಗೊಳಿಸಿದ ಈ ಯಂತ್ರದಲ್ಲಿ ಸುಮಾರು ೧೮,೦೦೦ ವಾಲ್ವ್‌ಗಳು, ೧೫೦೦ ಸ್ವಿಚ್‌ಗಳು, ಸಹಸ್ರಾರು ಇತರೆ ಘಟಕಗಳಿದ್ದವು. ಇದನ್ನು ನಡೆಸಲು ೧೫೦,೦೦೦ ವಾಟ್ ವಿದ್ಯುತ್ ಬೇಕಾಗುತ್ತಿತ್ತು! ಕಾರ್ಡ್‌ಗಳ ಮೇಲೆ ಪಂಚ್ ಮಾಡಿದ ಸಂಕೇತ ರಂಧ್ರಗಳು ವಿದ್ಯುತ್ ಸ್ಪಂದನವನ್ನು ಉಂಟುಮಾಡುತ್ತಿದ್ದವು. ತದನಂತರ ಇವುಗಳನ್ನು ಇಲೆಕ್ಟ್ರಾನಿಕ್ ಮಂಡಲಗಳಿಗೆ ಉಣಿಸಿದಾಗ ಲೆಕ್ಕಾಚಾರ ನೆಡೆಯುತ್ತಿತ್ತು.
ಆಧುನಿಕ ಕಂಪ್ಯೂಟರ್‌ಗಳು ಕೋಳಿ ಮೊಟ್ಟೆ ಗಾತ್ರದ ಗಾಜಿನ ವಾಲ್ವ್‌ಗಳ ಬದಲಿಗೆ ಹೆಸರುಕಾಳು ಗಾತ್ರದ, ಹೆಚ್ಚು ವಿಶ್ವಾಸಾರ್ಹವಾದ, ದಕ್ಷವಾದ, ಅಗ್ಗವಾದ ಮತ್ತು ಕಡಿಮೆ ವಿದ್ಯುತ್ತನ್ನು ಬೇಡುವ ಘನಸ್ಥಿತಿ ಸಾಧನಗಳನ್ನು ಬಳಸುತ್ತಿವೆ. ಇದರಿಂದ ಕಂಪ್ಯೂಟರ್‌ಗಳ ಬೆಲೆ-ಬಾಳಿಕೆ-ಗಾತ್ರ-ವಿದ್ಯುತ್ ಖರ್ಚ್ಚು – ಈ ನಾಲ್ಕರಲ್ಲೂ ಮಹತ್ತರ ಸುಧಾರಣೆಯಾಗಿ ಸಾಮಾನ್ಯರೂ ಬಳಸಲು ಸಾಧ್ಯವಾಗಿದೆ.
ಮಹಾ ಸಂಶೋಧನೆಗಳ ಇನ್ನೊಂದು ಮುಖ
ಮಹಾ ಸಂಶೋಧನೆಗಳ ‘ಅದ್ಭುತ’ ಕೊಡುಗೆಗಳಾಗಿ ಬಂದಿರುವ ಅನೇಕಾನೇಕ ಕೃತಕ ವಸ್ತುಗಳಿಂದ ಇಂದು ಮನುಷ್ಯ ಪ್ರಕೃತಿಗೆ ವಿಮುಖನಾಗುತ್ತಿದ್ದಾನೆ. ಈವತ್ತು ಪ್ರಕೃತಿ ದತ್ತವಾದ ವಸ್ತುಗಳ ಬಳಕೆ ಹೆಚ್ಚು ಕಮ್ಮಿ ಇಲ್ಲವಾಗಿದೆ. ಎಲ್ಲೆಡೆಯೂ ರಾಸಾಯನಿಕಗಳಿಂದ ತಯಾರಿಸಲಾದ ಕೃತಕ ವಸ್ತುಗಳೇ ತುಂಬಿವೆ.
ಈ ಎಲ್ಲ ಕೃತಕ ವಸ್ತುಗಳ ಬಳಕೆ ಮೇಲ್ನೋಟಕ್ಕೆ ಚಂದವಾಗಿ ಕಾಣುತ್ತಿದ್ದರೂ ನಮ್ಮೊಳಗಿನ ನೆಣವನ್ನೆ ಅವು ಮೌನವಾಗಿ ತಿನ್ನುತ್ತಿವೆ – ನಮ್ಮ ಆರೋಗ್ಯ ಮತ್ತು ನಮ್ಮ ಪರಿಸರವನ್ನು ಕೆಡಿಸುವುದರ ಮೂಲಕ. ಈ ಎಲ್ಲ ಮಹಾ ಸಂಶೋಧನೆಗಳ ನೆರವಿನಿಂದ ನಾವಿಂದು ನಮ್ಮ ಇತಿಹಾಸದಲ್ಲಿ ಹಿಂದೆಂದೂ ಇಲ್ಲದಷ್ಟು ರೀತಿಯಲ್ಲಿ ವ್ರಣಗಳು, ಗಾಯಗಳು, ಅವ್ಯವಸ್ಥೆ ಮತ್ತು ಸಾವಿನಿಂದ ಕೂಡಿದ ಪರಿಸರವನ್ನು ಸೃಷ್ಟಿಸುತ್ತಿದ್ದೇವೆ.
ಮಹಾ ಸಂಶೋಧನೆಗೋಳಿಂದ ಇಷ್ಟೆಲ್ಲಾ ಜನೋಪಯೋಗಿ ಮತ್ತು ಜನಕಲ್ಯಾಣಕಾರಕ ಸಾಧನಗಳು ಮನುಕುಲಕ್ಕೆ ದಕ್ಕಿದ್ದರೂ ಇಂದು ಪ್ರಪಂಚಾದ್ಯಂತ ವಿಲಿಯಾಂತರ ಮಕ್ಕಳಿಗೆ ಅಕ್ಷರ ಜ್ಞಾನವಿಲ್ಲ, ಕೋಟ್ಯಂತರ ಜನರಿಗೆ ತಿನ್ನಲು ಆಹಾರ, ಕುಡಿಯಲು ಶುದ್ಧ ನೀರು, ವಾಸಿಸಲು ಮನೆ, ತೊಡಲು ಬಟ್ಟೆ ಇಲ್ಲ. ಈ ಮಧ್ಯೆ ಯುದ್ಧ ಹಾಗೂ ಪ್ರಕೃತಿ ವಿಕೋಪಗಳಿಂದ ಉಂಟಾಗುತ್ತಿರುವ ಸಾವು ನೋವುಗಳಿಗೆ ಲೆಕ್ಕವಿಲ್ಲ. ಈವತ್ತಿಗೂ ಡಾ. ಎಸ್. ರಾಧಾಕೃಷ್ಣನ್ ಅವರ ಮಾತು ಸುಳ್ಳಾಗದಿರುವುದು ಈ ಶತಮಾನದ ಮಹಾ ದುರಂತ. ಮನುಷ್ಯ ಗಾಳಿಯಲ್ಲಿ ಪಕ್ಷಿಯಂತೆ ಹಾರಾಡುವುದನ್ನು ಕಲಿತಿದ್ದಾನೆ. ನೀರಿನಲ್ಲಿ ಮೀನಿನಂತೆ ಈಜುವುದನ್ನು ಕಲಿತಿದ್ದಾನೆ. ಆದರೆ ನೆಲದ ಮೇಲೆ ಮನುಷ್ಯನಂತೆ ಬದುಕುವುದನ್ನು ಕಲಿಯಲಿಲ್ಲ.
ಕೇವಲ ಕೂಡಿ ಕಳೆಯಲು ನೆರವಾಗುವ ತಯಂತ್ರವೊಂದನ್ನು ಬೆನ್ನು ಹತ್ತ್ತಿದ ವಿಜ್ಞಾನಿಗಳು ಕೊನೆಗೆ ತಲುಪಿದ್ದು ಕಂಪ್ಯೂಟರ್ ಮಾಯಾಲೋಕವನ್ನು. ಕಂಪ್ಯೂಟರ್ ಈವತ್ತು ಏನೇನು ಮಾಡಬಲ್ಲದು ಎಂಬ ಪ್ರಶ್ನೆಗೆ ಉತ್ತರಿಸುವುದಕ್ಕಿಂತ ಏನೇನು ಮಾಡಲಾರದು ಎಂಬ ಪ್ರಶ್ನೆಗೆ ಉತ್ತರಿಸುವುದು ಸುಲಭ. ಅದು ಸ್ವಂತ ಯೋಚಿಸುವುದೊಂದನ್ನು ಬಿಟ್ಟು ಬೇರೆಲ್ಲವನ್ನೂ ಮಾಡುತ್ತದೆ!
ಇಂದು ಸಾಮಾನ್ಯ ಜನ ಕೂಡ ಅರಿವಿದ್ದೋ ಇಲ್ಲದೆಯೋ, ಪ್ರಿಯವೋ ಅಪ್ರಿಯವೋ, ಕಂಪ್ಯೂಟರ್ ಜಾಲದೊಳಗೆ ಬಂದುಬಿಟ್ಟಿದ್ದಾರೆ. ಹೋಟೆಲ್‌ನಲ್ಲಿ ಪಡೆಯುವ ಸಾಮಾನ್ಯ ಬಿಲ್‌ನಿಂದ ಹಿಡಿದು ಅಂತರಿಕ್ಷ ನೌಕೆಯನ್ನು ನಿಯತಂಯತ್ರಿಸುವವರೆಗೆ ಕಂಪ್ಯೂಟರ್ ಬೆಳೆದು ನಿಂತಿದೆ. ಇಂಟರ್‌ನೆಟ್‌ನಿಂದಾಗಿ ಅದು ದೇಶಾಂತರಗಳ ನಡುವಿನ ವ್ಯವಹಾರವನ್ನು ಬೆರಳತುದಿಗೆ ತಂದಿದೆ. ಒಂದೇ ಮಾತಲ್ಲಿ ಜಗತ್ತು ಈವತ್ತು e-All ಕಡೆಗೆ ಧಾವಿಸುವಂತಾಗಿದೆ.
‘ಮಿನಿಮಿನಿ’ ಕ್ರಾಂತಿ
ಈ ಮಧ್ಯೆ ಮೌನ ಕ್ರಾಂತಿಯೊಂದು ನಡೆಯಿತು. ಬಹುಶಃ ಇದರ ಗೈರ ಹಾಜರಿಯಲ್ಲಿ ಜಗತ್ತಿನ ಮುಖ ಬೇರೆಯೇ ಥರ ಇರುತ್ತಿತ್ತು. ಅದು ಇಲೆಕ್ಟ್ರಾನಿಕ್ಸ್ ಕ್ಷೇತ್ರದಲ್ಲಿ ಮಹತ್ತರ ಬದಲಾವಣೆ ತಂದ ಪಾರ್ಶ್ವವಾಹಕ ವಸ್ತುಗಳ ಶೋಧ.
೧೯೪೭ರಲ್ಲಾದ ಪಾರ್ಶ್ವವಾಹಕಗಳ ಶೋಧ ಮತ್ತು ೧೯೪೮ರಲ್ಲಿ ಜಾನ್ ಬಾರ್ಡೀನ್, ವಾಲ್ಟರ್ ಬ್ರೈಟನ್ ಹಾಗು ವಿಲಿಯಂ ಶಾಕ್ಲಿಯವರಿಂದ ಆದ ಟ್ರಾನ್ಸಿಸ್ಟರ್‌ನ ಶೊಧ ಘನಸ್ಥಿತಿ ಇಲೆಕ್ಟ್ರಾನಿಕ್ಸ್ ಎಂಬ ಹೊಸ ಶಾಖೆಯನ್ನು ಪ್ರಾರಂಭಿಸಿತು. ಇದು ಈವತ್ತು ಇಲೆಕ್ಟ್ರಾನಿಕ್, ದ್ಯುತಿ ಮತ್ತು ಶಕ್ತಿ ವ್ಯವಸ್ಥೆಗಳಲ್ಲಾಗುತ್ತಿರುವ ಕ್ರಾಂತಿಗೆ ಬುನಾದಿ ಹಾಕಿದೆ. ಚಿಕ್ಕದಾಗಿದ್ದರೂ ಘನಸ್ಥಿತಿ ಪಾರ್ಶ್ವವಾಹಕಗಳು ಎಲ್ಲಾ ಇಲೆಕ್ಟ್ರಾನಿಕ್ ಸಾಧನಗಳಲ್ಲಿ ಅನಿವಾರ್ಯ ಘಟಕಗಳಾಗಿವೆ. ಹೃದಯದ ಪೇಸರ್‌ನಿಂದ ಹಿಡಿದು ದೈತ್ಯ ಡಿಜಿಟಲ್ ಕಂಪ್ಯೂಟರ್‌ವರೆಗೆ ವಿವಿಧ ರೂಪದ ಟ್ರಾನ್ಸಿಸ್ಟರ್‌ಗಳು ಇಂದು ಬಳಕೆಯಾಗುತ್ತಿವೆ. ಹೀಗಾಗಿ ಎಲ್ಲ ಇಲೆಕ್ಟ್ರಾನಿಕ್ ಸಾಧನಗಳ ಗಾತ್ರ ಕುಗ್ಗಿದೆ; ಬೆಲೆಗಳು ಇಳಿದಿವೆ.
ಇದು ಮಿನಿಮಿನಿ ಯುಗ. ‘ಕಿರಿದಾದಷ್ಟು ಸೌಂದರ್ಯ ಹಿರಿದು. ಉಪಯುಕ್ತತೆ ಹೆಚ್ಚು’ ಎಂದು ಸ್ವೀಕರಿಸುವ ಪ್ರಜ್ಞೆ ಈ ಶತಮಾನದಲ್ಲಿ ಪ್ರಮುಖವಾಗಿ ಕಾಣಿಸಿಕೊಳ್ಳುತ್ತಿದೆ. ಇದಕ್ಕೆ ತಕ್ಕಂತೆ ಹೆಜ್ಜೆ ಹಾಕುತ್ತಿವೆ ಪಾರ್ಶ್ವವಾಹಕಗಳು. ಅಂಗೈ ಅಗಲದ ರೇಡಿಯೋಗಳು, ಕಿಸೆಯಲ್ಲಿ ಇಟ್ಟುಕೊಳ್ಳಬಹುದಾದ ಕ್ಯಾಲ್ಕುಲೇಟರ್‌ಗಳು, ಲ್ಯಾಪ್ ಟಾಪ್ ಕಂಪ್ಯೂಟರ್‌ಗಳು, ಯಾರಿಗೂ ಕಾಣಿಸದಷ್ಟು ಚಿಕ್ಕದಾದ, ಭಾರದ ಅನುಭವವಾಗದಷ್ಟು ಹಗುರವಾದ, ಕರ್ಣ ರಂಧ್ರದಲ್ಲಿ ಗಪ್ಪೆಂದು ಕೂರುವ ಶ್ರವಣ ಸಾಧನಗಳು… ಇವೆಲ್ಲ ಪಾರ್ಶ್ವವಾಕಗಳ ಕೊಡುಗೆ. ಪಾರ್ಶ್ವವಾಕಗಳ ಗೈರುಹಾಜರಿಯಲ್ಲಿ ಕಿವುಡರು ಹಾರ್ಮೋನಿಯಂ ಗಾತ್ರದ ಶ್ರವಣ ಸಾಧನಗಳನ್ನು ಬೆನ್ನ ಮೇಲೆ ಹೊತ್ತು ತಿರುಗಬೇಕಾಗುತ್ತಿತ್ತು!
ಕಾಲಿಗೆ ಚಕ್ರ ಪಕ್ಕೆಗೆ ರೆಕ್ಕೆ
ಇಂದು ಮನುಷ್ಯ ಎಲ್ಲಿಗೂ ಪ್ರಯಾಣಿಸದೆ ಸಮೂಹ ಮಾದ್ಯಮಗಳ ನೆರವಿನಿಂದ ಮನೆಯಲ್ಲೆ ಕುಳಿತು ದೇಶವಿದೇಶಗಳ ವಿವಿಧ ಸ್ಥಳಗಳನ್ನು ಸಂದಶಿರ್ಸಿಸಬಹುದು. ಅಲ್ಲಿ ನಡೆಯುವ ವಿದ್ಯಮಾನಗನ್ನು ನೋಡಬಹುದು. ಮನರಂಜನೆ, ಶಿಕ್ಷಣ, ಪಡೆಯಬಹುದು. ಸಮೂಹ ಮಾಧ್ಯಮಗಳು ಇಡೀ ಭೂಮಂಡಲವನ್ನು ಹಿಡಿಯೊಳಕ್ಕೆ ತಂದಿವೆ.
ಆದರೂ ನಾವು ಕೆಲವೊಮ್ಮೆ ಪ್ರಯಾಣಿಸಬೇಕಾಗುತ್ತದೆ. ಕೆಲಸಕ್ಕೆ, ವ್ಯಾಪಾರಕ್ಕೆ, ಪ್ರೀತಿ ಪಾತ್ರರ ಸಂಗಕ್ಕೆ ಇತ್ಯಾದಿ. ಅದಕ್ಕೆ ಸಾರಿಗೆ ವ್ಯವಸ್ಥೆ ಅತ್ಯಗತ್ಯ.
ಹಿಂದೊಂದು ಕಾಲದಲ್ಲಿ ತೀರ್ಥಯಾತ್ರೆಗೆ ಹೋಗುವವರು ಮನೆಯಲ್ಲಿ ಹೇಳಿ ಹೋಗುತ್ತಿದ್ದರು. ಹಿಂದಿರುಗುವ ಖಾತ್ರಿ ಇರುತ್ತಿರಲಿಲ್ಲ. ಅವರ ಪ್ರಯಾಣ ಅಷ್ಟೊಂದು ದೀರ್ಘವಾಗಿರುತ್ತಿತ್ತು; ಅಪಾಯಕಾರಿಯಾಗಿರುತ್ತಿತ್ತು; ತ್ರಾಸದಾಯಕವಾಗಿರುತ್ತಿತ್ತು. ಆದರೆ ಇಂದು ದಿನವೊಂದಕ್ಕೆ ಸಾವಿರಾರು ಕಿಲೋಮೀಟರ್ ಆರಾಮವಾಗಿ ಸುತ್ತುವುದು, ಟನ್ನುಗಟ್ಟಲೆ ಅಗತ್ಯ ವಸ್ತುಗಳನ್ನು ಶ್ರಮವಿಲ್ಲದೆ ಸಾಗಿಸುವುದು ಸಾಧ್ಯವಾಗಿದೆ.
ಸಾರಿಗೆಗೆ ಸಂಬಂಧಿಸಿದಂತೆ ಎಲ್ಲ ಕಾಲಕ್ಕೂ ಅತ್ಯಂತ ಮೂಲಭೂತ ಎನ್ನಬಹುದಾದ ಉಪಜ್ಞೆ ಚಕ್ರ. ಮನುಷ್ಯ ದೂರವನ್ನು ಜಯಿಸಲು ಒದಗಿಬಂದ ಚಕ್ರ ಅನಾಮಧೇಯನೊಬ್ಬನಿಂದ ಉಪಜ್ಞೆಗೊಂಡಿತು – ಸುಮಾರು ೫೦೦೦ ವರ್ಷಗಳ ಹಿಂದೆ. ಚಕ್ರ ಸಾರಿಗೆಯಲ್ಲಷ್ಟೆ ಅಲ್ಲ, ಈವತ್ತಿನ ಅನೇಕ ಯಂತ್ರಗಳ ಚಾಲನೆಗೂ ಮೂಲ ಪ್ರೇರಕ ಸಾಧನವಾಗಿದೆ.
ಅನೇಕ ಪರಿಷ್ಕಾರಗಳನ್ನು ಕಂಡ ಚಕ್ರಕ್ಕೆ ಜಾನ್ ಬಾಯ್ಡ್ ಡನ್‌ಲಪ್ ೧೮೮೮ರಲ್ಲಿ ಗಾಳಿ ತುಂಬಿದ ಟೈರನ್ನು ತೊಡೆಸಿದ ಮೇಲೆ ಅದಕ್ಕೆ ನಿಜವಾದ ವೇಗ ಮತ್ತು ಸೌಖ್ಯ ಲೌಭಿಸಿತು.
ಈ ಮಧ್ಯೆ ೧೮ನೇ ಶಮಾನದಲ್ಲಿ ಜೇಮ್ಸ್ ವಾಟ್ ಉಗಿಯಂತ್ರವನ್ನು ಕಂಡುಹಿಡಿದ ಮೇಲೆ ಸಾರಿಗೆ ಕ್ಷೇತ್ರದಲ್ಲಿ ಅಭೂತಪೂರ್ವ ಬೆಳವಣಿಗೆಗಳಾದವು. ಉಗಿ ಶಕ್ತಿಯಿಂದ ಚಲಿಸುವ ರೈಲು ಮತ್ತು ಜಹಜುಗಳು ಹಾಗು ಡೀಸೆಲನ್ನು ಇಂಧನವಾಗಿ ಬಳಸುವ ಅಂತರ್ದಹನ ಇಂಜಿನ್ನುಗಳನ್ನು ಅಳವಡಿಸಿದ ಮೋಟಾರು ವಾಹನಗಳು ಬಂದವು.
ಈ ಶತಮಾನದಲ್ಲಿ ನೆಲ-ಜಲದ ಮೇಲಿನ ಸಾರಿಗೆ ವ್ಯವಸ್ಥೆಯಲ್ಲಿ ಮಹಾ ಎನ್ನಬಹುದಾದ ಸಂಶೋಧನೆಗಳಾವುವೂ ನಡೆದಿಲ್ಲ. ಆಗಿರುವುದೆಲ್ಲ ಜೇಕ್ಸ್ ವಾಟ್‌ನ ಮೂಲ ಸಂಧಶೋಧನೆಯ ವಿಸ್ತರಣೆಯಷ್ಟೆ. ಹಾ! ಒಂದು ಅದ್ಭುತ ನಡೆದಿದೆ. ಗಾಳಿಯಲ್ಲಿ ಮನುಷ್ಯನ ಹಾರಾಟ! ವಿಮಾನಗಳ ಶೋಧ. ನೆಲ-ಜಲದ ಮೇಲಿನ ವಾಹನಗಳು ವಿಧಿಸಿದ್ದ ವೇಗದ ಮಿತಿಯನ್ನು ಧ್ವಂಸ ಮಾಡಿತು. ಇಂದು ಭೂ ತಾಣಗಳ ನಡುವಿನ ಪ್ರಯಾಣಕ್ಕಿರುವ ಅತ್ಯಂತ ವೇಗದ ವಾಹನ ವಿಮಾನವಾಗಿದೆ.
‘ಗಾಳಿಗಿಂತ ಭಾರವಾದ’ ಪಕ್ಷಿಗಳು ಮತ್ತು ಪಟಗಳು ಗಾಳಿಯಲ್ಲಿ ಮೇಲೆ ಮೇಲೆ ತೇಲಾಡುವುದನ್ನು ನೋಡಿದ ಮನುಷ್ಯ ತಾನೂ ಅವುಗಳಂತೆ ಹಾರಾಡುವ ಕನಸು ಕಂಡದ್ದು ಈ ಶತಮಾನದ ಅದ್ಭುತಗಳಲ್ಲೊಂದು. ಹಲವರನ್ನು ಬಲಿತೆಗೆದುಕೊಂಡ ಈ ಹಾರಾಟದ ಕನಸು, ಹಲವು ಹಂತಗಳನ್ನು ದಾಟಿ, ೧೯೦೩ರಲ್ಲಿ ನನಸಾಯಿತು. ಆ ವರ್ಷದ ಡಿಸೆಂಬರ್ ತಿಂಗಳ ಹದಿನೇಳರಂದು ಅಮೆರಿಕದ ವಿಲ್ಬರ್ ಹಾಗೂ ಆರ್ವಿಲ್ ರೈಟ್ ಸೋದರರು ಮೊದಲ ಹಾರಾಟವನ್ನು ಪ್ರದರ್ಶಿಸಿ ವಿಮಾನಯಾನದ ಹೊಸ ಯುಗವನ್ನು ಪ್ರಾರಂಭಿಸಿದರು.
ರಭಸದಿಂದ ಹಿನ್ನುಗ್ಗುವ ಅನಿಲಗಳ ನೂಕು ಬಲದಿಂದ ವಿಮಾನ ಗಾಳಿಯಲ್ಲಿ ಮುಂಚಲಿಸುತ್ತದೆ. ಈ ಮೂಲ ತತ್ವವನ್ನು ಆಧರಿಸಿ ನಿರ್ಮಿಸಲಾಗಿರುವ ಕೆಲವು ವಿಮಾನಗಳು ಇಂದು ಶಬ್ದದ ವೇಗವನ್ನು ಹಿಂದಕ್ಕೆ ಹಾಕಿವೆ.
ಸರ್ವಂ ಪ್ಲಾಸ್ಟಿಕ್ ಮಯಂ!
ಪ್ಲಾಸ್ಟಿಕ್ ವಸ್ತುಗಳು ಇಂದು ಎಷ್ಟು ಸಾಮಾನ್ಯವಾಗಿವೆ ಎಂದರೆ ನಾವು ಅವುಗಳ ರಾಶಿಯ ಮಧ್ಯೆ ಬದುಕುತ್ತಿದ್ದರೂ ಅವುಗಳನ್ನು ಗಮನಕ್ಕೆ ತೆಗೆದುಕೊಳ್ಳುತ್ತಿಲ್ಲ. ಅದರ ಪ್ರಭಾವ ಈವತ್ತು ಎಷ್ಟಾಗಿದೆ ಎಂದರೆ ನೀವು ಪ್ಲಾಸ್ಟಿಕ್ ವಸ್ತುಗಳನ್ನು ಸಂಪೂರ್ಣವಾಗಿ ವರ್ಜಿಸಿ ಬದುಕುತ್ತೇನೆಂದು ಪಣತೊಟ್ಟರೆ ಸೋಲುವುದು ಖಂಡಿತ. ಈವತ್ತು ಪ್ಲಾಸ್ಟಿಕ್ಕನ್ನು ಒಂದಲ್ಲ ಒಂದು ರೂಪದಲ್ಲಿ ಉಪಯೋಗಿಸದಿರುವ ಕೈಗಾರಿಕೆಗಳೇ ಇಲ್ಲ.
ಮೊದಲು ಬಿಲಿಯರ್ಡ್ ಚೆಂಡುಗಳನ್ನು ಆನೆಯ ದಂತದಿಂದ ತಯಾರಿಸುತ್ತಿದ್ದರು. ಅದು ತುಂಬಾ ದುಬಾರಿಯಾಗಿರುತ್ತಿತ್ತು. ಅದಕ್ಕೆ ಬದಲಿಯಾಗಿ ಉಪಯೋಗಿಸಬಹುದಾದ ಯಾವುದಾದರೊಂದು ಸೂಕ್ತ ವಸ್ತುವನ್ನು ಕಂಡುಹಿಡಿದವರಿಗೆ ೧೦,೦೦೦ ಡಾಲರ್ ಬಹುಮಾನ ಕೊಡುವುದಾಗಿ ಅಮೆರಿಕ ದೇಶದ ಒಂದು ದೊಡ್ಡ ಕಂಪನಿ ೧೮೬೩ರಲ್ಲಿ ಪ್ರಕಟಿಸಿತ್ತು.
ಮುದ್ರಣಾಲಯವೊಂದರಲ್ಲಿ ಕೆಲಸ ಮಾಡುತ್ತಿದ್ದ ಜಾನ್ ವೆಸ್ಲಿ ಹ್ಯಾಟ್ ಅಚ್ಚುಮೊಳೆಗಳನ್ನು ಜೋಡಿಸುತ್ತಿದ್ದಾಗ ಆಕಸ್ಮಾತ್ ಕೈಕೊಯ್ದುಕೊಂಡ. ತತ್‌ಕ್ಷಣ ಹ್ಯಾಟ್ ಕಲೋಡಿಯನ್ ದ್ರಾವಣವನ್ನು ಗಾಯದ ಸುತ್ತ ಸವರಿದ. ಸ್ವಲ್ಪ ಹೊತ್ತಿನ ನಂತರ ಗಾಯದ ಸುತ್ತ ತೆಳುವಾದ ಪೊರೆಯೊಂದು ನಿರ್ಮಾಣವಾಯಿತು. ಇದೇ ಮೊತ್ತ ಮೊದಲ ಪ್ಲಾಸ್ಟಿಕ್.
ಕಲೋಡಿಯನ್ ಎಂಬುದು ನೈಟ್ರೋಸೆಲ್ಯುಲೋಸ್ ಪುಡಿಯನ್ನು ಮದ್ಯಸಾರ ಮತ್ತು ಈಥರ್ ದ್ರಾವಣಗಳಲ್ಲಿ ಕರಗಿಸಿದ ಪಾಕ. ಇದನ್ನು ಗಾಳಿಗೆ ತೆರೆದಿಟ್ಟರೆ ಅದರಲ್ಲಿರುವ ಈಥರ್ ಮತ್ತು ಮದ್ಯಸಾರ ಆವಿಯಾಗಿ ನೈಟ್ರೋಸೆಲ್ಯುಲೋಸ್ ಹಗುರವಾದ ಪೊರೆಯಾಗಿ ಉಳಿಯುತ್ತದೆ. ಈ ಎಳೆಯನ್ನು ಹಿಡಿದು ಮುಂದುವರಿದ ವಿಜ್ಞಾನಿಗಳು ಈ ಶತಮಾನದ ಆದಿಯಿಂದಲೇ ಮನುಷ್ಯನ ವಿವಿಧ ಅಗತ್ಯಗಳನ್ನು ಪೂರೈಸುವ ಹತ್ತಾರು ಪ್ಲಾಸ್ಟಿಕ್‌ಗಳನ್ನು ಕಂಡುಹಿಡಿದು ಸರ್ವ ಪ್ಲಾಸ್ಟಿಕ್ ಮಯಂ ಮಾಡಿಬಿಟ್ಟಿದ್ದಾರೆ.
ಕೆಲವು ಸಾವಯವ ಸಂಯುಕ್ತಗಳ ಸಣ್ಣ ಅಣುಗಳು ಪರಸ್ಪರ ಸೇರಿ ಭಾರವಾದ ಅಣುಗಳಾಗುತ್ತವೆ ಮತ್ತು ವಿಶೇಷ ಲಕ್ಷಣಗಳನ್ನು ಹೊಂದಿರುತ್ತವೆ. ಇವುಗಳಿಂದಾದ ವಸ್ತುಗಳು ಪಾಲಿಮರ‍್ಸ್. ಪ್ಲಾಸ್ಟಿಕ್ ಅಂಥ ಒಂದು ಪಾಲಿಮರ್.
ಇದೇ ತತ್ವವನ್ನು ಆಧರಿಸಿ ವಿಜ್ಞಾನಿಗಳು ಕೃತಕ ರಬ್ಬರ್ ಮತ್ತು ನೂಲನ್ನು ಕಂಡುಹಿಡಿದರು. ಇಂದು ಕೃತಕ ನೂಲು, ರಬ್ಬರ್ ಮತ್ತು ಪ್ಲಾಸ್ಟಿಕ್‌ನ ಬಳಕೆಯಿಂದಾಗಿ ಮನುಕುಲದ ಜೀವನ ಶೈಲಿ ಗಣನೀಯವಾಗಿ ಬದಲಾಗಿದೆ.
ಶತಮಾನದ ಸಿದ್ಧಾಂತ
ಡಾರ್ವಿನ್‌ರ ‘ಜೀವ ಜಾತಿಗಳ ಉಗಮ’ದ ಬಗ್ಗೆ ಥಾಮಸ್ ಹಕ್ಸ್ಲಿ ಹೀಗೆ ಹೇಳಿದ್ದಾರೆ: “(ನ್ಯೂಟನ್ನನ) ‘ಪ್ರಿನ್ಸಿಪಿಯಾ’ ಒಂದನ್ನು ಬಿಟ್ಟರೆ ಬೇರಾವ ಗ್ರಂಥವೂ ವಿಜ್ಞಾನದಲ್ಲಿ ಇಷ್ಟು ಪ್ರಬಲವಾದ ಮತ್ತು ಶೀಘ್ರವಾದ ಕ್ರಾಂತಿಯನ್ನುಂಟು ಮಾಡಿರಲಾರದು. ಅಲ್ಲದೆ ಜನಸಾಮಾನ್ಯರ ಮನೋಭಾವದ ಮೇಲೆ ಇಷ್ಟು ಪರಿಣಾಮಕಾರಿಯಾದ ಪ್ರಭಾವವನ್ನು ಬೀರಿರಲಾರದು”.
ಇದೇ ಮಾತನ್ನು ನಾವಿಂದು ಐನ್‌ಸ್ಟೈನ್‌ರ ಸಾಪೇಕ್ಷ ಸಿದ್ಧಾಂತದ ಬಗ್ಗೆ ಹೇಳಬಹುದು.
೧೯೦೫ರಲ್ಲಿ ಪ್ರಕಟವಾದ ವಿಶೇಷ ಸಾಕೇಕ್ಷ ಸಿದ್ಧಾಂತ ಮತ್ತು ೧೯೧೫ರಲ್ಲಿ ಪ್ರಕಟವಾದ ಸಾಮಾನ್ಯ ಸಾಪೇಕ್ಷ ಸಿದ್ಧಾಂತಗಳೆರಡೂ ನಾವು ಇಂದು ವಿಶವನ್ನು ನೋಡುವ ದೃಷ್ಟಿಗೊಂದು ಹೊಸ ಆಯಾಮವನ್ನೆ ನೀಡಿವೆ. ಸೃಷ್ಟಿಯಲ್ಲ್ಲಿ ಯಾವ ಅಳತೆಯೂ ನಿರಪೇಕ್ಷವಲ್ಲ. ಎಲ್ಲವೂ ಸಾಪೇಕ್ಷ ಎಂದು ಹೇಳುವ ಈ ಸಿದ್ಧಾಂತಗಳು ಹಿಂದೆ ಒಪ್ಪಿತವಾಗಿದ್ದ ಅನೇಕ ‘ಸತ್ಯ’ಗಳನ್ನು ಮರುಟಂಕಿಸಿವೆ. ಕಾಲ ಮತ್ತು ದೇಶ, ಶಕ್ತಿ ಮತ್ತು ದ್ರವ್ಯರಾಶಿ ಇವುಗಳ ಬಗ್ಗೆ ಆವರೆಗಿದ್ದ ಭಿನ್ನತೆಯ ತೆರೆಯನ್ನು ಸರಿಸಿ ಅವುಗಳು ಪರಸ್ಪರಾವಲಂಭಿಗಳು ಎಂದು ತೋರಿಸಿವೆ.  ಅಲ್ಲದೆ ಶಕ್ತಿ ಮತ್ತು ದ್ರವ್ಯರಾಶಿಯ ನಡುವಿನ ಸಂಬಂಧವನ್ನು ಈ ಶತಮಾನದ ಅತ್ಯಂತ ಸರಳ ಸುಂದರ ಹಾಗೂ ‘ಮಾರಕ’ವಾದ ಸಮೀಕರಣ E = mc2  ನಲ್ಲಿ ಬಂಧಿಸಿವೆ. ಈ ಸಮೀಕರಣ ಮುಂದೆ ಪರಮಾಣು ಶಕ್ತಿಯನ್ನು ವಿವಿಧ ಉದ್ದೇಶಗಳಿಗೆ ಬಳಸಿಕೊಳ್ಳಲು ದಾರಿತೋರಿತು.
ಪರಮಾಣುವಿನ ಪರಮ ಜ್ಞಾನ
ಪರಮಾಣುವೇ ವಸ್ತುವಿನ ಅತ್ಯಂತ ಚಿಕ್ಕ ಘಟಕ ಎಂಬ ನಂಬಿಕೆಯನ್ನು ಛಿದ್ರಗೊಳಿಸಿ, ಅದು ನಿಜಕ್ಕೂ ಇಲೆಕ್ಟ್ರಾನ್, ಪ್ರೋಟಾನ್ ಮತ್ತು ನ್ಯೂಟ್ರಾನ್ ಎಂಬ ಮೂರು ಮೂಲಕಣಗಳಿಂದಾಗಿದೆ ಎಂಬುದನ್ನು ತೋರಿಸಿದ ಹೆಗ್ಗಳಿಕೆ ಈ ಶತಮಾನದ್ದು.
ಪರಮಾಣು ರಚನೆಯ ಜ್ಞಾನ ತುಂಬಾ ಮೂಲಭೂತವಾದುದು. ಧಾತುಗಳ ರಾಸಾಯನಿಕ ಮತ್ತು ಭೌತಿಕ ಗುಣಸ್ವಭಾವಗಳನ್ನು ಅರ್ಥಮಾಡಿಕೊಳ್ಳಲು ಅವುಗಳನ್ನು ರಾಶಾಯನಿಕ ಕ್ರಿಯೆಗಳಲ್ಲಿ ತೊಡಗಿಸಿ ಬೇರೆ ಬೇರೆ ವಸ್ತುಗಳನ್ನು ಸಂಶ್ಲೇಷಿಸಲು ಮತ್ತು ಅವುಗಳನ್ನು ವಿವಿಧ ಉಪಯೋಗಗಳಿಗೆ ಒದಗುವಂತೆ ಮಾಡುವಲ್ಲಿ ಅದು ಮಹತ್ತರ ಪಾತ್ರವನ್ನು ವಹಿಸಿದೆ. ಹೊಸ ಧಾತುಗಳ ಸೃಷ್ಟಿ ಇಂದು ಸಾಧ್ಯವಾಗಿದೆ. ಸೂಕ್ಷ್ಮ ಪ್ರಪಂಚಕ್ಕೆ ತೆರೆದ ಈ ಬೆಳಕಿನ ಕಿಂಡಿ ಬೃಹತ್ ಬ್ರಹ್ಮಾಂಡದ ಅನೇಕ ಸಮಸ್ಯೆಗಳನ್ನು ಬಗೆಹರಿಸಿದೆ. ಸೂರ್ಯ ಮತ್ತು ಇತರೆ ನಕ್ಷತ್ರಗಳ ಸೃಷ್ಟಿ ಸ್ಥಿತಿ ಲಯವನ್ನು ಅರ್ಥಮಾಡಿಕೊಳ್ಳಲು ಅದು ನೆರವಾಗಿದೆ.
ಪರಮಾಣು ವಿಜ್ಞಾನದ ಕ್ಷೇತ್ರದಲ್ಲಾಗಿರುವ ಸಂಶೋಧನೆಗಳು ಅನೇಕ. ಅವುಗಳ ಪಟ್ಟಿ ತುಂಬಾ ದೊಡ್ಡದು. ಇದರಲ್ಲಿ ದುಡಿದಿರುವ ವಿಜ್ಞಾನಿಗಳ ಸಮೂಹ ಕೂಡ ತುಂಬಾ ದೊಡ್ಡದು. ಈ ಎಲ್ಲ ಸಂಶೋಧನೆಗಳನ್ನು ಆಧರಿಸಿ ಬೆಳೆದ ಆಧುನಿಕ ಭೌತವಿಜ್ಞಾನ ನಮ್ಮ ಬದುಕನ್ನು ಬದಲಿಸಿರುವ ಅನೇಕ ಸಾಧನಗಳ ಅಭಿವೃದ್ಧಿಗೆ ಕಾರಣವಾಗಿದೆ.
ಅದ್ಭುತಗಳು
ಈ ಶತಮಾನದ ಎರಡು ಅದ್ಭುತಗಳೆಂದರೆ ಅಂತರಿಕ್ಷ ಯಾನ ಮತ್ತು ಜೀನಿಯ ಶೋಧ.
ಅದ್ಭುತ ೧: ಗಾಳಿಯಲ್ಲಿ ಮೇಲೇರುವ ವಿಮಾನದ ಕನಸು ನನಸಾದ ಮೇಲೆ ವಿಜ್ಞಾನಿಗಳ ದೃಷ್ಟಿ ಗಾಳಿಯ ವಾತಾವರಣವನ್ನು ತೂರಿ ಮುಂದೆ ಹೋಯಿತು. ನೆಲದ ಹಂಗು ತೊರೆದು ಮುಗಿಲಿನಾಚೆ ನೆಗೆವ ಹಂಬಲ ತೀವ್ರವಾಯಿತು. ಗುರುತ್ವ ಶಕ್ತಿಯನ್ನು ಮೀರಿಕೊಂಡು ಅಂತರಿಕ್ಷಕ್ಕೆ ಲಗ್ಗೆಯಿಟ್ಟು ಗ್ರಹ-ಉಪಗ್ರಹಗಳಲ್ಲಿ ಸಂಚರಿಸುವ ಅತ್ಯದ್ಭುತ ಕನಸಿನ ಶಿಕಾರಿಯಾದ ವಿಜ್ಞಾನಿಗಳು ವಿಮಾನಯಾನದ ತತ್ವಗಳನ್ನಾಧರಿಸಿ ರಾಕೆಟ್ಟುಗಳನ್ನು ಕಂಡುಹಿಡಿದರು. ೧೯೩೬ರಲ್ಲಿ ಅಮೆರಿಕದ ರಾಬರ್ಟ್ ಗೊಡಾರ್ಡ್ ಮೊದಲ ರಾಕೆಟ್ಟನ್ನು ಯಶಸ್ವಿಯಾಗಿ ಅಂತರಿಕ್ಷದೆಡೆಗೆ ಉಡಾಯಿಸಿದರು. ಇದು ಮುಂದೆ ಮನುಷ್ಯ ಚಂದ್ರನನ್ನು ಮುಟ್ಟಲು ಏಣಿ ಹಾಕಿತು. ಜುಲೈ ೨೧, ೧೯೬೯ರಂದು ಅಪೊಲೊ ೧೧ರ ಗಗನಯಾನಿ ನೀಲ್ ಆರ್ಮ್‌ಸ್ಟ್ರಾಂಗ್ ಮನುಕುಲದ ಪ್ರಾತಿನಿಧಿಕ ಹೆಜ್ಜೆ ಗುರುತನ್ನು ಚಂದ್ರನ ಮೇಲ್ಮೈಯಲ್ಲಿ ಮುದ್ರಸಿ ಬಂದರು.
ಈ ಮಧ್ಯೆ ಚಂದ್ರನಿಗೆ ಮಸುಕು ಸ್ಪರ್ಧಿಯಂತೆ ಭೂಮಿಯ ಸುತ್ತಲೂ ಸುತ್ತುವ ಕೃತಕ ಉಪಗ್ರಹಗಳನ್ನು ಹಾರಿಸಲಾಯಿತು. ಇವು ಅಂತರ್‌ದೇಶೀಯ ಸಂಪರ್ಕ, ಭೂವಾತಾವರಣದ ವಿವರ ಸಂಗ್ರಹಿಸುವುದು, ಚಂಡಮಾರುತಗಳ ಪಥದ ಬಗ್ಗೆ ಮಾಹಿತಿ ನೀಡುವುದು ಇತ್ಯಾದಿ ಸೇವೆಯನ್ನು ಒದಗಿಸುತ್ತಿವೆ.
ಅದ್ಭುತ ೨: ಸಂತತಿಯಿಂದ ಸಂತತಿಗೆ ತಂದೆತಾಯಿಯರ ಗುಣಲಕ್ಷಣಗಳು ಹೇಗೆ ಸಾಗುತ್ತವೆ? ಎಂಬ ಪ್ರಶ್ನೆ ಕಳೆದ ಶತಮಾನದಲ್ಲಿ ವಿಜ್ಞಾನಿಗಳ ಕುತೂಹಲವನ್ನು ಕೆರಳಿಸಿತ್ತು. ಇದಕ್ಕೆ ಉತ್ತರಿಸ ಹೊರಟ ಆಸ್ಟ್ರಿಯದ ಕ್ರೈಸ್ತ ಸನ್ಯಾಸಿ ಗ್ರೆಗೊರ್ ಜೊಹಾನ್ ಮೆಂಡಲ್ ತಳಿ ವಿಜ್ಞಾನಕ್ಕೆ ಬುನಾದಿ ಹಾಕಿದ. ಪ್ರತಿಯೊಂದು ಜೀವಕೋಶದೊಳಗೆ ನಿಶ್ಚಿತ ಸಂಖ್ಯೆಯ ವರ್ಣತಂತುಗಳಿರುತ್ತವೆ. ಪ್ರತಿ ವರ್ಣತಂತುವೂ ಜೀನ್‌ಗಳ ಪೋಣಿಕೆಯಿಂದಾದ ಎಳೆ. ಈ ಜೀನ್‌ಗಳೆ ಒಂದು ಪೀಳಿಗೆಯಿಂದ ಮತ್ತೊಂದು ಪೀಳಿಗೆಗೆ ಗುಣವೈಶಿಷ್ಟ್ಯಗಳನ್ನು ಸಾಗಿಸುವ ಮೂಲ ಘಟಕ. ಆನುವಂಶಿಕ ಗುಣಸಾಗಣೆಯ ಈ ಪರಿಯನ್ನು ಬೇರೆಯೆ ಮಾತುಗಳಲ್ಲಿ ಮೆಂಡಲ್ ೧೮೬೬ರಷ್ಟು ಹಿಂದೆಯೇ ಒಂದು ಲೇಖನದಲ್ಲಿ ಪ್ರಕಟಿಸಿದ್ದರು. ಆದರೆ ಆಗ ಯಾರೂ ಅದನ್ನು ಅರ್ಥಮಾಡಿಕೊಳ್ಳುವ ವ್ಯವಧಾನವನ್ನು ತೋರಲಿಲ್ಲ. ಹೀಗಾಗಿ ಅವರ ವಿಚಾರಗಳು ಪುಸ್ತಕಗಳ ಮಾಸಲು ಹಾಳೆಗಳಲ್ಲಿ ಹುದುಗಿ ಹೋಗಿದ್ದವು.
ಮತ್ತೆ ಅವು ಬೆಳಕಿಗೆ ಬಂದದ್ದು ಈ ಶತಮಾನದ ಅದೃಷ್ಟ. ೧೯೦೦ರಲ್ಲಿ ಹಾಲೆಂಡಿನ ಡಿವ್ರೈಸ್, ಜರ್ಮನಿಯ ಕಾರೆನ್ಸ್ ಮತ್ತು ಆಸ್ಟ್ರಿಯಾದ ಷರ‍್ಮಾಕರು ತಾವು ಸ್ವತಂತ್ರವಾಗಿ ಕೈಗೊಂಡ ಸಂಶೋಧನೆಗಳ ಆಧಾರದ ಮೇಲೆ ಮೆಂಡೆಲ್ಲರ ವಾದವನ್ನು ಆ ವರ್ಷ ಎತ್ತಿ ಹಿಡಿದರು. ಅಲ್ಲಿಂದ ಮುಂದೆ ತಳಿಶಾಸ್ತ್ರ ಎಲ್ಲರನ್ನು ಬೆರಗುಗೊಳಿಸುವ ರಭಸದಲ್ಲಿ ಬೆಳೆದಿದೆ.
ವರ್ಣತಂತುಗಳಲ್ಲಿ ಪ್ರೋಟೀನು ಮತ್ತು ಡಿಎನ್‌ಎಗಳೇ ಪ್ರಧಾನ. ೧೯೪೪ರಲ್ಲಿ ಅವೆರಿ ಮತ್ತು ಆತನ ಸಂಗಡಿಗರು ನಡೆಸಿದ ಪ್ರಯೋಗಗಳಿಂದ ವಂಶ ವೈಶಿಷ್ಟ್ಯವನ್ನು ರೂಪಿಸುವುದರಲ್ಲಿ ಡಿಎನ್‌ಎ ಮಹತ್ವದ  ಪಾತ್ರ ವಹಿಸುತ್ತದೆ ಎಂಬುದು ಬೆಳಕಿಗೆ ಬಂತು.
೧೮೫೩ರಲ್ಲಿ ಈ ಕ್ಷೇತ್ರದಲ್ಲಿ ಅತ್ಯಂತ ಪ್ರಮುಖವಾದ ಘಟನೆ ನಡೆಯಿತು. ವಾಟ್ಸನ್ ಮತ್ತು ಕ್ರಿಕ್ ಡಿಎನ್‌ಎಯ ಅಣು ರಚನೆಯನ್ನು ಕಂಡುಹಿಡಿದರು. ಇದರ ಪ್ರಕಾರ ಡಿಎನ್‌ಎನಲ್ಲಿ ಒಂದೇ ಅಕ್ಷದ ಮೇಲೆ ಸುತ್ತು ಬರುವ ಎರಡು ಹೆಲಿಕ್ಸ್ ಆಕೃತಿಯ ಸರಣಿಗಳಿರುತ್ತವೆ. ಒಂದರ ಪಕ್ಕ ಒಂದರಂತೆ ಇಳಿಬಿಟ್ಟ ಎರಡು ಜಡೆಪಟ್ಟಿಗಳನ್ನು ತಿರುಚಿದಂತ ಮೂರು ಆಯಾಮಗಳ ರಚನೆಯನ್ನು ಇದು ಹೋಲುತ್ತದೆ. ಈ ರಚನೆಯ ಒಂದು ವಿಶಿಷ್ಟ ಭಾಗವೇ ಜೀನ್.
ಜೀನುಗಳನ್ನು ಸರಿಯಾಗಿ ಅರ್ಥಮಾಡಿಕೊಳ್ಳುವುದರಿಂದ ಅನೇಕ ರೋಗಗಳಿಗೆ, ಅದರಲ್ಲೂ ಆನುವಂಶಿಕ ರೊಗಗಳಿಗೆ, ಔಷಧಗಳನ್ನು ಮತ್ತು ಚಿಕಿತ್ಸೆಯನ್ನು ಕಂಡುಹಿಡಿಯುವುದು ಸಾಧ್ಯವಾಗುತ್ತದೆ. ಏಕೆಂದರೆ ಒಂದು ವರದಿಯ ಪ್ರಕಾರ ಶೇಕಡ ಆರರಷ್ಟು ಮಕ್ಕಳು ಜೀನ್ ದೋಷದಿಂದ ಬಂದ ಕಾಯಿಲೆಗಳಿಗೆ ತುತ್ತಾಗಿರುತ್ತಾರೆ. ಈ ದೋಷಯುತ ಜೀನ್‌ಗಳನ್ನು ಸರಿಪಡಿಸುವುದರ ಮೂಲಕ ಕಾಯಿಲೆಗಳನ್ನು ಗುಣಪಡಿಸಬಹುದು.
ಜೀನುಗಳ ನಿಯಂತ್ರಣದಿಂದ ಬೇಕಾದ ಗುಣಲಕ್ಷಣವುಳ್ಳ ಸಸ್ಯ ಮತ್ತು ಪ್ರಾಣಿ ತಳಿಗಳನ್ನು ಅಭಿವೃದ್ಧಿಪಡಿಸಬಹುದು. ಈಗಾಗಲೆ ನೊಣದ ಜೀನ್‌ಗಳನ್ನು ಬದಲಿಸಿ ತಲೆಯಲ್ಲಿ ಕುಡಿ ಮೀಸೆಗೆ ಬದಲಾಗಿ ಕಾಲು ಅಂಕುರಿಸುವಂತೆ ಮಾಡಲಾಗಿದೆ. ಈಚೆಗೆ ೧೯೯೬ರಲ್ಲಿ ಡಾಲಿ ಎಂಬ ಕುರಿಯ ತದ್ರೂಪನ್ನು ಸೃಷ್ಟಿಸಿ ವಿಜ್ಞಾನಿಗಳು ಜಗತ್ತನ್ನು ಬೆರಗುಗೊಳಿಸಿದ್ದಾರೆ.
ಉದಯವಾಣಿ
೫-೧-೨೦೦೦
ಸೊಳ್ಳೆ ಪುರಾಣ
ಯಾವುದೋ ಮಾಹಿತಿ ಬೇಕಾಗಿತ್ತು. ಪ್ರಾಣಿಶಾಸ್ತ್ರದ ಪಠ್ಯಪುಸ್ತಕವೊಂದನ್ನು ತಿರುವಿ ಹಾಕುತ್ತಿದೆ. ಅದರಲ್ಲೊಂದು ಸಾಲು ನನ್ನನ್ನು ಸೆರೆಹಿಡಿಯಿತು. ‘ಆಗಸ್ಟ್ ೨೯, ೧೮೯೭ನ್ನು ಸೊಳ್ಳೆ ದಿನ’ವೆಂದು ಘೋಷಿಸಲಲಾಗಿದೆ. ಅರೆ! ಇದೇನಿದು. ಮಹಿಳಾ ದಿನ, ಅಂಗವಿಕಲರ ದಿನ, ವಿಶ್ವ ಪರಿಸರ ದಿನ, ಕಾರ್ಮಿಕರ ದಿನ ಮುಂತಾಗಿ ನೂರಾರು ‘ದಿನ’ಗಳ ಬಗ್ಗೆ ಕೇಳಿದ್ದೇನೆ. ಇದ್ಯಾವುದು ಸೊಳ್ಳೆ ದಿನ ಎಂದು ಅಚ್ಚರಿಯಾಯಿತು. ನಾನಂತೂ ಅದುವರೆಗೆ ಸೊಳ್ಳೆಗೊಂದು ದಿನ ಇರುವುದರ ಬಗ್ಗೆ ಕೇಳಿರಲಿಲ್ಲ. ನೀವು?
ಕುತೂಹಲದಿಂದ ಅದೇನೆಂದು ತಡಕಿದೆ. ಇಷ್ಟು ವಿವಿರ ಸಿಕ್ಕಿತು. ಸ್ವಲ್ಪ ಹಿಂದಿನಿಂದಲೇ ವಿವರಿಸುತ್ತೇನೆ.
ಬಹು ಹಿಂದೆ ಮಲೇರಿಯಾ ರೋಗಕ್ಕೆ ‘ಮಲೇರಿಯಾ’ ಎಂಬ ಹೆಸರೇ ಇರಲಿಲ್ಲ. ಅನೇಕ ಬೇರೆ ಬೇರೆ ಹೆಸರುಗಳಿಂದ ಆ ರೋಗ ಜನರ ಬಾಯಲ್ಲಿತ್ತು. ಜವುಗುಭೂಮಿ ಜ್ವರ, ಬಿಟ್ಟು ಬಿಟ್ಟು ಬರುವ ಮತ್ತು ರವಾನೆಯಾಗುವ ಜ್ವರ, ಕಾಡು ಜ್ವರ ಇತ್ಯಾದಿ. ಆ ರೋಗಕ್ಕೆ ಮಲೇರಿಯಾ ಎಂಬ ಹೆಸರಿಟ್ಟಿದ್ದು ಮಕ್ಕುಲೋಚ್ ಎಂಬ ವಿಜ್ಞಾನಿ – ೧೮೨೭ರಲ್ಲಿ. ಇದು ಜವುಗು ಪ್ರದೇಶದ ಕೆಟ್ಟ ಗಾಳಿಯಿಂದ ಬರುತ್ತದೆ ಎಂಬ ನಂಬಿಕೆಯ ಮೇಲೆ ಮಕ್ಕುಲೋಚ್ ಆ ಹೆಸರನ್ನಿಟ್ಟರು. ಮಲೇರಿಯಾ ಪದ ಎರಡು ಇಟಾಲಿಯನ್ ಪದಗಳ ಕೂಡಿಕೆಯಿಂದಾಗಿದೆ. : mal = bad; aria = air. ಕನ್ನಡದಲ್ಲಿ ಇದು ‘ಕೆಟ್ಟ ಗಾಳಿ’ ಎಂಬ ಅರ್ಥಕೊಡುತ್ತದೆ. ಈಗ ಮಲೇರಿಯ ಕೆಟ್ಟಗಾಳಿಯಿಂದ ಬರುವ ಕಾಯಿಲೆಯಲ್ಲ ಎಂಬುದು ತಿಳಿದಿದೆ. ಆದರೂ ಆ ಹೆಸರು ಮಾತ್ರ ನಿಂತು ಬಿಟ್ಟಿದೆ.
೧೮೮೦ರಲ್ಲಿ ಫ್ರಂಚ್ ಸೇನೆಯ ವೈದ್ಯಾಧಿಕಾರಿಯಾಗಿದ್ದ ಲಾವೆರನ್ ಮಲೇರಿಯ ರೋಗಿಯ ರಕ್ತದಲ್ಲಿ ಮಲೇರಿಯ ಪರಪುಷ್ಟ ಇರುವುದನ್ನು ತೋರಿಸಿ ‘ಕೆಟ್ಟ ಗಾಳಿ’ಯ ನಂಬಿಕೆಯನ್ನು ತೊಡೆದು ಹಾಕಿದ.
ಪರಪುಷ್ಟದಿಂದ ಮಲೇರಿಯ ಬರುತ್ತದೆ ಸರಿ. ಈ ಪರಪುಷ್ಟ ಮನುಷ್ಯನ ದೇಹವನ್ನು ಪ್ರವೇಶಿಸುವುದು ಹೇಗೆ? ಬಹು ಕಾಲದವರೆಗೆ ಇದೊಂದು ರಹಸ್ಯವಾಗಿ ಉಳಿದಿತ್ತು. ಮೂರು ಹಂತಗಳಲ್ಲಿ ಈ ರಹಸ್ಯವನ್ನು ಭೇದಿಸಲಾಯಿತು.
ಮನುಷ್ಯ ದೇಹವನ್ನು ‘’ಅನ್ಯ’ ವಸ್ತು-ಜೀವಿಗಳು ಸೇರುವ ಮಾರ್ಗಗಳ ಬಗ್ಗೆ ಯೋಚಿಸುತ್ತಿದ್ದ ಜರ್ಮನಿಯ ವೈದ್ಯ ರಿಚರ್ಡ್ ಫೀಫರ್ ೧೮೯೨ರಲ್ಲಿ ಮಲೇರಿಯ ಪ್ರಸರಣದಲ್ಲಿ ರಕ್ತ ಹೀರುವ ಕೀಟಗಳ ಪಾತ್ರವಿದೆ ಎಂದು ಸೂಚಿಸಿದ. ಎರಡು ವರ್ಷಗಳ ನಂತರ ಸ್ಕಾಟಿಷ್ ವೈದ್ಯ ಸರ್ ಪ್ಯಾಟ್ರಿಕ್ ಮ್ಯಾನ್ಸನ್ ನಿರ್ದಿಷ್ಟವಾಗಿ ಆ ಕೀಟಗಳು ಸೊಳ್ಳೆಗಳೇ ಎಂದ. ಮ್ಯಾನ್ಸನ್ ಮಾತಿನ ಕೊಂಡಿಯನ್ನು ಹಿಡಿದು ಮುಂದುವರಿದ ಇಂಡಿಯನ್ ಮೆಡಿಕಲ್ ಸರ್ವಿಸಸ್‌ನಲ್ಲಿ ವೈದ್ಯನಾಗಿದ್ದ ಸರ್ ರೊನಾಲ್ಡ್ ರಾಸ್ ‘ಸೊಳ್ಳೆ-ಮಲೇರಿಯ ಸಂಬಂಧ’ವನ್ನು ಸ್ಥಾಪಿಸಿ ದಾಖಲೆ ನಿರ್ಮಿಸಿದ. ಮಲೇರಿಯದಿಂದ ನರಳುತ್ತಿದ್ದ ರೋಗಿಯೊಬ್ಬನ ನೆತ್ತರನ್ನು ಹೀರಿದ ಹೆಣ್ಣು ಅನಾಫಿಲಿಸ್ ಸೊಳ್ಳೆಯ ಜಠರದಲ್ಲಿ ಪ್ಲಾಸ್ಮೋಡಿಯಮ್ ಪರಪುಷ್ಟ ಇರುವುದನ್ನು ಪತ್ತೆ ಹಚ್ಚಿದ. ಈ ಸಂಶೋಧನೆಯನ್ನು ಸರ್ ರೋನಾಲ್ಡ್ ರಾಸ್ ಮಾಡಿದ್ದು ಆಗಸ್ಟ್ ೨೯, ೧೮೯೭ರಂದು. ಅಂದಿನಿಂದ ಆ ದಿನವನ್ನು ‘ಸೊಳ್ಳೆ ದಿನ’ವೆಂದು ಕರೆಯಲಾಗುತ್ತಿದೆ. ಆದರೆ ಸೊಳ್ಳೆ ದಿನವನ್ನು ಇತರೆ ದಿನಗಳಂತೆ ಯಾರಾದೂ ಆಚರಿಸುತ್ತಿದ್ದಾರೆಂಬ ಬಗ್ಗೆ ವರದಿಗಳಿಲ್ಲ.
ಸೊಳ್ಳೆಯ ದೇಹ ರಚನೆ
ತನ್ನದೇ ದಿನವೊಂದನ್ನು ವಿಜ್ಞಾನಿಗಳು ಘೋಷಿಸುವಂತೆ ಮಾಡಿರುವ ಸೊಳ್ಳೆ ಎಂಥಾ ಮಹಾನ್ ಪ್ರಾಣಿ ಎಂದುಕೊಂಡೆ. ಅದುವರೆಗೆ ಸೊಳ್ಳೆಯ ವಿಷಯ ಅಮುಖ್ಯವಾತ್ತು. ತೀರ ಪರಿಚಿತವಾದದ್ದರ ಬಗ್ಗೆ ಅಸಡ್ಡೆ ಇರುತ್ತದೆ. ಈ ಅಸಡ್ಡೆಯಿಂದಾಗಿಯೇ ನಾವು ತೀರ ಪರಿಚಿತವವಾದದ್ದರ ಬಗ್ಗೆ ಹೆಚ್ಚು ತಿಳಿದುಕೊಂಡಿರುವುದಿಲ್ಲ.
ಯಾವತ್ತಾದರೂ ಒಂದು ಸೊಳ್ಳೆಯನ್ನು ಹಿಡಿದು ಸೂಕ್ಷ್ಮವಾಗಿ ಗಮನಿಸಿದ್ದೀರ? ನಾನು ಗಮನಿಸಿದ್ದೇನೆ. ಅದೊಂದು ಪೆನ್ಸಿಲ್ ಗೀಟಷ್ಟೆ. ನಮ್ಮ ಕಣ್ಣು ತೇಜಿಯಾಗಿದ್ದರೆ ಆ ಗೀಟಿಗಂಟಿದ ಮೂರು ಜೊತೆ ಕೂದಲೆಳೆಯಂಥ ಕಾಲುಗಳನ್ನು ಮತ್ತ್ತು ಒಂದು ಜೊತೆ ಪಾರದರ್ಶಕ ಹಾಳೆಯಂಥ ರೆಕ್ಕೆಗಳನ್ನು ಕಾಣಬಹುದು. ಇನ್ನೊಂದಿಷ್ಟು ಆಳವಾಗಿ ನೋಡಿದರೆ ಒಂದು ತುದಿಯಲ್ಲಿ ಚೂಪು ಪೆನ್ಸಿಲ್ ಸೀಸದಂಥ ಕೂರಂಬು ನಮ್ಮ ಕಣ್ಣನ್ನು ಇರಿಯುತ್ತದೆ.
ಅದನ್ನೇ ಒಂದು ಸೂಕ್ಷ್ಮದರ್ಶಕದ ಕೆಳಗಿಟ್ಟು ನೋಡಿದರೆ ಇನ್ನಷ್ಟು ವಿವರಗಳು ಬಿಚ್ಚಿಕೊಳ್ಳುತ್ತವೆ. ಸೊಳ್ಳೆಗೂ ಬೇರೆ ಬೇರೆ ಕೀಟಗಳಿಗಿರುವಂತೆ ತಲೆ, ಎದೆ ಮತ್ತು ಉದರವಿದೆ ಎಂಬುದು ಗೊತ್ತಾಗುತ್ತದೆ. ಬರಿ ಕಣ್ಣಲ್ಲಿ ನೋಡಿದಾಗ ಇವೆಲ್ಲವೂ ಪೆನ್ಸಿಲ್ ಗೀಟಿನಲ್ಲಿ ಲೀನವಾಗಿದ್ದವು. ಹಾಗೆಯೇ ನಯವಾಗಿದ್ದಂತೆ ತೋರುತ್ತಿದ್ದ ಕಾಲುಗಳು ಮತ್ತು ಕೂರಂಬು ಅತಿ ಸೂಕ್ಷ್ಮ ಕೂದಲುಗಳಿಂದ ಆವೃತ್ತವಾಗಿ ಉರಟುರುಟೆಯಾಗಿ ಕಾಣುತ್ತದೆ. ಮತ್ತು ಅದೇ ರೀತಿ ಉರುಟುರುಟಾದ ಒಂದು ಜೊತೆ ಕುಡಿ ಮೀಸೆಗಳೂ ತಲೆಗಂಟಿರುವುದು ಸ್ಪಷ್ಟವಾಗುತ್ತದೆ.
ಸೊಳ್ಳೆಯ ದೇಹ ರಚನೆಗೆ ಸಂಬಂಧಿಸಿದ ವಿವಿರ ಇಷ್ಟೆ ಅಲ್ಲ. ನಮ್ಮ ಕಣ್ಣಿಗೆ ಕಾಣಿಸದ ಇನ್ನೆಷ್ಟೋ ವಿವರಗಳನ್ನು ವಿಜ್ಞಾನಿಗಳು ಕಲೆಹಾಕಿದ್ದಾರೆ.
ಸೊಳ್ಳೆಯ ತಲೆ ಮತ್ತು ಎದೆಯನ್ನು ತೆಳುವಾದ ಕತ್ತು ಕೀಲಿಗೂಡಿಸಿದೆ. ಒಂದಿಷ್ಟು ಗುಂಡಗಿರುವ, ತುಂಬಾ ಚುರುಕು ಚಲನೆಯನ್ನು ಹೊಂದಿರುವ ತಲೆಯ ಬಹುಭಾಗವನ್ನು ಮೂತ್ರಪಿಂಡಾಕಾರದ ಎರಡು ದೊಡ್ಡ ಕಣ್ಣುಗಳು ಆಕ್ರಮಿಸಿವೆ. ಗಂಡು ಸೊಳ್ಳ್ಳೆಗಳ ಕುಡಿ ಮೀಸೆಗಳ ಮೇಲಿನ ಕೂದಲು ಉದ್ದ ಮತ್ತು ಸಮೃದ್ಧ. ಅವು ಹಕ್ಕಿ ಪುಕ್ಕಗಳಂತೆ ಕಾಣುತ್ತವೆ. ಹೆಣ್ಣು ಸೊಳ್ಳೆಗಳ ಕುಡಿಮೀಸೆಗಳನ್ನಾವರಿಸಿದ ಕೂದಲು ಗಿಡ್ಡ ಮತ್ತು ಕಡಿಮೆ. ಇದು ಹೆಣ್ಣು-ಗಂಡನ್ನು ಗುರುತಿಸಲು ಸಹಾಯಕ.
ಸೊಳ್ಳೆಯ ಬಾಯಿ ಭಾಗ ಭಯಂಕರ. ಅದು ಹಿಂಸಾತ್ಮಕವಾಗಿರುವುದಕ್ಕೂ ಇದೇ ಕಾರಣ. ನಮ್ಮ ಕಣ್ಣಿಗೆ ಕಪ್ಪು ಬಣ್ಣದ ‘ಚುಚ್ಚಿ ಸೆಳೆಯುವ’ ಸರಳ ಸೂಜಿಯಂತೆ ತೋರುವ ಇದು ವಾಸ್ತವದಲ್ಲಿ ಆರು ಕೂರೆಗಂಬಿಗಳೊಂದಿಗೆ ಸಂಕೀರ್ಣ ರಚನೆಯನ್ನು ಹೊಂದಿದೆ. ಇದನ್ನು ಉಪಯೋಗಿಸಿ ಸೊಳ್ಳೆ ರಕ್ತ ಹೀರುವುದೂ ಒಂದು ಚಂದವೇ! ಬಾಯಿ ಮಧ್ಯದ ತುಟಿಹಾಲೆಗಳನ್ನು ಬಲಿಚರ್ಮದ ಮೇಲೆ ನಿಧಾನ ಊರುತ್ತದೆ. ಇದು ಸೊಳ್ಳೆ ಸ್ಥಿರವಾಗಿ ನಿಂತುಕೊಳ್ಳಲು ಅಗತ್ಯವಾದ ಆಧಾರವನ್ನು ಒದಗಿಸುತ್ತದೆ. ಮತ್ತು ಎಲ್ಲಾ ಆರು ಕೂರೆಗಂಬಿಗಳು ಚರ್ಮವನ್ನು ತೂರಿ ಇಳಿಯಲು ಅಗತ್ಯವಾದ ಮಾರ್ಗದರ್ಶನವನ್ನು ನೀಡುತ್ತದೆ. ಕೂರೆಗಂಬಿಗಳು ಒಳ ತೂರುವಾಗ ಕೆಳತುಟಿಯಂಥ ರಚನೆ ಮಡಿಚಿಕೊಂಡು ಕೂರೆಗಂಬಿಗಳು ಒಳತೂರಲು ಅನುವುಮಾಡಿಕೊಡುತ್ತವೆ. ಇದರ ಜೊತೆ ಜೊತೆಗೆ ಗಂಟಲಿನ ಜೊಲ್ಲುನಾಳದ ಮೂಲಕ ಜೊಲ್ಲು ಸ್ರವಿಸುತ್ತದೆ. ಇದರಲ್ಲಿ ಕರಣೆ ರೋಧಕ ಇದೆ. ಇದು ರಕ್ತ ಹೆಪ್ಪುಗಟ್ಟುವುದನ್ನು ತಡಯುತ್ತದೆ. ಜೊಲ್ಲು ರಕ್ತವನ್ನು ತೆಳುವಾಗಿಸುತ್ತದೆ ಕೂಡ. ಇದರಿಂದ ರಕ್ತಭೋಜನ ಸರಾಗವಾಗಿ ಅನ್ನನಾಳದಲ್ಲಿ ಸಾಗಿಹೋಗುತ್ತದೆ.
ತುಂಬಾ ಅಡಕವಾಗಿರುವ ಸೊಳ್ಳೆಯ ಎದೆ ಭಾಗಕ್ಕೆ ಅಂಟಿಕೊಂಡಿರುವ ಮೂರು ಜೊತೆ ಕಾಲುಗಳು ತುಂಬಾ ಉದ್ದ- ದೇಹಕ್ಕಿಂತ ಉದ್ದ: ತೆಳು ಮತ್ತು ಸಪೂರ. ಇದು ಸೊಳ್ಳೆಗಳು ಯವುದೇ ಮೇಲ್ಮೈ ಮೇಲೆ ಯಾರಿಗೂ ಗೊತ್ತಾಗದಂತೆ ಸೌಮ್ಯವಾಗಿ  ನೆಲಯೂರಿ ಉಗ್ರವಾಗಿ ರಕ್ತ ಹೀರಲು ಅನುಕೂಲಕರವಾಗಿದೆ. ಇನ್ನು ರೆಕ್ಕೆಗಳೋ! ಅಗಲ ಕಡಿಮೆ ಉದ್ದ ಜಾಸ್ತಿ: ಪೊರೆಯಂಥ ನೋಟ. ಈ ರೆಕ್ಕೆಗಳೇ ನಮ್ಮ ನಿದ್ದೆಗೆಡಿಸುವ ಹಿಂಸಾತ್ಮಕ ಸಂಗೀತ ಕಚೇರಿಯನ್ನು ಕಿವಿಯ ಸುತ್ತ ಬಾಜಿಸುವುದು. ಸೂಕ್ಷ್ಮವಾಗಿ ಕಿವಿಗೊಟ್ಟರೆ ಎರಡು ರೀತಿಯ ಸಂಗೀತವನ್ನು ಗುರುತಿಸಬಹುದು. ಒಂದರ ಶೃತಿ ಆಳ; ಮತ್ತೊಂದು ಕೀರಲು. ಮೊದಲನೆಯದು ಗಂಡಿನದು; ಎರಡನೆಯದು ಹೆಣ್ಣಿನದು.
ಸೊಳ್ಳೆಗಳ ಉದರವೂ ತೆಳು. ಅದಕ್ಕೆ ದಶವಲಯಗಳು – ಒಂದರ ಪಕ್ಕ ಒಂದರಂತೆ ಸಣ್ಣ ಸಣ್ಣ ಕಾಳುಗಳನ್ನು ಜೋಡಿಸಿದಂತೆ. ಮೊದಲನೆಯದು ಎದೆಗೆ ಬೆಸೆದುಕೊಂಡಿರುತ್ತದೆ. ಕೊನೆಯದರಲ್ಲಿ ಜನನಾಂಗ ಭಾಗಗಳಿವೆ.
ಸೊಳ್ಳೆ ಸರ್ವಾಂತರ್ಯಾಮಿ. ಪ್ರಪಂಚದ ಎಲ್ಲಾ ಭಾಗಗಳಲ್ಲೂ ಅವು ನೆಲೆಸಿವೆ. ಉಷ್ಣವಲಯದ ದೇಶಗಳಲ್ಲಿ ಅವು ಹೆಚ್ಚು ಸಮೃದ್ಧ. ಒದ್ದೆ-ಜವುಗು ಜಾಗಗಳಲ್ಲಿ ಅವುಗಳ ವಾಸ. ಪ್ರಾಯಕ್ಕೆ ಬಂದ ಬಹಳಷ್ಟು ಸೊಳ್ಳೆಗಳು ತಮ್ಮ ಹುಟ್ಟಿದ ತಾಣದಿಂದ ಬಹುದೂರ ಹೋಗುವುದಿಲ್ಲ.
ಸೊಳ್ಳೆಗಳು ತಮ್ಮ ಸರ್ವಾಂತರ್ಯಾಮಿತ್ವದಿಂದಾಗಿಯೇ ಎಲ್ಲರಿಗೂ ‘ಚಿರಪರಿಚಿತ’. ಸೊಳ್ಳೆಗಳಿಂದ ಯಾರು ಕಡಿಸಿಕೊಂಡಿಲ್ಲ? ಪಾಡು ಪಟ್ಟಿಲ್ಲ? ಸೊಳ್ಳೆ ಕಡಿದ ಜಾಗ ಬಹು ಬೇಗ ಕೆಂಪಗಾಗಿ ಊದಿಕೊಳ್ಳುವುದನ್ನು ಯಾರು ನೋಡಿಲ್ಲ? ಆಮೇಲೇನಾಗುತ್ತದೆ? ಅಯ್ಯಯ್ಯೋ! ತುರುಸುವಿಕೆ, ಉರಿ.
ಸ್ವಲ್ಪ ಹೊತ್ತಿನ ನಂತರ ತುರಿಕೆ ನಿಂತು ಹೋಗುತ್ತದೆ.  ತುರಿಕೆ ಉಂಟಾಗಲು ಕಾರಣವೇನು? ವಿಜ್ಞಾನಿಗಳು ಹೇಳುತ್ತಾರೆ: ಸೊಳ್ಳೆ ಕಡಿದಾಗ ಅದರ ಜೊಲ್ಲಿನ ಜೊತೆ ಶಿಲೀಂಧ್ರವೊಂದು ನಮ್ಮ ದೇಹವನ್ನು ಪ್ರವೇಶಿಸುತ್ತದೆ. ಈ ಶಲೀಂಧ್ರ ಕಾರ್ಬನ್ ಡೈ ಆಕ್ಸೈಡನ್ನು ಉತ್ಪತ್ತಿ ಮಾಡುತ್ತದೆ. ಇದರಿಂದ ತುರಿಕೆ ಉಂಟಾಗುತ್ತದೆ. ಶಲೀಂಧ್ರ ಒಂದು ಕಿಣ್ವವನ್ನು ಸಹ ಬಿಡುಗಡೆ ಮಾಡುತ್ತದೆ. ಇದು ರಕದೊತ್ತಡವನ್ನು ಹೆಚ್ಚಿಸುತ್ತದೆ.
ಸಾಮಾನ್ಯವಾಗಿ ಹೆಣ್ಣು ಸೊಳ್ಳೆಗಳು ನೆತ್ತರು ಹೀರುಕಗಳು. ಅವುಗಳಿಗೆ ಯಾವ ರಕ್ತವಾದರೂ ನಡೆಯುತದೆ. ಮನುಷ್ಯದ್ದೇ ಆಗಬೇಕೆಂದೇನು ಇಲ್ಲ. ಪ್ರಾಣಿ-ಪಕ್ಷಿಗಳ ರಕ್ತವಾದರೂ ಸರಿ. ಕೆಲ ಸೊಳ್ಳೆಗಳು ಕೆಲವು ನಿರ್ದಿಷ್ಟ ಅತಿಥೇಯರಿಂದ ಮಾತ್ರ ರಕ್ತ ಹೀರುತ್ತವೆ ಎಂಬ ಈ ಹಿಂದಿನ ಕೆಲವು ಸಂಶೋಧಕರ ವಾದ ಸಿದ್ಧಪಟ್ಟಿಲ್ಲ.
ಗಂಡು ಸೊಳ್ಳೆಗಳು ಇರುವುದರಲ್ಲಿ ಸ್ವಲ್ಪ ಸೌಮ್ಯ. ಅವು ಶುದ್ಧ ಶಾಖಾಹಾರಿಗಳು. ಸಸ್ಯರಸ ಮತ್ತು ಮಧುವಿನಿಂದ ಹೊಟ್ಟೆ ಹೊರೆದುಕೊಳ್ಳುತ್ತವೆ. ವಿರಳವಾಗಿ ಹೆಣ್ಣು ಕೂಡ ಶಾಖಾಹಾರಿಯಾಗುತ್ತದೆ.
ಸೊಳ್ಳೆಗಳು ಸಾಮಾನ್ಯವಾಗಿ ಬೇಸಿಗೆಯಲ್ಲಿ ತುಂಬಾ ಚಟುವಟಿಕೆಯಿಂದಿರುತ್ತವೆ. ವಿಶೇಷವಾಗಿ ಮುಂಜಾನೆ ಮತ್ತು ಮುಸ್ಸಂಜೆ ಹೊತ್ತು. ಹಗಲನ್ನು ಅವು ಮರಗಳ ಪೊಟರೆಗಳಲ್ಲಿ, ಕಟ್ಟಡಗಳ ಕತ್ತಲ ಮರೆಯಲ್ಲಿ, ದಟ್ಟ ಪೊದರುಗಳಲ್ಲ್ಲಿ ಕಳೆಯುತ್ತವೆ.
ಪ್ರಭೇದಗಳು
ಸೊಳ್ಳೆಗಳಲ್ಲಿ ೨೯ ಕುಲಗಳು ಮತ್ತು ಸುಮಾರು ೨೫೦೦ ಪ್ರಭೇದಗಳಿವೆ ಎಂದು ವಿಜ್ಞಾನ ಪುಸ್ತಕಗಳು ಹೇಳುತ್ತವೆ. ಆದರೆ ನಮಗೆ, ಸಾಮಾನ್ಯರಿಗೆ, ಸೊಳ್ಳೆ ಸೊಳ್ಳೆಯಷ್ಟೆ. ಅದೊಂದು ಹಿಂಸಾತ್ಮಕ ಕೀಟವಷ್ಟೆ. ಹೆಚ್ಚೆಂದರೆ ನಾವು ಮೂರ್ನಾಲ್ಕು ರೀತಿಯ ಸೊಳ್ಳೆಗಳನ್ನು ಗುರುತಿಸಬಹುದು. ಚರ್ಮಕ್ಕೆ ಸಮಾಂತರವಾಗಿ ನಿಲ್ಲುವ ಸೊಳ್ಳೆಗಳು; ಒಂದು ಕೋನದಲ್ಲಿ ನಿಲ್ಲುವ ಸೊಳ್ಳೆಗಳು; ರೆಕ್ಕೆಯ ಮೇಲೆ ಚುಕ್ಕೆಗಳಿರುವ ಸೊಳ್ಳೆಗಳು ಮತ್ತು ಇಲ್ಲದಿರುವ ಸೊಳ್ಳೆಗಳು; ಚಿಕ್ಕವು ಮತ್ತು ದೊಡ್ಡವು. ಅಷ್ಟೆ.
೨೯ ಕುಲಗಳಲ್ಲಿ ಕೇವಲ ಮೂರಷ್ಟೆ ರೋಗವಾಹಕಗಳು: ಅನಾಫಿಲಿಸ್, ಕ್ಯೂಲೆಕ್ಸ್ ಮತ್ತು ಈಡ್ಸ್. ಈ ಕುಲಕಂಟಕಗಳೇ ಇಡೀ ಸೊಳ್ಳೆ ಜಾತಿಯನ್ನು (ಕು)ಪ್ರಸಿದ್ಧವಾಗಿಸಿವೆ. ಅದರಲ್ಲೂ ಇತಿಹಾಸದ ದಿಕ್ಕನ್ನೇ ಬದಲಿಸುವಷ್ಟು ಪ್ರಭಾವಶಾಲಿಯಾದ, ಮಲೇರಿಯ ರೋಗವನ್ನು ಹರಡುವ, ಹೆಣ್ಣು ಅನಾಫಿಲೀಸ್ ಸೊಳ್ಳೆ ವಿಜ್ಞಾನಿಗಳು ‘ಸೊಳ್ಳೆ ದಿನ’ವನ್ನು ಘೋಷಿಸುವಂತೆ ಮಾಡಿ ವಿಕ್ರಮ ಸ್ಥಾಪಿಸಿವೆ.
ಮಲೇರಿಯ ಬಹು ಪ್ರಾಚೀನ ಕಾಲದಿಂದ ಮನುಕುಲವನ್ನು ಕಾಡುತ್ತ್ತಿರುವ ಶಾಪ – ಸೋಂಕು ರೋಗ. ಉಷ್ಣ ಮತ್ತು ಸಮಶೀತೋಷ್ಣ ವಲಯದಲ್ಲಿ ಅದರ ಆರ್ಭಟ ಹೆಚ್ಚು. ಕ್ರಿ.ಪೂ ೫ನೇ ಶತಮಾನದಷ್ಟು ಹಿಂದಿನ ಪಶ್ಚಿಮದ ವೈದ್ಯಕೀಯ ದಾಖಲೆಗಳಲ್ಲಿ ಮಲೇರಿಯ ಪ್ರಸ್ತಾಪ ಇರುವುದಾಗಿ ತಿಳಿದುಬಂದಿದೆ. ೧೪೯೩ರಲ್ಲಿ ಬಹು ಸ್ವರೂಪದ ಸಾಂಕ್ರಾಮಿಕ ರೋಗ ಕಾಣಿಸಿಕೊಂಡಿದ್ದರ ದಾಖಲೆ ಇದೆ.
ಪ್ರಾಚೀನ ಗ್ರೀಕ್ ಮತ್ತು ರೋಮನ್ ನಾಗರಿಕತೆಗಳ ಪತನದಲ್ಲಿ ಮಲೇರಿಯ ಪ್ರಧಾನ ಪಾತ್ರ ವಹಿಸಿದೆ. ಜಾಗತಿಕ ಸಮರಗಳಲ್ಲಿ ಮಲೇರಿಯ ವ್ಯಾಧಿ, ಗುಂಡು ಮತ್ತು ಬಾಂಬುಗಳಿಗಿಂತ, ದೊಡ್ಡ ಹಂತಕವಾಗಿತ್ತು. ೧೯೫೯ರ ಒಂದು ಅಂದಾಜಿನಂತೆ ಪ್ರಪಂಚದಲ್ಲಿ ೨೫೦ ದಶಲಕ್ಷಕ್ಕೂ ಹೆಚ್ಚು ಜನ ಪ್ರತಿ ವರ್ಷ ಮಲೇರಿಯಾದಿಂದ ನರಳುತ್ತಿದ್ದರು. ಇದರಲ್ಲಿ ಕನಿಷ್ಠ ೨.೫ ದಶಲಕ್ಷ ಮಂದಿ ಅಸುನೀಗುತ್ತಿದ್ದರು.
ಮಲೇರಿಯ ರೋಗವನ್ನು ಹರಡುವ ಹೆಣ್ಣು ಅನಾಫಿಲಿಸ್ ಸೊಳ್ಳೆಯ ರೆಕ್ಕೆ ಚುಕ್ಕೆಮಯ. ಅದು ಚರ್ಮಕ್ಕೆ ಕೊಂಚ ಓರೆಯಾಗಿ ನಿಂತು ರಕ್ತ ಹೀರುತ್ತದೆ. ಸಾದಾ ರೆಕ್ಕೆಗಳೊಂದಿಗೆ ಚರ್ಮಕ್ಕೆ ಸಾಮಾಂತರವಾಗಿ ನಿಂತು ರಕ್ತ ಹೀರುವ ಕ್ಯೂಲೆಕ್ಸ್ ಮಿದುಳು ಜ್ವರದ ಹುಳುಗಳನ್ನು ಮತ್ತು ಆನೆಕಾಲುರೋಗದ ವೈರಸ್ಸನ್ನು ಹರಡುತ್ತದೆ. ಹೆಚ್ಚು ಕಮ್ಮಿ ಕ್ಯೂಲೆಕ್ಸ್‌ನಂತೆಯೇ ವರ್ತಿಸುವ ಈಡ್ಸ್ ಹಳದಿ ಜ್ವರ ಮತ್ತು ಡೆಂಗ್ಯೂ ಜ್ವರಗಳಿಗೆ ಕಾರಣವಾಗುವ ವೈರಸ್ಸನ್ನು ಹರಡುತ್ತದೆ.
ಪೂರ್ವಾವಸ್ಥೆ
ಪ್ರಾಯಕ್ಕೆ ಬಂದ ಸೊಳ್ಳೆಗಳಿಗೆ ಸೊಕ್ಕು ಜಾಸ್ತಿ. ಅವುಗಳ ಆಟಾಟೋಪವನ್ನು ಈವರೆಗೆ ನೋಡಿದೆವು. ಅವುಗಳ ಪೂರ್ವಾವಸ್ಥೆ ಹೇಗಿರುತ್ತದೆ? ಅದೂ ಕುತೂಹಲಕಾರಿ. ಇದನ್ನಂತೂ ವಿಜ್ಞಾನಿಗಳನ್ನೇ ಕೇಳಬೇಕು.
ಸೊಳ್ಳೆಗಳು ಅಂಡಜಗಳು, ಮೊಟ್ಟೆಯಿಂದ ಹೊರಬರುವ ಪ್ರಾಣಿಗಳು – ಪಕ್ಷಿ, ಸರೀಸೃಪಗಳಂತೆ. ಗಂಡನ್ನು ಕೂಡಿದ ನಂತರ ಹೆಣ್ಣು ಮೊಟ್ಟೆಗಳನ್ನಿಡುತ್ತದೆ. ಮೊಟ್ಟೆ ಇಡುವುದಕ್ಕೆ ಮುನ್ನ ಮೊಟ್ಟೆ ಇಡಲು ಅವಶ್ಯಕವಾದ ಪೌಷ್ಟಿಕಾಂಶವನ್ನು ಪಡೆಯಲು ಹೆಣ್ಣು ಸೊಳ್ಳೆ ಪೊಗದಸ್ತಾದ ರಕ್ತದೂಟವನ್ನು ಮಾಡುತ್ತದೆ. ಈ ಸಂದರ್ಭದಲ್ಲಿ ಕೆಲವು ಪ್ರಭೇದದ ಸೊಳ್ಳೆಗಳು ಪ್ರಾಣಿ ರಕ್ತಕ್ಕಿಂತ ಮಾನವ ರಕ್ತವನ್ನು ಹೆಚ್ಚು ಇಷ್ಟಪಡುತ್ತವಂತೆ.
ಮೊಟ್ಟೆ ಇಡಲು ಸೊಳ್ಳೆಗಳು ಸಾಮಾನ್ಯವಾಗಿ ಆರಿಸಿಕೊಳ್ಳುವ ಸ್ಥಳಗಳು ಹಳ್ಳಕೊಳ್ಳ, ಚರಂಡಿ ಇತ್ಯಾದಿಗಳಲ್ಲಿ ನಿಂತ ನೀರಿನ ಮೇಲೆಹಾಸು. ಒಂದು ಕ್ಯೂಲೆಕ್ಸ್ ಸೊಳ್ಳೆ ಒಂದು ಬಾರಿಗೆ ೨೦೦-೩೦೦ ಮೊಟ್ಟೆಗಳನ್ನು ಇಡುತ್ತದೆ. ಮೊಟ್ಟೆಯಾಕಾರ ಸಿಗಾರನ್ನು ಹೋಲುತ್ತದೆ. ಅದರ ಒಂದು ತುದಿ ಮತ್ತೊಂದಕ್ಕಿಂತ ಸ್ವಲ್ಪ ಹೆಚ್ಚು ಭಾರವಾಗಿರುತ್ತದೆ. ಮೊಟ್ಟೆ ಇಟ್ಟಾಗ ಅದರ ಬಣ್ಣ ಬೆಳ್ಳಗಿರುತ್ತದೆ. ಬಹು ಬೇಗ ಅದು ದಟ್ಟ ಬೂದು ಬಣ್ಣಕ್ಕೆ ತಿರುಗುತ್ತದೆ. ಅವು ಮೊಟ್ಟೆಯಿಡುವ ಹೊತ್ತು? ರಾತ್ರಿಯ ಅಂಧಕಾರ.
ನಿಶೆಯ ಮುಸುಕಿನಲ್ಲಿ ನಿಶ್ಯಬ್ದವಾಗಿ ಮೊಟ್ಟೆಗಳ ಮಳೆಗೆರೆಯುತ್ತದೆ. ಆದರೆ ಮಳೆ ಹನಿಗಳಂತೆ ಮೊಟ್ಟೆಗಳು ದೂರ ದೂರ ಚದುರಿ ಹೋಗುವುದಿಲ್ಲ. ತಾಯಿ ಸೊಳ್ಳೆ ಅದಕ್ಕೆ ಅವಕಾಶ ಕೊಡುವುದಿಲ್ಲ. ಇಲ್ಲಿ ತಾಯಿ ಸೊಳ್ಳೆಯ ಕೌಶಲ್ಯ ನೋಡಿ. ಅದು ಒಂದೊಂದೇ ಮೊಟ್ಟೆ ತನ್ನ ದೇಹದಿಂದ ಕಳಚಿ ಬೀಳುತಿದ್ದಂತೆ ಅವುಗಳನ್ನು ತನ್ನ ಹಿಂಗಾಲುಗಳನ್ನು ಉಪಯೋಗಿಸಿ ಒಂದೂ ತಪ್ಪಿಸಿಕೊಂಡು ಹೋಗದಂತೆ ಹಿಡಿದು ಒಂದಕ್ಕೊಂದನ್ನು ಅಂಟಿಸುತ್ತಾ ಹೋಗುತ್ತದೆ. ಹೀಗೆ ಜೋಡಣೆಯಾದ ಮೊಟ್ಟೆಗಳ ಸಮೂಹ ಒಂದು ಮೊಟ್ಟೆತೆಪ್ಪ ಆಗುತ್ತದೆ. ಈ ತೆಪ್ಪದಲ್ಲಿ ಮೊಟ್ಟೆಗಳು ಲಂಬವಾಗಿರುತ್ತವೆ. ಭಾರ ತುದಿ ಕೆಳಗಿರುತ್ತದೆ. ಇಡೀ ತಪ್ಪೆ ನಿಮ್ನ ಮೇಲ್ಮೈ ಹೊಂದಿರುತ್ತದೆ.
ಮೊಟ್ಟೆ ಇಡುವ ಕ್ರಿಯೆಯಲ್ಲಿ ಅನಾಫಿಲಿಸ್ ಸೊಳ್ಳೆ ಕ್ಯೂಲೆಕ್ಸ್ ಸೊಳ್ಳೆಯ ಜಾಣ್ಮೆಯನ್ನು ಪ್ರದರ್ಶಿಸುವುದಿಲ್ಲ. ಹಡಿಗಿನಾಕಾರದ ತನ್ನ ಮೊಟ್ಟೆಗಳನ್ನು ಬಿಡಿ ಬಿಡಿಯಾಗಿ ನೀರಿನಲ್ಲಿ ತೇಲಿ ಬಿಡುತ್ತದೆ. ಈಡ್ಸ್ ಸೊಳ್ಳೆಗಳು ಮಾತ್ರ ಒದ್ದೆ ಮಣ್ಣಲ್ಲಿ ಮೊಟ್ಟೆಗಳನ್ನು ಇಡುತ್ತವೆ.  ಕದಿರಣಿಗೆಯಾಕಾರದ ಈ ಮೊಟ್ಟೆಗಳು ಎಷ್ಟು ಗಟ್ಟಿಯೆಂದರೆ ತಿಂಗಳಾನುಗಟ್ಟಲೆ ನೀರು ಸಿಗದಿದ್ದರೂ ನಾಶವಾಗುವುದಿಲ್ಲ.
ಮೊಟ್ಟೆಯ ಹಂತ ೨-೩ ದಿನ ಇರುತ್ತದೆ ಅಷ್ಟೆ. ಮುಂದೆ ಲಾರ್ವ ಬರುತ್ತದೆ.
ಲಾರ್ವ ತುಂಬಾ ಚಿಕ್ಕದಾದ, ಪಾರದರ್ಶಕವಾದ, ಹುಳುವಿನಂತ ಜೀವಿ. ಅದರ ದೇಹದಲ್ಲಿ ಪ್ರಾಯದ ಸೊಳ್ಳೆಗಿರುವಂತೆ ಮೂರು ಭಾಗಗಳು: ತಲೆ, ಎದೆ ಮತ್ತು ಉದರ. ನೀರಿನಲ್ಲಿರುವ ಪಾಚಿ ಮತ್ತು ಸೂಕ್ಷ್ಮಸಾವಯವ ಕಣಗಳನ್ನು ಮುಕ್ಕಿ ಬದುಕುವ ಲಾರ್ವ ಬಾಯಿಯ ಅಂಚಿನಲ್ಲಿರುವ ಬಿರುಗೂದಲುಗಳ ಚಲನೆಯಿಂದ ಆಹಾರವನ್ನು ಬಾಯೊಳಕ್ಕೆ ಗುಡಿಸಿಕೊಳ್ಳುತ್ತದೆ. ನೀರಿನಲ್ಲಿ ಮುಳುಗಿದಂತೆ ಇಡೀ ದೇಹವನ್ನು ನುಲಿದಾಡಿಸುತ್ತಾ ಚಲಿಸುವ ಲಾರ್ವ ಜಲಚರವಾದರೂ ಗಾಳಿಯನ್ನು ಉಸಿರಾಡುತ್ತದೆ. ಇದಕ್ಕಾಗಿ ಅದು ತನ್ನ ಉದರದ ತುದಿಯಲ್ಲಿರುವ ಉಸಿರಾಟದ ಅಂಗವನ್ನು ನಿಯತವಾಗಿ ನೀರಿನ ಮೇಲಕ್ಕೆ ತೂರಿಸುತ್ತದೆ.
ಕ್ಯೂಲೆಕ್ಸ್ ಮತ್ತು ಈಡ್ಸ್ ಲಾರ್ವಗಳು ತಲೆ ಕೆಳಗಿರುವಂತೆ, ನೀರಿನ ಮೇಲ್ಮೈಯೊಂದಿಗೆ ಒಂದು ಕೋನದಲ್ಲಿ ವಾಲಿಕೊಂಡು ಚಲಿಸುತ್ತದೆ. ಅಮನಾಫಿಲಿಸ್‌ನ ಲಾರ್ವ ನೀರಿನ ಮೇಲ್ಮೈಗೆ ಸಮಾಂತರವಾಗಿ ಚಲಿಸುತ್ತದೆ.
ಲಾರ್ವ ಬದುಕು ಎರಡು ವಾರದ್ದು. ಈ ಅವಧಿಯಲ್ಲಿ ಅದು  ನಾಲ್ಕು ಬಾರಿ ಪೊರೆ ಕಳೆದುಕೊಳ್ಳುತ್ತದೆ. ಪ್ರತಿ ಪೊರೆ ಕಳಚಿದ ನಂತರ ಅದು ದೊಡ್ಡದಾಗಿ ಬೆಳೆಯುತ್ತದೆ. ಪೂರ್ತಿ ಬೆಳೆದ ಲಾರ್ವ ಸುಮಾರು ಒಂದು ಗೊದ್ದದ ಉದ್ದ ಇರುತ್ತದೆ.
ಕೊನೆಯ ಪೊರೆ ಕಳಚಿದ ನಂತರ ಲಾರ್ವ ರೂಪಾಂತರಗೊಂಡು ಪ್ಯೂಪ ಆಗುತ್ತದೆ. ಇದು ನಮ್ಮ ಕಾಮ (,) ಚಿಹ್ನೆಯ ತರ ಇರುತ್ತದೆ.
ಪ್ಯೂಪ ದೇಹಕ್ಕೆ ಈಗ ಎರಡೇ ಭಾಗಗಳು: ತಲೆ ಮತ್ತು ಎದೆ ಕೂಡಿದ ಒಂದು ವಲಯ (ತಲೆದೆ) ಮತ್ತು ತೆಳುವಾದ ೯ ವಲಯಗಳ ಉದರ. ತಲೆದೆ ಮೇಲಿರುವಂತೆ ಪ್ಯೂಪ ನೀರಿನಲ್ಲಿ ತೇಲುತ್ತಿರುತ್ತದೆ. ಹೊಟ್ಟೆ ಅದರ ಕೆಳಗೆ ಸುತ್ತಿಕೊಂಡಿರುತ್ತದೆ. ಯಾವುದೇ ರೀತಿಯ ಕ್ಷೋಭೆ ಉಂಟಾದಾಗ ಅದು ಮೇಲೆ ಕೆಳಗೆ ಒದರಾಡುತ್ತದೆ.
ಸೊಳ್ಳೆಗಳ ಪ್ಯೂಪ ಇತರ ಕೀಟಗಳ ಪ್ಯೂಪದಂತೆ ಆಹಾರ ಸೇವನೆ ಮಾಡುವುದಿಲ್ಲ. ಪೂರ್ಣ ಉಪವಾಸ. ತಲೆದೆ ಮೇಲಿರುವ, ನಮ್ಮ ಬಾಲ್ಯದ ಬಣ್ಣದ ತಗಡಿನ ತುತ್ತೂರಿ ರೂಪದ, ಉಸಿರಾಟದ ಸೈಫನ್ನನ್ನು ಬಾವುಟದಂತೆ ನೀರಿನ ಮೇಲ್ಮೈ ಮೇಲೆ ತೂರಿಸಿರುತ್ತದೆ.
ಪ್ಯೂಪದ ಜೀವಿತಾವಧಿ ಒಂದರಿಂದ ಮೂರು ದಿನಗಳು ಮಾತ್ರ. ಈ ಅವಧಿಯಲ್ಲಿ ಅದು ಪೂರ್ಣ ತಾರುಣ್ಯವನ್ನು ಹೊಂದುತ್ತದೆ. ಲಾರ್ವ ಅಂಗಾಂಗಳು ಉದುರಿ ಹೋಗುತ್ತವೆ. ಪ್ರಾಯದ ಅಂಗಗಳಾದ ಸಂಯುಕ್ತ ಕಣ್ಣುಗಳು, ಕುಡಿ ಮೀಸೆ, ಕಾಲುಗಳು ಮತ್ತು ರೆಕ್ಕೆಗಳು ಕಾಣಿಸಿಕೊಳ್ಳುತ್ತವೆ.
ಎರಡು ಉಸಿರಾಟದ ಸೈಫನ್‌ಗಳ ನಡುವೆ ಪ್ಯೂಪದ ಚರ್ಮ ಬಿರುಕು ಬಿಟ್ಟು ಕ್ರಮೇಣ ಪ್ರಾಯಕ್ಕ ಬಂದ ಸೊಳ್ಳೆ ಹೊರ ಬರುತ್ತದೆ. ಮೊದಮೊದಲು ರೆಕ್ಕೆಗಳು ಮಿದುವಾಗಿರುತ್ತವೆ. ತೇಲುವ ಪ್ಯೂಪದ ಚರ್ಮದ ಮೇಲೆ ವಿಶ್ರಮಿಸಿರುತ್ತವೆ. ಬಹುಬೇಗ ರೆಕ್ಕೆಗಳು ಒಣಗಿ ಗಡಸಾಗುತ್ತವೆ. ಅಲ್ಲಿಂದಾಚೆ ಸೊಳ್ಳೆ ಜಗತ್ತಿನಾಕ್ರಮಣಕ್ಕೆ ಸಿದ್ಧವಾಗಿ ಹಾರಿಹೋಗುತ್ತವೆ.
ಮೊಟ್ಟೆಯಿಂದ ಪ್ರಾಯದವರೆಗೆ ಸಾಗಲು ಸೊಳ್ಳೆಗೆ ೨೦ ದಿನಗಳು ಹಿಡಿಯುತ್ತವೆ. ಅನಂತರ ಹೆಣ್ಣು ಸೊಳ್ಳೆ ಸುಮಾರು ಒಂದು ತಿಂಗಳು, ಗಂಡು ಸೊಳ್ಳೆ ಸುಮಾರು ಒಂದು ವಾರ ಬದುಕಿರುತ್ತದೆ. ಇಷ್ಟು ಅಲ್ಪಾವಧಿ ಜೀವಿಸುವ ಸೊಳ್ಳೆಯ ಕಾಟ ಮಾತ್ರ ವಿಶ್ವವ್ಯಾಪಿ. ಜೈ ಸೊಳ್ಳೆ!!!
ಪ್ರಾಚೀನ ಕೃತಿಗಳಲ್ಲಿ ವಿಜ್ಞಾನ ಸಾಹಿತ್ಯ
ಇಪತ್ತನೇ ಶತಮಾನದ ಎರಡನೇ ದಶಕದಿಂದೀಚೆಗೆ ಪ್ರಾರಂಭವಾಗಿ ಕನ್ನಡ ಸಾಹಿತ್ಯದ ಒಂದು ಮುಖ್ಯ ಪ್ರಕಾರವೆಂದು ಇಂದು ಗುರುತಿಸಿಕೊಂಡಿರುವ ಜನಪ್ರಿಯ ವಿಜ್ಞಾನ ಸಾಹಿತ್ಯ ವಾಸ್ತವವಾಗಿ ಈಚಿನದಲ್ಲ. ನಮ್ಮ ಪ್ರಾಚೀನ ಸಾಹಿತ್ಯದಲ್ಲಿ ಶಾಸ್ತ್ರ ಕಾವ್ಯ ಎಂಬ ಹೆಸರಿನಲ್ಲಿ ಅಷ್ಟಿಷ್ಟು ವಿಜ್ಞಾನ ಸಾಹಿತ್ಯ ಇತ್ತು. ಕಾವ್ಯದ ಕಂಪನ್ನು ಮೈಗೂಡಿಸಿಕೊಂಡು ರಚಿತವಾದ ಅನೇಕ ಶಾಸ್ತ್ರ ಕಾವ್ಯಗಳು ಪ್ರಾಚೀನ ಕನ್ನಡ ಸಾಹಿತ್ಯದಲ್ಲಿವೆ ಮತ್ತು ಅವು ಬಹು ಜನಕ್ಕೆ ಪ್ರಿಯವಾಗಿದ್ದವು ಎಂಬುದನ್ನು ನಮ್ಮ ಅನೇಕ ಚರಿತ್ರಕಾರರು ಗುರುತಿಸಿದ್ದಾರೆ.
ನಮ್ಮ ಹಿಂದಿನವರು ಪ್ರಸ್ತಾಪಿಸಿರುವ ಶಾಸ್ತ್ರ ನಾವಿಂದು ವಿಜ್ಞಾನವೆಂದು ಪ್ರತ್ಯೇಕಿಸಿರುವ ವಿಷಯಗಳನ್ನು ಒಳಗೊಂಡಿತ್ತು ಎಂಬುದನ್ನು ಈ ಸಾಲು ಸ್ಪಷ್ಟಪಡಿಸುತ್ತದೆ:… ಕಾವ್ಯಗಳನ್ನು ಮಾತ್ರವಲ್ಲದೆ ತರ್ಕ, ಮೀಮಾಂಸೆ, ವೈದ್ಯ, ಜ್ಯೋತಿಷ್ಯ ಮೊದಲಾದ ಶಾಸ್ತ್ರಗಳನ್ನು ನಿರೂಪಿಸುವುದಕ್ಕೂ ಛಂದೋಬದ್ಧವಾದ ಭಾಷೆಯನ್ನೆ ಸಾಮಾನ್ಯವಾಗಿ ಬಳಸುತ್ತಿದ್ದರು. (ತೀ.ನಂ.ಶ್ರೀ: ಭಾರತೀಯ ಕಾವ್ಯ ಮೀಮಾಂಸೆ, ಪುಟ, ೧೦೪). ಈ ಸಾಲಿನಲ್ಲಿ ಪ್ರಸ್ತಾಪವಾಗಿರುವ ವೈದ್ಯ ನಾವಿಂದು ವೈದ್ಯ ವಿಜ್ಞಾನವೆಂದು ಕರೆಯುತ್ತಿರುವುದರ ಆಗಿನ ರೂಪ. ಜತೆಗೆ, ಭಾರತೀಯ ಕಾವ್ಯ ಮೀಮಾಂಸಕರು ಕಾವ್ಯಕ್ಕೆ ಸಾಹಿತ್ಯ ಮತ್ತೊಂದು ಹೆಸರೆಂದು ಪರಿಗಣಿಸಿದ್ದರು. ಅವರಿಗೆ ಪದ್ಯದಲ್ಲಿರುವುದೂ ಕಾವ್ಯವೇ ಗದ್ಯದಲ್ಲಿರುವುದೂ ಕಾವ್ಯವೇ ಅಗಿತ್ತು. ಹೀಗಾಗಿ ನಮ್ಮ ಪ್ರಾಚೀನ ಸಾಹಿತ್ಯದಲ್ಲಿ ಕಾಣಿಸಿಕೊಂಡಿರುವ ಶಾಸ್ತ್ರ ಕಾವ್ಯ ನಮ್ಮ ಆಧುನಿಕ ಪರಿಭಾಷೆಯಲ್ಲಿ ವಿಜ್ಞಾನ ಸಾಹಿತ್ಯವೇ ಆಗಿದೆ ಎಂಬುದು ಸ್ಪಷ್ಟವಾಗಿದೆ.
ಒಂದು ಸ್ಪಷ್ಟೀಕರಣ: ಮುಂದೆ ಚರ್ಚಿಸಲಾಗಿರುವ ನಮ್ಮ ಪ್ರಾಚೀನ ಶಾಸ್ತ್ರ ಕಾವ್ಯ (ವಿಜ್ಞಾನ ಸಾಹಿತ್ಯ)ಗಳಲ್ಲಿ ಪ್ರಸ್ತಾಪವಾಗಿರುವ ವಿಷಯಗಳಲ್ಲಿ ಎಷ್ಟು ಇಂದಿನ ವಿಜ್ಞಾನದ ಹಿನ್ನೆಲೆಯಲ್ಲಿ ಸರಿತಪ್ಪೆನಿಸಿಕೊಳ್ಳುತ್ತದೆ ಎಂಬುದು ಇಲ್ಲಿ ಪ್ರಸ್ತುತವಲ್ಲ. ವಿಜ್ಞಾನ ಇಷ್ಟು ಮುಂದುವರಿಯದಿದ್ದ  (ಅಷ್ಟೇ ಏಕೆ, ತಾವು ಹೇಳಿದ್ದು ವಿಜ್ಞಾನ ಎಂಬುದೇ ತಿಳಿಯದಿದ್ದ) ಅಂದಿನ ಕಾಲದಲ್ಲಿ ಅವರು ಸತ್ಯವೆಂದು ನಂಬಿದ್ದ ವಿಜ್ಞಾನವನ್ನು ಎಷ್ಟು ಕಾವ್ಯಮಯವಾಗಿ ಹೇಳಿದ್ದಾರೆ ಎಂಬುದಷ್ಟೆ ಇಲ್ಲಿ ಪ್ರಸ್ತುತ.
ಈವರೆಗೆ ಸಿಕ್ಕಿರುವ ಗ್ರಂಥಗಳಲ್ಲೆಲ್ಲ ಗಂಗ ರಾಜನ ಸೈಗೊಟ್ಟ ಶಿವರಾಮ (ಕ್ರಿ.ಶ. ೮೦೦)ನ ಗಜಶಾಸ್ತ್ರವೇ ಅತ್ಯಂತ ಹಳೆಯದೆಂದು ಭಾವಿಸಲಾಗಿದೆ. ೧೦೭೭ರ ಕಾಲದ ಶಾಸನವೊಂದರ ಪ್ರಕಾರ ಈ ಗ್ರಂಥ ತನ್ನ ಸುಭಗ ಕವಿತಾ ಗುಣದಿಂದಾಗಿ ಓಬವ್ವನ ಒನಕೆ ಹಾಡಾಗಿ ನಾಡಿನಲ್ಲಿ ತುಂಬಾ ಪ್ರಸಿದ್ಧವಾಗಿತ್ತಂತೆ. ಈ ಗ್ರಂಥದಲ್ಲಿ ಆನೆಗಳನ್ನು ಪಳಗಿಸುವುದು ಮತ್ತು ಅವುಗಳನ್ನು ಉಪಯೋಗಿಸುವುದು ಹೇಗೆಂಬುದನ್ನು ಕುರಿತ ತಾಂತ್ರಿಕ ವಿಷಯಗಳನ್ನು ವಿವರಿಸಲಾಗಿದೆ.
ಇಂತಹದೇ ಅತ್ಯುಪಯುಕ್ತವಾದ ಶಾಸ್ತ್ರೀಯ ಗ್ರಂಥವನ್ನು ಎರಡನೆಯ ಚಾವುಂಡರಾಯ (ಕ್ರಿ.ಶ. ೮೪೨-೧೦೨೫) ಲೋಕೋಪಕಾರ ಎಂಬ ಹೆಸರಿನಲ್ಲಿ ಬರೆದಿದ್ದಾನೆ. ಇದು ಪುಟ್ಟ ವಿಶ್ವಕೋಶ ಎಂದೇ ಹೆಸರಾಗಿದೆ. ಈ ಗ್ರಂಥದಲ್ಲಿ ಬಂಡೆಕಲ್ಲುಗಳನ್ನು ಒಡೆಯುವ ಕ್ರಮ, ಯಾವ ಹಣ್ಣಿನಲ್ಲೂ ಬೀಜವಿಲ್ಲದಂತೆ ಮಾಡುವ ಸಂಸ್ಕಾರ, ಕ್ಷಯಕ್ಕೆ, ಸಕಲ ವಿಷಕ್ಕೆ, ಬುದ್ಧಿವರ್ಧನೆಗೆ ಔಷಧೋಪಚಾರ ಇತ್ಯಾದಿ ಅನೇಕಾನೇಕ ಲೌಕಿಕ ವಿಷಯಗಳನ್ನು ವಿವರಿಸುವ ಸೊಗಸಾದ ಪದ್ಯಗಳಿವೆ. ಲೇಖಕನೇ ಹೇಳಿಕೊಂಡಿರುವ ಪ್ರಕಾರ ಅನೇಕ ಲೌಕಿಕ ಶಾಸ್ತ್ರಮುಳ್ಳ ಈ ಗ್ರಂಥವು ಜಗತ್ತಿಲಕವಾಗಿ ರಾಜಸಮಾಜ ಪೂಜಿತವಾಯಿತಂತೆ. ಇದರ ಸಾರವೆಂದರೆ ಬಂಗಾರದ ಕ್ಕೆ ಪರಿಮಳ ಬಂದ ಹಾಗಂತೆ.
ಹಳಗನ್ನಡದಲ್ಲಿ ಕಾಮಶಾಸ್ತ್ರ ಗ್ರಂಥವೂ ಇದೆ. ಮದನತಿಲಕವೆಂಬ ಇದನ್ನು ಬರೆದವನು ಚಂದ್ರರಾಜ (೧೦೪೦). ಈ ಗ್ರಂಥಕ್ಕೆ ಮೂಲ ವಾತ್ಸಾಯನನ ಕಾಮಸೂತ್ರ… ರಚನೆಯ ದೃಷ್ಟಿಯಿಂದ ಇದು ಚಿತ್ರ ಕವಿತಾ ಪ್ರಧಾನವಾದ ಚಂಪುವಾಗಿದೆ ಎಂದು ರಂ.ಶ್ರೀ.ಮುಗಳ ಅಭಿಪ್ರಾಯಪಟ್ಟಿದ್ದಾರೆ.
ಸಂದಿಗ್ಧತೆಯಿಲ್ಲದೆ ಲಾಲಿತ್ಯವಾಗಿ ಶಾಸ ವಿಷಯವನ್ನು ಪ್ರತಿಪಾದಿಸುವ ಕವಿತಾ ಸಾಮರ್ಥ್ಯ ಹೊಂದಿದ್ದ ಶ್ರೀಧರಾಚಾರ್ಯ (ಕ್ರಿ.ಶ. ೧೦೪೯) ಕನ್ನಡದ ಮೊದಲ ಜ್ಯೋತಿಷ್ಯ ಶಾಸ್ತ್ರ ಗ್ರಂಥವೆಂದು ಭಾವಿಸಲಾಗಿರುವ ಜಾತಕ ತಿಲಕವನ್ನು ಬರೆದ್ದಿದ್ದಾನೆ. ಈ ಗ್ರಂಥದಲ್ಲಿ ಶ್ರೀಧರಾಚಾರ್ಯನು ಶಬ್ದ ಸೌಂದರ್ಯ ಪ್ರಸಾದ ಗುಣಗಳಿಂದ ಶಾಸ್ತ್ರವನ್ನು ಕಾವ್ಯದಂತೆ ಹೇಳಿದ್ದಾನೆ.
ವಿಜ್ಞಾನದ ರಾಜನೆಂದು ಪರಿಗಣಿತವಾಗಿರುವ ಗಣಿತವನ್ನೂ ಕನ್ನಡಿಗರು ಕಡೆಗಣಿಸಿರಲಿಲ್ಲ. ಅದಕ್ಕೆ ಸಾಕ್ಷಿಯಾಗಿ ರಾಜಾದಿತ್ಯನು (ಸು.೧೧೨೦) ವ್ಯವಹಾರ ಗಣಿತ, ಕ್ಷೇತ್ರ ಗಣಿತ ಮೊದಲಾದ ಗಣಿತ ಗ್ರಂಥಗಳನ್ನು ರಚಿಸಿದ್ದಾನೆ. ಇವು ೧೨ನೇ ಶತಮಾನದ ಕರ್ನಾಟಕದಲ್ಲಿದ್ದ ಗಣಿತ ಜ್ಞಾನದ ಸ್ವರೂಪವನ್ನು ತಿಸಳಿಸುತ್ತದೆ ಎಂಬುದು ಪರಿಣಿತರ ಅಭಿಪ್ರಾಯ. ನಮ್ಮವರಿಗೆ ಸಾಮನ್ಯ ಗಣಿತವಷ್ಟೆ ಅಲ್ಲದೆ ಶ್ರೇಣಿ ಸೂತ್ರದಂತ ಉನ್ನತ ಗಣಿತ ಕೂಡ ತಿಳಿದಿತ್ತು ಎಂಬುದಕ್ಕೆ ದಾಖಲೆಗಳಿವೆ. ಇದೆಲ್ಲ ಅವರಿಗೆ ತಿಳಿದಿತ್ತು ಎಂಬುದಕ್ಕಿಂತ ಹೆಚ್ಚಾಗಿ ಅವರು ಗಣಿತದಂಥ ‘ಕಠಿಣ ಮತ್ತು ಶುಷ’ ವಿಷಯವನ್ನು ಮೃದುವಾದ ಮತ್ತು ಮಾಧುರ್ಯ ತುಂಬಿದ ಸೊಗಸಾದ ಕಾವ್ಯದಲ್ಲಿ ಅಭಿವ್ಯಕ್ತಿಸಿದ್ದರೆಂಬುದು ನಮಗಿಲ್ಲಿ ತುಂಬಾ ಮುಖ್ಯ.
ಜಗದ್ಧಳ ಸೋಮನಾಥ (೧೧೫೦)ನ ಕ್ಯಾಣಕಾರವೆಂಬ ಗ್ರಂಥ ಕನ್ನಡದಲ್ಲಿ ದೊರಕುವ ಮೊದಲ ವೈದ್ಯ ಗ್ರಂಥವೆಂಬ ಮಾನ್ಯತೆ ಪಡೆದಿದೆ. ಇದರ ಜತೆಗೆ ವೈದ್ಯ ಶಾಸ್ತ್ರದಲ್ಲಿ ಸುಮಾರು ೩೦ ಗ್ರಂಥಗಳು ಹುಟ್ಟಿವೆ. ಸಾಮಾನ್ಯ ವರ್ಗದಲ್ಲಿಯೇ ಸುಮಾರು ೧೫ ಗ್ರಂಥಗಳು ಗೋಚರಕ್ಕೆ ಬರುತ್ತವೆ. ಇದು ಅವುಗಳ ಸರ್ವ ಜನೋಪಯುಕ್ತತೆಯನ್ನು ಸಾರಿ ಹೇಳುತ್ತದೆ ಎಂದು ಎಂ.ವೀ.ಸೀ ಹೇಳುತ್ತಾರೆ.
ಕನ್ನಡದ ಮೊದಲ ಕೃಷಿ ವಿಜ್ಞಾನ ಪುಸ್ತಕವೆಂದು ಹೇಳಲಾದ ರಟ್ಟಮತ ಅಥವಾ ರಟ್ಟಶಾಸ್ತ್ರ ಎಂಬ ಪುಸ್ತಕವನ್ನು ರಟ್ಟಕವಿ (ಸು.ಕ್ರಿ.ಶ. ೧೩೦೦) ಬರೆದಿದ್ದಾನೆ. ಇದರಲ್ಲಿ ಕೃಷಿಗೆ ಉಪಯುಕ್ತ್ತವಾದ ಅನೇಕ ಸಂಗತಿಗಳನ್ನು ಹೇಳಲಾಗಿದೆ. ಮುಖ್ಯವಾಗಿ ಮಳೆ, ಬೆಳೆ, ನೀರು, ವಾಯುಗುಣ, ಬಿತ್ತನೆ ಇತ್ಯಾದಿಗಳನ್ನು ಕುರಿತ ಲೋಕಾನುಭವದ ಮಾತುಗಳು ಇದರಲ್ಲಿವೆ. ಜತೆಗೆ, ರೈತರಿಗೆ ನೀರು ತುಂಬಾ ಅಮೂಲ್ಯ. ಬಾವಿ ತೋಡಲು ಅಂತರ್ಜಲ ಇರುವ ಸ್ಥಳವನ್ನು ತಿಳಿದುಕೊಳ್ಳುವುದು ಅವರಿಗೆ ತೀರ ಅವಶ್ಯಕ. ನೀರನ್ನು ಕಂಡುಹಿಡಿಯಲು ರಟ್ಟಕವಿ ಅನೇಕ ಸೂತ್ರಗಳನ್ನು ಕೊಟ್ಟಿದ್ದಾನೆ. ನಾವು ಇಂದು ವಿಜ್ಞಾನಿಗಳ ಬಗ್ಗೆ ಹೇಳಿಕೊಳ್ಳುತೇವೆ; ಪುಸ್ತಕಗಳನ್ನು ಬರೆಯುತ್ತೇವೆ. ರಟ್ಟಕವಿ ಕೂಡ ಅಂದಿನ ಅನಾಮಧೇಯ ಜಿಯಾಲಜಿಸ್ಟರ ಬಗ್ಗೆ ಪ್ರಶಂಸೆಯ ಮಾತುಗಳನ್ನಾಡಿ, ಅವರು ಭೂಮಿಯೊಳಗಿನ ನೀರಧಾರೆಯನ್ನು ಮನುಷ್ಯನ ಶರೀರದೊಳಗಿನ ರಕ್ತಸಂಚಾರವನ್ನರಿಯುವಂತೆ ಅರಿತಿದ್ದರು ಎಂದಿದ್ದಾನೆ.
ವಿಜಯನಗರದ ಮೊದಲನೆಯ ಹರಿಹರನ (೧೨೫೨-೧೩೩೬) ಕಾಲದಲ್ಲಿ ಜೀವಿಸಿದ್ದ ಮೊದಲನೆಯ ಮಂಗರಾಜ ಖಗೇಂದ್ರ ಮಣಿದರ್ಪಣವೆಂಬ ಗ್ರಂಥವನ್ನು ರಚಿಸಿದ್ದಾನೆ. ಶಾಸ್ತ್ರ ವಿಷಯವನ್ನು ಕುರಿತ ಗ್ರಂಥವಾದರೂ ಬರವಣಿಗೆಯಲ್ಲಿ ಕವಿತಾ ರಚನೆಯ ನೈಪುಣ್ಯ, ಕಲ್ಪನಾ ಶಕ್ತಿ ಕಂಡುಬರುತ್ತದೆ. ಶಾಸ್ತ್ರ ಜ್ಞಾನ ಅನುಭವಗಳನ್ನು ಪ್ರೌಢವಾದರೂ ಸುಲಭ ವೇದ್ಯವಾದ ಪದ್ಯದಲ್ಲಿ ನಿರೂಪಿಸಿರುವ ಶಾಸ್ತ್ರ ಕವಿಯ ಶಕ್ತಿ ಇಲ್ಲಿ ಎದ್ದು ಕಾಣುತ್ತದೆ ಎಂದು ರಂ.ಶ್ರೀ.ಮುಗಳಿಯವರು ಶಾಸ್ತ್ರಕ್ಕೂ ಕವಿತ್ವಕ್ಕೂ ಸಾಧ್ಯವಿರುವ ನಂಟನ್ನು ಭದ್ರವಾಗಿ ಸ್ಥಾಪಪಿಸಿದ್ದಾರೆ. ಶಾಸ್ತ್ರಾಭಿವ್ಯಕ್ತಿಯಲ್ಲಿ ಕವಿತ್ವದ ಸೊಗಸು ಸೊಗಯಿಸುವಂತೆ ಮಡುವುದು ಮತ್ತು ಶಾಸ್ತ್ರ ಗ್ರಂಥವೊಂದು ಕಾವ್ಯದ ಸ್ಥಾನಕ್ಕೇರುವುದು ಸಾಧ್ಯ ಎಂಬುದು ಇದರಿಂದ ವೇದ್ಯವಾಗುತ್ತದೆ.
ವಿಷಾದದ ಸಂಗತಿ ಎಂದರೆ ನಮ್ಮ ಪ್ರಾಚೀನರು ಕನ್ನಡ ಸಾಹಿತ್ಯದ ಒಂದು ಭಾಗವೆಂದು ಮಾನ್ಯ ಮಾಡಿದ್ದ ವಿಜ್ಞಾನ ಸಾಹಿತ್ಯವನ್ನು ನಮ್ಮ ಆಧುನಿಕರು ಕೊಂಚ ಮರೆತಿದ್ದಾರೆ. ಯಾವುದೇ ಸಾಹಿತ್ಯ ಜೀವಂತಿಕೆಯಿಂದ ನಳನಳಿಸುತಿರಬೇಕಾದರೆ ಅದು ಸಮಾಜದ ವಿವಿಧ ಸ್ತರಗಳಲ್ಲಾಗುವ ಎಲ್ಲ ಪ್ರಭಾವಗಳನ್ನು ಮೈಗೂಡಿಸಿಕೊಂಡು ಬೆಳೆಯಬೇಕಾಗುತ್ತದೆ. ಇಲ್ಲವಾದರೆ ಅದು ನಿಂತ ನೀರಾಗುತ್ತದೆ. ಇಂದು ವಿಜ್ಞಾನವನ್ನು ಅವಗಣಿಸಿ ಯಾವ ಕ್ಷೇತ್ರವೂ ಬದುಕಲಾರದು. ಇದಕ್ಕೆ ಸಾಹಿತ್ಯವೂ ಹೊರತಲ್ಲ; ಮತ್ತು, ಮನುಷ್ಯನ ವಿಕಾಸಕ್ಕೆ ವಿಜ್ಞಾನ ಅನಿವಾರ್ಯ ಎಂಬ ಸತ್ಯವನ್ನು ಕನ್ನಡ ನವೋದಯ ಗುರುತಿಸಿತ್ತು. ಕುವೆಂಪು ಅವರರು ‘ಓ ಬನ್ನಿ ಸೋದರರೆ ವಿಜ್ಞಾನ ದೀವಿಗೆಯ ಹಿಡಿದು ಬನ್ನಿ’ ಎಂದು ಆಗಲೆ ಕರೆ ಕೊಟ್ಟಿದ್ದಾರೆ.
ಒಂದೇ ಸುಲಭ ಮತ್ತು ಸಾಹಿತ್ಯಿಕ ಮಾರ್ಗವೆಂದರೆ ಅದು ಜನಪ್ರಿಯ ವಿಜ್ಞಾನ ಸಾಹಿತ್ಯದ ಅಧ್ಯಯನ. ಹೀಗಾಗಿ ಜನಪ್ರಿಯ ವಿಜ್ಞಾನ ಸಾಹಿತ್ಯಕ್ಕೆ ಶಿಕ್ಷಣ, ಸಾಹಿತ್ಯ ಮತ್ತು ಸಮೂಹ ಮಾಧ್ಯಮಗಳಲ್ಲಿ ಹೆಚ್ಚಿನ ಆದ್ಯತೆ ಸಿಗಬೇಕಾದದ್ದು ಸಮಾಜದ ಹಿತದೃಷ್ಟಿಯಿಂದ ತೀರ ಅಗತ್ಯ.
ಆಕಸ್ಮಿಕಗಳಿಂದಾದ ಈ ಆವಿಷ್ಕಾರಗಳು…
ಖಚಿತ ದಾರಿಯಲ್ಲಿ ನಡೆಯುವ ವಿಜ್ಞಾನದ ಅನ್ವೇಷಣೆಯಲ್ಲಿ ಅದೃಷ್ಟದಂಥ ಅತೀಂದ್ರಿಯ ಪರಿಕಲ್ಪನೆಗೆ ಯಾವುದಾದರೂ ಸ್ಥಾನವಿದೆಯೆ? ಕೇವಲ ಅದೃಷ್ಟದಿಂದಲೇ ಮಹತ್ತರವಾದದ್ದನ್ನು ಕಂಡು ಹಿಡಿಯುವುದು ಸಾಧ್ಯವೆ?
ಈ ಪ್ರಶ್ನೆಗಳಿಗೆ “ಆಷಾಡಭೂತಿಯಲ್ಲದ ಯಾವುದೇ ವಿಜ್ಞಾನಿಯು ವಿಜ್ಞಾನದ ಅನ್ವೇಷಣೆಯಲ್ಲಿ ಅದೃಷ್ಟ ವಹಿಸುವ ಪಾತ್ರದ ಪ್ರಾಮುಖ್ಯವನ್ನು ಒಪ್ಪಿಕೊಳ್ಳುತ್ತಾನೆ,” ಎಂದು ನುಡಿದ ನೋಬೆಲ್ ಪಾರಿತೋಷಕ ವಿಜೇತ ವಿಜ್ಞಾನಿ ಸರ್ ಪೀಟರ್ ಮೆದಾವರ್‌ನ ಮಾತು ಉತ್ತರವೆನಿಸೀತೆ? ಇದರ ಸ್ಪಷ್ಟನೆಗೆ ಈ ಕೆಳಗಿನ ಕೆಲವು ವೈಜ್ಞಾನಿಕ ಅನ್ವೇಷಣೆಗಳನ್ನು ಪರಿಶೀಲಿಸಬಹುದೇನೋ.
ವಿದ್ಯುತ್
ಮಾನವನ ಬದುಕಿನ ಸ್ವರೂಪವನ್ನೇ ಬದಲಿಸಿದ ವಿದ್ಯುತ್ತನ್ನು ಕಂಡುಹಿಡಿದ ರೀತಿ ಮತ್ತು ಸಂದರ್ಭಗಳನ್ನು ಗಮನಿಸಿ. ಇಟಲಿಯ ಶರೀರ ವಿಜ್ಞಾನಿ ಲೂಗಿ ಗ್ಯಾಲ್ವಾನಿಯ ಕಣ್ಣ್ಣಿಗೆ ಆಕಸ್ಮಿಕವಾಗಿ ಬಿದ್ದ ಒಂದು ಸಣ್ಣ ಘಟನೆ ವಿದ್ಯುಚ್ಛಕ್ತಿಯ ಆವಿಷ್ಕಾರಕ್ಕೆ ಕಾರಣವಾಯಿತು.
೧೭೮೬ರ ಒಂದು ದಿನ ಗ್ಯಾಲ್ವಾನಿ ತನ್ನ ಮನೆಯಲ್ಲಿ ಕಪ್ಪೆಯ ಕಾಲುಗಳನ್ನು ವಿಚ್ಛೇದನ ಮಾಡುತ್ತಿದ್ದ. ತಾಮ್ರದ ತಂತಿಯಿಂದ ನೇತಾಡುತ್ತಿದ್ದ ಕಪ್ಪೆಯ ಕಾಲುಗಳು ಗಾಳಿಗೆ ತುಯ್ದಾಡಿ ಕಬ್ಬಿಣಕ್ಕೆ ತಾಗಿದಾಗಲೆಲ್ಲ ಅವು ತುಡಿಯುತ್ತಿದ್ದವು. ಹಾಗೇಕೆಂದು ಯೋಚಿಸಿದ ಗ್ಯಾಲ್ವಾನಿ “ಕಪ್ಪೆಯ ಮಾಂಸ ಖಂಡಗಳಲ್ಲಿ ಪ್ರಾಣಿ ವಿದ್ಯುತ್ ಇರುತ್ತದೆ. ಕಪ್ಪೆಯ ಕಾಲು ಕಬ್ಬಿಣದ ಸಂಪರ್ಕ ಹೊಂದಿದಾಗಲೆಲ್ಲ ಅದು ಬಿಡುಗಡೆಯಾಗುತ್ತದೆ,” ಎಂದು ತರ್ಕಿಸಿದ.
ಆದರೆ ಅವನ ತರ್ಕ ತಪ್ಪಾಗಿತ್ತು. ಗ್ಯಾಲ್ವಾನಿಯ ಸಮಕಾಲೀನ ಪ್ರತಿಭಾವಂತ ಭೌತವಿಜ್ಞಾನಿ ಅಲೆಕ್ಸಾಂಡ್ರಾ ವೋಲ್ಟಾ “ವಿಜಾತೀಯ ಲೋಹಗಳು ಸಂಪರ್ಕ ಹೊಂದಿದಾಗ ಉತ್ಪತ್ತಿಯಾಗುವ ವಿದ್ಯುದಾವೇಗವೇ ಕಪ್ಪೆಯ ಕಾಲುಗಳ ತುಡಿತಕ್ಕೆ ಕಾರಣ,” ಎಂಬ ಕ್ರಮಬದ್ಧವಾದ ತಾರ್ಕಿಕ ವಿವರಣೆಯನ್ನು ಒದಗಿಸಿದ. ವಿಜ್ಞಾನಿಯ ಪ್ರತಿಭೆ ಹೊಳೆಯುವುದು ಇಂಥ ಕಡೆಯೆ. ಮುಂದುವರಿದ ವೋಲ್ಟಾ, ಬೇರೆ ಬೇರೆ ವಿಜಾತೀಯ ಲೋಹಗಳ ಸಂಯೋಜನೆಗಳನ್ನು ಅಭ್ಯಾಸ ಮಾಡಿದ. ಯಾವುದೇ ರೀತಿಯ ಮಾಂಸಖಂಡದ ಸಹಾಯವಿಲ್ಲದೆ ಕೆಲವು ಸರಳ ದ್ರಾವಣಗಳ ಸಂಪರ್ಕ ಕಲ್ಪಿಸಿ ಪ್ರಥಮ ಸತತ ವಿದ್ಯುತ್ ಸರಬಾರಾಜಿನ ಉಪಯುಕ್ತ ಆಕರ ‘ವಿದ್ಯುತ್‌ಕೋಶ’ವನ್ನು ೧೮೦೦ರಲ್ಲಿ ಅಭಿವೃದ್ಧಿಪಡಿಸಿದ.
ವಲ್ಕನೀಕರಣ
ಅನೇಕ ದಶಲಕ್ಷ ಡಾಲರುಗಳ ಉದ್ಯಮಕ್ಕೆ ಬುನಾದಿ ಹಾಕಿದ ವಲ್ಕನೀಕರಣ ಬೆಳಕಿಗೆ ಬಂದದ್ದು ಕೂಡ ಒಂದು ಕೈ ತಪ್ಪಿನಿಂದಲೇ!
ರಬ್ಬರ್ ತನ್ನ ಸಹಜ ಸ್ಥಿತಿಯಲ್ಲಿ ಅಷ್ಟೇನೂ ಉಪಯುಕ್ತವಲ್ಲ. ಬಿಸಿಲಿನ ವಾತಾವರಣದಲ್ಲಿ ಮೃದುವಾಗಿಯೂ, ಅಂಟಂಟಾಗಿಯೂ ಇರುತ್ತದೆ. ಚಳಿಯ ವಾತಾವರಣದಲ್ಲಿ ಪೆಡಸಾಗಿಯೂ, ಭಂಗುರವಾಗಿಯೂ ಇರುತ್ತದೆ. ರಬ್ಬರಿನ ಈ ‘ಅವಗುಣ’ಗಳನ್ನು ನೀಗಿಸುವಂಥ ಸಂಸ್ಕರಣವನ್ನು ಕಂಡುಹಿಡಿಯಲು ಅಮೆರಿಕಾದ ಶೋಧಕ ಚಾರ್ಲ್ಸ್ ಗುಡ್ ಇಯರ್ ೧೮೩೦ ರಿಂದ ಸತತವಾಗಿ ಪ್ರಯತ್ನಿಸುತ್ತಿದ್ದ. ಒಂಬತ್ತು ವರ್ಷಗಳು ಕಳೆದರೂ ಏನೊಂದೂ ಯಶಸ್ಸು ಸಿಕ್ಕಿರಲಿಲ್ಲ. ೧೮೩೯ರಲ್ಲಿ ಒಂದು ದಿನ ಗುಡ್ ಇಯರ್‌ನ ಕೈ ಮೀರಿ ಗಂಧಕ ಮತ್ತು ರಬ್ಬರ್ ಇದ್ದ ಮಿಶ್ರಣ ಬಿಸಿ ಒಲೆಯ ಮೇಲೆ ಚೆಲ್ಲಿದ್ದರಿಂದ ರಬ್ಬರಿನ ಸಮಸ್ಯೆಗೊಂದು ಪರಿಹಾರ ದೊರಕಿತು! ಚೆಲ್ಲಿದ ಮಿಶ್ರಣವನ್ನು ಆತುರಾತುರವಾಗಿ ತೆಗೆದು ನೋಡಿದಾಗ ರಬ್ಬರ್ ತನ್ನ ಅಂಟುತನವನ್ನು ಕಳೆದುಕೊಂಡಿದ್ದುದು ಗೋಚರವಾಯಿತು. ಜೊತೆಗೆ, ಅದಕ್ಕೆ ಸರಿಯಾದ ಪ್ರಮಾಣದ ಮೆದುತನವೂ ಇತ್ತು. ಅಷ್ಟೇ ಅಲ್ಲದೆ, ಅದು ತಾಪದೊಂದಿಗೆ ವಿಷಮವಾಗಿ ವರ್ತಿಸುವುದನ್ನೂ ತೊರೆದಿತ್ತು. ನಂತರ ಅನೇಕ ಪ್ರಯೋಗಗಳನ್ನು ಕೈಗೊಂಡ ಗುಡ್ ಇಯರ್, ರಬ್ಬರನ್ನು ದೃಢಗೊಳಿಸಲು ಅಗತ್ಯವಾದ ಗರಿಷ್ಠ ತಾಪ ಮತ್ತು ಕಾಯಿಸಬೇಕಾದ ಕಾಲವನ್ನು ಕಂಡುಹಿಡಿದ.
ಚೋದ್ಯವೆಂದರೆ ಗುಡ್ ಇಯರ್ ಸಾಯುವವರೆಗೂ ತನ್ನ ಶೋಧನೆಗಾಗಿ ಪೇಟೆಂಟ್ ಪಡೆಯಲು ಹೋರಾಡುತ್ತಲೇ ಇದ್ದ. ಸತ್ತಾಗ ಮೈ ತುಂಬಾ ಸಾಲವಿತ್ತು!
ಕ್ಷ–ಕಿರಣ
ಕ್ಷ-ಕಿರಣ ಯಾರಿಗೆ ಗೊತ್ತಿಲ್ಲ! ಮರ, ರಬ್ಬರ್, ತೆಳುವಾದ ಲೋಹ ಮತ್ತು ಮಾಂಸಖಂಡಗಳನ್ನೂ ತೂರಿಕೊಂಡು ಹೋಗಬಲ್ಲ ಕ್ಷ-ಕಿರಣದಂಡದ ಶೋಧ ಆದದ್ದು ಹೇಗೆ?
೧೮೯೫ರಲ್ಲಿ ಜರ್ಮನಿಯ ವಿಲ್ಹೆಮ್ ಕೊನ್ರಾಡ್ ರಾಂಟಜನ್ ಎಂಬಾತ ಕ್ಯಾಥೋಡ್ ಕಿರಣಗಳ ಗುಣಲಕ್ಷಣಗಳನ್ನು ಅಧ್ಯಯನ ಮಾಡುತ್ತಿದ್ದ. ನಿರ್ವಾತಗೊಳಿಸಿದ ಕ್ರೂಕ್ಸ್ ನಳಿಕೆಯ ಎರಡು ವಿದ್ಯುದ್ವಾರಗಳ ನಡುವೆ ಅಧಿಕ ವಿದ್ಯುತ್ ವಿಭವವನ್ನು ಉಣಿಸಿದಾಗ ಕ್ಯಾಥೋಡ್ ಕಿರಣಗಳು ಹೊಮ್ಮುತ್ತವೆ. ಹೀಗೆ ಒಂದು ದಿನ ರಾಂಟಜನ್ ಪ್ರಯೋಗದಲ್ಲಿ ನಿರತನಾಗಿರುವಾಗ ಕ್ರೂಕ್ಸ್ ನಳಿಕೆಯಿಂದ ಸುಮಾರು ದೂರದಲ್ಲಿ ಬಿದ್ದಿದ್ದ ಬೇರಿಯಂ ಪ್ಲಾಟಿನೋ ಸೈಯನೈಡ್‌ನ ಪ್ರತಿದೀಪ್ತ ಪರದೆಯು ಪ್ರಕಾಶಿಸುವುದನ್ನು ಗಮನಿಸಿದ. ಕ್ಯಾಥೋಡ್ ಕಿರಣಗಳು ತೂರಲಾರದಂಥ ದಪ್ಪನಾದ ಕಪ್ಪು ರಟ್ಟಿನಿಂದ ಕ್ರೂಕ್ಸ್ ನಳಿಕೆಯನ್ನು ಮುಚ್ಚಿದ್ದರೂ ಪ್ರತಿದೀಪ್ತ ಪದರೆಯು ಹೊಳೆಯುತ್ತಲೇ ಇತ್ತು. ಪರದೆಯನ್ನು ಮತ್ತೂ ದೂರಕ್ಕೆ ಸರಿಸಿ ನೋಡೋಣವೆಂಬ ಕೂತುಹಲ ರಾಂಟಜನ್‌ಗೆ ಉಂಟಾಯಿತು. ಹೀಗೆ ಮಾಡುವಾಗ ಅವನ ಮುಂಗೈ ಪರದೆ ಮತ್ತು ಕಿರಣಗಳ ನಡುವೆ ಬಂತು. ಆಗ ಅವನಿಗೊಂದು ಅಚ್ಚರಿ ಕಾದಿತ್ತು. ಅವನ ಮುಂಗೈ ಎಲುಬುಗಳ ನೆರಳು ಪರದೆಯ ಮೇಲೆ ಕಂಡಿತು! ಕೂಡಲೆ ತೀಕ್ಷ್ಣ ಬುದ್ಧಿಯ ರಾಂಟಜನ್‌ಗೆ ಕ್ಯಾಥೋಡ್ ಕಿರಣದ ಜೊತೆಗೆ ಕಣ್ಣಿಗೆ ಕಾಣಿಸದ, ಹೆಚ್ಚಿನ ವೇಧಕ ಸಾಮರ್ಥ್ಯವುಳ್ಳ ಮತ್ತೊಂದು ರೀತಿಯ ವಿಕಿರಣವೂ ಉತ್ಸರ್ಜನೆಯಾಗುತ್ತಿದೆ ಮತ್ತು ಇದೇ ವಿಕಿರಣವೇ ಪರದೆಯ ಮೇಲೆ ಹೊಳಪನ್ನೂ ಮುಂಗೈ ಮೂಳೆಗಳ ನೆರಳನ್ನೂ ಉಂಟುಮಾಡುತ್ತಿದೆ ಎಂಬ ಅರಿವಾಯಿತು. ೧೮೯೬ರ ಜನವರಿ ೨೩ರಂದು ರಾಂಟಜನ್ ಕ್ಷ-ಕಿರಣ ದಂಡಗಳ ವಿಷಯವನ್ನು ಬಹಿರಂಗಗೊಳಿಸಿದಾಗ ಅದನ್ನು ಭೌತಶಾಸ್ತ್ರ ಮತ್ತು ವೈದ್ಯಕೀಯ ಶಾಸ್ತ್ರಗಳ ಮೇಲೆ ಅಗಾಧ ಪರಿಣಾಮಬೀರಬಲ್ಲ ವರದಂಡವೆಂಬಂತೆ ಸ್ವಾಗತಿಸಲಾಯಿತು.
ಸೋಂಕು ತಡೆ ತತ್ವ
೧೮೭೯ರಲ್ಲಿ ಫ್ರಾನ್ಸ್‌ನ ಲೂಯಿ ಪಾಶ್ಚರ್ ಕೋಳಿಗಳಿಗೆ ತಗಲುತ್ತಿದ್ದ ಕಾಲರಾ ಬಗ್ಗೆ ಅಧ್ಯಯನ ನಡೆಸುತ್ತಿದ್ದ. ಆಗ್ಗೆ ಅದು ಫ್ರಾನ್ಸಿನ ಪ್ರತಿಶತ ಹತ್ತರಷ್ಟು ಕೋಳಿಗಳನ್ನು ಬಲಿತೆಗೆದುಕೊಂಡಿದ್ದ ಸಾಂಕ್ರಾಮಿಕವಾಗಿತ್ತು. ಪಾಶ್ಚರ್ ಈ ರೋಗವನ್ನು ಹರಡುತ್ತಿದ್ದ ಬ್ಯಾಕ್ಟೀರಿಯಾವನ್ನು ಬೇರ್ಪಡಿಸುವಲ್ಲಿ ಯಶಸ್ವಿಯಾಗಿದ್ದ. ಒಮ್ಮೆ ಅವನು ಎಂಥ ಉಗ್ರ ಬ್ಯಾಕ್ಟೀರಿಯಾದ ಬೆಳೆಯನ್ನು ತಯಾರಿಸಿದ್ದನೆಂದರೆ ಕೋಳಿಮರಿಯ ಚರ್ಮದಡಿಯಲ್ಲಿ ಅದರ ಸ್ವಲ್ಪ ಪ್ರಮಾಣದ ಚುಚ್ಚು ಮದ್ದನ್ನು ಕೊಟ್ಟರೂ ಕೋಳಿಮರಿ ಒಂದೇ ದಿನದಲ್ಲಿ ಸತ್ತು ಹೋಗುತ್ತಿತ್ತು.
ಈ ಹಂತದಲ್ಲಿ ಪಾಶ್ಚರನ ಕೆಲಸವು ರಜೆಗಾಗಿ ಕೆಲವು ವಾರ ನಿಂತು ಹೋಗಿತ್ತು. ಪುನಃ ಕೆಲಸವನ್ನು ಪ್ರಾರಂಭಿಸಿದಾಗ ಅವನ ಬೆಳೆಯಲ್ಲಿದ್ದ ಸೋಂಕುಕಾರಕ ಜೀವಿ ದುರ್ಬಲವಾಗಿ ಬಿಟ್ಟಿತ್ತು. ಅದರ ಚುಚ್ಚು ಮದ್ದನ್ನು ತೆಗೆದುಕೊಂಡ ಕೋಳಿಗಳು ಸ್ವಲ್ಪವೇ ಸೊರಗಿ ಕ್ರಮೇಣ ಚೇತರಿಸಿಕೊಂಡವು. ನಂತರ ದುರ್ಬಲವಾಗಿದ್ದ ಬೆಳೆಯನ್ನು ಬಿಸಾಡಿದ ಪಾಶ್ಚರ್ ಬ್ಯಾಕ್ಟೀರಿಯಾದ ಉಗ್ರವಾದ ಹೊಸ ಬೆಳೆಯನ್ನು ತಯಾರು ಮಾಡಿದ. ಕುತುಹಲಕ್ಕೋ ಏನೋ ದುರ್ಬಲ ಚುಚ್ಚು ಮದ್ದನ್ನು ತೆಗೆದುಕೊಂಡಿದ್ದ ಕೋಳಿಗಳಿಗೇ ಉಗ್ರವಾದ ಹೊಸ ಬೆಳೆಯನ್ನು ಚುಚ್ಚಿದ. ಅವನ ಆಶ್ಚರ್ಯಕ್ಕೆ ಎಲ್ಲ ಕೋಳಿಗಳೂ ರೋಗ ವಿಷವನ್ನು ತಾಳಿಕೊಂಡವು. ಒಂದೂ ಸಾಯಲಿಲ್ಲ! ಅಂದರೆ ಮೊದಲೆ ಕೊಟ್ಟಿದ್ದ ಬ್ಯಾಕ್ಟೀರಿಯಾದ ದುರ್ಬಲ ಚುಚ್ಚು ಮದ್ದು ನಂತರ ಕೊಟ್ಟ ಉಗ್ರ ಚುಚ್ಚು ಮದ್ದಿನ ವಿರುದ್ಧ ಒಂದು ರೀತಿಯ ರಕ್ಷಣಾ ಸಾಮರ್ಥ್ಯವನ್ನು ಒದಗಿಸಿತ್ತು. ಇದರಿಂದಲೇ ದುರ್ಬಲ ಸೂಕ್ಷ್ಮ ಜೀವಾಣುಗಳಿಂದಾಗುವ ಸೋಂಕು ರಕ್ಷಾ ತತ್ವವನ್ನು ಗುರುತಿಸುವುದು ಅವನಿಗೆ ಸಾಧ್ಯವಾಯಿತು. ಈ ವಿಧಾನವನ್ನೇ ಅನುಸರಿಸಿ ಪಾಶ್ಚರ್ ಕುರಿಗಳಿಗೆ ಪ್ರಾಣಾಂತಿಕವಾಗಿದ್ದ ನೆರಡಿ ರೋಗ ಮತ್ತು ಮನುಷ್ಯರಿಗೆ ಭಯಂಕರವಾಗಿದ್ದ ಹುಚ್ಚು ನಾಯಿ ಕಡಿತಗಳಿಗೆ ನಿವಾರಣೋಪಾಯಗಳನ್ನು ಕಂಡುಹಿಡಿದ.
ಪೆನಿಸಿಲಿನ್
ಆಕಸ್ಮಿಕ ಅನ್ವೇಷಣೆಗಳಲ್ಲಿ ಸರ್ ಅಲೆಕ್ಸಾಂಡರ್ ಫ್ಲೆಮಿಂಗ್ ೧೯೨೮ರಲ್ಲಿ ಕಂಡು ಹಿಡಿದ ಪೆನಿಸಿಲಿನ್ ತುಂಬಾ ಪ್ರಸಿದ್ಧವಾದುದು. ಸೈಫಿಲೋಕೊಕಸ್ ಬ್ಯಾಕ್ಟೀರಿಯಾದ ಬೆಳೆಯೊಂದಿಗೆ ಫ್ಲೆಮಿಂಗ್ ಕೆಲಸ ಮಾಡುತ್ತಿರುವಾಗ ಅವನು ಉಪಯೋಗಿಸುತ್ತಿದ್ದ ಬ್ಯಾಕ್ಟೀರಿಯಾ ತಳಿಗೆಯೊಂದರ ಮುಚ್ಚಳ ಅಕಸ್ಮಾತ್ತಾಗಿ ಬಿದ್ದು ಹೋಗಿತ್ತು. ಗಾಳಿಗೆ ತೆರೆದುಕೊಂಡ ಅದು ಒಂದು ರೀತಿಯ ಬೂಸ್ಟಿನಿಂದ ಕಲುಷಿತಗೊಂಡಿತು. ಹೀಗೆ ಕಲುಷಿತಗೊಂಡ ಬೆಳೆಯನ್ನು ಸೂಕ್ಷ್ಮವಾಗಿ ಪರೀಕ್ಷಿಸಿ ಬೂಸ್ಟಿನ ಸುತ್ತ ಸೈಫಿಲೋಕೊಕಸ್ ಕರಗಿದ್ದುದನ್ನು ಫ್ಲೆಮಿಂಗ್ ಗಮನಿಸಿದ. ಬೂಸ್ಟು ಒಂದು ರೀತಿಯ ವಸ್ತುವನ್ನು ಸ್ರವಿಸುತ್ತಿದ್ದುದು ಸಿದ್ಧವಾಯಿತು. ಅದು ಸೋಂಕುಕಾರಕ ಕ್ರಿಮಿಗಳ ಮೇಲೆ ಮಾರಕ ಪರಿಣಾಮವನ್ನು ಉಂಟು ಮಾಡುವ ಸಾಮರ್ಥ್ಯವನ್ನು ಪಡೆದಿತ್ತು.
ಫ್ಲೆಮಿಂಗ್ ಆ ರಹಸ್ಯಮಯ ಬೂಸ್ಟನ್ನು ಪೆನಿಸಿಲಿನ್ ಶಿಲೀಂಧ್ರ ಎಂದು ಗುರುತಿಸಿದ. ಪೆನಿಸಿಲಿನ್ ಶಿಲೀಂಧ್ರ ಸ್ರವಿಸಿದ ಬ್ಯಾಕ್ಟೀರಿಯಾ ನಾಶಕ ವಸ್ತುವನ್ನು ಪೆನಿಸಿಲಿನ್ ಎಂದು ಕರೆದ.
ಹಾಗೆಯೆ ಮುಂದುವರಿದ ಫ್ಲೆಮಿಂಗ್ ಪೆನಿಸಿಲಿನ್‌ಅನ್ನು ಸಾವಿರಾರು ಪಟ್ಟು ಸಾರರಿಕ್ತಗೊಳಿಸಿದ ಮೇಲೂ ಅದು ತನ್ನ ಸಾಮರ್ಥ್ಯವನ್ನು ಉಳಿಸಿಕೊಂಡಿರುತ್ತದೆ ಮತ್ತು ಮನುಷ್ಯನ ಕೋಶಗಳಿಗೆ ನಿರಪಾಯಕಾರಿಯಾಗಿರುತ್ತದೆ ಎಂಬುದನ್ನು ತೋರಿಸಿಕೊಟ್ಟ್ಟ. ಮುಂದೆ ಪೆನಿಸಿಲಿನ್ ಅನೇಕ ತರದ ಬ್ಯಾಕ್ಟೀರಿಯಾ ಸೋಂಕುಗಳಿಗೆ ‘ಅದ್ಭುತ ಔಷಧ’ ಅನ್ನುವ ಹೆಸರಿಗೆ ಪಾತ್ರವಾಯಿತು.
ಅದೃಷ್ಟದ ಹೆಚ್ಚುಗಾರಿಕೆ
ದೊಡ್ಡದೊಂದು ಆವಿಷ್ಕಾರಕ್ಕೆ ನಿಮ್ಮಲ್ಲಿ ಅದೃಷ್ಟವಿರಲೇಬೇಕು. ಇಲ್ಲವಾದರೆ ನೀವು ಕಣ್ಣೆದುರಿನ ಮಾದರಿಗಳಿಗಿಂತ ಆಚೆಗೆ ಯೋಚಿಸಲಾರಿರಿ – ಪ್ರೊ. ಜಾನ್ ಕ್ರಿಸ್ಟ್‌ಮನ್.
ಮೇಲೆ ವಿವರಿಸಿರುವ ಐದೂ ಅನ್ವೇಷಣೆಗಳಲ್ಲಿ, ಕೆಲವೊಂದು ಅನಿರೀಕ್ಷಿತ ಘಟನೆಗಳಿಂದ ವಿಜ್ಞಾನಿಗಳು ಯಾವುದರ ಹುಡುಕಾಟದಲ್ಲಿರಲಿಲ್ಲವೋ ಅದನ್ನೇ ಕಂಡು ಹಿಡಿದಿದ್ದಾರೆ. ಇಂಥ ಅನ್ವೇಷಣೆಗಳನ್ನು ಅದೃಷ್ಟದ ಅಥವಾ ಆಕಸ್ಮಿಕ ಅನ್ವೇಷಣೆಗಳೆಂದು ಕರೆಯಬಹುದು. ಪ್ರಸಿದ್ಧ ಹಾಸ್ಯ ಬರಹಗಾರನೊಬ್ಬ (ಈ ರೀತಿಯ) ಆಕಸ್ಮಿಕ ಘಟನೆಗಳನ್ನು ಬಹಳ ಚೆನ್ನಾಗಿ ವಿವರಿಸಿದ್ದಾನೆ: “ಹುಲ್ಲು ಮೆದೆಯೊಳಗೆ ಸೂಜಿಯನ್ನು ಹುಡುಕಲು ಹೋಗಿ ರೈತನ ಮಗಳನ್ನು ಕಂಡು ಹಿಡಿದಂತೆ!” ಎಂದು.
ಮೇಲ್ನೋಟಕ್ಕೆ ಅವೈಜ್ಞಾನಿಕ ರೀತಿಯಲ್ಲಾದ ಈ ವೈಜ್ಞಾನಿಕ ಅನ್ವೇಷಣೆಗಳನ್ನು ವಿವರಿಸುವುದು ಹೇಗೆ? ವಿಜ್ಞಾನಿಗಳ ಮತ್ತು ವಿಜ್ಞಾನದ ಇತಿಹಾಸಕಾರರ ಕುತೂಹಲವನ್ನು ಸಮನಾಗಿ ಕೆರಳಿಸಿರುವ, ವಿಜ್ಞಾನದ ಅಡಿಗಲ್ಲುಗಳನ್ನೇ ಅಲ್ಲಾಡಿಸಿ ಮಾನವ ಕೋಟಿಯ ಬದುಕನ್ನೆ ಬದಲಿಸಿರುವ ಈ ‘ಆಕಸ್ಮಿಕ ಪತ್ತೆ’ಗಳ ಹಿಂದಿನ ತಾಕತ್ತು ಅಡಗಿರುವುದೆಲ್ಲಿ? ಪ್ರೊ. ವಾಲ್ಟರ್ ಬೆವರಿಟ್ಜ್‌ರ ಪ್ರಕಾರ “ಹೊಸ ಹಾದಿಯನ್ನು ತೆರೆಯುವ ಬಹಳಷ್ಟು ಅನ್ವೇಷಣೆಗಳನ್ನು ಅವುಗಳ ಗುಣಲಕ್ಷಣಗಳಿಂದಲೇ ಮುಂಗಾಣಲು ಸಾಧ್ಯವಿಲ್ಲ. ಅಂಥ ಅನ್ವೇಷಣೆಗಳನ್ನು ಮಾಡಲು ಇರುವ ಬಹುಶಃ ಏಕಮಾತ್ರ ದಾರಿಯೆಂದರೆ ಕೆಲವೊಂದು ಸುಳಿವುಗಳ ಮೇಲೆ ಆಕಸ್ಮಿಕವಾಗಿ ಎಡವಿ ಬೀಳುವುದೇ ಆಗಿದೆ.”
ಸನ್ನದ್ಧ ಮನಸ್ಸಿನ ಅಗತ್ಯ
ಅವಲೋಕನ ಕ್ಷೇತ್ರದಲ್ಲಿ ಅವಕಾಶವು ಸನ್ನದ್ಧ ಮನಸ್ಸನ್ನು ಮಾತ್ರ ಓಲೈಸುತ್ತದೆ ಎನ್ನುತ್ತಾನೆ ಲೂಯಿ ಪಾಶ್ಚರ್.
ವಿಜ್ಞಾನದಲ್ಲಿ ಅದೃಷ್ಟಬಲ ಬಹಳ ಮುಖ್ಯ ಅಂಶವಾಗಿದ್ದರೂ ಯಾರೊಬ್ಬರೂ ಸ್ವಲ್ಪ ಅದೃಷ್ಟ ತನ್ನೆಡೆಗೆ ಇದ್ದ ಮಾತ್ರಕ್ಕೆ ಅನ್ವೇಷಣೆಯನ್ನು ಮಾಡಿಬಿಡಬಲ್ಲನೆಂಬುದು ಇದರ ಅರ್ಥವಲ್ಲ. ಅದೃಷ್ಟದ ಪಾತ್ರ ಒಂದು ಅವಕಾಶವನ್ನು ಒದಗಿಸುವುದಷ್ಟೆ. ಅವಕಾಶ ಒದಗಿದಾಗ ವಿಜ್ಞಾನಿಯು ತನ್ನ ಸತತ ಪ್ರಯತ್ನದ ನಡುವೆ ಎಡತಾಕಿದ ಸುಳಿವನ್ನು ಗಮನಿಸಬೇಕು; ಅದರ ಮಹತ್ವವನ್ನು ಅರಿಯಬೇಕು; ಮತ್ತು ಅದನ್ನು ಛಲದಿಂದ ಬೆಂಬತ್ತಬೇಕು. ಇದಕ್ಕೆ ವಿಶೇಷವಾದ ಪ್ರತಿಭೆ ಬೇಕು; ದೀರ್ಘಕಾಲದ ಕಾರ್ಯತತ್ಪರತೆಯಿಂದ ಗಳಿಸಿದ ವಿಶಿಷ್ಟ ಮಾನಸಿಕ ಸಿದ್ಧತೆ ಬೇಕು. ಮಹತ್ವದ ಅನ್ವೇಷಣೆಯ ಹೊಳಹು ಹಿಡಿತಕ್ಕೆ ಸಿಗುವಂತಾಗಲು ಅಳವಾದ ಮತ್ತು ವ್ಯಾಪಕವಾದ ಜ್ಞಾನವು ತೀರ ಅಗತ್ಯವಾದ ಪೂರ್ವಭಾವಿ ಅಂಶ. ಮನಸ್ಸು ಪೂರ್ಣವಾಗಿ ಸನ್ನದ್ಧವಾಗಿಲ್ಲದೆ ಹೋದರೆ ಪ್ರತಿಭೆsಯ ಕಿಡಿ ಹೊತ್ತಿಸಲು ಏನೂ ಸಿಗದೆ, ತಾನೂ ಬೆಳಕಿಗೆ ಬಾರದೆ ನಂದಿಹೋಗುತ್ತದೆ. ವಿಜ್ಞಾನದ ಇತಿಹಾಸವು ಸನ್ನದ್ಧ ಮನಸ್ಸಿನ ಕೊರತೆಯಿಂದಾಗಿ ಅವಕಾಶ ವಂಚಿತರಾದ ಅನೇಕ ನತದೃಷ್ಟರ ಉದಾಹರಣೆಗಳಿಂದ ತುಂಬಿದೆ.
ಗ್ಯಾಲ್ವಾನಿಗಿಂತ ಸುಮಾರು ಒಂದು ಶತಮಾನದ ಹಿಂದೆಯೇ ಜಾನ್ ಸ್ವಾಮರ್ ಡಾಮ್ ಎಂಬಾತ ಹಾಲೆಂಡ್‌ನಲ್ಲಿ ಗ್ಯಾಲ್ವಾನಿ ಮಾಡಿದ್ದಂತಹ ಅವಲೋಕನವನ್ನು ಮಾಡಿದ್ದ. ಆದರೆ ಆತ ಅದನ್ನು ಕ್ಷುಲ್ಲಕವೆಂದು ಕಡೆಗಣಿಸಿದ್ದ; ಮತ್ತೆ ಅದನ್ನು ಹಿಂಬಾಲಿಸಿ ಹೋಗುವ ಗೋಜಿಗೇ ಹೋಗಿರಲಿಲ್ಲ.
ರಾಂಟಜನ್‌ಗೆ ಮೊದಲು ಸರ್ ವಿಲಿಯಂ ಕ್ರೂಕ್ಸ್ ಕೂಡ ಕ್ಷ-ಕಿರಣದ ಅನ್ವೇಷಣೆಗೆ ದಾರಿ ಮಾಡಿಕೊಟ್ಟ ಅದ್ಬುತವನ್ನು ಗಮನಿಸಿದ್ದ. ಕ್ರೂಕ್ಸ್ ಅದರ ಮಹತ್ವವನ್ನು ಅರಿಯಲಾರದೆ ಹೋದ.
ಹತ್ತೊಂಬತ್ತನೇ ಶತಮಾನದಲ್ಲಿ ಬ್ರಿಟನ್ನಿನ ರಾಯಲ್ ವೆಟರಿನರಿ ಕಾಲೇಜಿನ ಪ್ರೊ. ಮೆಫಾಡನ್ ಸಾಮಾನ್ಯ ಬ್ರೆಡ್ಡಿನ ಬೂಸ್ಟಿನಂತಹದೇ ಶಿಲೀಂಧ್ರದ ಬೀಜಕಣಗಳು ತನ್ನ ಬ್ಯಾಕ್ಟೀರಿಯಾ ಬೆಳೆಯನ್ನು ಕಲುಷಿತಗೊಳಿಸಿದಾಗ ಅದನ್ನು ನಿರಾಳ ಬಿಸಾಡಿ ತನ್ನ ವಿದ್ಯಾರ್ಥಿಗಳಿಗೂ ‘ಇಂಥ ಕಲ್ಮಶದ ವಿರುದ್ಧ ಎಚ್ಚರಿಕೆಯಿಂದಿರಬೇಕು’ ಎಂದು ಉಪದೇಶಿಸಿದ್ದ. ಅಷ್ಟೇ ಅಲ್ಲದೆ ಇಂಥ ಕಲ್ಮಶದಿಂದ ಬ್ಯಾಕ್ಟೀರಿಯಾ ಬೆಳೆ ಹಾಳಾಗುವುದನ್ನು ತಡೆಗಟ್ಟಬೇಕು. ಸಾಧ್ಯವಾಗದಿದ್ದರೆ ಅದನ್ನು ಬಿಸಾಡಬೇಕು ಎಂದೂ ಅಪ್ಪಣೆ ಕೊಡಿಸಿದ್ದ! ಅಂಥದೇ ಕಲ್ಮಶ ಫ್ಲೆಮಿಂಗನ ಬೆಳೆಯನ್ನು ‘ಕೆಡಿಸಿ’ದಾಗ ಅವನು ಅದನ್ನು ಬಿಸಾಡಲಿಲ್ಲ. ಬದಲಿಗೆ, ಅದನ್ನು ಸೂಕ್ಷ್ಮವಾಗಿ ಅಭ್ಯಸಿಸಿ ಪೆನಿಸಿಲಿನ್ ಕಂಡುಹಿಡಿದ!
ಹೀಗೆ ಒಂದು ಆಕಸ್ಮಿಕವು ಸರಿಯಾದ ವ್ಯಕ್ತಿಗೆ ಆಗುವವರೆಗೆ ಅದು ಆಕಸ್ಮಿಕವಾಗಿಯೆ ಉಳಿದು ಬಿಡುತ್ತದೆ; ಯಾರ ಕಣ್ಣಿಗೂ ಬೀಳದೆ ಮರೆಯಾಗಿ ಬಿಡುತ್ತದೆ. ಅದೇ ಸರಿಯಾದ ವ್ಯಕ್ತಿಗೆ ಆದಾಗ ಆಕಸ್ಮಿಕವು ಅನ್ವೇಷಣೆಯಾಗುತ್ತದೆ.
ಫ್ಲೆಮಿಂಗನ ಪರಿಣಾಮ: ತ್ರಿಗುಣಗಳ ಸಂಗಮ
ಈ ಎಲ್ಲ್ಲವನ್ನು ಗಮನಿಸಿದಾಗ ಅದೃಷ್ಟ, ಪ್ರಯತ್ನ ಮತ್ತು ಪ್ರತಿಭೆಗಳ ಸೂಕ್ತ ಸಂಗಮದಿಂದ ಮಾತ್ರ ಅನ್ವೇಶಣೆಯ ದಾರಿ ತೆರೆದುಕೊಳ್ಳುತ್ತದೆ ಎಂಬುದು ಸ್ಪಷ್ಟವಾಗುತ್ತದೆ. ಇದಕ್ಕೆ ನಿದರ್ಶನವಾಗಿ ಫ್ಲೆಮಿಂಗನ ಅದೃಷ್ಟದ ಪರಿಣಾಮವನ್ನು ಮತ್ತೊಮ್ಮೆ ಹೆಚ್ಚು ವಿವರಣಾತ್ಮಕವಾಗಿ ಗಮನಿಸಬಹುದು.
ಪೆನಿಸಿಲಿನ್ ಕಂಡುಹಿಡಿಯುವಲ್ಲಿ ಫ್ಲೆಮಿಂಗ್‌ನ ಅದೃಷ್ಟದ ಪಾತ್ರ ಹಿರಿದಾಗಿತ್ತು, ನಿಜ. ಫ್ಲೆಮಿಂಗ್ ಅಧ್ಯಯನಮಾಡುತ್ತಿದ್ದ ಸೈಫಿಲೋಕೊಕಸ್ ಬ್ಯಾಕ್ಟೀರಿಯಾಗಳಿಗೆ ಪೆನಿಸಿಲಿನ್ ಭಯಂಕರವಾಗಿದ್ದರೂ ಉಳಿದಂತೆ ಬೇರೆ ರೀತಿಯ ಬ್ಯಾಕ್ಟೀರಿಯಾಗಳ ಮೇಲೆ ಅದು ಪರಿಣಾಮಕಾರಿಯಲ್ಲ. ಮತ್ತೆ ಫ್ಲೆಮಿಂಗ್‌ನ ಬೆಳೆಯ ಮೇಲಿದ್ದ ವಿಶಿಷ್ಟ ರೀತಿಯ ಬೂಷ್ಟು ಪೆನಿಸಿಲಿನ್ ಉತ್ಪಾದಿಸುತ್ತಿದ್ದರೂ ಬಹಳಷ್ಟು ರೀತಿಯ ಇತರೆ ಬೂಷ್ಟುಗಳು ಪೆನಿಸಿಲಿನ್‌ಅನ್ನು ಉತ್ಪಾದಿಸುವುದಿಲ್ಲ. ಫ್ಲೆಮಿಂಗ್ ತನ್ನ ಅದೃಷ್ಟದ ಬಗ್ಗೆ ತುಂಬಾ ಮುಕ್ತ ಮನಸ್ಸಿನಿಂದ ಈ ರೀತಿ ಹೇಕೊಂಡಿದ್ದಾನೆ: “ಸಾವಿರಾರು ವಿಭಿನ್ನ ಬೂಷ್ಟುಗಳು ಮತ್ತು ಸಾವಿರಾರು ವಿಭಿನ್ನ ಬ್ಯಾಕ್ಟೀರಿಯಾಗಳು ಇರುತ್ತವೆ. ಅದೃಷ್ಟವೊಂದೇ ಇವುಗಳಲ್ಲಿ ಸರಿಯಾದ ಬೂಷ್ಟನ್ನು ಸರಿಯಾದ ಜಾಗದಲ್ಲಿ ಸರಿಯಾದ ವೇಳೆಯಲ್ಲಿ ಇಟ್ಟಿದ್ದು. ಇದು ಐರಿಷ್ ಜೂಜಿನ ಒಟ್ಟು ಮೊತ್ತವನ್ನು ಗೆದ್ದಂತೆ.”
ಆದರೆ ಈ ಶೋಧನೆಯ ಹಿಂದೆ ಕೇವಲ ಅದೃಷ್ಟವೊಂದೇ ಇರಲಿಲ್ಲ ಎಂಬುದು ತುಂಬಾ ಮುಖ್ಯವಾದ ಅಂಶ. ಅದೃಷ್ಟದ ಜೊತೆಗೆ ಬೇರೆಲ್ಲವೂ ಇತ್ತು: ಪರಿಶ್ರಮ, ಪ್ರತಿಭೆ, ಅನುಭವ. ಪ್ರಥಮ ಮಹಾಯುದ್ಧದ ಕಾಲದಲ್ಲಿ ವೈದ್ಯಾಧಿಕಾರಿಯಾಗಿದ್ದ ಫ್ಲೆಮಿಂಗ್ ಗಾಯಾಳುಗಳಿಗೆ ಆಗುತ್ತಿದ್ದ ಅಂಗಕ್ಷಯ ಮತ್ತು ಶೀತ ನಂಜುಗಳನ್ನು ಬಹಳವಾಗಿ ಕಂಡಿದ್ದ. ಇದು ಅವನ ಮನಸ್ಸಿನ ಮೇಲೆ ಗಾಢ ಪರಿಣಾಮವನ್ನು ಬೀರಿತ್ತು. ಗಾಯಗಳಿಗೆ ಸೋಂಕನ್ನುಂಟು ಮಾಡುವ ಬ್ಯಾಕ್ಟೀರಿಯಾಗಳನ್ನು ಪರಿಣಾಮಕಾರಿಯಾಗಿ ಕೊಲ್ಲಬಲ್ಲ ವಸ್ತುವಿಗಾಗಿ ಶೋಧಿಸುವಂತೆ ಅವನನ್ನು ಪ್ರೇರಿಸಿತ್ತು. ಯುದ್ಧ ಮುಗಿದ ಮೇಲೆ ಈ ಸಮಸ್ಯೆಯ ಪರಿಹಾರಕ್ಕಾಗಿ ದುಡಿಯಲು ತನ್ನನ್ನು ತಾನೆ ಅರ್ಪಿಸಿಕೊಂಡುಬಿಟ್ಟ. ಹತ್ತು ವರ್ಷಗಳ ಕಾಲ ಸತತವಾಗಿ ಬ್ಯಾಕ್ಟೀರಿಯಾಗಳನ್ನು ಕೊಲ್ಲಬಲ್ಲ ವಸ್ತುವಿನ ಶೋಧನೆಯಲ್ಲಿ ಕಳೆದ. ಯಾರಿಗಾದರೂ ಅದೃಷ್ಟ ಖುಲಾಯಿಸುವುದಿದ್ದರೆ ಅದು ಫ್ಲೆಮಿಂಗನಿಗೇ ಖುಲಾಯಿಸಬೇಕಾಗಿತ್ತು. ಆ ಮಟ್ಟಿಗೆ ಆತ ಶ್ರಮ ಪಟ್ಟಿದ್ದ. ಚಾರ್ಲ್ಸ್ ಕೆಟ್ಟರಿಂಗ್‌ನ ಪ್ರಸಿದ್ಧ ನುಡಿಯನ್ನು ನೆನಪಿಸುವಂತೆ: “ಪ್ರಯತ್ನಿಸುತ್ತಲೇ ಇರಿ. ಅವಕಾಶಗಳು ಹೇಗಿರುತ್ತವೆ ಎಂದರೆ ನೀವು ಯಾವ ನಿರೀಕ್ಷೆಯನ್ನು ಇಟ್ಟು ಕೊಳ್ಳದಿರುವಾಗಲೆ ಯಾವುದಾದರೊಂದರ ಮೇಲೆ ಮುಗ್ಗರಿಸುತ್ತೀರಿ.” ಹಾಗೆಯೆ ಫ್ಲೆಮಿಂಗ್ ತನ್ನ ಪ್ರಯೋಗಾಲಯದಲ್ಲಿ ತಪಸ್ವಿಯಂತೆ ಪ್ರಯತ್ನಿಸುತ್ತಲೇ ಇದ್ದ – ಆಕಸ್ಮಿಕವಾಗಿ ಪೆನಿಸಿಲಿನ್ ಮೇಲೆ ಮುಗ್ಗರಿಸುವವರೆಗೆ.
ಇದರ ಜೊತೆಗೆ ಫ್ಲೆಮಿಂಗ್ ತುಂಬಾ ಚೆನ್ನಾಗಿ ಓದಿಕೊಂಡಿದ್ದ ಮತ್ತು ಸೂಕ್ಷ್ಮಜೀವಾಣು ವಿಜ್ಞಾನದಲ್ಲಿ ಒಳ್ಳೆಯ ತರಬೇತಿ ಪಡೆದಿದ್ದ. ಫ್ಲೆಮಿಂಗ್ ತನ್ನ ಸ್ಕಾಟಿಷ್ ಮೂಲದ ಅಂತರ್ಗತ ಹಸಿವಿನ ವರ್ಚಸ್ಸಿನಿಂದಾಗಿ ಯಾವುದೇ ಬೆಳೆಯ ತಳಿಗೆಯನ್ನು ಅದರಿಂದ ಸಾಧ್ಯವಿರುವುದೆಲ್ಲವನ್ನು ಕಲಿಯದೆ ಬಿಸಾಡುತ್ತಿರಲಿಲ್ಲ! ಇದಕ್ಕೆ ಕಳಸವಿಟ್ಟಂತೆ, ಆರು ವರ್ಷಗಳ ಹಿಂದಿನ ಒಂದು ಅನುಭವದಿಂದಾಗಿ ಅವನ ಮನಸ್ಸು ಅನ್ವೇಷಣೆಗೆ ಅಗತ್ಯವಾದ ಪೂರ್ಣ ಸಿದ್ಧತೆಯನ್ನು ಗಳಿಸಿಕೊಂಡಿತ್ತು. ೧೯೨೨ರಲ್ಲಿ ನೆಗಡಿಯಿಂದ ನರಳುತ್ತಿದ್ದರೂ ಫ್ಲೆಮಿಂಗ್ ಪ್ರಯೋಗಾಲಯದಲ್ಲಿ ಕೆಲಸ ಮಾಡುತ್ತಿದ್ದಾಗ ಅವನ ಮೂಗಿನಿಂದ ಹರಿದ ಲೋಳೆ ಒಂದು ಬ್ಯಾಕ್ಟೀರಿಯಾ ಬೆಳೆಗೆ ಬಿದ್ದು ಬಿಟ್ಟಿತು. ಕೂಡಲೆ ಈ ಲೋಳೆಯ ಸುತ್ತ ಇದ್ದ ಬ್ಯಾಕ್ಟೀರಿಯಾ ಕರಗಲು ಪ್ರಾರಂಭಿಸಿದ್ದನ್ನು ಫ್ಲೆಮಿಂಗ್ ಗಮನಿಸಿದ. ಇದನ್ನೆ ಬೆನ್ನಟ್ಟಿದ ಫ್ಲೆಮಿಂಗ್ ಮುಂದೆ ಕಣ್ಣೀರು ಮತ್ತು ನಾಸಿಕಲೋಳೆಯಲ್ಲಿರುವ ಲೈಸೋಜೈಮ್ ಎನ್ನುವ ಕಿಣ್ವವನ್ನು ಕಂಡುಹಿಡಿದ. ಇದರಿಂದ ಗಳಿಸಿದ ಅನುಭವ ಬ್ಯಾಕ್ಟೀರಿಯಾ ಬೆಳೆಯಲ್ಲಿ ಉತ್ಪತ್ತಿಯಾದ ಪೆನಿಸಿಲಿಯಂ ಬೂಸ್ಟಿನಿಂದಾಗಿ ಉಂಟಾದ ಸ್ವಚ್ಛ ಕ್ಷೇತ್ರದ ಅರ್ಥವನ್ನು ತಕ್ಷಣ ಗ್ರಹಿಸುವಂತೆ ಮಾಡಿತು. ಆ ಮೂಲಕ ಫ್ಲೆಮಿಂಗ್ ಪೆನಿಸಿಲಿನ್ ಕಂಡು ಹಿಡಿಯುವುದು ಸಾಧ್ಯವಾಯಿತು. ಫ್ಲೆಮಿಂಗ್‌ನ ಮಾತುಗಳಲ್ಲಿ ಹೇಳುವುದಾದರೆ “ಲೈಸೋಜೈಮ್‌ನೊಂದಿಗಿನ ನನ್ನ ಹಿಂದಿನ ಅನುಭವ ಇಲ್ಲದೇ ಹೋಗಿದ್ದಿದ್ದರೆ ನಾನು ಕೂಡ ಬೇರೆ ಅನೇಕ ಬ್ಯಾಕ್ಟೀರಿಯಾ ಶಾಸ್ತ್ರಜ್ಞರು ಮಾಡಿದಂತೆ ಬ್ಯಾಕ್ಟೀರಿಯಾ ಬೆಳೆಯಿದ್ದ ತಳಿಗೆಯನ್ನು ಚೆಲ್ಲಿಬಿಡುತ್ತಿದ್ದೆ…..ಬದಲಿಗೆ ನಾನು ಸ್ವಲ್ಪ ಅನ್ವೇಷಣೆಯನ್ನು ಮಾಡಿದೆ.”
ಫ್ಲೆಮಿಂಗ್‌ನ ಈ ಅದೃಷ್ಟದ ಪರಿಣಾಮವನ್ನು ಬೇರೆಲ್ಲ ಶೋಧಗಳಲ್ಲೂ ನಾವು ಕಾಣಬಹುದು.
ಆಕಸ್ಮಿಕ ಶೋಧನೆಗೆ ತರಬೇತಿ
ಅದೃಷ್ಟದ ಹೊಳಹನ್ನು ಗ್ರಹಿಸುವಂತೆ ಮತ್ತು ಅದರ ಲಾಭ ಪಡೆದುಕೊಳ್ಳುವಂತೆ ವಿದ್ಯಾರ್ಥಿಗಳನ್ನು ತಯಾರು ಮಾಡುವುದು ಸಾಧ್ಯವೆ? ಸಾಧ್ಯ ಎನ್ನುತ್ತಾರೆ ರೋನಾಲ್ಡ್ ಎಸ್. ಲೆನಾಕ್ಸ್. ಅವರ ಪ್ರಕಾರ ಮೊದಲ ಹಂತದಲ್ಲಿ ವಿದ್ಯಾರ್ಥಿಗಳು ಪ್ರಯೋಗಾಲಯದಲ್ಲಿ ಪ್ರಯೋಗಗಳನ್ನು ಮಾಡುವಾಗ ನಿರೀಕ್ಷಿತ ಫಲಿತಾಂಶಗಳನ್ನಷ್ಟೆ ಅಲ್ಲದೆ ಅನಿರೀಕ್ಷಿತ ಫಲಿತಾಂಶಗಳನ್ನು ದಾಖಲಿಸುವಂತೆ ಪ್ರೋತ್ಸಾಹಿಸಬೇಕು. ಸಧ್ಯ ಈಗಿನ ವ್ಯವಸ್ಥೆಯಲ್ಲಿ ವಿದ್ಯಾರ್ಥಿಗಳು ಕೇವಲ ನಿರೀಕ್ಷಿತ ಫಲಿತಾಂಶಗಳ ಕಡೆಗೇ ಗಮನ ಕೇಂದ್ರೀಕರಿಸುವಂತೆ – ಕುದುರೆಗೆ ಕಣ್ಪಟ್ಟಿ ಕಟ್ಟಿದಂತೆ – ಬೋಧಿಸಲಾಗುತ್ತಿದೆ. ಇದರಿಂದಾಗಿ ವಿದ್ಯಾರ್ಥಿಯು ಬೇರೆ ಘಟನೆಗಳನ್ನು ಗಮನಿಸುವುದೇ ಇಲ್ಲ. ಗಮನಿಸಿದರೂ ಅವುಗಳಿಗೆ ಹೆಚ್ಚಿನ ಪ್ರಾಮುಖ್ಯ ಕೊಡುವುದಿಲ್ಲ. ಯಾರು ಕೇವಲ ನಿರೀಕ್ಷಿತ ಫಲಿತಾಂಶಗಳನ್ನಷ್ಟೇ ನೋಡುತ್ತಾರೋ ಮತ್ತು ಅನಿರೀಕ್ಷಿತ ಫಲಿತಾಂಶಗಳನ್ನು ಕೆಲಸಕ್ಕೆ ಬಾರದ್ದೆಂದು ತಿರಸ್ಕರಿಸುತ್ತಾರೋ ಅಂಥವರು ಹೊಸ ಸಂಶೋಧನೆಯನ್ನು ಮಾಡಲಾರರು. ಸಂಶೋಧಕರಿಗೆ ಒಂದು ಒಳ್ಳೆಯ ನೀತಿ ವಾಕ್ಯವೆಂದರೆ “ಅನಿರೀಕ್ಷಿತವಾದದ್ದನ್ನು ತಡಕು.”
ಎರಡನೆಯದಾಗಿ, ಪ್ರಯೋಗಾಲಯದಲ್ಲಿ ವಿದ್ಯಾರ್ಥಿಗಳಿಗೆ ಈಗ ಮಾಡುತ್ತಿರುವಂತೆ ಕೇವಲ ‘ಸರಿ’ ಮತ್ತು ‘ತಪ್ಪು’ ಫಲಿತಾಂಶಗಳ ಆಧಾರದ ಮೇಲೆ ಶ್ರೇಣಿಯನ್ನು ಕೊಡುತ್ತಿರುವಂತೆ ವಿದ್ಯಾರ್ಥಿಗಳ ಅವಲೋಕನ ಮತ್ತು ದಾಖಲಿಸುವ ಸಾವರ್ಥ್ಯದ ಆಧಾರದ ಮೇಲೂ ಶ್ರೇಣಿಯನ್ನು ಕೊಡಬೇಕು. ಇದು ತುಂಬಾ ಮುಖ್ಯವಾದ ಅವಲೋಕನ ಸಾಮರ್ಥ್ಯವನ್ನು ಹೆಚ್ಚಿಸುತ್ತದೆ ಮತ್ತು ಅದನ್ನು ನಿಖರವಾಗಿ ದಾಖಲಿಸುವ ಅಭ್ಯಾಸವನ್ನು ಬೆಳೆಸುತ್ತದೆ. ಅವಕಾಶಗಳು ಮುಂದೊಡ್ಡುವ ಸುಳಿವನ್ನು ಗ್ರಹಿಸಲು ತುಂಬಾ ತೀಕ್ಷ್ಣವಾದ ಅವಲೋಕನ ಶಕ್ತಿಯ ಅಗತ್ಯವಿದೆ. ಇದರ ಗೈರು ಹಾಜರಿಯಲ್ಲಿ ಸುಳಿದಾಡುವ ವಿರಳವಾದ ಅವಕಾಶಗಳೂ ಸಂಶೋಧಕನ ಗಮನಕ್ಕೆ ಬಾರದೆ ನುಣುಚಿ ಹೋಗುತ್ತವೆ.
ಮೂರನೆಯದಾಗಿ, ವಿದ್ಯಾರ್ಥಿಗಳು ತಮ್ಮ ಆಲೋಚನೆ ಮತ್ತು ನಿರೂಪಣೆಯಲ್ಲಿ ಮುಕ್ತವಾಗಿರುವಂತೆ ಪ್ರೊತ್ಸಾಹಿಸಬೇಕು. ಎಷ್ಟೆಂದರೂ ಆಲ್ಬರ್ಟ್ ಸ್ಜೆಂಟ್-ಗ್ಯೋರ್ಗಿ ಹೇಳಿದ್ದೂ ಇದನ್ನೆ: “ಅನ್ವೇಷಣೆ ಎಂದರೆ ಎಲ್ಲರೂ ನೋಡುವುದನ್ನೆ ನೋಡುವುದು ಮತ್ತೆ ಯಾರು ಯೋಚಿಸದಿರುವುದನ್ನು ಯೋಚಿಸುವುದು.”
ನೀರಿನ ವಿಲಕ್ಷಣ ಹಿಗ್ಗುವಿಕೆ
ವಿಶ್ವದ ಅತಿ ದೊಡ್ಡ ವಿಸ್ಮಯ ಯಾವುದು? ಪ್ರಕೃತಿ. ಹುಟ್ಟಿಸಿದ ದೇವರು ಹುಲ್ಲು ಮೇಯಿಸದಿರುವನೆ? ಎಂಬುದೊಂದು ಮಾತಿದೆ. ಬೆಟ್ಟದ ಬುಡದಲ್ಲಿ – ತುದಿಯಲ್ಲಿ, ನೀರಿನ ಒಳಗೆ – ಹೊರಗೆ, ಮರದ ಪೊಟರೆಯಲ್ಲಿ, ಮಣ್ಣಿನ ಬಿಲದಲ್ಲಿ – ಎಲ್ಲೆಲ್ಲೂ ಜೀವಿಸುವ ಪ್ರಾಣಿಪಕ್ಷಿ ಸಸ್ಯ ಜಲಚರಗಳನ್ನೆಲ್ಲ ಬದುಕಿಸಿ ಬೆಳೆಸುವ ಪ್ರಕೃತಿಯ ಔದಾರ್ಯ ಮೇರೆ ಮೀರಿದ್ದು; ಅಷ್ಟೇ ಅದ್ಭ್ಬುತವಾದದ್ದು.
ನೀರು ಎಲ್ಲ ಜೀವರಾಶಿಗಳು ಬದುಕುಳಿಯಲು ಬೇಕೇ ಬೇಕು. ಹಾಗೆಯೇ ಕೋಟ್ಯಂತರ ಜಲಸಸ್ಯಗಳು ಮತ್ತು ಜಲಚರಗಳ ಉಳಿವಿಗೆ ಮತ್ತು ಬದುಕಿಗೆ ನೀರೇ ಆಶ್ರಯ. ನೀರಿಲ್ಲವಾದರೆ ಅನೇಕ ಬಗೆಯ ಸಸ್ಯಗಳು ಮತ್ತು ಜಲಚರಗಳು ನಾಮಾವಶೇಷವಾಗಿ ಬಿಡುತ್ತವೆ.
ನೀರಿನ ತಾಪ 0°C ಮುಟ್ಟಿದಾಗ ಅದು ಗಟ್ಟಿಯಾಗಿ ಬಿಡುತ್ತದೆ; ಬರ್ಫದ ಗಡ್ಡೆಯಾಗುತ್ತದೆ. ಮಂಜುಗಡ್ಡೆಯಲ್ಲಿ ಯಾವ ಸಸ್ಯಪ್ರಾಣಿಗಳೂ ಬದುಕುಳಿಯಲಾರವು. ಗಡ್ಡೆಯೊಳಗೆ ಅವು ನಿಶ್ಚಲ ಬಂಧಿಗಳಾಗಿ ಬಿಡುತ್ತವೆ. ಇಂಥ ಪರಿಸ್ಥಿತಿ ಎಷ್ಟು ಭಯಂಕರ ಅಲ್ಲವೆ?
ಕೆಲವು ಶೀತಲ ಪ್ರದೇಶಗಳಲ್ಲಿ ಉಷ್ಣತೆ 0°C ಗಿಂತ ಕಡಿಮೆ ಇರುತ್ತದೆ. ಅಲ್ಲಿನ ಕೆರೆ, ಕೊಳ, ನದಿಗಳ ನೀರೆಲ್ಲ ಹೆಪ್ಪುಗಟ್ಟಿ ಅದರ ಮೇಲ್ಮೈಪೂರ ಬರ್ಫದ ದೊಡ್ಡ ಚಪ್ಪಡಿಯಂತೆ ತೋರುತ್ತದೆ. ಇಂಥ ಚಪ್ಪಡಿಗಳೊಳಗೆ ಜೀವರಾಶಿಗಳು ಬದುಕುಳಿಯುವುದು ಹೇಗೆ?
ತಾಯಿ ಪ್ರಕೃತಿ ಸೃಷ್ಟಿಸಿದ ತನ್ನೆಲ್ಲ ಜೀವಿಗಳ ರಕ್ಷೆಗೆ ಅಗತ್ಯವಾದ ಕ್ರಮವನ್ನು ತಾನೇ ತೆಗೆದುಕೊಂಡಿದೆ.
ವಾತಾವರಣದ ಉಷ್ಣತೆ 0°C ನ್ನು ತಲುಪಿದಾಗ ಸರೋವರದ ನೀರೆಲ್ಲ ಘನೀಭವಿಸಿ ನೀರುಗಡ್ಡೆಯ ಗುಡ್ಡವಾಗಿ ನಮಗೆ ಕಾಣಿಸುತ್ತದೆಯಾದರೂ ಈ ತಣ್ಣನೆಯ ಹೊಳೆವ ಬಿಳುಪಿನ ಹಾಸಿನ ಕೆಳಗೆ ಬೆಚ್ಚನೆಯ ನೀರು ಜುಳು ಜುಳು ಹರಿದಾಡುತ್ತಲೇ ಇರುತ್ತದೆ. ಅದರೊಳಗಿನ ಎಲ್ಲ ಜೀವರಾಶಿಗಳೂ ಯಾವ ಬಾಧೆಯೂ ಇಲ್ಲದೆ ಸ್ವಚ್ಛಂದ ಹರಿದಾಡುತ್ತ ಹಾರಾಡುತ್ತಾ ಬೆಳೆಯುತ್ತಲೇ ಇರುತ್ತವೆ! ನೀರಿನ ವಿಲಕ್ಷಣತೆ ಮತ್ತು ಪ್ರಕೃತಿಯ ಔದಾರ್ಯ ಸಂಗಮಿಸಿರುವುದೇ ಇಲ್ಲಿ.
ಎಲ್ಲ ವಸ್ತುಗಳೂ – ಘನ, ದ್ರವ ಮತ್ತು ಅನಿಲ – ಬಿಸಿಯಾದಾಗ ಹಿಗ್ಗುತ್ತವೆ, ತಣ್ಣಗಾದಾಗ ಕುಗ್ಗುತ್ತವೆ. ಇದೊಂದು ಸಾಮಾನ್ಯ ನಿಯಮ. ಕೆಲವೇ ಕೆಲವು ವಸ್ತುಗಳು ಮಾತ್ರ ನಿರ್ದಿಷ್ಟ ತಾಪ ವ್ಯಾಪ್ತಿಯಲ್ಲಿ ಈ ನಿಯಮವನ್ನು ಮುರಿದು ತಾಪ ಹೆಚ್ಚಾದಾಗ ಕುಗ್ಗುತ್ತವೆ; ಕಡಿಮೆಯಾದಾಗ ಹಿಗ್ಗುತ್ತವೆ! ಇಂಥ ವಿರಳ ವಸ್ತುಗಳಲ್ಲಿ ನೀರೂ ಒಂದು. ನೀರೇಕೆ ಹೀಗೆ ‘ನಿಯಮಬಾಹಿರ’ವಾಗಿ ವರ್ತಿಸುತ್ತದೆ? ಈ ಪ್ರಶ್ನೆಗೆ ಉತ್ತರ ಕೊಡವವರಾರು? ಬಹುಶ: ನೀರಿನಲ್ಲಿ ವೃದ್ಧಿಸುವ ಜೀವಕೋಟಿಗಳ ರಕ್ಷೆಗಾಗಿಯೆ ಪ್ರಕೃತಿ ದಯಪಾಲಿಸಿರುವ ವರವಿದು ಎಂಬುದೊಂದೇ ಇದಕ್ಕೆ ಸರಿಯಾದ ಉತ್ತರವಿರಬಹುದು!
ತಾಪ ಕಡಮೆಯಾದಂತೆ ನೀರು ಕೂಡ ಕುಗ್ಗುತ್ತದೆ – ಎಲ್ಲ ವಸ್ತುಗಳಲ್ಲೂ ಆಗುವಂತೆ. ಆದರೆ ತಾಪ ೪°C ಗಿಂತ ಕಡಿಮೆಯಾದಾಗ ನೀರು ಹಿಗ್ಗಲು ಪ್ರಾರಂಭಿಸುತ್ತದೆ.

– ತಾಪ ೦°C ನ್ನು ಮುಟ್ಟುವವರೆಗೆ. ಅಂದರೆ, ೦°C ನಿಂದ ೪°C ವರೆಗೆ ತಾಪದೊಂದಿಗೆ ನೀರು ಹಿಗ್ಗುವ ಬದಲು ಕುಗ್ಗುತ್ತದೆ. ನೀರಿನ ಈ ಅಸಾಧಾರಣ ವರ್ತನೆಯನ್ನು ‘ನೀರಿನ ಅಸಂಗತ ವ್ಯಾಕೋಚನೆ’ ಎಂದು ಕರೆಯುತ್ತಾರೆ (ಚಿತ್ರ ೧). ಈ ಅಸಂಗತ ವ್ಯಾಕೋಚನವೇ ಶೀತಲ ಪ್ರದೇಶಗಳಲ್ಲಿ ಜೀವಿಗಳಿಗೆ ಜೀವದಾನ ಮಾಡುವ ಅದ್ಭುತ ಪ್ರಕ್ರಿಯೆ.
ಹೇಗೆ? ಒಂದು ಕೊಳದಲ್ಲಿ ನೀರಿದೆ ಎಂದು ಭಾವಿಸಿ. ಅದರಲ್ಲಿ ಮೀನುಗಳು, ಸಸ್ಯಗಳು ಮುಂತಾದವುಗಳೆಲ್ಲ ಇವೆ. ವಾತಾವರಣದ ತಾಪ ಕಡಿಮೆಯಾಗಲು ಪ್ರಾರಂಭಿಸುತ್ತದೆ. ಆಗ, ಮೊದಲು ನೀರಿನ ಮೇಲ್ಪದರ ತಣ್ಣಗಾಗುತ್ತಾ ಹೋಗುತ್ತದೆ. ಇದರಿಂದಾಗಿ ಮೇಲ್ಮೈನಲ್ಲಿರುವ ನೀರಿನ ಕಣಗಳು ಕುಗ್ಗುತ್ತವೆ. ಕುಗ್ಗುವಿಕೆ ಅವುಗಳ ಸಾಂದ್ರತೆಯನ್ನು ಹೆಚ್ಚಿಸುತ್ತದೆ. ಹೀಗೆ ಭಾರವಾದ ಕಣಗಳು ತಳ ಸೇರುತ್ತವೆ. ತಳದಲ್ಲಿ ಇನ್ನೂ ಹೆಚ್ಚು ಉಷ್ಣತೆಯಲ್ಲಿರುವ ಹಗುರವಾದ ಕಣಗಳು ಮೇಲ್ಮೈಗೆ ಏರಿ ಬರುತ್ತವೆ. ಅವೂ ಕೂಡ ಕ್ರಮೇಣ ತಣ್ಣಗಾಗಿ, ಭಾರವಾಗಿ, ತಳಕ್ಕೆ ಇಳಿಯುತ್ತವೆ. ಮತ್ತೆ ತಳದಲ್ಲಿರುವ ಹಗುರ ಕಣಗಳು ಮೇಲೇರುತ್ತವೆ. ಈ ಪ್ರಕ್ರಿಯೆ ನೀರಿನ ಎಲ್ಲಾ ಕಣಗಳು ೪°C ಉಷ್ಣತೆಯನ್ನು ತಲುಪುವವರೆಗೆ ಮುಂದುವರಿಯುತ್ತದೆ.
ತದನಂತರ ಆಗುವ ಪ್ರಕ್ರಿಯೆ ಬಹಳ ವಿಶಿಷ್ಟವಾದುದು. ವಾತಾವರಣದ ತಾಪ ೪°C ಗಿಂತ ಕಡಿಮೆ ಇದ್ದರೆ, ನೀರಿನ ಮೇಲ್ಮೈ ಕಣಗಳು ಮಾತ್ರ ೪°C ಗಿಂತ ಕಡಮೆ ತಾಪವನ್ನು ಮೊದಲು ಪಡೆಯುತ್ತವೆ. ಆದರೆ ಈ ಕಣಗಳು ನೀರಿನ ವಿಶಿಷ್ಟ ವ್ಯಾಕೋಚನದಿಂದಾಗಿ ಕುಗ್ಗುವ ಬದಲು ಹಿಗ್ಗುತ್ತವೆ. ಅಂದರೆ, ಕಣಗಳು ಹಗುರವಾಗುತ್ತವೆ. ಹಗುರವಾದ ತಣ್ಣಗಿನ ಕಣಗಳು ಮೇಲ್ಮೈಯಲ್ಲೆ ಉಳಿಯುತ್ತವೆ. ತಳದಲ್ಲಿರುವ ಕಣಗಳ ತಾಪ ಇನ್ನೂ ೪°C ಮಟ್ಟದಲ್ಲೆ ಇರುತ್ತದೆ. ತಾಪ ಮತ್ತೂ ಕಡಮೆಯಾದಾಗ ಕೇವಲ ಮೇಲ್ಮೈಕಣಗಳ ತಾಪ ೦°Cನ್ನು ಮುಟ್ಟುತ್ತದೆ. ಆಗ ಅದು ಬರ್ಫದ ಗಡ್ಡೆಯಾಗಿ ಪರಿವರ್ತನೆಗೊಳ್ಳುತ್ತದೆ. ಹೀಗೆ ಉಂಟಾದ ಬರ್ಫದ ಗಡ್ಡೆ ಇನ್ಸುಲೇಟರ್‌ನಂತೆ ವರ್ತಿಸುವ ಮೂಲಕ ಒಳಭಾಗದ ನೀರಿನ ತಾಪ ೪°C ಮಟ್ಟದಲ್ಲೆ ಇರುವಂತೆ ಕಾಪಾಡುತ್ತದೆ. ಹೀಗಾಗಿ ಒಳಭಾಗದ ನೀರು ೦°C ನ್ನು ತಲುಪಲಾಗದೆ, ನೀರು ಬರ್ಫವಾಗದೆ ನೀರಾಗಿಯೆ ಉಳಿದಿರುತ್ತದೆ. ಇದರಿಂದ ಜಲಜೀವ ಜಾಲವೂ ಉಳಿಯುತ್ತದೆ.
ಮೇಲೆ ವಿವರಿಸಿರುವಂತೆ ಕೊಳ, ಸರೋವರ, ನದಿ ಮುಂತಾದವುಗಳ ನೀರು ಮೇಲಿಂದ ಕೆಳದಿಕ್ಕಿಗೆ ಘನೀಭವಿಸುವುದಕ್ಕೆ ಬದಲಾಗಿ ತಲದಿಂದ ಮೇಲ್ಭಾಗಕ್ಕೆ ಘನೀಭವಿಸುವಂತಿದ್ದರೆ ಏನಾಗುತ್ತಿತ್ತು? ಇಡೀ ಕೊಳ, ಸರೋವರ, ನದಿ ಮುಂತಾದವುಗಳ ಒಟ್ಟು ನೀರೆಲ್ಲ ಕಂದರದೊಳಗೆ ಬೋರಲಾಕಿದ ಮಂಜುಗಡ್ಡೆಯ ಬೆಟ್ಟವಾಗುತ್ತಿದ್ದವು! ಆಗ ಜೀವಿಗಳೆಲ್ಲ ನಾಶವಾಗುತ್ತಿದ್ದವು.

